
        
            
                
            
        

    
	И. А. ГОНЧАРОВ 

	ЖИРИЙН НЭГ ЯВДАЛ - 2
(Романы дэд хэсэг)

	 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1967 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ДЭД ХЭСЭГ

	
I

	Тэргүүн хэсгийн сүүлчийн бүлэгт гарсан явдлаас хойш жил хэр өнгөрчээ.

	Энэ завсар Александр гуниглан цөхөрч байснаа яваандаа санаа сэтгэлээр унаж Гүн, Наденька хоёрыг зүхэн шүд зууж хараахын муугаар хараадгаа болиод, машид жигших болов.

	Лизавета Александровна Александрыг төрсөн эгчээс нь өөрцгүй энхрийлэн тайтгаруулж Александр тэр зөөлөн хонгор асрамжид нь дуртайяа бүүвэйлэгдэнэ. Ер нь Александр мэтийн зан араншинтай хүн бусдын ивээл халамжийг дулдуйдах дуртай, хүний гар харж сурчихсан байдаг бил ээ. 

	Эцэстээ Александрын халуун хүсэл унтарч жинхэнээ гуниг арилсан боловч зовлонгоос хагацахад харамсалтай шиг санагдаад өөрийгөө хүчээр гунигтай болгож түүгээрээ аяглан гайхуулж байсан гэхэд болно.

	Зовлонт хүн болж баашлах нь Александрт аятайхан санагдаад, өөрийн нь хэлдгээр хал үзэж хашир суусан хүн шиг номхон дуугүй, дорвитой битүүлэг байх болов. «Ариун дээдлэг сэтгэлээ аальгүй бүсгүй, адгийн завхай эр хоёрт дэвсүүлж, балчигт хутгуулж, цаглашгүй зовлон амссан хүн юм шүү, би. Миний өндөр дээд юм бүхэн өчүүхэн доод юмны золиос болж байх тавилантай юм гэж үү?» гэж ярьдаг ажээ.

	Эр хүн эр хүнээ, эм хүн эм хүнээ ингэж баашлахыг хэрхэвч хүлцэхгүй муу муухайгаа дуудалцаад салах сан. Гэтэл залуу эрэгтэй, эмэгтэй хоёр бие биеийнхээ ямар муу занг эс уучлах вэ?

	Александрын гомдоллон яншихыг Лизавета Александровна ойшоон сонсож, чадах чинээгээрээ тайтгаруулна. Дүү хөвгүүний ингэж үглэх нь өөрийг нь өрөвдсөнтэй адил сонсогдож, хайр дурлалд гоморхоход өөрийн нь гадарлах зовлон сэтгэлд нь буудаг болоод ч тэр үү, гаслан үглэхэд нь огт зэвүүцдэггүй билээ.

	Александрын зүрх шимшрэн ярихыг Лизавета Александровна чих тавин чагнаж, үл мэдэг сүүрс алдан, хүний нүднээс далд нулимс асгаруулдаг байжээ. Александрыг уйтгарлаж гуньсан дүр үзүүлж нялуун юм ярихад ч бас аяыг нь даган сэтгэл засах үг хэлэхэд, Александр харин огт үл сонсон,

	— Эгч минь бүү тэгж ярь. Тэр хүүхэн бид хоёрын харилцааг дурлал гэж хэлбэл дурлалын ариун нэрийг бузарлана... гээд ярвайж, Петр Иваныч шиг «тэрийг чинь хэн гэдэг бил ээ?» гэж асуух шахна. Тэгээд улам ихэрхгээр: — Ер нь Гүн, тэр хүүхэн хоёр шиг өнөө маргаашийг өнгөрүүлсэн амьдралтай улсаас би зүйргүй илүү юм байна. Тэр хүүхэн намайг гүйцэд таниагүй нь хэр ээ! гээд хэсэг ихэмсэг дүртэй дуугүй сууснаа: — Намайг Наденькийн ачийг бодох хэрэгтэй гэж ах хэлдэг. Тэр хүүхэн юугаараа над ач тус болсон юм бэ? Бид хоёрын дурлалд гойд гоцын юу байв? гэхэд юу ч байсангүй, энгийн балай явдал байжээ. Энэ дурлалд нэгэн биеэ үл хайрлах баатар зорьж байв уу? гэвэл үгүй. Тэр хүүхэн юм болгоныг эхээсээ асууж байж хийдэг юм. Ёс горим алдахаас айж хаяагаа манаад байхад юун дурлал гэх вэ? Залуу бүсгүй байж янаг сэтгэлийн яруу сайхныг мэдэхгүй шүү! гэхэд нь Лизавета Александровна,

	— Танд эмэгтэй хүн яаж дурлавал таарах вэ? гэж асуусанд,

	— Яаж ий? Намайг хамгаас илүү хайрлах ёстой. Миний хайрт хүүхэн надаас өөр эрийг хүн гэж тоодоггүй, ганц намайг бүхнээс илүү хэнээс ч сайхан ариун журамт хүн гэж үздэг, надаас ганц мөч холдвол харамсдаг байх ёстой. Миний царайг харж яриаг чагнаж суухыгаа дээдийн жаргал болгож, өөр юу ч мэддэггүй байх ёстой, гэхэд нь Лизавета Александровна инээдээ барьж ядан жуумалзахыг Александр ажсангүй, үргэлжлүүлэн: — Миний төлөө юугаа ч хайрладаггүй, өчүүхэн ашиг завшаан хайдаггүй эцэг эх, эр нөхөртөө дарлуулалгүй, хэрэг болбол дэлхийн хязгаар хүрэхээс ч буцдаггүй, гачигдал зовлонг эр зоригтой тэсвэрлэж, үхэхээс ч айдаггүй байх ёстой. Дурлал ийм байх ёстой. Тэгэхэд... гэж нүдээ гялалзуулан өгүүлэхэд эгч нь:

	— Та ийм дурлалыг юугаар хариулж баярлуулах вэ? гэсэнд,

	— Би юу? Би хайрт хүнийхээ төлөө хамаг амьдралаа зориулж, хөлд нь сөхрөх сөн. Царайг нь харж баясан суух сан. Хэлсэн бүхнийг нь гүйцэтгэж амраг түүнийхээ, ариун үзэсгэлэн, янаг сэтгэл, байгаль ертөнцийг магтан дуулж,

	 

	Ялдамхан түүнтэйгээ хамт байвал 

	Яруу найрагч Петрарк шиг Янагийн дуугаа өргөе.

	 

	гэх сэн. Би яаж дурлаж чадахаа Наденькад харуулаагүй гэж үү? гэхэд,

	— Хүн сэтгэлээ таны хүссэн шиг ил хэлэхгүй бол та сэтгэлтэй гэж итгэхгүй нь ээ? гэсэнд,

	— Эгч та ухаан нь ахын сэтгэлийг далд байдаг гэж хэлэх нь үү дээ? гэсэнд Лизавета Александровнын царай гэнэт улайв. 

	Дүүгийнхээ хэлснийг дотроо аргагүй зөвшөөрчээ. Ер нь ил гардаггүй сэтгэл гэгч нэг л сэжигтэй, аягүй бол ил гарах сэтгэл байхгүй болоод тэр, байсан бол ил гарах ёстой. Дурлалаас өөрөөс нь гадна, байдалд нь тийм гэхийн тэмдэггүй сайхан юм байдаг гэж боджээ. 

	Тэгээд Петр Иванычтай сууснаас хойших үеэ санаад, гүн бодолд автав. Дүүгийн нь хамаагүй хэлсэн үг зүрхэндээ далдалж явсан нууцыг нь хөндөж «Би жаргалтай хүн үү?» гэж өөрөөсөө асуухад хүргэжээ.

	Олны тэгтлээ хөөцөлддөг жаргалын өнгөн талын нөхцөл бүхэн өөрт нь бүрдэж, хүссэн бүхэн нь сэтгэлчлэн бүтсэн юм шиг байдаг болохоор гомдохын аргагүй байжээ. Одоо ч гэсэн, хойч өдөр ч гэсэн дутагдах гачигдах юмгүй, тэр ч байтугай тансаг баян суугаа болохоор олон ядуучуулын зүрхийг сорж цээжийг нь хатаадаг элдвийн гашуун зовлон үзсэнгүй.

	Эр нөхөр нь эцэж цуцахыг мэдэхгүй ажил хийдэг, хийсээр ч байна. Харин ажлын нь гол зорилго юу юм бол? Тавилангаар өөртөө оногдсон үүргийг биелүүлж, хүн төрөлхтний нийтийн зорилгод хүчин зүтгэж яваа юм уу, эсвэл хүмүүсийн дотор хэргэм зэрэгтэй хөрөнгө бэлтэй болох гэж тэр үү? Үгүй бол элдэвт хавчигдаж гачигдахын зовлон эдлэхгүй гэж тэр үү? Бүү мэд, нөхөр нь эрхэм дээд зорилго гэдэг бол дэмийрэл гээд тэр тухай ярих дургүй харин ажил хийх хэрэгтэй гэж энгийн нэг өгүүлдэг байна.

	Осолгүй л өөрийн нь төлөө өөрт нь хайртайгаа ингэж мэрийж чармайж яваа хэрэг биш юм байна гэж Лизавета Александровна саянаас мэджээ. Петр Иваныч эхнэр авахаасаа урьд өөртэй нь танилцаагүй байхдаа ч хийдэг ажлаа хийсээр байсан билээ. Өөрт нь хайр дурлалын тухай дурссангүй, өөртөө хайртай юу ч гэж асуусангүй, Лизавета Александровныг энэ тухай асуувал тоглоом наадам болгож, хурц хошин үг хэлэх буюу үүрэглэж суудаг ажээ. Өөртэй нь танилцсанаас хойш нэн их удалгүй дурлал гэдэг аяндаа илэрхий хэрэг, тэр тухай яриад байхын хэрэггүй гэсэн шиг шууд хурим хийхээ ярих болжээ.

	Петр Иваныч элдвээр маяглахыг үзэн ядна, энэ ч буруу биш л дээ. Даанч үнэн сэтгэлээ илэрхийлэх дургүй, тэгэх дуртай хүн байдаг ч гэж итгэдэггүй юм. Уг нь ганц сайхан харж, ганц аятайхан үг хэлээд л Лизавета Александровныг өөртөө янаг хайртай болгож чадахаар хүн билээ. Гэтэл тэгье гэж бодохгүй, дуугүй явна. Ер нь юм гэж тоодоггүй байртай.

	Лизавета Александровна эр нөхөртөө жөтөөрхөх сэтгэл төрүүлэхийг оролдож, тэгвэл хайр дурлал нь заавал илрэх байх гэж боджээ... Байдаггүй шүү. Лизавета Александровна олны дотроос ямар нэг залууг тоож харж байгааг ажигламагц тэр залууг гэртээ яаран урьж энхрийлж, сайн үг олж ядан магтаж эхнэртэйгээ хоёулыг нь үлдээхээс ч үл айна.

	Лизавета Александровна заримдаа Петр Иванычийг алсын бодолтой байх. Өөрийг нь цаг үргэлж эргэлзэх сэтгэлтэй байлгаснаараа дурлалыг тэтгэдэг нь түүний нууц арга байх гэж сэтгэлээ хуурдаг байжээ. Гэтэл дурлалын тухай нөхрийнхөө анх хэлснийг дуулаад тэр даруй урам нь хугарчээ.

	Хэрэв Петр Иваныч хэрцгий бүдүүлэг, ухаан мохдог, сэтгэлгүй олон эрийн нэг нь байсан бол... Тийм эрийг мэхлэхэд нүгэл болохгүй, харин тэднийг ч жаргалтай, өөрөө ч жаргалтай байхын тулд хуурч мэхлэх хэрэгтэй, мэхлэх нь амттай байдаг. Тийм эртэй суусан эмэгтэй, орчин тойрондоо эр нөхрөөсөө эрс ондоо хүн эрж, дурлах ерөөлтэй төрсөн юм шиг байдаг. Петр Иваныч тийм эр байсан бол Лизавета Александровна ихэнх эхнэрийн хийдгийг хийх байсан биз ээ. Гэтэл Петр Иваныч бол ховорхон тохиолдох ухаантай, юмны эвийг олж чаддаг, нэвтэрхий нарийн мэхтэй хүн юм. Зүрхний бүх түгшүүр, сэтгэлийн хамаг шуургыг ойлгох боловч ойлгохоос цааш үл хэтэрнэ. Янаг амрагийн хамаг ёс горимыг толгойгоороо мэдэхээс зүрх сэтгэлээрээ үл мэдэрнэ. Энэ тухай ярьж байгаа нь ер өөрийн биеэр үзээгүй, хүнээс дам сонсоод тогтоосон юмаа ярьж байгаа юм шиг байдаг. Давагдашгүй хүслийн үнэн үг хэлэх боловч өөрөө тийм хүсэлд автахгүй гэж ам алдах бөгөөд тийм хүслийг дооглож үнэн байдлаас гажсан эрэмдэг зүйл, алдаа, өвчин мэт үзэж цаг нь болоход тэр өвчнийг анагаах ухаан гарч ирэх юм шиг ярина.

	Петр Иванычийг ойр хавийнхнаасаа илүү ухаантайг Лизавета Александровна мэдээд, үүнд шаналж, «энэ ийм их ухаантай биш сэн бол би аврагдах сан...» гэж боддог байжээ. Эр нөхөр нь сайн зорилгыг биширдэг нь тодорхой. Тэгээд ч эхнэрийгээ битгий хоосон юм мөрөөдөж суугаасай гэж шаарддаг байна.

	«Ай тэнгэр минь! Энэ маань гэртээ эм хүнтэй байх л гэж надтай ханил аа юу? Эзгүй гэртээ чимэг болгож, олны дотор нэр хүндтэй болох л гэж надтай суусан хэрэг үү? Би ердөө л эрийн боол, гэрийн зарц шиг байх хэрэг үү? Тийм их ухаантай хүн байж эмэгтэй хүний сайн зорилгод дурлал заавал оролцсон байдгийг мэддэггүй юм болов уу?.. Айл гэрийг авч явах нь миний ажил болж байна. Гэтэл дурлалгүйгээр үүнийг биелүүлж болох уу даа? Хүүхэд асрагч, өрлөг эх ч гэсэн асарч байгаа хүүхдээ хайрладаг. Эхнэр, эх хүн бол! Аяа хайр сэтгэлтэй л бол зовлон эдэлсэн ч яадаг юм бэ? Зүгээр нэг хорвоогийн тоос хөдөлгөж явахын оронд хүн шиг гүйцэд амьдралаар амьдардаг юм бол аливаа их хүслэнг салахгүй дагаж явдаг хамаг зовлонг эдэлсэн ч яах вэ!..» гэж Лизавета Александровна бодно.

	Тансаг сайхан хогшил, үнэт гоёл чимэглэлээ хараад, халамж сайтай эр янаг хүүхнээ жаргуулах гэж эдийн сайхныг эдлүүлдэг байтал өөрийн нь эд хөрөнгө үнэн жаргалыг дооглосонтой адил санагдана. Дүү хөвгүүн, эр нөхөр хоёрын аль алин нь даанч хэтэрхий, нэг нь солиотой гэмээр хөөрүү, нөгөө нь хэрцгий гэмээр цэвдэг тайван зантайг Лизавета Александровна үзэж мэдэв.

	«Энэ хоёроос эхлээд ихэнх эрчүүл үнэн сэтгэл гэж юу байдгийг даанч муу гадарлах юм. Би бол хэчнээн сайн мэдэж байна вэ? Тэглээ гээд тус нь юу вэ? Хэрэг нь юу вэ? Ай халаг, хэрэв...» гэж дотроо бодно. 

	Лизавета Александровна нүдээ аньж хэсэг байзнаад, нүдээ нээж эргэн тойрныг ажиглан, хүнгэнэтэл санаа алдаад даруй хуучин хэвийн тайван дүртэй болов. Хөөрхий амьтан! Тэрийг нь хэн ч мэдсэнгүй, хэн ч харсангүй. Үзвээс ноорхой гуйлгачин биш, торго хилэн эдэлж, тансаг баян мэт байвч нүдэнд үл үзэгдэх, гарт үл баригдах, тийм гэх нэргүй, шархгүй, цусгүй гуниг зовлонд автаж суугаагаа хүнд хэлбэл өөрийг нь нүгэлтэй амьтан гэх биз ээ. Гэвч Лизавета Александровна уйтгар гунигаа хатан зоригоор нууж чадаад, бас ч бусдыг аргадаж тайтгаруулах тэнхээтэй үлддэг байжээ.

	Александр удалгүй зовлонгийн ихийг эдэлсэн, дурлалыг минь хүн ойлгож үнэлсэнгүй гэж үглэхээ болиод, нэлээн ерөнхий юм ярьж, хий бухимдан уйтгарладаг болжээ. Тэгээд

	 

	Зовлон гаслан үзэхийг үзлээ, 

	Зорилго хүслэн байхгүй боллоо.

	 

	гэж үргэлж яншихын хамт,

	— Эгч минь өдөр шөнийн хорин дөрвөн цагт үеийн нөхөдтэй ярьж хөөрсөн ч, найр хурим дээр ч наргиж байхад ч, гүн бодолд автан суухад ч намайг муу зүгийн албин шулам дагаад салахаа байлаа гэнэ.

	Ийнхүү хэдэн долоо хоног өнгөрөв. Дахиад хоёр долоо хоног болбол мань эр бүрмөсөн тайвширч, хүнтэй адил энгийн нэг журамт хүн болж томоожмоор байжээ. Гэтэл Александрын этгээд хачин зан юм болгон дээр илрээд болдог биш ээ.

	Александр нэгэн өдөр эгч дээрээ ирэхдээ бүх хүн төрөлхтөнд жигтэйхэн уурлачхаад, үг л дуугарвал өширхөж, хавьтсан болгоноо хараан зүхэж, шоолж хэнийг ч үлдээсэнгүй, ахыгаа ч бас муулаад авчээ. Лизавета Александровна учрыг нь лавлавал, Александр намуухан сүртэй дуугаар 

	— Та намайг юунд догдолж, галзуураад байгааг мэдэж авмаар байна уу? Тэгвэл аан гэж бай. Миний нэг сайн нөхөр байдгийг та мэднэ. Нэлээд хэдэн жил уулзаагүй ч гэсэн би түүнийг зүрхнийхээ угт үргэлж дурсаж явдаг. Намайг анх энд ирэхэд ах маань албадаад, дуртай дүрэм, журам бодол санаагаа оруулсан нэг хачин захиа бичүүлсэн юм. Тэр захиаг би дор нь урж хаяад өөр захиа явуулсан л даа. Тэгэхлээр миний найзын зан хувирах шалтгаан байхгүй. Тэр захианаас хойш бид хоёр, дахин харилцаж чадалгүй, тэгээд найз маань сураг чимээгүй болчихсон юм. Юу бол оо вэ? гээч. Урждарын цаад өдөр Нева мөрний хөвөөгөөр явж байгаад, түүнтэй гэнэт дайралдлаа. Би зогтусаж, хамаг бие халж, нүдээр нулимс гүйлгэнээд, элгээ дэлгэн, баярласандаа багтраад ганц ч үг хэлж дуугарч чадсангүй. Тэр маань миний ганц гарыг атгаж өчигдөрхөн уулзаад өнгөрсөн юм шиг «Сайн уу, Адуев аа? Энд ирээд удаж байна уу?» гэж хэнэггүй асуулаа. Одоо болтол дайралдаагүйг гайхаж, намайг юу хийж байна, хаана алба хааж байгаа вэ гэж лавлаад, өөрөө сайхан ч албанд орсон, дарга нь ч сайн, нөхөд нь ч сайн... ер нь азтай хийморьтой яваа гэж ярилаа... дараа нь айлын дайллагад уригдаад яарч байна, зав муутай явна гэлээ. Эгч минь бодооч! Олон жил уулзаагүй найзтайгаа анх уулзаж байж, айлд очихоо хойшлуулж болдоггүй байж шүү... гэхэд эгч нь,

	— Цаад айл нь хүлээж байсан байлгүй дээ. Тэгээд ёсыг бод оо биз гэсэнд,

	— Ёсыг бодох оо? Найзыгаа орхиод уу? Эгч та ч гэсэн дээ? За энэ ч яах вэ. Цааш нь ярья. Мань хүн хаягаа над өгч маргааш орой гэртээ очоорой гэж хэлчхээд алга боллоо. Би хойноос нь удтал харж, балчир багаасаа үерхсэн анд нөхөр минь ийм болчихдог байж дээ гэж бодож зогслоо. Сүүлд нь маргааш орой завтайдаа халуун дотно үгээ тухтай ярилцах юм байлгүй, очъё байз гэж бодлоо. Очтол тэднийд арваад нөхөд нь цугларсан байна. Мань хүнд урьд өдрийнхийг бодвол бузгай найрсаг гар барилцсан нь үнэн. Харин юу ч ярилгүй шууд хөзөр тоглоё гэлээ. Би хөзөр тоглодоггүй гэж хэлээд, одоо хөзрөө орхиод над дээр ирэх юм байх гэж бодоод диван дээр ганцаар очиж суулаа. «Тоглодоггүй юм уу? Чи тэгээд юу хийдэг юм бэ?» гэж гайхан асууж байна. Сүрхий юм асууж дээ! Би нэг цаг хүлээлээ, хоёр цаг хүлээлээ, мань нөхөр ирдэггүй. Би бүр цөхлөө. Тэр намайг янжуур тамхиар дайлж, тоглохгүй уйдаж суугаа гээд зугаацуулах гэснийг нь яана гээч! Зөв буруу тоглож байгаагаа над яриад байх нь тэр. Би сүүлдээ тэсэж ядаад, дэргэд нь очиж, өнөө орой зав гаргаж надтай жаал ярих хүн үү, үгүй хүн үү? гэв. Миний зүрх дэлсэж хоолой зангирсан юм. Үүнийг гайхсан бололтой өөдөөс хачин хараад, «За тэгье одоохон үүнийг дуусгачхаад ярья» гэхлээр нь би малгайгаа шүүрч аваад гарах гэсэн чинь хорьж зогсоогоод, «тоглоом дууслаа, одоо хоол иднэ» гэлээ. Ашгүй нэг тоглож дуусаж мань хүн миний дэргэд ирж суугаад эвшээлгэв. Бид хоёрын дотно яриа ингэж эхлэх нь тэр. «Чи над юм хэлэх гэл үү?» гэж тун хайхрамжгүй дуугаар асуухад нь би юу ч хэлсэнгүй өөдөөс нь хараад, гунигтай инээмсэглэв. Тэгтэл мань хүн гэнэт сэргэж: «Чи яагаа вэ? Гачигдсан дутагдсан юм байхгүй биз? Алба ажлын талаар туслуулах юм байна уу?» энээ тэрээ гээд элдвийн юм асууж гарлаа. Би толгой сэгсрээд, алба ажил, ашиг хожоо ярих гээгүй, бага балчиртаа үерхэж, тоглож дүрсгүйтэж явсан сэтгэлд дотно сайхан цагийн тухай ярих гэсэн юм гэлээ... Түүнийг яасан гэж бодно! Миний үгийг гүйцэд сонссон ч үгүй «Чи чинь өнөөх хоосон мөрөөдөл болсон хэвээр шив!» гэж хэлээд үүнийг дэмий юм гэсэн байртай өөр юм ярьж миний ажил явдал, ирээдүйн найдвар, албан тушаалын тухай ахтай адил сүрхий лавлан гарлаа. Хүний сэтгэл ингэтлээ хөрдгийг би үнэмшсэнгүй, гайхаж орхиод, эцсийн удаа туршиж үзэхээр шийдэв. Миний ажил явдлыг асуусныг нь дагуулаад, юу болсныг ярих санаатай «Хүн намайг яасныг чи дуулж бай...» гэж эхэлтэл миний үгийг таслаад, «Яагаа вэ? Юмыг чинь хулгайлаа биз дээ» гэж айсан байртай хэлэв. Хүн гэхлээр зарц нарыг гэж бодож л дээ. Мөн манай ах шиг өөр зовлон мэддэггүй хүн юм байна. Хүн тэгтлээ хүйтэрнэ гэж байх уу? Би «хүн сүнсийг минь хулгайлчихсан...» гээд дурлалынхаа тухай, шаналан зовж, бухимдан яваагаа ярив. Яриандаа халаад, миний зовсон намтрыг дуулахаараа мөс шиг хүйтэн сэтгэл нь уярч хайлах биз, нүдний нь нулимс хатаагүй биз... гэж бодсон чинь... харин мань хүн гэнэт тачигнатал хөхрөв. Харвал алчуур атгачихсан байна. Намайг ярьж байхад биеэ барьж барьж сүүлдээ тэсгэлгүй инээд алдсан юм байж... Би балмагдаад дуугүй боллоо.

	— За боль, боль. Түүний оронд архи ууж, хоол идэцгээе. Хөөе! Архи аваад ир! Ха, ха, ха! явъя. Оо тун сайхан.. рост... ха, ха, ха... ростбиф бий... гэж тэр хэлээд намайг сугадах гэхлээр нь би тэр муухай амьтнаас зугтаагаад ирлээ... Хүн гэдэг ийм байдаг байна шүү дээ, эгч минь, гэж Александр өгүүлснээ гар нэг зангачхаад явжээ.

	Лизавета Александровна хөөрүү боловч хадуурсан зүрх сэтгэлтэй дүү хөвгүүнээ өрөвдөнө. Александрыг өөр янзаар хүмүүжүүлж, амьдралыг зөв таньдаг болгосон бол өөрөө ч жаргаж, өрөөл бусдыг ч жаргуулж чадах хүн юм санж гэж мэджээ. Одоо бол өөрийн муудаа сэтгэлээр унан шаналж, амьдралаа тамын зовлон болгож яваа хүн юм. Зүрх сэтгэлийг нь яаж зөв замд оруулах вэ? Аврах луужин хаанаас олох вэ? Энэ цэцэг шиг булбарай залууг энхрий зөөлөн гараар л бөөцийлөх хэрэгтэйг эгч нь мэджээ.

	Лизавета Александровна нэгэн удаа дүү хөвгүүнийхээ сэтгэл зүрхний үймэрсэн тэмүүллийг тогтоож чадсан билээ. Тэр бол янаг амрагийн явдал байсан болохоор доромжлогдсон зүрхийг яаж тайтгаруулж эдгээхээ мэдэж байжээ. Өөрөө нарийн ухаантай хүүхэн болохоор хамгийн түрүүнд Наденькийг зэмлэж, аль сүүдэртэй талыг нь харуулж, Наденькийг гутаагаад Александртай дүйцэх хүн биш гэж итгүүлжээ. Ингэснээрээ Александрын шаналсан зүрхийг тайтгаруулж, хэдийгээр шударга биш ч гэсэн Наденькийг тоохгүй болгожээ. Харин Петр Иваныч бол Наденькийг зөвтгөх гээд, Александрыг тайвшруулах байтугай, зовлон дээр нь зовлон нэмж, Александраас илүү хүнийг үзэж өөрийг нь хаясан гэж бодоход хүргэдэг байжээ.

	Нөхөрлөл бол жич хэрэг. Александр найзыгаа буруу гэж бодох атал олон түмэн бол зөв гэж үзнэ. Үүний учрыг Александрт яаж тайлбарлах юм бэ? Лизавета Александровна энэ хэргийг өөрөө шийдэж зүрхэлсэнгүй, нөхөртөө хэлье гэж боджээ. Үерхэж нөхөрлөхийг буруу гэж хэлэхгүй гэж бодсон нь хэр билээ.

	Нэг өдөр нөхөртөө аятайхан тал засаж.

	— Петр Иваныч аа! Чамаас нэг юм гуйя гэсэнд,

	— Юу вэ? гэв.

	— Чи таа гэсэнд,

	— Хэл л дээ. Чиний гуйсныг ёсоор болгодог шүү дээ. Петергофын зусланг авах гээ биз. Арай эрт байна... гэхэд нь,

	— Тийм ээ! гэв.

	— Тэгээд юу вэ? Чи манай мориноос айгаад байх юм, номхон морьтой болох сон гэж байсан... гэхэд нь

	— Биш ээ! гэв.

	— Шинэ хогшил авах гээ юу? гэхэд нь Лизавета Александровна толгой сэгсрэв.

	— За бүү мэд. Зүгээр энэ хонжворын бичиг аваад дураараа хэрэглэ. Өчигдрийн хонжвор юм, гээд Петр Иваныч түрийвчээ гаргатал,

	— Үгүй, бүү зов. Мөнгөө далд хий. Миний гуйсныг бүтээхэд чамаас ганц мөнгөний гарз гарахгүй гэсэнд, Петр Иваныч түрийвчээ далд хийх зуур, 

	— Мөнгө өгч байхад авдаггүй чинь жигтэйеэ! Тэгээд юу хэрэгтэй юм бэ? гэсэнд,

	— Жаахан сайн санаа л хэрэгтэй гэхэд

	— Хэчнээн бол хэчнээн байна гэв.

	— За тэгвэл уржигдар манайхаар Александр ирээд... гэсэнд Петр Иваныч үгийг нь тасалж,

	— Ёох, бөөн төвөг болох нь ээ! За тэгээд? гэхэд нь Лизавета Александровна үргэлжлүүлэн,

	— Их уруу царайтай явна лээ. Ингэсээр байгаад нэг гай болуузай гэж зовох юм... гэсэнд,

	— Бас яаж орхи оо вэ? Дахиад нэг хүүхэнд хаягд аа юу? гэсэнд,

	— Үгүй ээ. Үерхдэг нөхөр нь тоохоо больж гэнэ гээд,

	— Үерхдэг нөхөр нь ий? Бүр ч сүйдтэй юм болох нь! Үерхдэг нөхөр нь тоохоо болино гэдэг чинь юу гэсэн үг вэ? Сонин хэрэг байна. Алив, яриад аль гэжээ.

	Лизавета Александровна дүү хөвгүүнээсээ дуулсан бүхнийг ярьж өгсөнд Петр Иваныч дал мөрөө хавчаад,

	— Чи намайг яа гээ вэ? Цаадах чинь тийм л хүн дээ! гэсэнд

	— Чи түүнийг өрөвдөж, сэтгэл зүрх нь ямар байгааг асуу... гэсэнд,

	— Үгүй, чи өөрөө л асуу гэв.

	— Түүнтэй ярилц... яагаа вэ дээ... үргэлж ширүүн ярьдгаа болиод, эвтэй зөөлөн ярь... хүний сэтгэлийг битгий дооглоорой гэсэнд,

	— Уйлах уу даа би? гэхэд нь

	— Уйлсан ч яах вэ, гэсэнд:

	— Тэгээд ямар ашиг байна? гэхэд нь,

	— Их ашиг бий... ганц Александрт ч биш... гэж аяархан өгүүлсэнд

	— Юу гэнэ ээ? гэж Петр Иванычийг асуухад Лизавета Александровна дуугарсангүй. 

	Петр Иваныч,

	— Ээ энэ Александр уу, миний энд мордчихоод байгаа хүн дээ? гээд шилэн хүзүүгээ заасанд,

	— Чамд юун тээр бол оо вэ? гэхэд нь,

	— Зургаан жил түүнтэй ноцолдож байна шүү. Нэг бол уйлж унжаад ирэхэд нь тайтгаруулах хэрэг болох, эсвэл эхэд нь захиа бичих гэсэнд,

	— Нээрээ ч их зовж байгаа юм байна, хөөрхий амьтан! Тэр эмгэнээс сард ганц удаа захиа аваад унших ч үгүй ширээн доогуур хаях юм уу, дүүтэйгээ ярилцана гэдэг яасан айхтар ажил вэ? Хөзөр тоглоход минь хэчнээн их садаа болно вэ? Энэ эрчүүл үү? Сайн хоол алтан лацтай лафит дарс, хөзөр гурав байвал өөр юу ч хайхрахгүй шүү. За тэгээд ихэрхэж цэцэрхэх эв нь таарвал бүүр жаргаж маасайдаг улс гэсэнд,

	— Та нарын аальгүйтдэгтэй л адилхан. Хүн бүр амиа аргалдаг юм, хонгор минь! Өөр яах бил ээ? гэж Петр Иваныч өгүүлсэнд

	— Юу яах бил ээ гэж? Сэтгэл зүрх яагаа вэ? Энэ тухай огт ярихгүй юм гэсэнд,

	— Үгүй ер! гэжээ.

	— «Бидэн шиг ухаантай улс яаж тийм аар саар юмаар хөөцөлдөх вэ? Бид бол хүний хувь заяаг шийтгэдэг улс» гэж ихэрхэнэ шүү. Хүнийг хэр хөрөнгө бэлтэй, хэргэм зэрэгтэй юм бэ гэж харахаас биш, бусдыг нь тоохгүй. Хүн болгоныг тийм байлгах санаатай. Уяхан сэтгэлтэй, дурлаж, дурлуулах чадалтай ганц хүн гараад ирэхлээр... гэсэнд Петр Иваныч үгийг нь тасалж,

	— Цаадах чинь өнөөх... хэн бил ээ? Верочка бил үү? Түүнийг өөртөө мундаг дурлуулсан байх аа... гэсэнд,

	— Зүйрлүүлэх хүнээ олж дээ! Тэр чинь хувь заяаны эндүүрэл болсон юм. Уян сэтгэлтэй хүн тийм хүйтэн хөндий юмтай учрах нь цөөнгүй байдаг. Хөөрхий Александр! Ухаан нь, сэтгэл зүрхнээсээ хоцорсон хүн. Тэгээд л юм болгонд нарийн ухаан зарах гэдэг дэндүү цэцэн мэргэдийн нүдэнд буруутай үзэгдээд байгаа юм... гэхэд нь,

	— Ухаан гэдэг бол чухал биз дээ, тийм үү? Эс тийм бол... гэсэнд,

	— Биш ээ, яасан ч тийм биш. Танай тэр үйлдвэр дээр чинь гол чухал байдаг юм биз. Хүнд бол мэдрэл гэж байдаг... гэхэд нь,

	— Тав байдаг юм. Би бүр андахгүй мэднэ гэсэнд,

	— Даанч тоогүй, даанч гунигтайяа! гэж Лизавета Александровна шивгэнэв.

	— За, за бүү уурла. Тушаасан бүхнийг чинь ёсоор гүйцэтгэе. Яах юм бэ? Заагаад аль! гэж Петр Иванычийг өгүүлэхэд,

	— Чи түүнд жаал юм хэлж сурга... гэхэд нь,

	— Загнах уу? Би дөнгөнө шүү гэсэнд,

	— Юун загнах гэж! Одоо цагийн найз нар ямар байдгийг эвтэйхэн учирлаж ярьж өг. Найз нь өөрийн нь санадаг шиг тийм их буруутай биш гэдгийг хэлж өг... ер чи надаар заалгах хүн биш дээ! Чи их ухаантай... бас их зальтай эр... гэж Лизавета Александровна нэмж хэлэв.

	Петр Иваныч сүүлийн үгийг сонсоод, баахан хөмсөг зангидаж,

	— Та хоёрын хошуу холбосон чинь багадаа юу? Шивгэнэлдэж, шивгэнэлдэж, дурлал үерхлийн тухай ярьж бараагүй юм уу? Одоо бас намайг оруулах гээд гэсэнд,

	— Энэ бол эцсийн удаа шүү. Үүнээс хойш Александрыг тайтгаруулна гэж найдаж байна гэхэд нь Петр Иваныч итгэлгүй толгой сэгсрээд,

	— Цаадах чинь мөнгөтэй юм болов уу? Мөнгөгүй болоод... гэсэнд,

	— Мөнгөнөөс өөр юм бодохгүй хүн ээ, чи! Александр найзыгаа ганц аятайхан үг хэлсэн бол хамаг мөнгөө өгөхөөс буцахгүй байсан гэхэд,

	— Аягүй бол тэгж мэдэх хүн шүү! Хэдий албаныхаа нэг түшмэлд дотно сэтгэлийн үг ярьсны төлөө мөнгө өгч орхисон байна лээ... За хонх дуугарлаа. Цаадах чинь ирэв үү дээ? Юу хийх вэ? Хэлээд өгөөрэй. Загнах уу? Өөр яах вэ? Мөнгө өгөх үү? гэсэнд,

	— Юун загнах гэж! Чи битгий дордуулж орхиорой. Би чамайг үерхэл, сэтгэл зүрхний тухай эвтэй зөөлөн ярьж өг гэж гуйж байна гэжээ.

	Александр орж ирээд дуугүй мэхийн ёсолж, хоол идэж байхдаа ч үг дуугарсангүй, талх бөөрөнхийлөн оролдож, уруулаа унжуулж суугаад, хоолны дараа явах гэхэд нь Петр Иваныч:

	— Чи хаачих нь вэ? Бидэнтэй жаал суугаач гэсэнд Александр дуугүй дагав.

	Петр Иваныч яасхийгээд аятайхан зөөлөн ярьж эхлэхийгээ бодож байснаа гэнэт,

	— Александр, чиний найз чинь ёозгүй зан гаргасан гэж дуулсан, тийм үү? гэж шулуухан асуув.

	Александр ийм үг цочмог дуулаад шархадсан мэт толгой сэжилснээ эгчийгээ зэмлэсэн байртай муухай харав. Эгч нь бас ийм огцом эхлэх байх гэж санаагүй учир толгойгоо гудайлгаснаа нөхрийгөө бас зэмлэн хялайсан боловч цаадах нь гэдэс хүндэрсэн, үүрэглэсэн хоёртоо болоод тэр харцны сүрийг мэдсэнгүй.

	Александр, ахынхаа асуултын хариуд дөнгөж сонстохуйц санаа алдав. 

	Петр Иваныч үргэлжлүүлэн,

	— Нээрээ яасан тусгүй найз вэ? Тав зургаан жил уулзаагүй байж найзыгаа бүтэж үхтэл нь тэврэхийн оронд, зүгээр гэртээ урьж, хөзөр тоглуулж... дайлах гэдэг чинь яасан муухай хар буруу санаа вэ? Тэгээд найзыгаа уруу царайлаад байхаар нь ажил явдал, гачигдал дутагдлын нь асууж лавлана гэдэг чинь ямар булай сониуч зан бэ? Тэгээд зогсохгүй, бас ач тус болъё... аягүй бол мөнгө ч өгье гэдэг чинь дэндүү гэхэд дэндүү хар буруу санаа яа! Сэтгэлийн дотно үг огт ярьдаггүй байж шүү! Чиний найз аймаар амьтан байна! Тэр муухай амьтнаа надтай танилцуулж өгөөч, баасан гарагийн хоолон дээр дагуулаад ирээрэй... Тэр чинь ямар тавьцтай тоглодог хүн бэ? гэсэнд Александр уурсан,

	— Мэдэхгүй. Ах та даажигнаж л бай. Таны зөв, ганц миний буруу. Хэнд итгэж, хэнээс талархал горьдож, хэнийг царайчилж явав аа би?! Эргэн тойрон аар саар ашиг завшаан эрсэн өчүүхэн дорд, мохдог амьтад байхад би харин сайн санаа, баатар зориг, бат журам байдаг гэсэн багын итгэлээ хадгалсаар явна гэв.

	Петр Иваныч үүрэглэж, толгой нь дохилдож байгааг Лизавета Александровна ажиглаад, ханцуй дээрээс нь чангааж,

	— Петр Иваныч аа! Чи унтаж байна уу? гэж шивгэнэсэнд Петр Иваныч сэрээд,

	— Хаанаас даа! «Баатар зориг, бат журам» энэ тэр гээд ярихыг цөмийг нь дууллаа. Би унтсан байна уу? гэсэнд Александр,

	— Эгч ээ, ахад бүү саад хий, ах унтахгүй бол хоол нь шингэхгүй. Тэгээд юу ч болох юм билээ, бурхан минь. Хүн гэдэг хорвоогийн эзэн, гэвч ходоодныхоо боол нь байдаг юм гэж хэлээд, донжтой инээмсэглэх гэсэн нь ярвайсантай адил болчхов.

	— Чиний найз яах ёстой байсан юм бэ? Чи хэлээд аль. Хэрэм өөд асаж авирах юм уу, цонхноос үсэрч биеэ золих ёстой байсан юм уу? Үерхлийг чи юу гэж ойлгодог вэ? гэж Петр Иванычийг асуухад нь,

	— Одоо ч биеэ золихыг шаардахгүй. Та бүү санаа зовогтуй. Тэр улсыг, үерхэл дурлал гэгч юу байдгийг таньж авлаа... гэж Александр хэлээд, өврөөсөө түрийвч гаргаж, түрийвчнээсээ дээр нь дүүрэн юм бичсэн хоёр жижиг цаас гаргаж ирээд, — Би энэ хэдэн мөр бичигт дурлал, үерхэл хоёрыг тун зөв тодорхойлсон гэж үзээд үргэлж биедээ авч явдаг юм сан. Уг нь би ингэж ойлгож, ийм байх ёстой гэж бодож явсан юм. Тэгтэл энэ маань нэг бол хүнийг гүтгэж худал хэлсэн, эсвэл зүрх сэтгэлийг таньж мэдээгүйн харгай байжээ. Ийм хар буруу үгс сөнөтүгэй! гэхэд нь,

	— Наадах чинь юу вэ? Үзүүлээч гэж ах нь хэлсэнд,

	— Хэрэггүй! гээд Александр нөгөө хоёр бичгээ урах гэсэнд

	— Унш л даа, унш! гэж Лизавета Александровна гуйв.

	— Францын шинэ үеийн хоёр зохиолч үнэн дурлал, үерхлийг тодорхойлсон нь энэ байгаа юм. Үүнийг нь би үнэмшээд, энэ насандаа ийм хүнтэй учирна гэж бодож явсан юм сан. За яриад ч яах вэ! гээд жигшсэн байртай гараа нэг сэгсрээд уншсан нь:

	 

	«Манай баян тансаг орд харшийнхны адил атга алтны ая даахгүй, хаяагаа манасан хулчгар хуурамч үерхлээр нөхөрлөх биш, харин тусыг тусаар, цусыг цусаар хариулж, цуст тулалдаан, их бууны нүргээн, догшин шуурганы дунд найз нөхөд цустайгаа холилдон тэврэлдэж, дарийн галд түлэгдсэн уруулаар үнсэлцэж, үнэнчээ баталдаг тийм үерхлээр нөхөрлөх нь чухал... Тэгээд Пилад найз нь үхлийн шарх олсон байвал Орест1 найз нь зүрхээ чангалан байж, нөхрийнхөө амин газрыг мэргэн хутгалж зовлонгоос ангижруулаад өшөөг нь авахаар аймшигт тангараг өргөж, тангаргаа ёсоор гүйцэтгэсний эцэст сая нулимсаа арчиж тайвширмуй...» 

	 

	гэжээ.

	Петр Иванычийг намуухан хүд хүд инээхэд нь,

	— Ах та, хэнийг дооглож инээв? гэж Александр асуусанд

	— Зохиогч, үүнийг тоглоомгүй үнэнээсээ хэлж байгаа бол зохиогчийг, аа бас чи үерхэл гэдгийг нээрээ ойлгодог бол чамайг... гэхэд нь,

	— Энэ инээдтэйгээс цаашгүй юм гэж үү? гэж Лизавета Александровна асуув.

	— Тийм, байзнаарай. Инээдтэй болоод өрөвдөлтэй юм. Ер нь Александр өөрөө ч зөвшөөрөөд, ийм үерхэл байдаг гэвэл хүнийг гүтгэж худал хэлсэн хэрэг гэж сая өөрөө хэлсэн. Энэ нь тун урагштай чухал алхам байна гэв.

	— Хүн үнэн үерхэл ямар байвал зохихыг ойлготлоо өөдлөх чадалгүй дээрээс худал гэсэн юм... гэхэд нь,

	— Хүн чадахгүй юм бол тийм үерхэл байх ёсгүй дээ гэж Петр Иваныч өгүүлэв.

	— Гэсэн ч хааяа тийм юм байдаг шүү дээ... гэсэнд,

	— Тэр бол жичдээ этгээд тохиолдол. Этгээд тохиолдол болгон шахам олиггүй байдаг. «Цустайгаа холилдон тэврэлдэнэ, аймшигт тангараг өргөнө, хутгална!» гэнэ шүү хөөе! гээд Петр Иваныч дахин хүд хүд инээж,

	— Аль вэ, дурлалын тухай юмаа уншаадах. Миний нойр сэргэчихлээ байна гэсэнд,

	— Ах та ахиад дооглож инээе гэж байгаа бол бололгүй яах вэ! гээд Александр уншиж эхэлсэн нь,

	 

	«Дурлана гэдэг бол нэгэн биеэ огоорч, өөрийн төлөө зүтгэхээ больж, янаг хүндээ уусан шингэж, хүсэл найдвар айдас, харамсал, цэнгэл мэтийн хүний бүх сэтгэл мэдрэлийг ганц юман дээр төвлөрүүлнэ гэсэн үг, дурлана гэдэг бол хязгааргүй дунд...» 

	 

	гэтэл, Петр Иваныч тасалж,

	— Юу ч юм бэ, бүү мэд! Яасан балай үгнүүд цуглуулсан юм бэ? гэхэд нь,

	— Үгүй, надад их сайхан санагдаж байна. Александр аа, цааш нь унш гэж эгч нь хэлэв.

	 

	"... сэтгэлийн хязгаарыг үл мэдэн, янаг хүний төлөө нэгэн биеэ зориулж, ганц түүнийгээ жаргуулахын төлөө амьдран сэтгэж, доромжлолыг сүр сүлд, гунигийг цэнгэл, цэнгэлийг гуниг болгож, дурлах үзэн ядах хоёроос бусад зүсэн зүйлийн эсрэг тэсрэг юмыг сөргөөнө. Дурлана гэдэг бол ямарваа тансаг баян сүр жавхлангаас хавьгүй илүү тансаг баян сүр жавхлант эрхэм дээдлэг ертөнцөд...» 

	 

	гэж уншихыг дуулаад Петр Иваныч толгой сэгсэрч байгаа харагдав.

	Александр үргэлжлүүлэн: 

	 

	«... эрхэм дээдлэг ертөнцөд аж төрнө гэсэн үг. Тэр ертөнцөд тэнгэрийн өнгө илүү цэвэр, байгаль дэлхий илүү үзэсгэлэнтэй санагдана. Амьдрал, цаг хоёрыг «Байна, байхгүй» гэж хоёр ялгаж, хавар өвөл гэж хоёр улиралд хуваана. Байвал хавар, байхгүй бол өвөл болно. Яагаад вэ гэвэл цэцэг хэчнээн гоо үзэсгэлэнтэй, номин хөх тэнгэр хэчнээн тунгалаг гэвч янаг хүний үгүйд алины нь ч гоо үзэсгэлэн гундан бүүдийнэ. Хорвоо дээр ганцхан янаг хүнээ харж, түүнд орчлонг багтаана... Бас дурлана гэдэг бол цөл нутгийн хүн халуунд ангасан амаа чийглэх шүүдрийн дусал бүрийг эрхэмлэн хүсэхийн адил янаг хүнийхээ нүдийг хариулан ширтэж, байхгүйд нь элдвийг бодож сэтгэл догдолж учирсан цагт ганц үг хэлж чадахаа больж, бие биедээ туслах гэж өрсөлдөхийг хэлнэ...» 

	 

	гэж уншсанд Петр Иваныч таслаад,

	— Боль доо, бурхан минь, боль! Тэсэхгүй нь! Чи урах гэсэн хүн одоохон ураад хая. Ингээд гээд суудлаасаа босож тасалгаа дотуур хойш урагш холхих зуур,

	— Нээрээ тоглоомгүй ингэж бодож, энэ бүхнийг ингэж хийдэг цаг байсан юм гэж үү? Эртний баатар малчдын тухай бичсэн нь тэднийг дооглосон худал зүйл биш юм уу? Дурлал гэдэг хүний сэтгэлийн хөөрхийлөлтэй чавхдасыг ингэж хөдөлгөж дэлгэрэнгүй шинжилж, энэ бүхнийг ийм их учир утгатай болгоно гэдэг дур аа бас! гээд дал мөрөө хавчсанд Александр

	— Тийм холын юм яриад яах вэ дээ. Би өөрийгөө дурлалын тийм хүчтэй гэж бодож бахархаж явдаг. Миний аз дутаад, надтай зүйцэх мөн тийм дурлалын хүч заяасан хүн дайралдсангүй... гэсэнд,

	— Дурлалын хүч гэнэ шүү? Дурлалыг сул дорой гэж хэлсэн бол дээр санж гэсэнд Лизавета Александровна:

	— Петр Иваныч, чамд тийм хүч байхгүй л дээ. Чи тэгээд өөр хүнд тийм дурлал байж болно гэж итгэхгүй байна... гэсэнд Петр Иваныч дэргэд нь очоод,

	— Чи өөрөө бол итгэдэг үү? Үгүй, чи тоглож байна. Александр бол залуу бага хүн болохоор өөрийгөө ч мэдэхгүй бусдыг ч мэдэхгүй байна. Чамд бол ичгэвтэр байх сан! Хэрэв чамд эр хүн тэгж дурлавал чи тийм эрийг хүндэтгэх үү дээ?.. Тэгж дурладаг юм гэж үү?.. гэхэд нь Лизавета Александровна оёж байсан юмаа орхиод, нөхрийнхөө ханцуй дээрээс өөр тийшээ татаж,

	— Тэгээд яаж дурладаг юм бэ? гэж аяархан асуусанд, Петр Иваныч гараа аяархан суллаж аваад, цонхны дэргэд цааш харан зогсож байгаа Александрыг нүдээр зааж, тасалгаа дотуур дахин холхиж,

	— Яаж гэнэ! Яаж дурладгийг чи л нээрээ дуулаагүй байх аа... гэсэнд, эхнэр нь,

	— Дурлах аа гэдэг! гэж санаандаа өгүүлээд хийж байсан юмаа дахин барив.

	Нэг мөч хэртэй гурвуул дуугүй байснаа Петр Иваныч анх эхлэн,

	— Чи одоо юу хийж байна вэ? гэж дүү хөвгүүнээсээ асуусанд,

	— Юу ч хийгээгүй байна гэхэд нь,

	— Тоогүй, ядаж ном уншиж байгаа биз дээ? гэсэнд, 

	— Тийм... гэв

	— Юу уншиж байна? гэсэнд,

	— Крыловын ёгт үлгэр гэжээ.

	— Сайхан ном шүү. Өөр ном уншиж байгаа биз дээ? гэсэнд,

	— Одоо ганц түүнийг л уншдаг болсон, тэнгэр минь! Хүнийг юутай үнэн зөв уран дүрсэлсэн юм бэ? гэхэд нь,

	— Чи хүн төрөлхтөнд баахан уурлаж тунирхаад байна уу даа, нөгөө хэн бил ээ?.. тэр хүүхэнд дурласнаас ийм болов уу? гэсэнд

	— Өө тэр балай явдлыг би бүүр мартчихсан жаргах, зовохын ихийг үзсэн тэр газраар саявтар явахдаа өнгөрснийг дурсаад зүрх минь хэсэг хэсэг тасрах болов уу? гэж бодлоо.

	— Тэгээд тасрав уу? гэсэнд

	— Зуслан цэцэрлэг, хайс, цөмийг нь харсан мөртөө зүрх огт догдолсонгүй гэсэнд ах нь

	— За тэр дээ, би хэлээгүй юү. Тэгээд чи хүнийг юунд жигших бол оо вэ? гэсэнд

	— Хүний өчүүхэн доод олиггүйг үзээд жигших боллоо... Аяа! Байгалийн гайхамшигт сайхан үр унасан газар хэчнээн булай муухай юм эргэлдэж байгааг харахаас... гэсэнд,

	— Чамд ямар хүртээлтэй юм бэ? Чи хүнийг засаж хүмүүжүүлэх гээ юу? гэсэнд,

	— Ямар хүртээлтэй юм бэ! Хүний хутгалдаж байгаа тэр балчиг шавар над руу бас үсэрч байна биш үү? Миний яасныг та бэлхнээ мэдэж байна. Тэгэхлээр хүнийг үзэн ядахгүй жигшихгүй байхын арга алга! гэсэнд

	— Чи яасан юм бэ? гэхэд нь

	— Дурласан хүүхэн минь хаяж, үерхсэн найз минь намайг мартаж, хөндийрсөн... ер нь хүнийг харахаас ой гутах юм! Хүний бодол санаа, үг үйл бүхэн нь элсэн суурьтай байдаг байна. Өнөөдөр нэгийг зорин гүйлдэж, яарч сандарч, бие биеэсээ өрсөж, шившгийн хэрэг хийж, зусардаж, биеэ гутааж, хов жив хөөцөлдөж явснаа маргааш нь өчигдрийнхөө мартчихаад, өөр юмны хойноос хөөцөлдөж гүйх нь тэр. Өнөөдөр бахархаж магтаж байсан юмаа маргааш нь харааж зүхнэ. Өнөөдөр халуун хайртай байснаа маргааш нь хүйтэн хөндий болно... хүн гэдэг үү? Харваас аймаар, жигшмээр... гэж Александр ярив.

	Петр Иванычийг сандалдаа дахин үүрэглэмээр болсонд Лизавета Александровна аяархан ёворч сэрээв. Петр Иваныч нүдээ нухлан,

	— Дэмий донгос! Ажил хийх хэрэгтэй, тэгвэл хүнийг харааж зүхэхээ болино. Чиний танилууд юу нь муу юм бэ? Бүгдээрээ тохь томоотой улс гэсэнд,

	— Хээцэс! Хэнийг нь ч аваад үзсэн Крыловын ёгт үлгэрт гардаг нэг адгуус байдаг юм гэж Александр өгүүлэв.

	— Жишээ нь Хозаровынхон! гэсэнд,

	— Гэрээрээ малууд! Нэг нь таны нүүрэн дээр зусардаж долигонож байгаад нүднээс далдуур бол намайг муу хэлж байхыг нь би дуулсан. Нөгөө нь өнөөдөр таныг өрөвдөж уйлж хайлж байгаад, маргааш нь таныг гомдоосон хүнтэй хамт уйлна, өнөөдөр тантай хамт өөр хүнийг дооглож инээж байгаад маргааш нь тэдэнтэй нийлж таныг дооглоно... муухайяа! гэсэнд,

	— За тэгвэл Лунинийхэн? гэхэд нь

	— Тэднийхэн ч өөрцгүй. Лунин өөрөө гургалдайг үргээж цочоосон илжигний үлгэртэй хүн. Эхнэр нь сайхан зантай үнэг шиг... гэхэд,

	— Сониныхныг юу гэх вэ? гэсэнд,

	— Сайн гэж хэлэх үг алга. Сонин гай зовлон өнгөрсөн хойно сайн зөвлөгөө өгнө. Харин гачигдсан цагт юм гуйх юм бол... чоныг үнэг хоолгүй буцаасны үлгэрээр гар хоосон буцаана. Ажилд орохдоо танаар туслуулах гэж бялдуучилж байсныг санана уу? Тэгтэл одоо таныг ингэж хэлж байна лээ... гэхэд нь

	— Волочков ч чиний санаанд таарсангүй юу? гэсэнд

	— Өөдгүй мөртөө ууртай адгуус... гэж Александр хэлээд жигшиж нулимав.

	— Ээ мөн айхтар мууллаа! гэж Петр Иванычийг дуугарахад

	— Хүнээс би юу горьдох бил ээ? гэж Александр өгүүлсэнд

	— Үерхэл, дурлал, штабын даргын тушаал, мөнгө гээд юм бүхнийг горьдох хэрэгтэй... за одоо хамгийн сүүлд эхнэр бид хоёр ямаршуу адгуус вэ? хэлээд аль даа гэв.

	Александр хариу дуугарсангүй. Гэвч үл мэдэг дооглосон царай гаргаж жуумалзав. Тэгж жуумалзахыг нь Петр Иваныч ажиглаад, эхнэр өөдөө харсанд цаадах нь доошоо харав.

	— За чи өөрөө ямар гэгчийн адгуус вэ? гэж Петр Иванычийг асуухад,

	— Би хүнд гэм хийгээгүй! Би хүний өмнө хүлээсэн үүрэг бүхнээ биелүүлсэн... Миний өр нимгэн. Би хүмүүсийн өөдөөс элгээ дэлгээд очтол, тэднүүс намайг яасан бил ээ? гэж Александр бардам өгүүлсэнд, Петр Иваныч эхнэртээ хандаж,

	— Дуулав уу? Яасан инээдтэй юм ярина вэ? гэсэнд

	— Чамд юм болгон инээдтэй байдаг! гэж эхнэр нь хариулав. 

	Александр үргэлжлүүлэн,

	— Би өөрөө хүнээс гавьяа зүтгэл, уужим сэтгэл шаардаагүй... зүй ёсоор над оногдох хувиа л шаардсан юм гэсэнд,

	— Уухай, чиний зөв байх нь ээ? Өөртөө өд халдаасангүй шүү. Байзнаарай, би чиний гуулийг цухуйлгаад өгье... гэж Петр Иванычийг өгүүлэхэд дуу нь чангарсныг Лизавета Александровна ажаад, сэтгэл түгшиж,

	— Петр Иваныч аа, боль л доо... гэж шивгэнэсэнд,

	— Үгүй үнэнийг нь дуулаг. Би одоохон дуусгана. За Александр чи хэл дээ. Чи танилуудаа өөдгүй тэнэг энээ тэрээ гэж элдвээр муу хэлэхдээ сэтгэл чинь жаахан ч гэсэн зовсонгүй юу? гэсэнд

	— Юунд тэр вэ, ах аа? гэхэд нь,

	— Тэр адгууснууд чинь чамайг хэдэн жилийн турш гэр орондоо элэгсэг найртай хүлээж авч байсан шүү дээ! За яах вэ, нэг хэрэг бүтээлгэх гэсэн хүний өмнө бол тэднүүс заль гаргаж, чиний хэлдгээр хов жив хөөцөлддөг юм гэж бодъё. Чамаас бол горьдох юм байхгүй. Тэгэхлээр юунд чамайг урьж, таалж байгаа вэ? Тусгүй хэрэг шүү, Александр аа! Чамаас бусад хүн бол ганц үүнийг бодоод, тэдний бага сага нүглийг мэдсэн ч дуугүй өнгөрөх байсан гэсэнд Александр баахан тэвдэж,

	— Тэд таны нүүрийг бодоод над сайн байдаг болов уу гэж би санасан юм. Ер нь энэ ч язгууртны ёс... гэж нэлээд номхон хэлсэнд,

	— За тэр тийм байж. Язгууртны ёсонд хамаарахгүйг нь ярья. Чи өнөөх... хэн бил ээ? Сашенька бил үү? Тэр хүүхнийг хилсдүүлсэн гэдгийг би чамд бишгүй хэлсэн. Чиний ойнд хүрсэн юм уу, үгүй юу бүү мэд. Чи бүтэн жил хагас тэднийд өөрийн гэрээс өөрцгүй, өглөөнөөс орой болтол суудаг байсан. Бас чиний хэлдгээр тэр жигшүүрт охин чинь чамд хайртай байсан шүү дээ. Үүнийг уг нь жигшмээр юм биш сэнж... гэхэд нь,

	— Тэгвэл юунд намайг хаясан юм бэ? гэсэнд,

	— Өөр хүнд дурласан юм бэ, гэж үү? Үүнийг ч бид хоёр учрыг нь яриад өнгөрсөн. Цаад хүүхэн чамд хайртай хэвээр байсан бол чи өөрөө сүүлдээ хайргүй болно гэж бодохгүй байна уу? гэсэнд,

	— Би юу? Яасан ч тэгэхгүй гэв.

	— За тэгвэл чи юу ч мэддэггүй хүн байна. Цааш нь ярья. Чи өөртөө дотно нөхөд байхгүй гэж байна. Би уг нь чамд дотно нөхөр гурав бий гэж бодсон юм гэсэнд,

	— Гурав ий? Нэг байсан юм сан, тэр маань.. гэж Александр дуугарсанд, Петр Иваныч,

	— Гурав бий. Нэг дэх нь түрүүлэхээрээ тэр нэг чинь байна. Өөр хүн бол хэдэн жил уулзаагүй байснаа дайралдахтайгаа зэрэг зүс буруулаад явчих байсан. Гэтэл чиний нөхөр чамайг гэртээ уриад, чамайг ярвайгаад байхаар чинь яагаа вэ, юу хэрэгтэй вэ гэж аятайхан лавлаж, тус дэм больё гэсэн байна. Мөнгө ч бол өгөх байсан гэж би итгэж байна. Гэтэл одоо үед мөнгө гэдэг чинь олон хүний сэтгэл тордог амаргүй эд шүү... За чи тэр хүнээ надтай танилцуулаарай. Тохитой сайн хүн бололтой... Гэтэл чи бол "хар муу санаатай" гэх юм гэсэнд Александр тэргүүнээ гудайлган дуугүй зогсов.

	— За хоёр дахь сайн нөхөр чинь хэн гэж бодож байна? гэж Петр Иванычийг асуухад,

	— Хэн бэ? Хэн ч байхгүй гэж Александр гайхан өгүүлэв.

	— Нүнжиггүй хүн ээ дээ, Лиза? Царай нь улайдаггүй байна шүү! Би чиний юу юм бэ, асууж болох уу? гэсэнд,

	— Та бол... хамаатан гэхэд нь

	— Мундаг хэргэм байна! Би уг нь дээгүүр бодсон юм. Тусгүй байна шүү, Александр аа. Энэ чинь сургуулийн хүүхэд ч гэсэн жигшүүрт муухай гэж мэдэх тийм зан шүү. Крыловын зохиолд байдаггүй байх гэсэнд, Александр доош тонгойсон хэвээр,

	— Та намайг дандаа түлхдэг... гэсэнд,

	— Тэврэх гэхлээр чинь түлхдэг юм гээд,

	— Та намайг дооглож, миний сэтгэлээр даажигнана даг... гэсэнд,

	— Яах гэж тэгдэг гэж бодож байна? гэж Петр Иваныч асуув.

	— Та миний алхах гишгэх бүрийг ажиж ул шагайдаг гэж Александрыг хэлэхэд,

	— Бүр дэмийрээд явчихлаа. Хэн чиний хойноос дагаж гүйх юм бэ? Хэний төлөө би хэлдэг байсан гэж бодно вэ? Би өөр юм ч нэмж хэлэхэд болох байна. Үнэрхсэн болох биз... гэхэд нь Александр ах тийшээ дөхөн очиж, хоёр гараа дэлгээд,

	— Ах аа?.. гэсэнд Петр Иваныч хүйтнээр,

	— Байрандаа суу. Би ярьж дуусаагүй байна. Гурав дахь, хамгийн дотно сайн нөхрөө өөрөө нэрлэх биз дээ... гэсэнд Александр «Тэр чинь хэн юм бэ?» гэсэн байртай ахынхаа өөдөөс гөлийсөнд Петр Иваныч эхнэрийгээ заагаад,

	— Энэ байна гэхэд Лизавета Александровна хажуугаас нь:

	— Петр Иваныч аа, битгий цэцэрхээд бай л даа, одоо болиоч... гэсэнд,

	— Үгүй битгий саад хий гэжээ.

	— Би эгчийн над сайн байдгийг үнэлж чадна гэж Александрыг сонсогдох төдий дуугарсанд,

	— Үнэлж чадахгүй байна. Чаддаг юм бол дэмий гөлөлзөлгүй эгчийгээ энэ гээд заах байсан. Эгчийнхээ хайртай сайныг мэддэг бол сайныг нь хүндэтгээд, бусад хүнийг жигшихгүй байх сан. Эгч чинь ганцаараа бусдын дутагдлыг чиний нүдэнд цагаатгаж өгөх сөн. Хэн чиний нулимсыг арчиж, хэн чамтай хамт уйлж унждаг бил ээ? Чамайг элдвээр балайрахад хэн тайтгаруулдаг бил ээ? Чамд хамаатай юм бүхнийг төрсөн эх чинь ч гэсэн ингэж анхаарч халамжлахгүй байх аа. Энэ бүхнийг чи мэддэг сэн бол сая доогтой инээмсэглэхгүй сэн. Энд үнэг, чоно байхгүй, харин чамайг төрсөн дүү шигээ хайрладаг нэг эмэгтэй байгааг үзэх сэн... гэсэнд, ийм зэмлэл сонсоод, бүрмөсөн боогдсон Александр:

	— Ай mg tante. Би энэ бүхнийг үнэлж, таныг олны дотроос онцгой хүн гэж боддог юм шүү. Ээ тэнгэр минь! Тангараглая... гэсэнд,

	— Итгэнэ, итгэнэ, Чи Петр Иванычийн үгийг бүү сонс. Энэ чинь ялааг заан болгож, ямааг тэмээ болгож сүртэй ярьдаг хүн шүү. Цэцэрхэх ая нь таараад хөөрч л дээ. Петр Иваныч аа, одоо болиоч гэхэд нь,

	— Одоохон дуусгая. Үлгэр дуусах дөхөж байна. Александр, чи бусдын өмнө хүлээсэн үүрэг бүхнээ биелүүлдэг гэж хэлсэн байх аа? гэж асуухад нь Александр ганц ч үг дуугарч зүрхлэхгүй доош ширтэн суув.

	— За чи ээждээ хайртай юу? Хэл дээ! гэсэнд Александр сэргэж,

	— Асуух юу байх вэ. Энэ бүхний дараа ээжийгээ эс хайрлаад өөр хэнийг хайрлах вэ? Би ээжийнхээ төлөө амиа өгөхөөс буцахгүй... гэсэнд,

	— За сайн. Тэгэхлээр эх чинь ганц чиний төлөө санаа тавьж, баярлахад чинь баярлаж, гутрахад чинь гутарч явдгийг мэдэх юм шив дээ. Эх чинь одоо чамаас захиа сураг хэдийд ирэх бол гэж хоног тоолж суугаа... Ингэхэд чи ээждээ хэдийд захиа бичсэн бэ? гэсэнд Александр тэвдэж,

	— Гурван долоо хоногийн урьд... гэж бувтнав.

	— Худлаа. Дөрвөн сар захиа бичээгүй. Иймэрхүү занг юу гэх вэ? За чи өөрөө ямар адгуус байна вэ? Өөрөө ийм болохоор Крыловын зохиолд тийм юм гардаг гэж хэлэхгүй байна уу? гэсэнд

	— Яагаа вэ? гэж Александр гэнэт хирдхийн асуусанд, 

	— Хөгшин эх чинь чамайг санасаар сэтгэлийн өвчин олсон байна гэсэнд,

	— Тэглээ гэж үү? Ээ тэнгэр минь! гэсэнд Лизавета Александровна хажуугаас нь,

	— Худлаа худлаа! Ээж чинь өвдөөгүй. Харин их санаж зовж байгаа нь үнэн гээд босож ширээн дотроос захиа гаргаад, Александрт авчирч өгсөнд,

	— Лиза чи үүнийг эрхлүүлээд байх юм гэж Петр Иваныч өгүүлэв.

	— Чи өөрөө дэндүү хатуудаж байна. Александр аргагүй шалтгаанаас болж түр зуур... гэхэд нь,

	— Хүүхний төлөө эхээ мартдаг чинь сүрхий айхтар шалтгаан байна даа гэсэнд,

	— Одоо боллоо, болиоч дээ! гэж Лизавета Александровна гуйгаад, дүү хөвгүүнээ заав.

	Александр эхийнхээ захиаг уншиж дуусаад, тэр захиагаар нүүрээ таглаж

	— Ma tante, ахад бүү саад хий! намайг үхтэл зэмлэхэд багадна. Би булай муухай амьтан юм! гэж хэлээд, байж ядан үрчилзсэнд,

	— За тайвшир, Александр аа! Ийм муухай амьтан бишгүй байдаг юм. Балай юм шохоорхож яваад эхийгээ түр мартаа биз. Энэ бол жам, эхийгээ хайрлах сэтгэл бол тайван сэтгэл. Эхэд чинь энэ хорвоо дээр чамаас өөр санах сарвайх хүнгүй болохоор сэтгэл зовох нь хэр. Үүнд чамайг муулаад байх юм алга. Харин чиний дуртай зохиолчийн үгээр хэлэхэд

	 

	Өрөөл бусдыг муулах гэж ядсанаас

	Өөрийгөө харсан чинь дээргүй юу, авгай минь?

	 

	Бусдын дутагдалтай сул талыг өршөөж байх хэрэгтэй. Энэ журмыг баримтлахгүй бол өөрөө ч зовж, өрөөл бусдад ч амар заяа үзүүлэхгүй, ингээд гүйцлээ. За би явж унтъя гэж Петр Иванычийг өгүүлэхэд,

	— Ах аа! Та уурлаж байна уу? гэж Александр ихэд гэмшсэн байртай асуусанд,

	— Яалаа гэж? Юу боллоо гэж би уурлаж уцаарлах бил ээ? Би зүгээр «Сармагчин толь хоёр» гэдэг ёгт үлгэрийн баавгай болж тоглох гэсэн юм. Чадмаг тогло оо биз дээ, Лиза! гэж Петр Иваныч хэлээд, эхнэрийнхээ дэргэдүүр нь өнгөрөхдөө үнсэх гэтэл цаадах нь бултаж зайлсанд,

	— Би чиний тушаасан бүхнийг яг ёсоор гүйцэтгэсэн бололтой билээ. Чи яав? Аа тийм, нэг юм мартчихжээ. Александр чиний зүрх ямар байна вэ? гэсэнд Александр дуугарсангүй.

	— Мөнгө хэрэггүй биз? гэж Петр Иванычийг асуухад,

	— Хэрэггүй... гэв

	— Ер гуйхгүй юм! гэж Петр Иваныч хэлчхээд гарав. Александр хэсэг дуугүй байзнаад,

	— Ах намайг юу гэж бодох бол? гэж асуусанд,

	— Боддогийгоо л бодно. Чи түүнийг үнэн сэтгэлээсээ ярьсан гэж бодож байна уу? гэж Лизавета Александровна урдаас нь асуув.

	— Тэгэлгүй яах вэ гэсэнд,

	— Өө үгүй! Цаадах чинь сүрхий хүн болох л гэж тэгсэн хэрэг. Айхтар нарийн арга хэрэглэснийг нь харав уу? Чамайг мохоох юмаа дэс дэсээр гаргаж байна. Эхлээд сулхан шигийг сүүлдээ хүчтэйг нь гаргаж, эхлээд чиний хүн муу хэлдгийн шалтгааныг хэлүүлж аваад... сүүлд нь... юм болгонд арга хэрэглэдэг хүн. Өдийд юу хэлснээ мартчихсан хэвтээ гэж эгчийгээ хэлэхэд

	— Манай ах хэчнээн их ухаантай, амьдрал, хүнийг сайн мэддэг, биеэ хэчнээн сайн эзэмддэг хүн бэ? гэж Александр бишрэн өлүүлсэнд

	— Тийм ээ, их ухаантай, биеэ дэндүү сайн эзэмддэг хүн дээ. Гэвч... гэж Лизавета Александровна бодлогошрон өгүүлэв.

	— Ma tante, намайг хүн гэж хүндэтгэхээ больчих уу? Миний сэтгэлийг донсолгосон бөөн явдал гараагүй бол... Ээ тэнгэр! Хөөрхий ээж минь! гэж дуу алдахад нь Лизавета Александровна гарыг нь атгаад,

	— Александр аа, би чиний зүрх сэтгэлийг хэзээд хүндэтгэнэ. Чи сэтгэлдээ татагдаж яваад буруутдаг болохоор би чамайг үргэлж уучилдаг юм гэж хэлэхэд нь,

	— Ай ma tante! Та хорвоод хосгүй эмэгтэй юм аа! гэсэнд,

	— Энгийн нэг эмэгтэй дээ гэжээ.

	Ахдаа загнуулсан нь Александрт айхтар хүчтэй нөлөөлж, тэр дороо зовуурьт хүнд бодолд дарагдан суув. Александрын зүрх сэтгэлд арай чамай тогтоож өгсөн тайвшрал ахиад алга болсон шиг санагдав. Эгч нь өөрөө Петр Иванычийг чадлаараа ёжлон муулавч нэмэр болсонгүй. Александр дүлий, хэлгүй юм шиг байв. Александрын дээрээс хувинтай хүйтэн ус асгачихсан юм уу гэмээр байлаа.

	— Чи яав? Яагаад ийм уруу царайтай байна вэ? гэж эгч нь асуусанд,

	— Зүгээрээ, ma tante, дотор нэг л харанхуйлаад байна. Ах надад өөрийг минь таниулж өглөө. Сайхан учирласан шүү! гэхэд нь,

	— Чи түүний үгийг бүү сонс, цаадах чинь заримдаа буруу юм хэлдэг хүн шүү гэсэнд,

	— Үгүй, намайг битгий тайвшруул. Би одоо өөрийгөө жигшиж байна. Уг нь хүнийг үзэн ядаж жигшдэг байсан бол одоо өөрийгөө үзэн ядаж байна. Хүнээс нуугдаж болно, өөрөө өөрөөсөө хаана нуугдах бил ээ?.. Юм болгон өчүүхэн юм, амьдрал гэдэг хоосон юм. Хүн ч тэр, би ч тэр ялгаагүй гэсэнд эгч нь,

	— Пээ энэ Петр Иваныч уу? Хэнийг боловч уйтгарлуулах хүн шүү гэв.

	— Би хүнийг хуурч мэхлээгүй, амрагтаа сэтгэл хувираагүй, анд нөхрөө орхиогүй гэж нэг муу сэтгэлээ тайтгаруулах юм л үлдээ шив гэж Александрыг хэлэхэд эгч нь,

	— Чамайг үнэлж чадсангүй. Чамайг үнэлэх зүрх сэтгэлтэй хүн олдоно шүү, би баталъя. Чи бага залуу байна. Энэ бүхнийг мартана. Чи юм оролд, чамд авьяас бий, зохиол бич... Чи одоо юм бичиж байна уу? гэсэнд,

	— Үгүй хэмээвээс

	— Бичээч! гэхэд нь

	— Айх юм даа  ma tante гэсэнд,

	— Петр Иванычийн үгэнд битгий ор. Түүнтэй улс төр, хөдөө аж ахуй гэх шиг юун тухай ярьсан ч болно, уран зохиолын тухай л ярьсны хэрэггүй. Энэ талаар чамд хэзээ ч үнэнийг хэлэхгүй. Чамайг уншигч олон түмэн үнэлнэ, хараад байгаарай... Тэгээд бичих үү? гэхэд,

	— За тэгье гэв.

	— Удахгүй эхлэх үү? гэсэнд,

	— Болбол удахгүй. Одоо ганц ийм найдлага үлджээ... гэв.

	Петр Иваныч сэрж хувцаслачхаад, малгайгаа барьсаар тэр хоёр дээр орж ирээд, Александрыг бас алба ажлаа хийж, сэтгүүлд хөдөө аж ахуйн тухай юм бич гэж зөвлөхөд нь, Александр

	— Тэгэхийг бодъё. Харин би эгчид сая... гэхэд нь Лизавета Александровна «дуугүй» гэж дохисон боловч Петр Иваныч ажиглаж орхиод,

	— Юу гэсэн юм бэ? гэж лавласанд,

	— Шинэ дууны нот авчирч өгнө гэсэн юм аа гэж Лизавета Александровна хажуугаас хэлэв.

	— Худлаа! Чи юу хэлсэн юм бэ, Александр аа? гэхэд нь

	— Тууж ч юм уу, нэг юм бичнэ гэж... гэхэд нь,

	— Өө чи уран зохиол оролдохоо орхиогүй юм уу? Лиза чи үүнийг буруу зам руу түлхэж байна шүү. Дэмий хэрэг гэж Петр Иваныч өгүүлээд, хувцасныхаа тоосыг гүвэв.

	— Би үүнийг орхих аргагүй гэж Александрыг өгүүлэхэд,

	— Хэн чамайг албадаа вэ? гэсэнд

	— Над оногдсон хүндэт зорилгыг өөрөө түлхэж зайлуулбал нүгэл болно. Амьдралд ганц саруул найдлага үлдээд байхад түүнийгээ устгах гэж үү? Надад дээрээс заяасан юмыг сөнөөвөл би өөрөө ч сөнөх нь тэр... гэсэнд,

	— Чамд дээрээс юу заяасан юм бэ? Аятайхан тайлбарлаад өгөөч гэсэнд,

	— Үүнийг танд би тайлбарлаж чадахгүй. Өөрөө ойлгох хэрэгтэй юм. Самнаас өөр юмнаас болж таны үс өрвийх явдал байсан уу? гэхэд нь

	— Үгүй! гэж Петр Иваныч хариулав.

	— За тэр дээ. Таны дотор хүслэнгийн гал дүрэлзэж, элдэв бодол буцалж байсан удаа бий юу? Үзэсгэлэнт зэрэглээ хий сүүмэлзэн бие цогцостой болгомоор санагдахуйяа зүрх чинь ер бишийн онцгой булгилах явдал тохиолдож байсан уу? гэхэд нь,

	— Этгээд жигтэй яриа байна! За тэгээд? гэсэнд,

	— Ийм юмыг биеэр үзээгүй бол ямар нэг сүнс өдөр ч шөнө ч, унтсан ч сэрсэн ч бич! бич! гэж шаардаад байх шиг болж бичих дур хүрдгийн учрыг тайлбарлах аргагүй ... гэхэд нь,

	— Чи зохиол бичиж чаддаггүй шүү дээ гэж Петр Иваныч хэлэв. 

	Лизавета Александровна хажуугаас нь,

	— Боль доо, Петр Иваныч аа. Өөрөө чадахгүй байж, бусдад саад хийхийн хэрэг юу вэ? гэсэнд, Александр тосон авч,

	— Энэ ажлыг шүүдэг нь ах та биш гэж хэлчихье. Өршөөгөөрэй гэсэнд,

	— Хэн шүүгч вэ, энэ үү? гээд Петр Иваныч эхнэрийгээ зааснаа, — Лиза тэгэхээс тэгэх гэж байхад чи үнэмшиж байдаг нь таарч дээ гэв.

	— Та өөрөө ч гэсэн намайг анх энд ирэхэд зохиол бичиж туршаад үз гэсэн шүү дээ... гэсэнд, 

	— Тэгээд яагаа вэ? Оролдож үзээд юу ч болохгүй байхад халах хэрэгтэй гэсэнд,

	— Миний бичсэн юманд ганц олигтой санаа, аятай шүлэг байхгүй юм уу? гэхэд нь,

	— Байлгүй яах вэ! Бий. Чи бол тэнэг хүн биш. Тэнэг биш хүний хэдэн пүү зохиолд ганц хоёр аятай санаа байлгүй яах вэ? Энэ чинь харин авьяас биш, ухаан шүү дээ гэсэнд,

	— Өө! гэж Лизавета Александровна ундууцан дуугараад буруу харав.

	— Зүрх догдолж, дотор давчдах, уужрах мэтийг бол үзээгүй хэн байх вэ? гэж Петр Иванычийг хэлэхэд эхнэр нь,

	— Үзээгүй хүний тоонд хамгийн түрүүнд чи орно байх гэсэнд, 

	— Үгүй ер! Уг нь би бахархах удаа... гэсэнд Лизавета Александровна үгийг нь тасалж,

	— Хэзээ тэр вэ? Санахгүй байна гэхэд,

	— Энэ бүгд хэнд ч тохиолддог юм. Харанхуй шөнийн нам гүм юм уу, царсан ой, цэцэрлэг, цөөрөм, тэнгисийн шуугианд сэтгэл уярахгүй хүн байдаг юм уу? Үүнийг уран бүтээлчдээс өөр хүн мэддэггүй сэн бол тэдний зохиол бүтээлийг ойлгох хүн ч олдохгүй сэн. Энэ бүх сэрлийг зохиол бүтээлдээ тусгаж харуулна гэдэг бол жич хэрэг. Үүний тулд авьяас хэрэгтэй. Гэтэл чамд авьяас байхгүй бололтой. Авьяасыг нуух аргагүй, зохиолын мөр, зургийн зураас болгонд тодроод байдаг юм... гэсэнд,

	— Петр Иваныч аа! Явах цаг чинь боллоо! гэж Лизавета Александровнаг өгүүлэхэд,

	— Одоо явлаа. Александр, чи олноос тодорч шалгарахыг хүсээд байна уу? Тэгвэл чамд шалгарах юм байна. Хөдөө аж ахуйн талаар чиний бичсэн юмыг сайн боловсруулсан, санаа сайтай болсон байна гэж сэтгүүлийн эрхлэгч хэлж байна билээ. Энгийн нэг үйлдвэрчин биш, эрдэмтэй хүн гэдэг нь ил байна гэж хэлнэ билээ. Би баярлаад, «Уухай! Манай Адуев овогтон цөмөөрөө толгойтой улс юм аа!» гэж бодсон. Харав уу, би ч гэсэн нэрээ боддог хүн шүү! Чи алба ажлаар шалгарч, бичдэг зохиодог нэртэй болж чадна... гэхэд нь,

	— Өтөг шивхийн тухай зохиодог нэр алдар мөн сүрхий алдар байх нь ээ! гэсэнд,

	— Хүн болгон хэрээрээ байдаг юм аа. Нэг нь тэнгэрээр нисэн дүүлэх хувьтай байхад нөгөө нь өтөг шивх малтаж үнэт эрдэнэс олох жишээтэй. Оногдсон даруу ажлаа чамлахын хэрэг юу байна? Ажил болгонд яруу сайхан юм байдаг. Чи бол алба хааж, биеийнхээ хүчээр мөнгө олж, олонх хүнтэй адил аятай тохитой эхнэр олоод суучихвал болоо... Өөр юу хэрэгтэй бил ээ? Үүргээ биелүүлж, нэр хугарахгүй зүтгэж яваад насыг барвал нэг ёсны жаргал! Би тэгж боддог. Ухаан нь би бол төрийн зөвлөх хэргэмтэй, үйлдвэр эрхлэх ажилтай хүн. Үүний оронд тэргүүн зэргийн яруу найрагч цол өгье гэвэл би солихгүй шүү, танай мэд! гэж ярихад нь,

	— Хүүе Петр Иваныч аа! Чи хожимдох нь байна шүү! Арван цаг хариугүй боллоо гэж Лизавета Александровнаг өгүүлэхэд

	— Нээрээ цаг болчихлоо. За баяртай. Ер нь та нар өөрсдийгөө ер бишийн хүмүүс гэж боддог юм шиг. Аягүй бол... гэж Петр Иваныч үглээд гарч одов.

	
II

	Александр гэртээ буцаж ирээд, зөөлөн сандалд шигдэн бодлогошрон суухдаа ах эгч хоёртойгоо ярьсныг нэгд нэгэнгүй нэхэн санаж, өөрөө өөрийн явдлыг нарийн цэгнэн үзэв. 

	Александр таних хүн болгоныхоо аар саар юм хөөцөлдсөн арчаагүй үхээнц доройг ажиглан шинжиж, хүмүүсийг үзэн ядаж жигших болсон атал өөрийгөө шинжихийг мартсан байж шүү! Юун харалган хэрэг болов! Ах нь сургуулийн сурагч жаал хүүхдийг загнаж байгаа юм шиг, өөрөө өөрийгөө ажиж яв гэж зааж сургамжлаад, хамаг байдгийг нь хуу илчилж орхижээ. Ядахдаа эмэгтэй хүний дэргэд шүү! Ах нь өнөө орой эхнэртээ хэчнээн их тоогдсон бол! Тэр нь ч яах вэ, тийм л байх ёстой юм байгаа биз. Гэтэл намайг мохоож байж тэглээ шүү дээ. Ах аль ч талаар намайг дандаа давж байх юм гэж Александр боджээ.

	«Ердөө жаал хашир суусан хөшүүн сэтгэл зүрхтэй хүн намайг алхах гишгэх тоолон онцын хүч гаргалгүй гар хурууны үзүүр хөдөлгөх төдийхнөөр давж мохоогоод байхад залуу насны жавхаа, халуун аагтай ухаан сэтгэлийн давуу нь гэж хаа байдаг бил ээ? Хэзээ нэг маргах хүч тэнцэж, хэзээ нэг би давдаг юм бол? Уг нь би авьяас чадлаар ч тэр аагтай халуун сэтгэлээрээ ч тэр ахаас давуу л байх шиг санагдах юм... Гэтэл ах маань миний дэргэд аварга байна. Ах хэчнээн итгэл төгөлдөр маргаж, аливаа зөрчлийг хэчнээн амархан арилгана вэ? Залуу хүнд хижээл хүний атаархдаг зантай анд нөхөрлөл, амраг сэтгэлийн халуун дотно үг мэтийн юм болгоныг дооглож, эвшээж суниаж байгаад, санасандаа хүрэх юм» гэж Александр бодов.

	Александр энэ бүхнийг эргэцүүлэн санаад, ичсэндээ царай нь улайж, үүнээс хойш л биеэ хатуу ажиж яваад, ая нь таармагц ахыгаа давж хариугаа авахаар шийдэж «Хэчнээн хашир туршлага байвч дээрээс заяасан юмыг орлож чадахгүй, ах юу гэж номнож дөвчигнөсөн ч энэ мөчөөс эхлээд түүний хүйтэн цэвдэг бачит зөгнөлийн нэг нь ч биелэхгүй гэдгийг үзүүлээд өгье. Би өөрөө замаа сонгон олж, тэр замаар хулчийлгүй зоригтой тэгшхэн алхална. Би одоо гурван жилийн өмнөтэй адилгүй болжээ. Сэтгэл зүрхний нууцыг нэвтэрхий мэдэж, халуун хүслэнгийн хувирамтгайг таньж, амьдралын нууцыг олж аваад, хэдийгээр зовж шаналсан ч дахин автагдахааргүй үүрд хатуужлаа. Ирээдүйд юу болох нь тодорхой байна, одоо би нялх хүүхэд биш, энэ бие өсөж эрийн цээнд хүрээд жигүүр ургах шиг боллоо, эрмэг зоригтой урагшилъя! Үүнийг ах үзээд, хожим хал үзэж хашир суусан миний өмнө хөөрхий жаал хөвгүүн шиг аашлах ээлж нь болно вий. Ахын өөрийн нь шилж аваад, атаархсандаа ч юм уу, бусдыг уруу татдаг тэр өчүүхэн нэр төр хөөцөлдсөн амьдралаас нь өөр гоц амьдрал жаргал байдгийг үзээд гайхах цаг ирнэ вий. Дахиад нэг ариун сэтгэлээр хүчилбэл тэмцэл дуусна!»

	Александр ингэж бодоод сэтгэл сэргэж, урьдын бясалгадгаас арай нарийн онцгой ертөнцийг дахин бясалган бүтээх болжээ. Эгч нь Петр Иванычийг унтаж байхад юм уу, эзгүй хойгуур бол Александрын тиймэрхүү байдлыг тэтгэн дэмжих бөлгөө.

	Эгч нь Александрын юу хийж оролдож байгааг асуухад их л таашаан сонсож, зохиолынхоо төлөвлөгөөг ярьж өгөх юм уу, эсвэл хааяа зөвлөгөө хүсэх нэрийдлээр магтаж сайшаахыг шаардах болов.

	Лизавета Александровна маргаж мэтгэх нь олон боловч зөвшөөрч сайшаах нь бүр олон ажээ.

	Аливаа хүн эцсийн горьдлогоос зуурахын адил Александр ажилдаа улайн зүтгэж, «Энэ л бүтэхгүй бол цаана нь ус ч үгүй, ургамал ч үгүй нүцгэн тал, хоосон цөл, харанхуй нүх үлдлээ. Тэгвэл амьд яваад яах вэ? Авсанд орсон нь дээр!» гэж эгчдээ хэлдэг болжээ. Ийнхүү эцэх цуцахыг мэдэхгүй ажиллаад байжээ.

	Хааяа унтарсан дурлал нь санагдаж сэтгэл догдлоод ирэхлээр үзгээ шүүрч аваад өрөвдмөөр уянга бичиж орхино. Бас заримдаа саяхан болтол хүнийг үзэн ядаж жигшиж байсан нь санагдаад, уушги зүрх нь сагсайж хор шар нь буцлаад ирэхэд нэг мэдэх нь ээ хэдэн хатуу шүлэг биччихсэн байна. Үүний хамт нэг тууж бодож боловсруулан бичиж эхэлжээ. Тэр туужаа их л эргэцүүлэн бодож, санаа сэтгэлээ зориулж, хүч хөдөлмөр гарган байж хагас жил хэртэй хугацаанд бичив. Эцэстээ тууж нь бэлэн болж, эргэн хянаж хуулан бичээд эгчдээ үзүүлсэнд эгч нь бахдан баярлав.

	Тэр туужийн үйл явдал нь Америкт бус, Тамбовын нэгэн тосгонд болох агаад гарах хүмүүс нь ховч гүтгэгч, худалч элдвийн харгис хатуу эр, сэтгэл хувирамтгай эмс гэх шиг жирийн нэг хүмүүс ажээ. Юм болгон нь зохих ёсоор байр байраа эзэлсэн байжээ.

	— Ma tante! Үүнийг ахад үзүүлэхэд болно байх аа гэж Александрыг өгүүлэхэд эгч нь,

	— Бололгүй дээ. Өө ер нь... түүнд үзүүлэлгүй шууд хэвлүүлэхээр явуулчихсан нь дээр юм биш үү? Цаадах чинь иймэрхүү юмыг дандаа эсэргүүцдэг хүн, бас нэг юм хэлэх байх... Үүнийг чинь томоогүй зан гэж бодох хүн шүү гэсэнд,

	— Үгүй, үзүүлсэн нь дээр. Би таны саналыг дуулж, өөртөө итгэх болсноос хойш хэнээс ч айхгүй байна. Ах үзэг л дээ... гэж Александр хэлжээ.

	Тэгээд үзүүлжээ. Петр Иваныч тэр дэвтрийг харуут баахан хөмсөг зангидаж толгой сэгсрээд,

	— Энэ чинь юу вэ? Та хоёр хамтарч зохиосон юм уу? Яасан их юм бэ, юун жижигхэн бич ээ вэ? Бичих дур аа бас!.. гэсэнд эхнэр нь,

	— Чи толгой сэгсрэхээ азна. Урьдаар чагна. Александр аа, уншаад өг. Петр Иваныч чи үүрэглэж барилгүй анхааралтай чагнаад сүүлд нь хэлэхийгээ хэлээрэй. Өө эрсэн хүн хаанаас ч олно. Чи өршөөж үзээрэй гэсэнд,

	— Өршөөж яах юм бэ, үнэн шударга хэлбэл барав гэж Александрыг нэмж хэлсэнд, Петр Иваныч санаа алдаад,

	— Чагнахаас биш яая гэх вэ? Харин болзох зүйл байна. Нэгдүгээрт, хоолны дараахан уншихгүй шүү. Эс тэгвэл би унтаж орхихгүй гэж батлан хэлэх арга алга. Үүнийг Александр чи өөр дээрээ авч бодох хэрэггүй. Хоолны дараагаар юу уншлаа ч гэсэн миний нойр хүрээд болдоггүй юм. Хоёрдугаарт хэрэгтэй шиг юм болсон байвал би саналаа хэлнэ, тийм биш бол би дуугүй л өнгөрье. Тэгээд та нар дураараа болоорой гэж хэлэв.

	Туужийг уншиж эхэлжээ. Петр Иваныч ганц ч үүрэглэсэнгүй, Александрыг ширтэн анхааралтай чагнаж, нүдээ ч цөөхөн анивчиж, хоёр удаа сайшаан толгой дохижээ.

	Эхнэр нь:

	— За тэр дээ! Би чамд хэлээгүй юу гэж шивгэнэсэнд урдаас нь бас толгой дохижээ.

	Хоёр орой дараалан уншив. Анхны оройн уншлагын дараа Петр Иваныч цаашаа юу юу гарахыг ярихад эхнэр нь гайхаад,

	— Чи яаж мэд ээ вэ? гэж асуусанд,

	— Ядах юу байх вэ? Санаа нь шинэ зүйл биш. Энэ тухай бишгүй олон бичсэн байдаг юм. Уг нь цааш унших хэрэггүй сэн. Александрын зохиолд яаж өрнөснийг нь үзье л дээ гэжээ.

	Маргааш орой нь Александрыг сүүлчийн хуудаснуудаа уншиж байх зуур Петр Иваныч хонх цохиж зарцаа дуудаад,

	— Хувцас бэлтгэ. Александр чи уучлаарай, клубт очиж хөзөр тоглох цагаас хожимдчих гээд яараад байна гэв.

	Александрыг уншиж дуусмагц, Петр Иваныч, Лизавета Александровна Александр хоёрт;

	— За баяртай. Би үүгээр эргэж ирэхгүй гээд шалавхан гарч одохыг завдсанд эхнэр нь,

	— Байз! Байз! Туужийн тухай яагаад юу ч хэлдэггүй юм бэ? гэж хашхирсанд,

	— Юм хэлэхгүй гэж болзсон шүү дээ! гээд явах гэхэд эхнэр нь бас өгүүлрүүн:

	— Зөрүүд зан гаргаж байна. Энэ их зөрүүд хүн шүү, би мэднэ. Александр чи бүү хайхар гэжээ.

	Александр: «Энэ ч ад үзсэнийх! Ах намайг балчигт хутгаж, өөрийнхөө хүрээнд чирч оруулах санаатай байна. Ах хэдийгээр ухаантай түшмэл, үйлдвэрийн эзэн гэвч юу гавих вэ дээ. Би бол зохиолч хүн...» гэж боджээ.

	Эхнэр нь уйлах шахан;

	— Петр Иваныч аа, чи даанч тусгүй байна шүү. Ядаж нэг үг хэлээч. Чи сайшааж толгой дохиж байгаа харагдсан. Тэгэхлээр аятайхан санагдсан байж таарна. Чи зөрүүд зан гаргаад үнэнийг нь хэлэхгүй байна. «Тууж аятайхан санагдсан гэж яаж үнэнийг нь хэлэх юм бэ? Бид чинь их ухаантай улс!» гээд ихэрхэж байгаа биз. Аятайхан болсон байгаа биз дээ, хэлчих гэсэнд,

	— Энэ туужийг үзсэн ч Александр ухаантай хүн гэдэг нь мэдэгдэж байгаа болохоор би толгой дохисон юм. Харин үүнийг бичсэн нь дэмий хэрэг болжээ гэсэнд,

	— Ах аа, иймэрхүү янзаар шүү... гэхэд нь,

	— Чи аан гэж бай. Чи миний үгийг үнэмшихгүй. Хий маргаад юү хийх вэ. Зууч олсон нь дээр. Чи бид хоёр энэ маргааныг бүрмөсөн нэг тийш болгох хэрэгтэй байна. Тэгэхлээр ингэе. Би энэ туужийг өөрөө зохиосон гээд сэтгүүлийн газар ажилтай миний нэг танилд явуулж, юу гэхийг нь үзье. Чи түүнийг танина, үгэнд нь итгэх биз. Тэр туршлагатай хашир хүн гэхэд нь

	— За тэгээд үзье гэж Александр зөвшөөрчээ.

	Петр Иваныч ширээнд сууж, хэдэн мөр юм таталж бичээд Александрт өгчээ.

	Тэр бичгийг үзвээс... 

	 

	«Би өтөлсөн хойноо зохиол оролдох болов. Яая гэх вэ, энэ талаар алдар нэр олохыг дурлаж, галзуураад байна! Тэгээд энд хавсаргасан туужийг зохиосон юм. Үзээд болмоор юм бол сэтгүүлдээ хэвлэнэ үү. Харин шагналыг нь авна шүү. Би хөлсгүй ажил хийх дургүйг та мэднэ. Та гайхаад үнэмшихгүй болов уу? Гэвч би миний нэр овогтой гаргахыг ч зөвшөөрнө. Тэгэхлээр худал хэлээгүй нь ил биз» 

	 

	гэжээ.

	Александр туужийг нь аятай угтаж авна гэж итгээд, хариуг тайван хүлээж суув. Ах нь зурвастаа хөлс мөнгөний тухай дурдсанд баярлаж, «тун зүйтэй болжээ. Ээж маань тариа будаа үнэ хүрэхгүй байна гэж бичсэн байсан. Мөд мөнгө явуулахгүй байх. Тэгэхлээр мянга таван зуугаад рубль олдвол аштай юу» гэж боджээ.

	Гэтэл гурван долоо хоног өнгөрөхөд хариу алга байв. Сүүлд нэг өглөө Петр Иванычид том дугтуй, бичигтэй, авчирч өгсөнд эхнэр өөдөө овтойхон хараад,

	— Тэгнэ ээ тэр! Буцаагаад ирүүлж! гэж хэлжээ.

	Ирсэн бичгийг Петр Иваныч өөрөө ч задалж үзсэнгүй, эхнэр нь үзүүлээч гэж хэчнээн гуйсан боловч үзүүлсэнгүй. Петр Иваныч тэр оройдоо клубт очихоос өмнө дүүгийнхээрээ дайрч орохоор шийджээ.

	Петр Иванычийг очиход үүд хаалга нь задгай, зарц Евсей үүдний өрөөний шалан дээр хөндлөөш тэрийн хэвтээд хурхирч байв. Лаа нь сүрхий шатаж, суурийнхаа хажуугаар урсжээ. Нөгөө тасалгаа руу нь шагайхад харанхуй байв.

	«Ээ, хөдөөгийнхөн!» гэж Петр Иваныч амандаа үглээд, Евсейг түлхчин сэрээж, түүнд хаалга лааг зааж, таягаараа занав. Гурав дахь өрөөнд Александр ширээн дээр гараа дэрлээд бас унтсан байжээ. Өмнө нь дэлгээстэй байгаа цаасыг харвал шүлэг бичсэн байв.

	 

	Хавар шиг сайхан залуу нас минь, эгнэгт одов. 

	Хайр дурлалын шидэт агшин эгнэгт өнгөрөөд, 

	Урсах цус минь халуун илчээр бүлээцэхээ больж, 

	Уг зүрхэнд минь үхсэн юм шиг нам болов.

	Арилж одсон хайр сэтгэлийн оронд би

	Аль хэдийн өөр шүтээнийг тахих болно.

	Тэр шүтээндээ сүсэглэн мөргөнөм би, тэгэвч... 

	 

	гэснийг

	— Өөрөө унтчихжээ! Залхуурахгүй бол залбирч мөргөөд байгаарай, хүү минь! Өөрийнхөө шүлэгт ингэж тарчилж шүү дээ? Өөр ямар яах бил ээ? Өөрөө өөрийгөө хэлсэн байна гэсэнд Александр босож суниагаад,

	— Аа! Та миний зохиолыг эсэргүүцсэн хэвээрээ шив! Ах та яагаад хүний авьяасыг мохоох гэж ингэж мэрийгээд байгаа юм бэ, үнэнээ хэлээч, чухамдаа гэвэл... гэхэд нь,

	— Атаархаад тэр ээ. Бодоод үз л дээ. Чи алдар нэртэй, олонд хүндтэй, аягүй бол үхэшгүй мөнхийн алдартай болно. Би бол харанхуй мунхаг хэвээр үлдээд, өөрийгөө ашигтай ажил хийдэг хүн гэж сэтгэлээ хуурч явах болно. Гэтэл би чинь бас Адуев овогт хүн шүү! Нээрэн гомдолтойёо! Би юу юм бэ? гэхлээр мөрөөрөө номхон явж нэг насыг барахдаа оногдсон ажлаа хийж үүнийг бахархал жаргал болгож явсан хүн. Хөөрхийлөлтэй хувь заяа яа! Намайг үхээд юу ч сэтгэж мэдэхээ больсон хойно зөнч уран хуурын эгшигт чавхдас миний хойноос дуугарахгүй, хэтийн залгамж хойч үеийнхэн намайг дурсахгүй, хорвоо ертөнц даяар миний нэр цуурайтахгүй, төрийн зөвлөх Петр Иваныч Адуев гэдэг нэгэн үтэл хүн байсныг мэдэхгүй. Миний авс хойч үе хүртэл бүтэн үлддэг юм гэхэд авсанд орсон миний сэтгэл тайтгарахгүй. Юутай их ялгаа вэ? Чамайг хүчит жигүүрээ дэлгэн, үүлсийн доогуур элэн хальж явахад би гэдэг хүн чинь чиний дуртай зохиолчийн хэлснээр хүн төрөлхтний их хөдөлмөрт үтэл миний өчүүхэн хувь орсон гэж сэтгэлээ тайтгаруулах юм биз дээ гэсэнд,

	— Боль доо, тэнгэр минь, юуны чинь дуртай зохиолч вэ? Ойр дотнынхноо доромжлохоос өөр юмгүй гэж Александрыг өгүүлэхэд,

	— Уухай, доромжилдог гэв үү? Чи Крыловын зохиолоос өөрийнхөө дүрийг олж үзээд түүнд дургүй болчихсон юм биш биз? А propos2 чиний ирээдүйд мөнхжих алдар чинь миний өвөрт явааг чи мэдэж байна уу? Уг нь энд чиний мөнгө байгаасай гэж би хүсэх сэн. Тэгвэл аштай юу гэхэд нь,

	— Юун алдар вэ? гэсэнд,

	— Яагаа вэ, миний нөгөө бичгийн хариу гэв.

	— Пээ? Аль вэ, нааш нь бушуухан өгөөдхөөч! Юу гэж бичсэн байна? гэж Александрыг дуу алдахад,

	— Уншаагүй. Чи өөрөө унш. Чанга уншаарай! гэсэнд

	— Та тэгээд үзэлгүй тэвчээ юу? гэхэд,

	— Над ямар хамаа байх вэ? гээд,

	— Юу гэсэн үг вэ? Та миний төрсөн авга ах байж даанч сонирхсонгүй юу? Яасан хүйтэн дотортой хүн бэ? Хар амиа боддогийнх байх! гэхэд нь,

	— Тийм болог, би мэтгэхгүй. Ер нь юу бичсэнийг би гадарлаж байна. Май унш! гээд ирсэн бичгийг өгөв.

	Александрыг чанга уншиж эхлэхэд Петр Иваныч таягаар гутлаа тогших зуур чагнав. Зурваст ингэж бичсэн байжээ.

	 

	«Эрхэм хүндэт Петр Иваныч гуай! 

	Та тууж бичсэн гэдэг чинь яасан балай хэрэг вэ? Хэн үнэмших юм бэ! Та, хашир чоно миний толгойг эргүүлэх гээ юу даа! Бурхан зайлуул, хэрэв таны бичсэн үнэн байгаад, та мөр бүр нь нэг алтан зоосоор тогтохгүй үнэтэй хүндэт данс тооцооноос түр зуур үзгээ салгаж, энэ миний өмнө байгаа туужийг зохиосон юм гэлээ гэхэд танай үйлдвэрийн хэврэг шаазан сав чинь энэ зохиолоос хавьгүй бөх бат гэж би хэлэх байна...» 

	 

	гэж уншаад Александрын дуу нь намхрав.

	 

	«Гэвч би таныг ингэж муухай сэрдэхгүй байна» 

	 

	гэж Александр аяархан уншсанд Петр Иваныч хажуугаас нь,

	— Дуулдахгүй байна, чангахан уншаарай гэв.

	Александр намуухан дуугаар үргэлжлүүлэн:

	 

	«Бодвоос та энэ туужийг зохиогчийг ивээдэг болоод миний саналыг мэдэх гэсэн биз ээ. Тэгвэл ийм байна. Зохиогч нь залуу хүн бололтой. Уг нь ухаантай хүн баймаар мөртөө хорвоогийн хүн болгонд хий уурласан байх юм. Хэчнээн хор шартай, ширүүн бич ээ вэ? Урам нь хугарсан хүн байлгүй дээ. Тэнгэр минь! Ийм улс хэдийд байхгүй болох юм бол? Амьдралыг буруу ташаа үзсэний харгайгаар бүтэшгүй хоосон юм мөрөөдөж, авьяас чадваргүй зүйл рүү хий дэмий тэмүүлсээр байгаад хамаг чадлаа бардаг хүн манайд олон байгаа нь хэчнээн харамсалтай вэ? 

	 

	гэж уншаад түр зогсож амьсгаа авав.

	Тэр завсар Петр Иваныч янжуур асааж, утааг нь цагариглуулан үлээж суухдаа царай нь ерийн байдлаар маш тайван харагдав. Александр дуулдахтай үгүйтэй аяархан үргэлжлүүлэн уншсан нь:

	 

	«Биеэ тоож, хоосон мөрөөдөлд автан, ухаан суухаасаа өмнө сэтгэл зүрхний хэргийг сонирхож, улмаар залхуу хойрго болдог нь энэ гэмийн шалтгаан мөн. Шинжлэх ухаан, ажил хөдөлмөр л манай тэнэмэл сул залуучуудыг зөв замд оруулж чадна» 

	 

	гэжээ.

	Петр Иваныч цагаа хараад,

	— Хамаг хэргийг хоёр гуравхан мөрөөр тайлбарлачхаж болох байтал наадах чинь бүхэл ном биччихжээ. Номчирхдог эр ээ бас! Цааш нь унших уу даа? Больё уйтгартай юм байна. Би чамтай жаал ярих гэсэн юм сан... гэхэд,

	— Үгүй, дуустал нь уншъя гэсэнд,

	— За тэгвэл унш даа гэжээ.

	Александр цааш уншсан нь:

	 

	«Сэтгэл санааны чадварын энэхүү гунигт чиглэл нь таны илгээсэн туужийн мөр бүхэнд илэрч байна. Нэгдүгээрт, зохиолч хүн хувийн сонирхол, хүсэлд автаагүй цагт л хэрэгтэй юм бичиж чадна гэдгийг та өөрийн ивээлд байгаа хүнд хэлээрэй. Зохиолч хүн ерөөс амьдрал, хүмүүсийг билгийн нүдээр тайван шинжих ёстой. Эс тэгвэл бусдад огт хүртээлгүй ганц өөрийн биеийг л илэрхийлнэ. Энэ дутагдал уг туужид хүчтэй зонхилж байна. Хоёр дахь, гол нөхцөл гэвэл авьяас хэрэгтэй. Гэтэл энд ул мөр ч алга байна. Зохиогчийн нас залуу, бас аливаа зохиогч биеэ тоомтгой байдгийг бодоод үүнийг өөрт нь хэлсний хэрэггүй биз ээ. Ерөнхийдөө хэл нь зөв цэвэр бөгөөд найруулга сайтай болсон байна...» 

	 

	гэж Александр арай ядан уншиж дуусгахад, Петр Иваныч:

	— Үүнийгээ эрт хэлэхгүй, далан задгай үг дэлгээд! Бусдыг нь чи бид хоёр түүнтэй түүнгүй учрыг нь олно гэв.

	Александрын хамаг бие алдарч, гэнэт тархиа дүйртэл нүдүүлсэн юм шиг булингарт нүдээр хана руу гөлрөн суулаа. 

	Петр Иваныч нөгөө бичгийг нь авч... 

	 

	«Жич хэлэх нь: Та энэ туужийг манай сэтгүүлд заавал хэвлүүлье гэж байгаа бол таны нүүрийг бодоод, хүн бага уншдаг зуны саруудад гаргаж болох юм биз ээ. 

	Харин шан харамж гэж санасны ч хэрэггүй» 

	 

	гэснийг уншаад,

	— За чи яаж байна? гэж асуусанд,

	— Санаснаас тайван байна. Юм болгонд хууртсан хүн шиг санагдаж байна гэж арайхийн хариулсанд,

	— Үгүй, чи өөрийгөө хуурч явсан, өрөөл бусдыг хуурах гэсэн хүн... гэхэд нь Александр тийнхүү эсэргүүцсэнийг үл сонсон.

	— Энэ мөрөөдөл бол ингээд... цаашаа харчихдаг хэрэг үү!.. Юутай гашуун гарз вэ? Хууртсаар байгаад дөжирч орхилоо! Уран бүтээлийн ажил хийх давагдашгүй хүсэл над байдгийн учир нь юу вэ, бүү мэд... гэсэнд,

	— Харин гэм! Хүсэл байвч юм бүтээх чадалгүй бололтой. Би хэлээгүй юу? гэж Петр Иванычийг өгүүлэхэд, Александр сүүрс алдаад, бодлого болж сууснаа гэнэт босон харайж, хамаг шүүгээ шургуулгаа онгичин, хэдэн дэвтэр цаас, өөдөс гаргаж ирээд, камин зуух руу шидэлж эхлэв.

	Петр Иваныч ширээн дээр байсан түрүүчийн шүлгийг түлхэж өгөөд,

	— Үүнийг бүү мартаарай! гэсэнд,

	— Үүнийг ч тийш нь! гэж Александр тачаадан хэлээд, шүлгийг гал руу шидэв. 

	Петр Иваныч ийш тийш харж,

	— Өөр юм үлдээгүй биз? Сайн эрээрэй. Зөв ажлыг нэгмөсөн хийгээд дуусгачих юм сан. Тэр шүүгээн дээр байгаа боодолтой юм юу вэ? гэсэнд Александр авч ирээд,

	— Үүнийг ч тийш нь! Энэ хөдөө аж ахуйн тухай өгүүллүүд байгаа юм гэхэд нь,

	— Бүү түл, бүү түл! Надад аль! Наадах чинь дэмий юм биш гэж Петр Иваныч гар сарвайсан боловч, Александр үл сонсон,

	— Үгүй! Уран зохиолын ариун бүтээл бүтээгүйгээс хойш энгийн хөдөлмөр ч хэрэггүй. Энэ бол эргэлтгүй шийдвэр! гэж хорсон өгүүлээд, боодолтой юмаа гал руу шидэж орхижээ.

	— Дэмий түллээ! гэж Петр Иваныч хэлэх зуур, галд хийчихмээр өөр юм үлдээгүй байгаа гэсэн шиг ширээн доорх хогийн савыг таягаараа хутгаж үзээд,

	— Нөгөө туужийг чинь яадаг бил ээ? Манайд байгаа юм сан гэсэнд,

	— Танд хана цааслах цаас хэрэггүй юу? гэхэд нь

	— Одоо хэрэггүй. Хүн явуулж авчруулах уу? Хөөе Евсей! Ахиад унтжээ. Чиний хувцсыг хамар дороос чинь хулгай аваад явчхуузай. За чи одоохон манайд очоод, миний тасалгааны ширээн дээр байгаа зузаан дэвтрийг Василийгаас асуугаад нааш нь аваад ир гэв.

	Александр шанаагаа тулан зуух руу ширтэж суулаа. Туужийг авчирсанд Александр хагас жил ноцолдож бүтээсэн ажлаа хараад, тээнэгэлзэхийг нь Петр Иваныч ажиглаад,

	— За Александр аа, бушуухан дуусгачих. Тэгээд өөр юм ярья гэсэнд,

	— Үүнийг ч бас тийш нь! гэж Александр цухалдан хашхираад, гал руу шиджээ.

	Түүний шатахыг хоёул харж суухдаа Петр Иваныч бол сэтгэл ханамжтай, Александр бол уйлах шахан харамсаж байжээ. Дээд талын хуудсыг нь хүн гараараа эргүүлэх мэт дэрвэлзэн зах нь хуйларч харласнаа атиран, гэнэт гал авалцаад, бусад хуудас нь дараа дараагаар асаж, тэгснээ жаахан хөвсийн ирээд бөөнөөрөө шатав. Доод талын хуудас нь цайран харагдаж байснаа агшин зуур бас л захаасаа харлан шатаж эхлэв.

	Александр тэр хуудсан дээр «III бүлэг» гэж бичсэнийг уншиж амжаад, тэр бүлэгт юу гардгийг санан харамсаж «Магадгүй, бас...» гэж горьдлого төрөөд, суудлаасаа босож, зохиолынхоо үлдсэн хэсгийг гаргаж авах санаатай хайч шүүрэн авсанд,

	— Байз, би таягаараа түлхвэл дээр. Чи хайчаар хутгах гэж байж гараа түлчихнэ гэж Петр Иваныч хэлээд, тэр дэвтрийг зуухны гүн тийш түлхэж, цог дээр аваачсанд Александр шийдгүй зогсов. Дэвтэр нь зузаан болохоор галд тийм амар автсангүй эхлээд, дороос нь өтгөн хар утаа баагьж, хааяа дөл цухалзаж байхад, бас ч гаргаад авч болмоор санагдаад Александр гараа сунгатал яг тэр агшинд дөл бадран, сандал Петр Иваныч тэр хоёрын царайг гийгүүлж, нэг хормын дараа дэвтэр бүхлээрээ шатаж дуусаад бөөн хар үнс үлдэж, дээгүүр нь хааяа хөх дөл сүүмэлзэв Александр барьж байсан хайчаа чулуудаж орхиод,

	— Бүр өнгөрлөө! гэсэнд

	— Дууслаа! гэж Петр Иваныч даган өгүүлэв.

	— Ёх! Би суларч амарлаа гэж Александрыг хэлэхэд

	— Би чамд өрөөгөө цэвэрлэхэд чинь хоёр дахь удаагаа тусалж байна шүү. Үүнээс хойш дахиад... гэж Петр Иванычийг өгүүлэхэд,

	— Эргэлтгүй! гэсэнд Петр Иваныч дүүгийнхээ мөрөн дээр гараа тавиад,

	— Яамай даа, тэнгэр минь! За Александр аа, одоохон Иван Иванычид бичиг явуулж, хөдөө аж ахуйн бүлэгт гаргах ажил аль гээ. Чи олон балай юм хийсний дараахан халуун сэргэг дээрээ тун цэцэн юм бичиж чадна. Тэр хүн «танай дүү яасан бэ, ийсэн бэ?..» гэж надаас шалгаагаад байдаг болсон гэхэд нь Александр урамгүйхэн толгой сэгсрээд,

	— Чадахгүй дээ. Бүр өнгөрсөн гэсэнд,

	— Чи тэгээд юу хийх юм бэ? гэхэд нь,

	— Юу хийх вэ? Одоохондоо юу ч хийгээгүй байна гэсэнд,

	— Хөдөөгийнхөн л юу ч хийхгүй байж болдог байх даа. Энд бол ... Чи яах гэж хотод ирсэн хүн бэ? Бүү мэд!.. За энэ тухай ярихаа бользноё. Чамаас гуйх юм байна гэхэд нь Александр толгойгоо яаралгүй өргөн, ахыгаа юу хэлэх гээ вэ гэсэн байртай харсанд, ах нь сандлаа дөхүүлж суугаад,

	— Чи миний хоршигч Сурковыг танина шүү дээ? гэсэнд Александр толгой дохив. 

	Петр Иваныч үргэлжлүүлэн,

	— Чи түүнтэй хамт манайд хэдэн удаа хоол идсэн. Тэгэхдээ ямар шиг хүн бэ гэдгийг ажиглаж амжсан юм уу даа? Уг нь цагаан санаатай, даанч хоосон хонгио доо. Түүний гол дутагдал гэвэл эмсэг зантай хүн. Гай болоход овоо зүстэй ягаарсан толигор царайтай, өндөр гоолиг нуруутай, үсээ үргэлж буржийлгачихсан, эелдэг зантай, зураг шиг дэгжин хувцасладаг эр байгаа юм, чи хар аа биз дээ. Тэгээд л хүүхэн бүхнийг өөртөө ухаангүй дуртай байх ёстой юм шиг санадаг өвчтэй амьтан! Уг нь тэр золиг тэгж байсандаа яах вэ, би тоохгүй сэн. Гэтэл нэг гай байна. Өвчин нь хөдлөхөөрөө мөнгө үрээд эхлэх нь тэр. Хүүхэнд бэлэг зэлэг барьж, элдвээр тал засаж, өөрөө ч гоёж гангалаад, тэрэг, морио сольж наймаа хийгээд л ... хоосортлоо үрнэ шүү! Манай эхнэрийг хүртэл эргүүлдэг байсан юм. Тэр үед би театрт юм үзэх билетэд ч хүн явуулах гэж санаа зоволтгүй, Сурков л олоод ирдэг сэн. Морь солих хэрэг болсон ч ямар нэг ховор юм олох хэрэг гарсан ч, олон хүний дундуур чихэлдэх болсон ч, зуслан үзэхээр явах хэрэг гарахад ч тэр, юм болгоныг бүтээдэг алт шиг хүн байж билээ. Хөлсийг нь өгье гэсэн ч тийм тустай хүн олдохгүй. Би зориуд саад хийгээгүй юм. Даанч эхнэр бүүр тээршээгээд байхлаар нь түүнийг хөөж орхисон юм. За ингээд нэг үрэн таран хийгээд ирэхээрээ хүү мөнгө нь хүрэхээ болиод надаас мөнгө гуйдаг юм. Өгөхгүй бол үндсэн хөрөнгөний тухай яриа гаргаж, «Танай үйлдвэр над ямар хэрэг байх вэ? Гар дээр бэлэн мөнгөтэй байх цаг нэг ч үгүй юм!» гэж үглэдэг юм. Таарсан нэг юмтай болж бүтдэг бол ч яах вэ... үгүй шүү, дээгүүр язгууртан авхай нарыг л эргүүлнэ. «Над ариун холбоо хэрэгтэй, би дурлалгүйгээр амьдарч чадахгүй» гэдэг юм. Мөн илжиг шүү. Дөч хүрэх шахаж байж дурлалгүй амьдарч чадахгүй юм гэнэ! гэж хүүрнэхэд нь Александр өөрийнхөө явдлыг санаад гашуун инээмсэглэжээ.

	Петр Иваныч цааш өгүүлрүүн:

	— Худал хэлдэг юм билээ. Юу хөөцөлдөж явдгийг нь би сүүлд мэдсэн. Өөрийгөө «тийм нэг хүнтэй явдаг юм байна, тэр хүүхэнтэй хамт театрт сууж байсан» гэх юм уу, зусланд тийм хүүхэнтэй хоёулхнаа орой болтол сууж байгаа харагдсан. Тийм нэг хүүхэнтэй хүнгүй газар тэрэгтэй ч юм уу, морьтой зугаалж явсан» гэж хэлүүлэх гэж тэгдэг юм билээ. Гэтэл тэр ариун холбоо гэдэг нь золиг гэж! ариун бишээсээ хавьгүй үнэтэй байдаг байна. Тэнэг чинь ийм л юмны төлөө зүтгэж явдаг байна гэсэнд

	— Ах та энэ бүхнийг над юунд ярина вэ? Над ямар хамаатай юм бэ, мэдэхгүй байна гэж Александрыг хэлэхэд,

	— Одоо мэднэ. Саявтар Юлия Павловна Тафаева гэдэг залуу бэлэвсэн хүүхэн гадаадаас энд эргэж ирсэн юм. Тэр бузгай царайлаг хүүхэн. Нөхрийг нь Сурков бид хоёр таньдаг юм сан. Тафаев өөрөө харь газар нас барсан байна. За гадарлаж байна уу? гэсэнд,

	— Гадарлаж байна. Сурков тэр бэлэвсэн хүүхэнд дурласан байх гэхэд нь,

	— Тийм ээ, бүр ухаангүй! Тэгээд өөр? гэсэнд,

	— Өөр үү... мэдэхгүй... гэв.

	— Ээ чааваас! За аан гэж бай! Сурков удахгүй мөнгө хэрэгтэй болно гэж над хоёр гурван удаа хэлсэн юм. Би учрыг нь дор нь гадарласан. Харин салхи хаанаас үлээж байгааг тааж мэдсэнгүй. «Мөнгөөр яах нь вэ?» гэж намайг лавлахад мань эр хулгаж, сүүлд нь Литейнын гудамжинд байр засуулж авах санаатай байна гэж хэллээ. Литейнын гудамжинд юу байдаг сан бил ээ? гэж би бодоод байтал Сурковын шилж авсан газрын чанх урдаас хараад Тафаевынх суудаг нь санаанд орлоо. Урьдчилгаа өгч орхисон байна лээ. Чи л туслахгүй бол бөөн гай болох нь ээ. Одоо гадарлав уу? гэхэд нь Александр туурга, тааз өөд өлийн гөлөлзөж байснаа нүдээ хэд цавчаад ахынхаа урдаас харж дуугүй суув.

	Петр Иваныч, Александрыг хараад жуумалзаж байв. Петр Иваныч угаас бусад хүн ямар нэг юмны учрыг тааж мэдэх ухаан дутаж байгааг ажиглаж, түүнийг нь мэдүүлж мохоох жигтэйхэн дуртай билээ. Тэгээд,

	— Александр чи зохиол бичдэг хүн байж яав аа? гэсэнд

	— Аа, одоо мэдлээ! гээд, — Сурков танаас мөнгө гуйгаад? та өөрөө мөнгөгүй болохоор надаас гэхэд нь Петр Иванычийг инээд алдахад Александр хэлэх гэсэн үгээ дутуу орхиж, ахыгаа гайхан харсанд,

	— Биш ээ, биш! Би мөнгөгүй байх цаг байдаг юм уу? Дуртай цагтаа гуйгаад үзээрэй! Өөр учиртай юм. Тэр бэлэвсэн хүүхэн өнөөх Сурковоор намайг нөхөртэйгөө танил байсныг сануулж хэл өгсөн юм. Намайг очиход тэр хүүхэн гэртээ ирж байгаарай гэхлээр нь би за гэж хүлээж аваад, чамайг дагуулж очно гэсэн. Одоо даанч ойлгоо биз дээ? гэхэд Александр нүдээ бүлтийлгэн,

	— Намайг уу? Аа мөн ... овоо ойлголоо ... гэснээ сүүлийн үгэн дээр түгдэрч зогсоход нь,

	— Чи юу гэж ойлгов? гэж Петр Иванычийг асуухад,

	— Ална гэсэн ч учрыг нь олохгүй нь ээ, ах минь! За байз уу... тэднийх аятайхан айл юм байлгүй... та намайг уйдаад байхлаар миний сэтгэлийг сэргээх гэж... гэхэд нь,

	— Сайхан хэлэв ээ! Би ийм юмны төлөө чамайг айлаар дагуулж явах юм гэнэ! Шөнө ам руу чинь ялаа орно гэж алчуураар таглаж өгөх нь дутаад байх шив! Биш ээ, өөр учиртай юм. Чи тэр Тафаева хүүхнийг өөртөө дурлуулчих гэсэнд Александр улам гайхан хөмсгөө хөдөлгөөд,

	— Ах та тоглож байна уу? Ямар балай юм бэ? гэхэд,

	— Ёстой балай юмыг чи их сүрхий хийдэг мөртөө, жам ёсны энгийн юмыг балай гээд байх! Үүнд балай юм юу байна вэ? Ер нь дурлал гэдэг хэчнээн балай вэ, бодоод үзээч, зүрх хөөрөх, санаархах, нэрэлхэл гээд л ... Өө чамд яриад ч яах вэ. Чи чинь хэнд дурлах нь ерөөл тавилан сэтгэл нийлснээр болдог гэж итгэсэн хэвээр биз дээ? гэсэнд

	— Өршөөгөөрэй. Одоо юунд ч итгэхээ больсон. Харин санааныхаа зоргоор дурлаж, дурлуулж болдог юм уу? гэсэнд

	— Болно. Гэхдээ тэгж чаддаг нь чи биш. Бүү шантар, чамд тийм нарийн ажил даалгахгүй. За чи зүгээр ингэ. Тафаева хүүхнийг эргүүлж, урд хойно нь орж яваад, Сурковтой хоёулхныг нь бүү үлдээгээрэй, за ер нь Сурковын уурыг хүргэж орхи. Үргэлж саад хийж нэг үг хэлэхэд нь чи хоёрыг хэлж, нэг санал гаргасан ч няцаагаад бай. Сэт сэвээгүй мохоож алхах гишгэх бүрд нь даваад байгаарай гэсэнд;

	— Яах гэж тэр вэ? гэхэд

	— Бас ойлгоогүй байна уу? Ийм учиртай юм, дүү минь. Цаадах чинь эхлээд жөтөөрхөж, зэвүү нь хүрсэндээ галзуурах шахна, сүүлдээ хөрж хөндийрнө. Ерөөс соохолзох нь ч амархан хоохолзох нь ч амархан эр шүү. Биеэ тоосон нь дэндүү. За тэгэхлээр Сурковт байр хэрэггүй болж, үндсэн хөрөнгө бүрэн бүтэн үлдэж, үйлдвэрийн маань ажил эрэмбэ журмаараа явна.

	Одоо ойлгов уу? Би Сурковыг тав дахь удаагаа чадаж байгаа нь энэ юм. Урьд би эхнэргүй залуу байхдаа өөрөө ч юм уу, сайн нөхдийнхөө нэгийг явуулж аргалдаг сан гэхэд нь,

	— Би тэр хүүхнийг чинь танихгүй шүү дээ гэж Александр хэлсэнд,

	— Харин танилцуулах гэж лхагва гарагт дагуулж очих гэсэн хэрэг. Лхагва гарагт тэднийд хуучин танил цөөн хүн цуглардаг юм гэв.

	— Тэр хүүхэн Сурковт хариу сэтгэлтэй бол намайг хойно урд нь орохоор ганц Сурков уурлаад зогсохгүй биз дээ? гэж Александрыг хэлэхэд,

	— Ээ хаанаас! Учир мэдэх хүүхэн тэнэг хүнийг танихаараа ялангуяа хүний дэргэд бол нэрэлхээд, тоохоо болино. Хажууд нь илүү ухаантай, цэвэрхэн сайхан өөр эр байвал нөгөөхийгөө удахгүй хаяж орхино. Тэгээд чамайг би шилж авсан хэрэг гэж ахыгаа хэлэхэд Александр мэхэсхийн ёслов. Ах нь үргэлжлүүлэн

	— Сурковоос айх юм байхгүй. Даанч Тафаева тун цөөн хүн урьдаг болохоор Сурков тэрүүхэн тэндээ ганган хээнцэр ухаантай эр гэгдэх нь магадгүй. Эмэгтэйчүүд гадна өнгийг их хардаг юм. Сурков бол хүний сэтгэлд нийлүүлж ая тал засахдаа айхтар эр байгаа юм. Тэгээд хүлцэж тэсвэрлэдэг биз. Тафаева түүнтэй аальгүйтэж байвал цаадах чинь юу яаж... Ухаантай хүүхнүүд хүртэл үнэтэй цэнтэй дэмий юманд дурладаг юм. Харин дэмийрсэн хүнийг тоохоосоо өөр хүнийг тоох нь олон байдаг юм... тэгэхлээр чи ойлгуулаад өг гэсэнд,

	— Сурков тэднийд ганц лхагва гарагт очоод зогсдоггүй байх. Лхагва гарагт саад хийлээ гэхэд бусад өдөр яах вэ? гэсэнд,

	— Юм болгоныг заалгах юм! Чи тэр хүүхэнд аятайхан нялганаж, жаахан дурласан юм шиг аяглаарай, нэг хоёр уулзтал чамайг лхагвад биш, пүрэвт юм уу, баасанд ир гэж урих вий. Тэгэхэд чи улам анхаарал тавиарай. Хожим би тэр хүүхэнд чамайг нээрэн... тийм юм гэсэн байрын үг цухуйлгаж жаахан хүч өгье... Тэр хүүхэн... миний ажигласнаар бол... өр нимгэнтэй... бачимхан дотортой хөөрүү хүн шиг билээ... Бодоход сэтгэл нийлбэл... бас халуун дотно үг ярилцахаас буцахгүй байх... гэхэд нь Александр бодлогошрон,

	— Яаж болох вэ? Би өөрөө дурлавал ч тэр юм биз. Үгүй болохоор... хэрэг бүтэхгүй гэж өгүүлэхэд,

	— Харин бүтнэ гэм. Чи дурлачихвал баашилж чадахаа болиод, цаад хүүхэн чинь мэдэж, Сурков та хоёрын хоёулын чинь толгойг эргүүлнэ. Одоо бол... чи зүгээр Сурковыг л галзууруулаад аль. Түүнийг би арван хуруу шигээ мэднэ. Цаадах чинь хэрэг бүтэлгүй болоод ирэхлээр мөнгө дэмий зарахаа болино. Энэ л над хэрэгтэй байна... Александр минь, энэ надад их чухал ажил шүү. Чи энэ хэргийг бүтээж өгвөл манай үйлдвэр дээр чиний санаанд таарсан хоёр том ваар бий шүү дээ? Тэр чинийх болно, харин өөрөө суурь олж авах биз гэсэнд,

	— Яах нь вэ! Та намайг өөртөө... гэхэд,

	— Чи яалаа гэж зүгээр хөөцөлдөж цагаа үрэх бил ээ? Юу гэсэн үг вэ? Сайхан ваарууд шүү, зүгээр! Одоо чинь хөдөлбөл хөлс, алхвал ацаг гэдэг болсон цаг. Би чамд нэг ажил бүтээж өглөө гэхэд чи бэлэг өгөх юм бол би авна гэсэнд,

	— Хачин даалгавар байна даа! гэж Александр шийдвэргүй дуугарав.

	— Чи үүнийг гүйцэтгэж над тус болохоос татгалзахгүй биз. Би бас чадах юм байвал чамд туслахад бэлэн байна, мөнгө хэрэг болбол над хэлээрэй ... За лхагва гарагт очъё! Энэ намтар нэг юм уу, сайндаа хоёр сар үргэлжилнэ. Хэрэггүй болохоор нь бид чамд хэлэмз, чи хаячхаарай гэсэнд,

	— Тэгье л дээ би бэлэн байна. Даанч хачин юм бүтнэ гэж батлахгүй... Би өөрөө дурлаж чаддаг бол ч яах вэ... тэргүй бол гэхэд нь

	— Дурлаж чадахгүй нь сайн сайн... Дурлачихвал хамаг ажил хөөднө. Бүтнэ гэдгийг би өөрөө баталъя. За баяртай! гээд Петр Иваныч явжээ.

	Александр камин зуухны дэргэд, сэтгэлд дотно үнсийг ширтэн удтал суув.

	Петр Иванычийг гэртээ ирэхэд эхнэр нь Александр яав, тууж нь юу болов, дахиад зохиол бичих үү? гэж шалгаасанд

	— Бичихгүй. Би тэр өвчнийг нь бүрмөсөн эдгээж орхисон гэж Петр Иваныч хариулаад туужтай хамт ирсэн захидлын агуулгын тухай Александртай хамт бүх зохиолыг нь шатаасан тухай эхнэртээ хүүрнэсэнд,

	— Петр Иваныч, чи яасан өрөвдөх сэтгэлгүй хүн бэ? Эсвэл юу ч барьсан олигтой хийж чаддаггүй юм уу? гэхэд нь,

	— Чи Александрыг цаас цоохорлодог болгосон нь сайн хэрэг байх аа! Александр авьяастай юм уу даа? гэсэнд,

	— Үгүй гэхэд нь Петр Иваныч эхнэрийгээ гайхан хараад,

	— Тэгвэл чи яах гэж? гэсэнд,

	— Чи ойлгохгүй, учрыг нь тааварлахгүй л байна уу? гэж Лизавета Александровна асуув.

	Петр Иваныч дуугарсангүй, Александртай ярилцсанаа өөрийн эрхгүй санаад, эхнэрийнхээ өөдөөс харж,

	— Ойлгож ядах юу байх вэ? Маш тодорхой байна! гэсэнд,

	— Юу вэ дээ? Хэлээдэх! гэхэд нь

	— Чи... Чи... Александрыг өөрийнхөө чаддагаар арай зөөлхөн сургах гээ биз... гэсэнд,

	— Ухаантай хүн байж учрыг нь мэддэггүй байна шүү! Александр энэ завсар яагаад үргэлж хөгжилтэй, эрүүл саруул, бараг жаргалтай явав? гэвэл, горьдлого тасраагүй болоод тэр. Би тэр горьдлогыг нь дэмжсэн юм. Одоо мэдэв үү? гэхэд нь,

	— Тэгэхлээр чи түүнийг үргэлж хуурч байсан хэрэг үү? гэсэнд,

	— Тэглээ гээд буруутаагүй байх аа. Гэтэл чи юу хийв? Александрыг огт өрөвдөлгүй эцсийн горьдлогыг нь тасалж орхисон байна гэхэд,

	— Хаанаас! Дахиад бишгүй олон тэнэглэнэ вий гэсэнд

	— Одоо цаадах чинь юу хийх вэ? Бас л уруу царайлаад явах болов уу? гэхэд нь,

	— Үгүй, тэгэх завгүй болсон. Би түүнд ажил өгсөн гэсэнд

	— Юу вэ? Бас л төмсний тухай орчуулга өг өө юу? Хөөрөлхөг, аагтай залуу хүн түүнийг чинь сонирхох уу даа? Чи толгой л ажиллаж байвал болдог шиг санах юм гэхэд,

	— Төмсний тухай юм биш ээ, хонгор минь. Манай үйлдвэрт хамаатай ажил гэжээ.

	
III

	Лхагва гарагт Юлия Павловныд арван дөрөв-таван зочин цугларчээ. Дөрвөн залуу хатагтай, эзэгтэйн гадаадад танилцсан сахалтай хоёр харийн хүн, нэг цэргийн дарга, энэ хэд нэг дор бөөгнөрсөн байв.

	Тэднээс зайдуухан газар хамар дороо хоёр хэсэг бөөн буурал үстэй, петлиц дээрээ олон тууз бүхий, цэргээс огцорсон бололтой нэг өвгөн шатан дээр суугаад нэг хижээл эртэй татвар гувчуурын тухай ярьж байв.

	Нөгөө тасалгаанд нэг эмгэн хоёр эртэй хөзөр тоглож, нэг маш залуу бүсгүй төгөлдөр баян хуурын дэргэд сууж өөр бас нэг залуу бүсгүй нэг оюутантай юм ярьж байлаа.

	Ах дүү Адуевтан ирлээ. Айлд орохдоо Петр Иваныч шиг намбатай талбиун сайхан хүн ховор билээ. Хойноос нь Александр биеэ барьсан байдалтай дагаж яваа харагдав.

	Ах дүү хоёр хэчнээн эрс ялгаатай вэ? Ах нь өндөр гоолиг нуруутай, махлаг зузаан, эрүүл чийрэг биетэй, эрэмгий харц төрхтэй ажээ. Гэвч Петр Иванычийн нэг ч харц, нэг ч хөдөлгөөн, нэг ч үгнээс занг нь таньж мэдэх аргагүй, юм бүхнээ язгууртны ёсорхог байдал, биеэ эзэмдэх уран чадлаар далдалсан гэмээр ажээ. Хөдлөх, харахыгаа ч бодож боловсруулдаг юм уу! гэмээр сэтгэлийнхээ догдлолыг ухааны хүчээр дарж, зүрхнийхээ лугшилтыг ч дураараа захирч чаддаг байрын хэнэггүй цайвар царайтай ажээ.

	Александр бол харваас булбарай, сул биетэй, хувьсамтгай царайтай, залхуурсан юм уу, алжаасан байдалтай эв дүйгүй хөдөлгөөнтэй, зүрх сэтгэлд нь ямар сэрэл түгшиж, толгойд нь ямар бодол эргэлдэж байгааг илтгэсэн эелдэг харцтай дунд зэргийн нуруутай, туранхай хүн юм. Царай нь цайвар боловч Петр Иванычийнх шиг төрөлхийн цайвар биш, үргэлж сэтгэл тавгүй байдгийн харгай ажээ. Ахыгаа бодвол толгойн үс шингэн, хууз байхгүй агаад, санчиг, дагз руугаа сул унжсан торгомсог зөөлөн цайвардуу өнгийн долгиотсон үстэй ажээ.

	Ах нь дүү хөвгүүнээ танилцуулаад,

	— Манай найз Сурков байхгүй юу? Таныг мартчихжээ? гэсэнд гэрийн эзэгтэй,

	— Мартаагүй ээ! Манайхаар ирдэгт нь би их баярладаг юм. Би талийгаач нөхрийнхөө танил талынхнаас бусад хүнийг гэртээ бараг урьдаггүй шүү гэхэд нь

	— Сурков тэгээд хаана байна? гэсэнд,

	— Одоо ирнэ. Сурков байна аа, үеэл дүү бид хоёрт маргаашийн жүжгийн билет заавал олж ирнэ гэж ам алдаад явсан. Тэгтэл билет олдох арга байхгүй гэж ярилцах юм... гэхэд нь

	— Олоод ирнэ вий, би баталъя. Энэ талаар сод хүн байгаа юм. Танил тал, нэр сүр алин нь ч тус болохгүй үед надад Сурков билет олж өгдөг юм. Хаанаас ямар үнэтэй олж авдаг нь түүний нууц гэж Петр Иваныч өгүүлэв.

	Сурков ч ирлээ. Өмссөн зүүсэн нь шив шинэхэн агаад хувцасны нугалаас аар саар бүхэн нь хэнээс ч содон хээнцэр дэгжин үзэгдэх гэж санаархсаныг эрс тод харуулах ажээ. Ухаан нь гангачуул задгай энгэртэй фрак өмсдөг байвал Сурков бүүр дэндүүлээд, далавчаа дэрвийлгэсэн хар хэрээ шиг юм навсганаж явах нь тэр. Хэвтээ захтай цамц өмсдөг байвал Сурков фрак өмсөөд яваа нь араасаа баригдаад мултрах гэж зүтгэж байгаа хулгайч луйварчин шиг харагдах жишээтэй. Тэр, оёдолчиндоо өөрөө зааж өгч хувцас оёулдаг байна. Сурков тэр өдөр Тафаевынд ирэхдээ хүзүүнийхээ ороолтыг бороохойн чинээ сүлбээрээр сүлбэсэн байна.

	— За яав, олж ирэв үү? гэж тал талаас нь асуусанд Сурков хариу хэлэх гэснээ гэнэт больж, Адуев дүү хөвгүүнтэйгээ ирснийг хараад гайхаж хоцров.

	— Муугаа зөгнөж л дээ! Пээ таягтай явах чив, юу сан бил ээ? гэж Петр Иваныч дүү хөвгүүндээ шивгэнээд,

	— Энэ чинь юу вэ? гэж Сурковоос таягийг нь зааж асуухад,

	— Эртүүр тэрэгнээс буухдаа... халтирч ойчоод, одоо жаахан доголоод байна гэж Сурков хэлээд, хоолойгоо засав.

	Петр Иваныч Александрт:

	— Худлаа! Таягийн нь бариул алтаар хийсэн арслангийн толгой байна, харав уу? Уржигдар энэ таягийг Барбьегээс зургаан зуун рублиэр авсан гэж надад сайрхаж байсан юм. Одоо гайхуулж яваа нь энэ. Иймэрхүү л аргаар хөдөлдөг хүн дээ. Үзэлцэж байгаад, энэ байрнаас нь хөөж орхиорой гэж шивгэнээд, эсрэг этгээдэд байгаа байшингийн цонхыг зааж өгөөд, — Хоёр ваар чинийх болно гэдгийг санаад урамтай байгаарай гэж нэмж өгүүлэв.

	Сурков Тафаевын дэргэд ёсорхог сүртэй явж очоод: 

	— Маргаашийн жүжиг үзэх билет бий юу? гэхэд нь, 

	— Байхгүй гэсэнд

	— Хүлээн авч соёрхоно уу? гээд, «Ухаантын гаслан» гэдэг жүжгийн Загорецкийн хариултыг гүйцэд уншжээ.

	Цэргийн дарга жуумалзан, сахал нь сэрвэлзэж байгаа харагдав. Петр Иваныч, дүү хөвгүүнээ нүдний булангаар харж, Юлия Павловна ичсэндээ царай нь улайгаад Петр Иванычийг хамт үзье гэж урихад нь,

	— Их баярлалаа. Даанч би маргааш театрт эхнэрээ манах ажилтай. Та миний оронд энэ залуу хүнтэй хамт үзнэ үү гээд Александрыг заав.

	— Би дүүг чинь бас урих гэсэн юм. Бид ердөө гурвуулхнаа. Би үеэл дүүтэйгээ гэж Тафаевыг хэлэхэд нь Петр Иваныч:

	— Энэ залуу намайг ч орлож чадна, хэрэг дээр тулбал энэ саваагүй эрийг ч орлож чадна вий гэж Сурковыг зааж өгүүлээд, Тафаевын чихэнд нэг юм шивгэнэж эхэлсэнд тэр хүүхэн Александрыг хоёр гурвантаа хулгай нүдээрээ хараад инээмсэглэв. 

	Сурков,

	— Баярлалаа. Уг нь ингэж олуулахыгаа билет байхгүй байхад хэлсэн бол зүгээр байжээ. Тэгвэл намайг хэн орлохыг нь үзэх юм сан гэсэнд эзэгтэй яаран:

	— Ай, би танд их баярлаж байна шүү. Таныг өөрөө дор суудалтай болохоор чинь лоожид уриагүй юм. Та... ялангуяа бүжгэн жүжгийг тайзанд ойроос үзэх гэх биз... дээ гэсэнд,

	— Үгүй үгүй, тэгж бүү бодоорой. Таны дэргэдэх суудлаа яасан ч солихгүй гэж Сурков зүтгэсэнд,

	— Хүнд амлачихсан шүү гэхэд

	— Юу? Хэнд? гэсэнд,

	— Ноён Ренед гээд, сахалт хоёрын нэгийг заасанд цаадах нь:

	— Oui, madame m'a fait cet honneur3... гэж яаран бувтнав.

	Сурков амаа ангайлган өөдөөс нь ширтсэнээ Тафаевт,

	— Би энэ хүнтэй суудлаа сольё гэсэнд

	— Хэлээд үз л дээ гэжээ.

	Гэтэл цаад сахалт нь халгаасангүй.

	Сурков Александрыг хялалзахын хамт Петр Иванычид

	— Та намайг гялайлгах шив. Энэ ч таны хийсэн ажил гэсэнд

	— Гялайлгасан юмгүй. Ер нь миний лоожид суухгүй юу? Эхнэр бид хоёр хоёулхнаа. Чи ойрд манай эхнэртэй уулзаагүй. Жаал эргүүлэхгүй юу гэсэнд Сурков бухимдан зүс буруулав.

	Петр Иваныч сэмхэн яваад өгчээ. Юлия, Александрыг дэргэдээ суулгаад бүтэн цаг ярилцлаа. Сурков тэр ярианд хэдэн удаа хөндлөнгөөс эвгүй орж, бүжгэн жүжгийн тухай нэг юм ярьтал урдаас нь тийм гэж хэлэх ёстой юмыг үгүй гэж үгүй гэх ёстой юмыг тийм гэж хариулж байв. Түүний яриаг хайхрахгүй байгаа нь илт байв. Тэгэхлээр нь гэнэт өнөө өглөө зуун наян ширхэг эмгэн хумс идсэн гэж онгирсонд, ядаж хүн гэж тоож харсангүй. Бас хэдэн ерөнхий үг хэлсэн боловч гоц нэмэр болохгүйг мэдээд, малгайгаа шүүрэн авч Юлийн дэргэдүүр эргэлдэн, дургүй нь хүрээд явах гэж байгаагаа мэдүүлэхийг оролдов. Гэтэл Юлия анзаарсангүй.

	Сурков эцэстээ уураа дарж ядан:

	— Би явлаа. Баяртай! гэж сүртэй хэлэв.

	— Явах нь уу? Маргааш бидний лоожид ганц минут шагайж нүүр хайрлаарай гэж Юлияг өгүүлэхэд

	— Яасан муу санаатай юм бэ? Таны дэргэд сууж байвал шамбалын орныг тоохгүй гэдгийг мэдсээр байж гэсэнд,

	— Театрынх юм бол үнэмшиж байна гэжээ.

	Сурков Юлийн хэлсэн ялдамхан үгэнд тайтгарч уур нь гараад явмааргүй санагдсан боловч ёсолж мэхэлзэхийг нь хүн болгон харсан болохоор арга буюу явах болж, эзнээ дагах гээд хөөгдөж буцсан нохой шиг эргэн эргэн харсаар гарчээ.

	Юлия Павловна хорин гурав - дөрвөн настай, түүнийг бачимхан дотортой хөөрүү байх гэж Петр Иванычийн таасан нь үнэхээр оножээ. Гэсэн ч энэ нь маш аятайхан ухаантай, тохилог хүүхэн байхад нь саад болсонгүй. Даанч ихэнх хөөрүү өвчтэй эмэгтэйчүүдийн адил аймхай, мөрөөсөнгүй, эмзэг, өр нимгэнтэй хүн юм. Царайн төрх булбарай нарийн бөгөөд учир шалтгаангүй буюу эсвэл хөөрүүгийн харгайгаар ч гэх юм уу даа, их төлөв уйтгарласан, ямагт бодлогоширсон дөлгөөн харцтай ажээ.

	Тэр хүүхэн энэ ертөнцийн амьдралыг нэг их таашаан үздэггүй агаад амьд яваагийнхаа учрыг эргэцүүлэн бодож, өөрийгөө энэ хорвоод илүүдсэн хүн гэж үздэг байжээ. Тэгсэн мөртөө дэргэд нь үхэл хагацлын тухай санамсаргүй ч атугай дурсахад царай нь зэвхийрээд явчихыг яана гээч. Амьдралын саруул сайхан тал түүний нүдэнд үл өртөнө. Цэцэрлэг төгөл модоор зугаалахдаа өтгөн навчит моддын доогуур аль сүүдэртэй газрыг бараадан явж, байгалийн гуа үзэмжийг үл анзаарна. Театрт очтол дандаа драм үзэж хааяахан инээдэмт жүжиг үзэх бөгөөд алиа хошин жүжгийг хэзээ ч үл үзнэ. Хөгжилтэй дууны ая санамсаргүй сонсогдвол чихээ ч таглан хошин үг дуулавч үл инээмсэглэнэ.

	Зарим үе түүний царай дуниаран мансуурсан төлөвтэй байх агаад тэгэхдээ өвдөж шаналсандаа биш, жаргалдаа ташуурсан юм уу гэмээр байдаг. Ямар нэг хорхой хүрмээр мөрөөдлөө дарж ядан амь тэмцэж, зүдэрч байдаг бололтой. Тэгж тэмцсэний дараа нэг хэсэг уйтгарлан дуугаа хурааж байснаа гэнэт тийм гэхийн тэмдэггүй баяр баясгалантай болох авч хуучин зангаа тавьдаггүй билээ. Түүнийг баярлуулсан юм бусад хүнийг баярлуулж чадахгүй. Зүрх хөөрдгийн харгай тэр ээ! Энэ хүүхнүүдийн үгийг чагнавал юу эс гэнэ вэ? Хувь заяа талархал, тийм гэхийн тэмдэггүй тэмүүлэл, жигтэй гуниг, тоймгүй хүсэл гэх шиг элдвийн юм яриад эцэст нь шүүрс алдана...

	Александрыг явахад нь Тафаева:

	— Та намайг айхтар таньжээ. Эрчүүд, манай талийгаач нөхөр ч гэсэн миний занг сайн таньж чадаагүй юм шүү гэж өгүүлжээ.

	Александр өөрөө бараг тийм зантай байсан болохоор тэр ээ. Тэгээд ч дассан газраа олсон биз ээ.

	Юлия Павловна:

	— Баяртай! гэж Александртай гар барилцаад, — Та одоо ахаараа хөтлүүлэлгүй манайхыг олоод ирж дөнгөх биз дээ гэж нэмэн өгүүлжээ. 

	Өвөл болов. Александр баасан гарагт гол төлөв ахындаа ирж хоол иддэг байснаа дөрвөн долоо хоног өнгөрөхөд ганц ч үзэгдсэнгүй. Лизавета Александровна бухимдаж Петр Иваныч хагас цаг дэмий хүлээлгэлээ гэж үглэх болжээ.

	Гэтэл тэр засвар Александр зүгээр суусангүй, ахынхаа даалгаврыг биелүүлж явсан юм санж. Сурков Тафаевынд очихоо аль хэдийн болиод, бид хоёрын холбоо тасарсан гэж газар сайгүй зарласан байжээ. Александр нэг өдөр, пүрэв гараг юм санж, гэртээ иртэл ширээн дээр нь хоёр ваар, нэг зурвастай байв. Петр Иваныч Александрыг найрсгаар хичээн тус болсонд нь талархаад, маргааш нь хуучин заншлаараа ирж хоол идээрэй гэж урьжээ. Александрын санаж төлөвлөсөнд энэ урилга саад болсон бололтой, яая даа гэж бодлогошров. Юу ч атугай маргааш нь Петр Иванычийнд хоолноос нэг цагийн өмнө очтол ах эгч хоёр нь ам булаалдан,

	— Чи юу бол оо вэ? Ойрдоо огт үзэгдэхгүй яагаа вэ? Биднийг мартаж орхио юу? гэж шалгаав. Петр Иваныч үргэлжлүүлэн.

	— За гялайлгалаа! «Чадахгүй, чадахгүй» гэж нэрэлхээд байсан хүн чинь санаснаас илүү догь гээч. Би чамтай эртнээс уулзах гэж хөөцөлдөөд, чи чинь олдохгүй юм. За их баярлалаа. Хоёр ваарыг бүрэн бүтэн авсан биз? гэсэнд,

	— Авсан, буцаагаад явуулна гэхэд нь

	— Яах нь вэ? Үгүй, тэр хоёр ваар зүй ёсоор чинийх болсон гэхэд,

	— Үгүй! Би энэ бэлгийг авахгүй гэж эрс хэлсэнд,

	— За өөрөө мэд! Эхнэрт тэр хоёр ваар аятайхан санагдсан юм, аваг гэжээ. 

	Лизавета Александровна ёжтойхон инээмсэглээд

	— Александр, чамайг энэ талаар ийм нарийн чадамгай хүн гэж би мэдээгүй шүү. Надад ганц ч үг цухуйлгахгүй гэж өгүүлсэнд, Александр баахан ичиж:

	— Ах л байхгүй юу, надад ер хамаагүй, ах өөрөө зааж өгсөн юм гэсэнд,

	— Тийм, тийм, чи дуулж бай. Александр өөрөө чаддаггүй гээд, байгаа. Тэгсэн мөртөө энэ хэргийг яаж бүтээсэн гээч. Бүр гялайлаа! Өнөөх тэнэг Сурков маань галзуурах шахсан. Бүр инээд хүргэж орхисон шүү. Хоёр долоо хоногийн өмнө над дээр өөрийн ухаантай ухаангүй давхиж ирэхэд би учрыг мэдсэн хэр нь юу ч мэдээгүй царай гаргаад: «Аа чи юу? Сонин сайхан юу байна?» гэлээ. Мань хүн наанаа тайван дүр үзүүлэх гээд... цаанаа уйлах шахаад, «Сайнаа алд, би танд муу үг дуулгах гэж ирлээ» гэж хэлэхэд нь би гайхсан дүр гаргаад «Юү болоо вэ?» гэж асуусан чинь «Танай дүүгийн тухай» гэнэ. Тэгэхлээр «Хүүе, яагаа вэ? Чи юунд намайг айлгаад байна вэ, бушуухан хэлээд аль!» гэсэн чинь мань хүн амгалан дүрээ алдаж, хашхичиж, галзуурч гарлаа. Ярих ч аргагүй шүлсээ үсчүүлээд байхаар нь би сандалтайгаа ухарч суулаа. «Та өөрөө дүүгээ ажил хийхгүй байна гэж хэлдэг байсан мөртөө өөрөө зүгээр сууж сургаж байна» гэхэд нь «Би юу даа?» гэсэн чинь «Тийм та! Түүнийг Julie-тэй хэн танилцуулсан бил ээ?» гэж байна. Мань эр эмэгтэй хүнтэй танилцсаныхаа маргаашаас эхлээд чи, би гэлцдэг юм шүү. Ямар гай бол оо вэ? гэж би асуусан чинь «Танай дүү тэднийд өглөөнөөс үдэш болтол суудаг болсон гай байна... гэж байна гэсэнд Александрын царай гэнэт улайв.

	Петр Иваныч дүүгээ ажиглах завсар үргэлжлүүлэн, 

	— Хорондоо худал залж байгааг нь хараач, хөөе. Александр хаанаас тэнд өглөөнөөс үдэш болтол суух бил ээ? гэж би бодно. Би чамайг тэг гэж гуйгаагүй, тийм ээ? гээд үгээ тасалж, дүүгээ хэнэггүй тайван харсан нь Александрыг галаар цоргих шиг санагдав.

	— Би нээрээ хааяа тэднийхээр ордог гэж Александр бувтнасанд ах нь,

	— Хааяа гэдэг өөр хэрэг. Би ч чамайг хааяа орж байгаарай гэснээс өдөр болгон гээгүй. Сурковын худал хэлж байгааг би мэдсэн юм. Тафаевагийнд өдөр болгон очоод юу хийх билээ дээ, уйдаж үхнэ байх гэсэнд

	— Үгүй ээ! Тэр их ухаантай... хүмүүжил сайтай... хөгжимд дуртай хүүхэн байгаа юм гэж Александр үгээ таслан эв хавгүй хэлээд, нүдээ загатнаагүй байхад маажиж, зүүн санчгаа нэг илээд, алчуур гаргаж амаа арчив.

	Лизавета Александровна түүнийг хулгай нүдээр ажиглаж байснаа цонх руу буруу харж жуумалзан инээмсэглэв. 

	Петр Иваныч өгүүлрүүн:

	— За чи уйдаагүй бол яамай! Би чамд бөөн төвөг удаж орхив уу гэж айж байсан юм. Би тэгээд Сурковт «Дүүгийн минь төлөө ингэж анхаарсанд чинь тун их баярлалаа... харин чи баахан дэндүүлж байгаа юм биш биз? Уг нь гайгүй л хэрэг сэнж...» гэж хэлсэн чинь урдаас: «Юу гайгүй гэж! Дүү чинь юу ч хийхгүй байна. Залуу хүн ажил хийх ёстой...» гэж хашхирлаа. «Тэр ч бас гайгүй. Ер нь чамд ямар хүртээлтэй бил ээ?» гэсэн чинь «Юу ямар хүртээлтэй вэ гэж! Дүү чинь миний өөдөөс элдвийн заль хэрэглэж байна...» гэхэд нь «Өө, тийм гай бол оо вий» гэж би даажигналаа. Мань эр: «Танай дүү Юлияд намайг юу гэж муу хэлснийг бүү мэд... Юлия надаас бүүр хөндийрч орхисон. Би танай тэр шар завжтыг залхаана даа?» гэж байна. Уучлаарай, би Сурковын хэлснийг хэлж байна. «Тэр жаал яаж намайг дийлэх вэ? Гүтгэж муучилсны хүчинд л тэр. Та дүүгээ сургах биз дээ...» гэхэд нь «Загнана аа, заавал загнана. Харин чи үнэн хэлж байгаа биз дээ? Манай дүүд яагаад дургүйцэх болов?» гэж би асуулаа, Александр чи тэр хүүхэнд цэцэг аваачиж өгсөн юм уу даа, хаашаа юм? гээд, Петр Иваныч хариу хүлээзнэсэн янзтай дахин зогссонд Александр дуугарсангүй. Петр Иваныч үргэлжлүүлэн: Сурков «Юу худал гэж! Танай дүү яах гэж Юлияд өдөр болгон баглаа цэцэг аваачиж өгдөг юм бэ? Одоо өвөл цаг... өдийд цэцэг ямар үнэтэй байдаг бил ээ?.. Тэр цэцгийн учрыг би мэднэ» гэж байна. Би дотроо бодож суулаа: «Өөрийн хүн гэдэг ч ондоо юм даа. Төрлийн сүлбээ гэдэг хоосон эд биш байна. Харь элэгтэй хүнд бол ингэхгүй дэг» гэж бодоод, Сурковт «Өдөр болгон гэдэг чинь үнэн юм биз дээ? Байз, би өөрөөс нь асууя. Чи лав худал хэлж байгаа байх» гэсэн. Сурков худал хэлсэн байж таарна. Тийм үү? Чи уг нь тэгмээргүй сэн... гэв.

	Александр болдог сон бол газрын гаваар орчихмоор байв. Петр Иваныч түүний нүд рүү хайр найргүй ширтэн хариу хүлээгээд байхлаар Александр харцыг нь даалгүй нүд далдираад,

	— Би... нээрээ, хааяа... цэцэг аваачиж өгдөг юм гэхэд нь

	— За бас хааяа юм байж. Өдөр болгон аваачиж өгвөл үнэндээ их гарзтай шүү. Чи ер нь хэдий хэрийн мөнгө зарснаа надад хэлээрэй. Миний төлөө чамайг мөнгө үрээсэй гэж би бодохгүй. Хөөцөлдөж өгсөн чинь болоо. За тэгээд Сурков зөндөө дэмий юм донгоссон шүү. «Тэр хоёр дандаа хүний хөл сийрэг газраар явган ч юм уу, морь тэргээр зугаалдаг юм» гэж байна лээ гэв.

	Александр энэ үгийг дуулаад баахан бантаж, сандал дороос хөлөө гаргаж тэнийлгэснээ дахин атийв. 

	Ах нь үргэлжлүүлэн,

	— Би эргэлзэж толгой сэгсрээд, «Хаанаас өдөр болгон зугаалах вэ?» гэсэн чинь «Хүнээс асуу л даа...» гэж байна. «Би өөрөөс нь асууя» гэж хэлсэн. Сурков худлаа хэл ээ биз дээ? гэхэд нь,

	— Би нээрээ хэдэн удаа... зугаалсан.., гэсэнд,

	— Өдөр болгон биш байх нь ээ. Би өдөр болгон гэж гуйгаагүй. Сурковын худал хэлж байгааг мэдсэн юм. Тэгээд «За, нэг их сүйд болох юу байгаа юм бэ? Тафаева бэлэвсэн хүүхэн, ойр дотнын эр хүн байх биш. Манай Александр томоотой. Чам шиг саваагүй хүн биш. Тэгээд Александрыг дагуулж байгаа юм. Ганцаар явалтай биш дээ» гэсэн чинь Сурков ер хавьтуулсангүй. «Үгүй, намайг маллаж чадахгүй. Би мэдэж байна. Танай дүү чинь Юлиятай дандаа театрт хамт очдог. Би л заримдаа үйлээ үзэж хөөцөлдөж явж билет олдог юм. Гэтэл дүү чинь Юлиятай хамт үзэж орхидог» гэж байна лээ. Үүнийг би дуулаад тэсэж чадсангүй инээд алдсан. «Чамайг тэгж л байвал таарна, больж хуна» гэж бодож суулаа. Ай даа, Александр чи сайн дүү юм. Даанч миний төлөө ингэж зүтгэсэнд чинь сэтгэл зовмоор байна гэж ярив.

	Александр тамаа эдэлж, духнаас нь бөөн бөөн хөлс дуслан, ахынхаа ярьсныг арай ядан чагнаж, ах эгч хоёрынхоо нүүрийг харж чадахгүй суув.

	Лизавета Александровна түүнийг өрөвдөөд, нөхрийгөө харж, дүү хөвгүүнээ зовоолоо гэж зэмлэн толгой сэгсэрсэн боловч Петр Иваныч хайхарсангүй үргэлжлүүлэн,

	— Сурков жөтөөрхөхдөө чамайг Тафаевад ухаангүй дурласан юм шиг хэлж байна лээ. Тэгэхэд би «Тэр ч ёстой худлаа даа. Александр дахин дурламааргүй болтлоо элдвийг үзсэн хүн. Эмэгтэй хүнийг нэвтэрхий мэдэж, жигшдэг юм...» гэж хэлсэн. Зөв биз дээ? гэсэнд Александр доош харсан хэвээр толгой дохив.

	Лизавета Александровна түүний өмнөөс зовж, яриаг дүйвүүлэх санаатай,

	— Петр Иваныч аа? гэсэнд,

	— Аан? Юу гээ вэ? гэхэд нь,

	— Түрүүн Лукьяновынхоос хүн ирж захиа авчирч өгсөн шүү! гэхэд,

	— Мэднэ, мэднэ. За би юу гээд зогслоо? гэсэнд,

	— Петр Иваныч чи дахиад цэцэг рүү минь тамхины үнс хийгээд байна. Яаж байгаа нь энэ вэ? гэхэд,

	— Зүгээр, зүгээр. Ургамлын ургахад үнс тустай юм гэнэ лээ... За байз, би юу хэлэх гэж байлаа? гэсэнд,

	— Хүүе Петр Иваныч аа, хоолоо идэх юм биш үү? гэхэд нь,

	— Тэгье, өг гэж хэл. Хоол гэснээс Сурковын хэлэх нь Александр чамайг Тафаевынд өдөр болгон хоол иддэг, тэгээд баасан гарагт ч манайхаар ирэхгүй байгаа юм, ер нь өдөржин хоёул хамт байдаг... энээ тэрээ гээд зөндөө худал донгосож байна лээ. Би сүүлдээ залхаж орхиод, хөөгөөд гаргасан. Өнөөдөр баасан гараг, чи биеэр ирээд байна, тэгэхлээр Сурковын худал хэлсэн нь ил байна гэв.

	Александр хөлөө сэлгэж ачаад, толгойгоо зүүн мөр лүүгээ гудайлгав. 

	Петр Иваныч бас л,

	— Би чамд тун их баярлаж байна. Нөхөр журмын хувьд ч бай, хамаатан садны хувьд ч бай, надад их тус боллоо. Сурков юм олохгүйгээ мэдээд эргэж ухарсан. «Тэр хүүхэн намайг хойноосоо сүүрс алдана гэж санаж байгаа бол эндүүрч дээ. Би уг нь өөд өөдөөсөө харсан цонхтой байшин бариулах гэж бодсон юм. Ер нь их сайхан юм санаж, тэр хүүхнийг санаанд нь багтмааргүй жаргуулах гэж байсан юм. Намайг биедээ дасгаж чадсан бол суухаас ч буцахгүй байсан юм. Одоо ч бүр өнгөрсөн. Петр Иваныч, таны хэлсэн зөв боллоо. Би мөнгө цаг хоёроо дэмий үрэхгүй амарлаа» гэж байна лээ. Мань эр одоо уруу царайлж, мөнгө гуйхаа больжээ. Би ч гэсэн Сурковын явдал дууссан гэж хэлэх байна. Александр энэ хэргийг бүтээх бүтээхдээ чадамгай сайн бүтээлээ. Би нэг хэсэгтээ санаа амарлаа. Дахиад хөөцөлдөх хэрэггүй. Тафаевагийнд одоо очихгүй байж болно. Бодвол тэднийд уйдаж үхмээр байгаа биз... намайг өршөөгөөрэй... би ачийг чинь хариулна. Мөнгө хэрэг болбол хэлээрэй. Лиза? Хоолон дээр сайн архи өг гэж хэл. Энэ нэг хэрэг бүтсэн баярт нийлүүлэн ууцгаая гэж хэлээд, Петр Иваныч тасалгаанаас гарав.

	Лизавета Александровна Александрыг хэдэнтээ сэмхэн ажиглачхаад, үг дуугарахгүй болохоор нь бас зарц нарт тушаал өгөхөөр гарав.

	Александр өвдгөө ширтэн, гиюүрэн сууж байснаа толгойгоо өргөж харваас хүн байсангүй. Нэгэнтээ дотор уужирч цагаа харваас дөрөв болж байх тул шалавхан малгайгаа шүүрч аваад, ахынхаа далд орсон зүг рүү гараа нэг сэгсэрч орхиод, өлмий дээрээ гэтэн, ийш тийш харан харсаар үүдний өрөөнд орж, шинелиэ аваад, тэр даруй шатаар гүйхээрээ бууж, Тафаева хүүхнийд очихоор явжээ.

	Александрыг Юлияд дурласан гэж Сурковын хэлсэн нь үнэн юм санж. Александр энэ дурлалын анхны шинжийг мэдээд, хижиг тахал туссан мэт хирдхийж, айх цочих хоёр зэрэгцэн зовжээ. Айх нь юу вэ гэвэл ахиад л хүний өөрийн зүрх сэтгэлийн хамаг ээдрээнд орооцолдохоос айна. Ичих нь юу вэ гэвэл бусад хүн амьтнаас, ялангуяа ахаасаа ичнэ. Энэ явдлыг ахаасаа нуухын тулд юугаа ч хайрлахгүй сэн. Александр гуравхан сарын өмнө дурлал гэдгээс эрс омог бардам огоорч, энэ тогтворгүй эмзэг сэтгэлийг муулсан шүлэг бичсэнийг нь ах нь үзэж орхисон билээ. Тэгээд эмэгтэй хүнийг илт жигшдэг байснаа ахиад л эм хүний хөлд сөгдөх нь энэ! Ахиад л хүүхэд шиг хөнгөн хурдан загнасны баталгаа энэ? Ээ тэнгэр минь, Ахын давагдашгүй нөлөөнөөс хэзээ нэг мултардаг юм бол? Амьдрал нь гэнэт нэг онцгой тийшээ эргэхгүй дандаа л Петр Иванычийн зөгнөж хэлснээр явах юм бол уу?

	Ингэж бодохоос байж ядна. Энэ шинэ дурлалаас зайлж болдог бол баярлах сан. Гэтэл яаж зайлах вэ? Анхны дурлал бол ердөө цангасан зүрхний азгүй алдаа төдийхөн байжээ. Ер тийм залуу хүний зүрх шилэх голохыг мэдэхгүй, аль анх тааралдсаныг авдаг билээ. Гэтэл Юлия бол намайг, өөрийгөө, дурлал гэдгийг алиныг ч үл мэдэх томоогүй жаал охин биш. Юлия бол бие сул ч байтугай дурлах сэтгэлийн эрчимт хүчтэй ид цэцэглэж яваа хүүхэн. Юлия бол тэр аяараа дурлал гэсэн үг. Амьд явах, жаргахын ганц нөхцөл нь дурлал гэж үздэг хүн. Дурлана гэдэг хэрэггүй дэмий юм уу? Үгүй дурлахад бас авьяас хэрэгтэй. Тэгвэл энэ талаар Юлия сод хүүхэн билээ. Александр ухамсартай, ухаалаг болж ирээд бас бусад юмыг огт тоодоггүй тийм дурлалыг хүсэн мөрөөдөж байсан нь ийнхүү сэтгэлчлэн бүтжээ.

	Александрын «Би баярласан ч адгуус мал шиг бахардан амьсгаа давхацтал баярлаагүй байна. Харин миний сэтгэлийн дотор үүнээс илүү чухал, илүү эрхэм хувирал гарч, би жаргалаа ухамсарлаж тэр тухай эргэцүүлэн бодож, намуухан ч гэсэн тэгш жаргал эдэлж байна... Юлия маань элдвээр баашилж аальгүйтэлгүй хайр сэтгэлийнхээ эрхэнд автсан нь юутай бахдам бэ? Юлия маань дурлалын учрыг гүнзгий мэддэг хүнийг хүлээж байтал тийм хүн олдсон нь энэ. Намайг өв залгамжилсан их баялгийн зүй ёсны эзэн шиг омог бардам эзэгнэн ороход минь дуулгавартайяа зөвшөөрлөө. Хаана ч, юу ч хийж явсан энэ дэлхий дээр өөрийг минь санан мөрөөдөж, ганцхан янаг хайртай хүүгийнхээ төлөө хамаг бодол, анхаарлаа зориулдаг нэг хүн бий гэдгийг лавтай мэдэхэд юутай бахдам, юутай хөхиүн бэ? Тийм янаг, хоёр хүний бие нь хоёр боловч сэтгэл нь нэг байх ажгуу. Нэг юм үзэж, сонссон ч тэр, хажуугаар нь нэг юм өнгөрөх буюу нэг юмны хажуугаар өнгөрсөн ч тэр нэг нь нөгөөгийнхөө санаанд нийцсэн эсэхийг ажиж, бие биеэ таньсны хувьд хэн хэнийхээ бодлыг тааварлах агаад тийнхүү нийлсэн сэтгэл нь ухаан санаанд мартагдашгүй үлдэх буюу. Нэгний нь сэрэл нөгөөгийнхтэйгөө эс нийцвэл тэрийгээ таягдан хаямуу. Хоёул хэн хэнийхээ хайрладгийг хайрлаж жигшдэгийг жигшинэ. Ийм зайгүй амрагласан янаг хоёрын үзэх нүд, сонсох чих, бодох ухаан нь хүртэл нэг байдаг буюу...» гэж бодож явтал

	— Ноёнтоон! Литейнын гудамжны хаана очих юм бэ? гэж дэлбэгч асуув.

	Юлия хүүхэн Александрт бүүр ч их сэтгэлтэй бөгөөд тэр их янаг хайраа мэддэг ч үгүй, эргэцүүлж боддог ч үгүй байжээ. Юлия анх удаа сэтгэлтэй болсон нь энэ билээ. Тойрч болдоггүй, дайрч гардаг юм болохоор энэ ч яах вэ. Даанч тэр хүүхэн хайр дурлалын тухай элдэв ном уншсаар байгаад зүрх сэтгэл дэндүү хөөргөн болж, хорвоогийн жамд байдаггүй атал зарим нэг романд гардаг хоосон дурлалыг байдаг гэж итгэх болсон ньгайяа. Тийм дурлал байх ёсгүй дээрээс хэзээ ямагт золгүй дуусдаг. Гэтэл дан ном унших нь Юлиягийн оюун ухаанд олигтой тэжээл болж чадахгүй байсаар сэтгэлээсээ хоцорчээ. Хэт нялуун энхрийлэл, оргилсон илрэлгүй энгийн даруу хайр байж болно гэж Юлиягийн санаанд үл багтана. Аяс нь таарсан цагт хөлд нь хөсөр унан гуйж, хамаг сэтгэлийн угаас хайртай дуртай хэмээн андгай тангараг өргөж, хайрын халуунд хайлтал элэг зүрхэндээ энхрийлэн тэврэх тийм хүн биш бол Юлия даруй уйдах сан. Тэр хүүхэн дан хайр сэтгэлд умбаж, уйлан хайлан үнсэлцэж, амьдралын алтан аягыг дусал дуслаар дуустал шавхахыг мөрөөднө.

	Юлия ийнхүү хоосон мөрөөдлөөр ертөнцийг бясалган суух тул энэ хорвоогийн энгийн нэгэн явдал тэр хоосон мөрөөдөлд нь эс таарваас эгдүүцэн шанална. Эм хүний тэртэй, тэргүй дорой буурай бие махбод нь тэнцвэр алдаж, хааяа бүүр хүчтэй донсолно. Үргэлжийн цагт сэтгэл долгиллоор зүрх нь хөөрүү болж эцэс сүүлдээ бүүр хөөрдөг өвчтэй болжээ. Иймээс учир шалтгаангүй хий бодлогошрон санааширч, аж амьдралыг гунигийн нүдээр харах эмэгтэйчүүл олон байдгийн учир энэ буюу, иймээс хөдөлшгүй нарийн жамаа даган урагшлагч нарийн учиртай, эрэмбэ цэгцтэй хүний аж төрөхүй ёс тэдэнд хүнд дөнгө шиг санагдаж, үнэн байдлаас айхдаа хоосон санааны ертөнцийг бясалгаж суудгийн учир энэ буюу.

	Юлия хүүхний зүрх сэтгэлийг хэн ингэж цагаас өмнө хөөргөж орхиод, оюун ухааныг нь амарлингуй үлдээгээ вэ? Чухам хэн тэр вэ? гэвэл, эцэг эхийн уриалгаар залуу оюуныг асрамждаа аваад, үйлдэл шалтгааны юм бүхнийг түүнд таниулж өнгөрсөн үеийн хишгийг ярьж, өнөө үед бидэнд дор, дээргүй, бидэнд өөрсдөд маань хүнд үүрэг оногдсоныг харуулахаар сэдсэн өнөөх сүрхий хүмүүжүүлэгч нар юм шүү. Харин гурван үндэстэн ийм лут гавьяа байгуулах учиртай юм санж. Эцэг эх нь өөрсдөө хүүхдээ хүмүүжүүлэхээс няцан, сайн санаат танилуудын амыг дагаж үр хүүхдэдээ франц утга зохиол мэтийн эрдэм заалгахын тулд Пуле гэгч нэг франц багш, бас герман хэл сурах албагүй ч заалгадаг ёстой юм болохоор Шмит гэгч нэг герман багш, эцэст нь Иван Иваныч гэж нэг орос багшийг хөлслөн авбал хамаг хэрэг гүйцэх юм шиг бодно.

	Эх нь,

	— Орос багш нар бүгдээрээ үс нь өрвийсөн, хувцас хунар муутай, харваас зарц барлагаас дор улс байх юм билээ. Зарим нь бас архи ханхлуулаад явдаг гэхэд эцэг нь

	— Орос багшгүй яаж болох вэ? Болохгүй. Санаа бүү зов, би цэвэрхэн шигийг нь олоод ирэмз гэжээ.

	Ингээд франц багш ажилдаа оржээ. Тэр бол үнэтэй франц байсан болохоор эцэг эх хоёр нь урд хойно орж бөндгөнөн урьж дайлж, их л хүндэлнэ.

	Юлия багадаа франц хүмүүжүүлэгчтэй байсны ачаар францаар чалчиж, бараг алдаагүй уншиж бичиж чаддаг байсан болохоор хичээл заахад амар байжээ. Ноён Пулед Юлияг зохион бичлэгт сургах л үлдсэн байв. Тэгээд нэг бол нар мандаж байгаа байдал, эсвэл дурлал, үерхлийн тухай, үгүй бол эцэг эхдээ баярын захиа бичих, эсвэл үерхдэг бүсгүйгээсээ холдсоны гунигийг тодорхойлон бичих гэх шиг, янз бүрийн сэдэв өгч бичүүлнэ.

	Гэтэл Юлия худалдаачин Гираны байшингийн цаагуур нар жаргахыг харснаас хэтэрсэнгүй, үерхдэг бүсгүйчүүлээсээ хэзээ ч холдож үзсэнгүй. Харин дурлал, үерхлийн тухайд гэвэл... анх удаа ийм сэтгэлийн тухай бодол толгойд нь зэрвэсхийжээ. Эрт хожид нэгэн цагт энэ тухай мэдэх учиртай билээ.

	Пуле багш энэ бүх сэдвийг бараад, эцэст нь нүүрэн дээр нь том үсгээр «Cours  de  litterature francaise4» гэж бичсэн нимгэн дэвтэрт орохоор шийджээ. Бидний дотор тэр нимгэн дэвтрийг үзээгүй хэн байх билээ. Хоёр сарын дараа Юлия францын утга зохиолыг, чухамдаа тэр нимгэн дэвтрийг цээжээр мэддэг болсноо гурван сарын дараа мартаж орхижээ. Гэтэл хортой ул мөр нь үлдэж, Вольтер гэдэг хүн байсан гэдгийг санахын дээр «Зовлонтныг» хааяа Вольтер зохиосон болгож, «Dictionnaire philosophique5» Шатобриан зохиосон болгож ярина. Монтанийг M-r de Montaigne гэж нэрлэн хааяа Хюготой зэрэгцүүлэн дурсана. Мольерийг театрт зориулан бичдэг хүн гэж ярих агаад Расины зохиолоос: A peine nous sortions  des  portes  de  Trezenes!6 гэсэн алдарт хэсгийг цээжилжээ.

	Шашны домгоос Вулкан, Марс, Венера гурвын хооронд болсон инээдэмт явдал Юлиягийн санаанд нийцжээ. Юлия анхандаа Вулканыг өмөөрмөөр байснаа эв дүйгүй хазгарын дээр төмрийн дархан байсныг нь дуулсан даруй Марсын талд орсон байна. Бас Семен, Юпитер хоёрын тухай ёгт үлгэр, Апполлоны тэнгэрээс хөөгдөн дэлхий дээр дүрсгүйтэж явсан ёгт үлгэрийг сонирхож, үлгэрт өөр далд утга учир байж болохыг огт ухааралгүй, яг бичсэн чигээр нь үнэмшинэ. Франц багш өөрөө ч ухаардаг юм уу, үгүй юм уу, хэн мэдэх бил ээ? Эртнийхний энэ шашны тухай Юлияг асуухад франц багш нь магнайгаа атируулан ихэмсэг байдлаар, «Des betises! Mais cette béte de Vulcain devait avoir une drole  de  mine... écoutez гэснээ жаахан байзнаад, нүдээ онийлгон, Юлиягийн гарыг оролдох зуур: que feriez-vous à la place de Venus?7» гэж асуув. Юлия юу ч хариулсангүй, харин энэ насандаа анх удаа өөрт үл мэдэгдэх шалтгаанаар царай нь улайжээ.

	Франц багш бас францын утга зохиолын шинэ чиглэлийг Юлияд онолын хувьд төдийгүй, практик дээр танилцуулж Юлиягийн хүмүүжлийг сайжруулсан юм санж. Багш нь тухайн үедээ их шуугиан дэгдээсэн: "Le manuscrit vert", "Les sept-péchés  capitaux",  "L'àne  mort"8 гэх зэрэг тэр үед франц, европоор дүүрээд байсан олон ном өгч уншуулсан байна.

	Хөөрхий бүсгүй энэ хязгааргүй их далайд шунаж умбаж, Жанен, Бальзак, Дурнно нарын зэрэг бүхэл цуваа эрдэмт их эрсийн юутай баатрыг гайхжээ. Тэдний гайхалт дүрслэлийн дэргэд Вулканы тухай өчүүхэн үлгэр юу байх вэ? Энэ шинэ баатруудын дэргэд Венера бол огт гэмгүй номхон амьтан бус уу? Тэгээд Юлия шинэ чиглэлийн утга зохиолыг шуналтайяа унших болжээ. Одоо ч уншдаг биз ээ.

	Франц багш ийм их газар авсан байхад дориун герман багш хэлний зүйг зааж дуусаагүй байжээ. Тэр герман багш үгийн хувирал, тийн ялгалын хүснэгтийг маш нямбайлан зохиож тийн ялгалын нөхцөлийг тогтоох янз янзын сонин арга олж, «Zn» дагаврыг заримдаа сүүлд нь тавих ёс бий» гэх зэргээр тайлбарлана.

	Герман багшаас утга зохиол нэхэмжилсэнд хөөрхий герман үнэнээсээ айжээ. Түүнд франц багшийн дэвтрийг үзүүлсэнд толгой сэгсрээд, германаар ийм юм зааж болохгүй, харин зохиолч бүхний зохиол орсон Аллерын унших бичиг байдаг гэж хэлжээ. Гэтэл шавь нь m-р Пулегийн нэгэн адил янз бүрийн зохиолтой танилцуулахыг нэхэж шалаад салсангүй.

	Герман багш арга буюу ном авчрахаар амлаад, гүн бодлого болон гэртээ ирж шүүгээгээ онгойлгов. Онгойлгох ч гэж дээ, аль хэдийн нугас түгжээгүй болсон муу шүүгээнийхээ нэг хатавчийг салган авч, хана түшүүлж тавиад, дотроос нь хуучин гутал, хагас толгой ёотон, хамрын тамхитай лонх, архитай галуун хүзүүт, хар талхны хальс, кофе цайны эвдэрхий нухуур, сахлын тонгорог, савангийн өөдөс, сойз, оймсны хуучин татуурга, билүү мэтийн элдэв муусайн новш гаргав. Энэ бүхний цаанаас нэг, хоёр гэхэд нийтдээ таван ном гаргаж ирээд хооронд нь цохисонд үүл утаа шиг тоос бужигнаж, эрхэм сурган хүмүүжүүлэгчийн тэргүүнийг гийгүүлэв.

	Нэг дэх ном нь Геснерийн «Магтаал» байхыг герман үзэж, «Gut9» гээд хагархай галуун хүзүүтийн тухай магтаалыг амтархан уншив. Хоёр дахь номыг дэлгэж үзвэл «1804 оны Готын хуанли» байжээ. Хэдэн хуудас эргүүлж үзвэл европын эзэн хаадын удам угсаа, янз бүрийн шилтгээн, хүрхрээний зураг гарсанд, «Sehr gut10» гэж дуугарав. Гурав дахь нь библи судар байхад «Nein11» гэж сүсэглэн өгүүлээд, хажуу тийш нь тавив. Дөрөв дэх «Юнгийн шөнө» гэдэг номыг үзэж толгой сэгсрээд бас л «Nein» гэж дуугарав. Сүүлчийнх нь Вейсегийн12 зохиол байсанд герман багш баясан инээмсэглэж «Da habe ich's13» гэж дуу алдав. Үүнээс гадна Шиллер, Гете гэх мэтийн зохиолч байдаг шүү дээ гэхэд мань герман толгой сэжин «Nein!» гэж хэдэрлээд байжээ.

	Герман багш Вейсегийн зохиолын эхний хуудсыг орчуулан уншиж өгсөнд Юлия нэг эвшээлгээд, цааш нь огт чагнасангүй. Ийнхүү герман багшаар хичээл заалгаад, Zn дагаврыг заримдаа сүүлд нь тавих ёс бий гэдгийг тогтоосноос өөр юм толгойд нь үлдээгүй байжээ.

	Орос багш яасан бэ? гэвэл герман багшаас ч мундаг ажилласан гэж байгаа. Тэр орос багш нэр үг буюу үйл үг гэж үгсийн аймгийн тийм хэсгийг хэлнэ, сул үг гэж тийм хэсгийг нь хэлнэ хэмээн Юлияд уйлах шахан ятгасаар эцэстээ үүнийгээ үнэмшүүлж үгсийн аймгийн хэсэг бүхний тодорхойлолтыг цээжлүүлжээ. Юлия бүх сул үг, холбоо үг, байц үгийг нэг амьсгаагаар тоочиж чаддаг болсонд багш нь бахархана.

	Юлия бас өгүүлбэрийн зүй гэж хэдэн юм мэддэг болсон боловч тэрийгээ хэрэглэж чадахгүйн учир насан турш үсгийн дүрмийн алдаанаас салж чадсангүй.

	Юлия түүхийн хичээлээс Македоны Александр гэдэг баатар зоригтой бас... цэвэрхэн сайхан эр байсан, тэр хүн их дайтсан гэж мэдэж авсан боловч... тэр хүн, тэр цаг үе ямар учиртай байсныг Юлия өөрөө ч гэсэн, багш нь ч гэсэн огт эргэцүүлж бодсонгүй. Кайданов14 ч энэ тухай гойд их тайлбарлаагүй билээ.

	Багшаасаа утга зохиол нэхсэнд хуучин муу сайн ном бөөн баглаагаар нь авчирч өгчээ. Түүний нь дотор Кантемир, Сумароков, бас Ломоносов, Державин, Огарев нарын зэрэг олон хүний зохиол оржээ. Их л гайхан шохоорхож нэг номыг нь болгоомжтой нээж, шиншиж үзээд хаяж орхив. Сүүлд нь шинэхэн шиг юм нэхсэнд багш нь Карамзины зохиол авчирч өгөв. Гэтэл францын шинэ утга зохиолын дараа Карамзиныг унших ч дээ? Юлия «Хөөрхий Лизаг» уншиж, «Жуулчнаас»15 хэдэн хуудсыг уншаад буцааж өгөв.

	Хөөрхий бүсгүйд хичээлийн завсар зав чөлөө зөндөө байвч сэтгэлд нь ариун сайхан тэжээл болох юм огт байхгүйн харгайгаар оюун ухаан нь хөшин унтарч, харин зүрх сэтгэл нь түгшиж эхэлжээ. Яг тэр үеэр наалинхай зусарч үеэл ах нь тааралдаж, «Онегины» хэдэн бүлэг, «Кавказад олзлогдсон хүн» мэтийн ном авчирч өгөв. Ийнхүү Юлия хүүхэн орос шүлгийн амтыг авч, «Онегиныг» цээжилж орхиод, дэрнийхээ дэргэдээс салгахыг больжээ. Даанч үеэл нь нөгөөх багш нарын нэг адил энэ сайхан зохиолын учир утгыг тайлж өгч чадсангүй. Юлия Татьяныг үлгэр дуурайл болгоод, Онегин шиг юм уу, эсвэл шинэ чиглэлийн утга зохиолын аль нэг баатар шиг цайвар царайтай, уйтгарлаж, гутарсан сайхан эрийг дүрслэн бодож түүндээ Онегинд бичсэн Татьяны захидлын цогт халуун үгсийг сэтгэлчлэн давтахад зүрх нь шимшрэн булгина... 

	Итали багш, өөр нэг франц багш хоёр Юлиягийн хүмүүжлийг дүүргэж, хоолой хөдөлгөөнийг нь цэгцтэй болгож, өөрөөр хэлбэл эрд гартлаа бүжиглэж, дуулж, төгөлдөр баян хуураар тоглож чадахтай болгосон боловч жинхэнэ хөгжимд сургаж чадсангүй. Ингээд арван найман настай хэр нь үргэлж бодлогоширсон харцтай, шохоорхмоор цайвар царайтай, нарийхан бэлхүүстэй, жижигхэн хөлтэй Юлия язгууртны дунд үзэгдэх боллоо.

	Тэгтэл Тафаев гэж хүргэн болох хэмжээ нь гүйцсэн буюу өөрөөр хэлбэл хүндэт хэргэмтэй, овоо хөрөнгө чинээтэй, хүзүүндээ загалмай одонтой ер нь л хэргэм зэрэг гэвэл хэргэмтэй, хөрөнгө гэвэл хөрөнгөтэй нэгэн эр Юлияг ажиглан нүдэлжээ. Тэр Тафаевыг ердөө энгийн нэг сайн хүнээс цаашгүй гэж хараахан болохгүй. Тэр бол хэнд ч мөчөөгөө өгөгдөхгүй эр агаад Орос орны одоогийн байдлын тухай, Орост аж ахуй үйлдвэрийн талаар юу дутагдаад байгаа тухай зэгсэн зөв ярьчихдаг өөрийнхнийхөө дотор самбаатай гэж тооцогддог хүн байжээ.

	Тэр булиа эрд ямар нэг жигтэй хачин учралаар бодлогоширсон цайвар царайт Юлия хүүхэн хүчит сэтгэгдэл төрүүлж, үдэшлэг дээр тэр хүн зэрэглээ шиг хүүхнийг өмнүүрээ сэвэлзэн өнгөрөхөд хөзөр тоглож байснаа болиод, урьд бодож үзээгүй юм боддог болжээ. Юлия хүүхний зөөлөн харцыг өөр дээрээ тусахад ихсийн дунд нүүр хагарсан мань эр тэр жаал хүүхнээс бишүүрхэн зовж, хааяа нэг юм хэлэх гээд халширч ядан байжээ. Ингэсээр үүндээ залхаж, шулуухан буюу чухал хэлбээс худ зууч нараар дамжуулан хөдлөхөөр шийджээ.

	Инжийг нь сурагласанд санаанд нь дүйжээ. Тэгээд бодсон нь «Бид хоёр таармаар юм шив! Би дөнгөж дөчин тавтай тэр хүүхэн арван наймтай. Бидний хөрөнгө бэлээр бид хоёулхнаа байтугай хэдүүлээ ч сайхан амьдарч хүрнэ. Царай зүс гэвэл тэр чинь бузгай зүстэй хүүхэн билээ. Би ч гэсэн хүнд гологдохооргүй эр. Гэгээрч боловсорсон хүүхэн гэв үү? Яах вэ дээ. Би бас л сурч боловсорч явлаа. Латин хэл, ромын түүх заалгаж байснаа одоо хүртэл санаж байна. Нэг консул, хэн бил ээ дээ, золиг чинь! Бас шинэтгэлийн тухай уншиж байсан юм даг. Бас нэг шүлэг байдаг сан. Beatus ille16..., цаашаа юу гэдэг бил ээ puer,  pueri,  puero... биш ээ, бүгдийг нь мартаж орхиж шүү, золиг чинь. Үгүй ер нь мартана гэдэг манай суртал юм хойно доо. Энэ олон хэргэм зэрэгтэй, ухаантай улсын нэг нь ч тэр консулын нэр, хэдэн онд олимпын наадам болсныг мэдэхгүй нь үнэн гэж намайг ална гэсэн ч айхгүй ам бардам хэлэх нь байна. Ингэхлээр ном заалгадаг ёстой юм болохоор заалгаж байгаад сүүлд нь мартдаг жамтай юм даа. Марталгүй ч яах вэ. Язгууртнууд хоорондоо эрдэм ном ярих биш, нэг нь яривал доог болж гүйцэх байх аа. Нээрээ тэр хүүхэн бид хоёр таарах юм байна»

	Ингээд Юлия хүүхэн өсөж торниж гүйцээд ганц алхтал өөрийн нь санаашран хүсдэг ном зохиолын баатартай огт адилгүй үтэл нэгэн эрд очжээ.

	Юлия, сэтгэлгүй хүнтэй ханилаад, өөрийн нь хэлснээр таван жил уйтгартайяа нойрмоглож байтал гэнэт суларч, сэтгэлдээ таарсан янаг хүнтэй болжээ. Эр нөхөр нь үхэж, эрх чөлөө, хайр дурлал хоёр нэгэн зэрэг хүрч ирсэнд өмнөөс нь халуун өврөө дэлгэн, хайрын сэтгэлдээ автагдсаны нь үлгэрлэвэл хүчит хүлэг морин нисэх мэт хурдлан давхихуйяа унасан хүн орон зайг мэдрэхээ больж, юм бүхэн хажуугаар нь жирэлзэн өнгөрч, амьсгаа давхцан нүүр өөд нь цэвэр агаар сэнгэнэж, хөөрөн баярласандаа цээж нь багтрахын адил гэлтэй. Эсвэл урсгал долгионы аясыг даган хөвөгч хөнгөн завинд суусан хүнийг ивээлт наран ээж, эргийн байгаль нүднээ эрээлжлэн усны долгион завины хажуугаас мөргөн мөргөн наадахуйяа хажуугаас сэтгэлд нийцтэй сайхан үг чихэнд нь шивгэнэх мэт болж, улам улам алс тэртээ тийш нүдэн балай замнахын адил гэлтэй... Тийм цагт аян зам юугаар төгсөхийг харах бодох ч завгүй, хөлөг морин нь ангал нүхний ирмэг рүү давхиж явсан ч, хөнгөн завь нь хад мөргөх гэж байсан ч үл анзаарна... Ухаан бодол нь аясын салхинаа хийсэн одож, цэнгэлийн сайханд умбан, нүд аяндаа анилдана... Юлия хүүхэн ийнхүү цэнгэлдээ ташууран, улам улам цаашилсаар байжээ. Залуу бүсгүйн амьдралын яруу сайхан цаг эхэлж, сэтгэл заримдаа амттайхан хөдөлж, заримдаа шаналгаатайяа түгшихийг таашаах болж, зориуд сэтгэлээ догдолгох юм эрэн, өөрөө өөрийгөө жаргааж, зовооно. Хар тамхинд орсон хүн шиг хайр сэтгэлдээ шунаж, зүрхний хорыг шимтэн сорно. 

	Юлия хүүхэн Александрыг хүлээсээр сэтгэл хэдийн дэнсэлжээ. Цонхны дэргэд зогсоод, цаг мөч өнгөрөх тусам улам улам тэсэж ядахдаа хятад саргай цэцгийг ундууцан зулгааж, навчийг нь тасчин шал дээр хаяж, зовж шаналсандаа зүрх нь зогсох шиг болно. Александрыг ирэх болов уу, үгүй болов уу? гэж ээлжлэн бодож, энэ айхтар нарийн асуудлыг шийдвэрлэх гэж хамаг санаагаа дайчилж, ирнэ гэж санахдаа инээмсэглэж, ирэхгүй гэж санахдаа царай нь зэвхийрнэ.

	Александрын барааг харангуут зүрх нь хөөрсөндөө царай нь зэвхийрч, хамаг бие алдран, сандалдаа лугхийтэл унав. Александрыг орж ирэхэд... урьд өдөр нь уулзсан мөртөө бүтэн жил уулзаагүй юм шиг хамаг бие цогцсоор нь агшин зуур баяр баясгалан түгж, баярын царайгаар угтсаныг өгүүлэвч баршгүй. Юлия ханын цагийг үг дуугүй зааснаа, Александрыг учраа хэлэхээр ам ангаймагц гүйцэд сонсолгүй үнэмшиж, уучлаад, хэчнээн тэсэж ядан зовсноо мартаж, гараас нь хөтлөн хоёул зөөлөн вандан дээр очиж суугаад, удаан ч ярив, удаан ч дуугүй суув, удаан ч бие биеэ ширтэв. Зарц нь хэлээгүй бол тэр хоёр хоол идэхээ ч мартах байсан биз ээ.

	Юутай их цэнгэл вэ? Үүн шиг халуун сэтгэлийн дотно үг ярилцаж болно гэж Александрын санаанд ер багтсангүй. Зун бол хоёул хотоос гадагш зугаалж, олон хүн хөгжим, галын наадам сонирхож байвал, зайдуухан газар тэр хоёрын хөтлөлцөн явах нь модны завсраар үзэгдэнэ. Өвөл бол Александр үдийн хоолны үеэр ирээд, дараа нь шөнө дүл болтол камин зуухны дэргэд хоёул зэрэгцэн сууна. Заримдаа чарга хөллүүлэн харанхуй гудамжаар давхиулж давхиулж ирээд, халуун тогоотой цай ууж, дуусашгүй яриагаа үргэлжлүүлнэ. Орчин тойрон үзэгдсэн юм болгоныг ажиж, санаа сэтгэлийн өчүүхэн төдий хөдлөлөө хуваалцана.

	Александр, ахтайгаа уулзахаас айх нь галаас айх мэт болжээ. Хааяа ахыгаа эзгүйд Лизавета Александровна дээр очих боловч Александраар үнэнийг нь яриулж ер амждаггүй байв. Александр, ахыгаа орж ирээд, бас нэг сүрхий дамшиглаж орхиузай гэж цаг ямагт сэтгэл түгших учир бушуухан явахыг хичээнэ.

	Александр жаргалтай байв уу? Өөр хүний тухайд бол тийм ч гэж болох, үгүй ч гэж болох сон. Александрын тухайд гэвэл үгүй гэж хэлэлтэй. Александрын дурлал нь сэтгэлийн зовлонгоор эхлэх болжээ. Өнгөрснөө мартсан цагт жаргал байж болно гэж итгэж, Юлияд, түүний хайрын сэтгэлд итгэнэ. Заримдаа болохоор дотно сэтгэлийн үг ид ундарч байх үед гэнэт цочирдож Юлиягийн хөөрүү халуун дэмий яриаг эвгүйрхэн чагнана. Ингэж байтал хүүхний сэтгэл хувирах ч юм уу, хувь заяаны өөр нэг цохилтод хамаг сайхан цэнгэлийн орон нь агшин зуур бут үсрэх болов уу гэж айна. Баяр баясгаланг амтархахдаа зовлонт цаг ирэхийг санаад, сэтгэлээр унаж гутарна.

	Гэтэл өвөл өнгөрөөд, зун болоход Юлиягийн сэтгэл хувирсангүй, харин ч Александрт улам дасжээ. Хувь заяаны цохилт үзэгдсэнгүй, ийм эрс өөр юм болсонд Александрын нүд сэргэж, хувиршгүй бат журам байдаг юм байна гэж бодож дасав. Юлияг ширтэн суух зуур бодох нь: «Даанч үүний дурлал гойд халуун биш юм даа. Гэсэн ч бат юм, мөнх ч байж магадгүй. Лав мөнх байх аа. Мөн, мөн! Хувь заяа гэдэг ийм байдаг байна шүү, явж явж мэдлээ. Урьд зовоосныхоо шанд, төөрч тэнэсээр эцэстээ энх амгалангийн оронд авчирсан нь энэ байж. Жаргал энд байж шүү, Юлия минь!» гэж сүүлийн үгийг чанга хэлтэл залуу бүсгүй цочиж,

	— Юу гэв ээ? гэсэнд,

	— Үгүй! Зүгээр.., гэхэд нь

	— Үгүй, хэл л дээ, та юу бод оо вэ? гэжээ.

	Александр цааргалсан боловч Юлияг шаардаад байхлаар нь

	— Бидний жаргалыг тэгш болгоход нэг юм дутаад байх шиг санагдах юм... гэсэнд

	— Юу тэр вэ? гэж хүүхэн сэтгэл түгшин асуув.

	— Зүгээр! Би нэг хачин юм бодоод гэсэнд, Юлия бүүр тэвдэж,

	— Ай! Намайг битгий зовоогооч, бушуухан хэлээд өгөөч! гэв.

	Александр бодлогошрон, ганцаар ярьж байгаа юм шиг нам дуугаар өгүүлрүүн:

	— Хайртыгаа хэсэг зуур ч орхихгүй байх эрх олж, гэртээ харина гэхийн хэрэггүй болж... түүнтэйгээ хэзээ хаана ч хамт байх сан. Сурвалжтаны өмнө түүнийхээ хууль ёсны эзэн нь байх сан... Хайрт минь ч намайг нүүр улайж, цайлгүй миний... гэж олны өмнө нүүр бардам хэлдэг болж... насан турш үүрд тийм хэвээр байх юм сан... 

	Александр ийнхүү сүртэй үг хэл хэлсээр ханилан суух гэдэг үгэнд хүрсэнд Юлия хүүхэн цочиж, дараа нь баярласандаа уйлав. Хүүхэн өгүүлшгүй энхрий янаг, хайр талархлын сэтгэлээр гараа Александрт өгч хоёул сэтгэл сэргэн, яриа хөөр ихтэй болов. Александр эгчтэйгээ ярьж, энэ нарийн хэрэгт тусламж дэмжлэг гуйхаар хэлэлцэж тогтлоо.

	Тэр хоёр баярласандаа юу хийхээ олж ядав. Тэр оройг маш сайхан өнгөрүүлжээ. Хоёул хотоос гадагш зэлүүд газар очиж, нэг гүвээг зориуд хэрэг болгон, төвөг удаж байж олоод тэр гүвээн дээр оройжин сууж, нар жаргахыг харан хойч өдрийн дүрийг мөрөөдөн ярьж хоёул дэмий айлаар орохгүй, дэмий хүн гэртээ урихгүй цөөн танилтай байхаар тогтов.

	Буцаж ирсэн хойноо гэр доторх юмаа хожим яаж янзлах, өрөө тасалгааг яаж хуваах, ямар хогшил тавихаа ярилцав. Александр, унтлагын өрөөнд ойроор нь Юлиягийн хувцасны өрөөг, өөрийн ажлын тасалгаа болгоё гэж хэлэв.

	— Та тасалгаандаа ямар хогшил тавимаар байна! гэж бүсгүйг асуухад нь

	— Хөх хилэн бүрээстэй... модон хогшил тавимаар байна гэсэнд,

	— Тун цэвэр аятайхан болно. Эрэгтэй хүний ажлын өрөөний хогшил заавал бараан байх хэрэгтэй. Хурц өнгөтэй юм удалгүй утаанд мууддаг. Энэ таны тасалгаа болох өрөөнөөс унтлагын өрөөнд орох завсрын жижиг гудмыг би боскет болгоно. Гоё биз дээ, тийм ээ? Тэнд нэг зөөлөн сандал тавиад таныг тасалгаандаа байхад чинь би ном унших юм уу, үйл хийгээд харж сууна гэв.

	Александр явахдаа,

	— Бид ингэж салж байдгаа болих цаг удахгүй боллоо гэхэд Юлия амыг нь гараараа барьжээ.

	Александр маргааш нь Лизавета Александровнатай уулзаж тэртэй тэргүй аль хэдийн мэдэж байсан юмыг дуулгаж, зөвлөгөө тусламж авахаар очив. Петр Иваныч гэртээ байсангүй. Лизавета Александровна, дүү хөвгүүнийхээ яриаг сонсоод,

	— Яах вэ, сайхан хэрэг байна! Чи одоо хүүхэд биш, сэтгэлээ таньж, толгойгоо мэдэх болсон. Харин бүү их яар, тэр хүүхэнтэйгээ сайн танилц гэсэнд,

	— Ай, ma tante, та мэддэг ч болоосой. Хэчнээн сайн хүүхэн гэж санана! гэхэд нь,

	— Ямар ямар сайн чанартай хүүхэн бэ? гэсэнд,

	— Надад их хайртай гэхэд,

	— Энэ ч аргагүй сайн чанар. Гэрлэхэд ганц энэ хэрэгтэй биш шүү дээ гээд, эхнэр нь ямар, эр нөхөр нь ямар байх ёстой гэх шиг гэрлэх тухай ерийн хэдэн юм ярьсны дараа, — Жаахан азна. Одоо намар боллоо. Бүгдээрээ хот орж ирэг. Тэгээд би чиний болзоот хүүхнийд очиж танилцаад, энэ хэргийг сайн хөөцөлдье. Чи түүнийг хаяхгүй биз. Чамайг жаргана гэж итгэж байна гэв.

	Лизавета Александровна баярласан байжээ.

	Эмэгтэйчүүд ер нь эр хүнд эхнэр авч өгөх их дуртай байдаг. Заримдаа эр эм хоёр нэг л нийлж өгөхгүй нийлүүлсний ч хэрэггүйг мэдсээр байж, нийлүүлэх гэж элдвээр хичээн тусалдаг юм. Хуримыг нь хийлгээд авбал, шинэхэн ханилсан хоёр дураараа болог гэдэг байна. Ямар учиртай тэгж хөөцөлддөгийг бүү мэд.

	Александр, хэрэг нэг тийшээ болтол Петр Иванычид юу ч хэлэхгүй байхыг эгчдээ хүсэв.

	Түдэлгүй, зун өнгөрч, уйтгарт намар ч өнгөрөөд, дараах өвөл нь эхлэв Александр, Юлия хоёр олон уулздаг хэвээр байжээ.

	Юлия, Александртай хамт байж болмоор өдөр цагийг нарийн тооцоолдог юм уу гэмээр. Хамт байх ая шалтаг бүхнийг эрж сүвэгчилнэ. Тэгээд заримдаа,

	— Та маргааш өглөө эрт яамлах уу? гэж асуув.

	— Арван нэгэн цагт гэхэд нь,

	— Арван цагт манайд ирээрэй, хамт цай ууя. Бүүр очихгүй байж болдоггүй юм уу? Тэнд чинь тангүйгээр... гэхэд,

	— Яаж болох вэ? Эх орны... алба... гэж Александр өгүүлнэ.

	— За яршиг даа! Та, нэг бүсгүйтэй бие биедээ сэтгэлтэй болсон гэж хэлэхгүй юу. Танай дарга чинь сэтгэлтэй болж үзээ л биз. Зүрх нь чулуу биш юм бол учрыг ойлгоно. Эсвэл та ажлаа энд авчраад хийгээч, танд хэн саад болох бил ээ? гэдэг байжээ.

	Заримдаа Александрыг театрт явуулдаггүй, танил айлд нь бараг очуулдаггүй байжээ. Лизавета Александровныг айлчлан ирэхэд Александрын эгч нь залуухан сайхан хүүхэн байгааг үзээд нэг хэсэгтээ сэтгэл нь амарсангүй. Эгч гэж ярихад нь олонх нагац эгч нартай адил ахимаг настай муухай авгай байгаа биз гэж бодсон нь харин хорин зургаа долоохон настай гоо хүүхэн байжээ. Юлия Александрт уурлаж, ажилд нь цөөн очуулах болов.

	Гэвч Юлиягийн жөтөөрхөх, эзэрхийлэхийг Александрын ааглаж эзэрхийлэхтэй зүйрлэхэд юухан байх вэ дээ? Юлиягийн өөртөө дассаныг лавтай мэдэж, сэтгэл хувирч хүйтрэх нь Юлиягийн зан бишийг ойлгосон мөртөө, хардаж жөтөөрхөнө. Яаж жөтөөрхдөг гэж санана! Энэ бол хэтэрхий хайртайн жаргалаа алдах вий гэж айхдаа зүрх шимшрэн, элэг эмтэрдэг тийм жөтөөрхөл биш байжээ. Александр хүйтэн сэтгэлээр хортой жөтөөрхөнө. Александр хөөрхөн залуу бүсгүйг хайрласандаа зовоох нь үзэн ядсан хүний зовохоос илүү байжээ. Ухаан нь, орой зочид ирээд байх үед Юлиягийн харц өөр дээр нь удаан тогтохгүй, энхрийлэн харахгүй байх шиг санагдвал эргэн тойрон араатны нүдээр ажиглаж энэхэн үед Юлиягийн дэргэд залуу хүн юм уу, залуу биш ч гэсэн зүгээр нэг эр байтугай эм хүн байж тааралдвал бөөн гай болох нь тэр. Хүүхнийг доромжилж, хардаж сэрдэж, зэмлэсэн хатуу муухай үг Александрын амнаас урсана. Хөөрхий бүсгүй тэр даруй учир гаргаж, элдвээр аргадаж, үгийг нь дуулгавартай дагаж, яв гэсэн газар нь явж, суу гэсэн газар нь сууж байхаар амлана. Ажигч сэжигч улсын жиг жуг шивгэнэлдэн инээмсэглэхийг хүлцэн өнгөрүүлж, царай улайх цайх ээлжилж, нэрээ барна.

	Юлия, нэг айлд уригдлаа гэхэд хариу хэлэхээсээ урьд Александрын царайг харах агаад цаадах нь хөмсөг жаахан зангидвал царай нь зэвхийн бие нь чичирхийлж урилгыг даруй татгалзана. Заримдаа Александр зөвшөөрөөд явахаар зэхэж хувцаслан, сүйх тэргэнд суух гэж байтал нэгэн цагийн зөрүүд зангаар нөгөөх сүртэй veto17 гэдгээ хэлэхэд нь Юлия хувцсаа тайлж, сүйх тэргээ буулгуулна. Сүүлд нь мань эр уучлан гуйж, одоо явъя гэх боловч үс зүсээ янзалж, сүйх тэрэг хөллөж бэлтгэх зав хаа байх вэ дээ? Тэгээд гэртээ үлдэнэ. Александр Юлияг цэвэрхэн, авьяас ухаантай хүнтэй жөтөөрхөх нь бус, эрэмдэг зэрэмдэг юмтай ч жөтөөрхөж, ер өөрт нь эвгүй харагдсан хүнтэй ч жөтөөрхөнө.

	Нэгэн өдөр Юлиягийн эцэг эхийн суудаг нутгаас гийчин иржээ. Тэр гийчин нь хижээл насны царай муутай эр агаад дандаа л тарианы ургац, сенатын ажил ярих тул Александр уйдаад, зэргэлдээх өрөөнд оров. Хардаж сэрдмээр юм огт байсангүй. Тэгсээр зочин явах болж, 

	— Та нарыг лхагва гараг болгон гэртээ байдаг гэж сонссон. Танай танилуудтай нийлбэл болох болов уу? гэж хэлэхэд нь Юлия инээмсэглээд, «болно, болно» гэж хэлэх гэтэл гэнэт нөгөө өрөөнөөс «болохгүй!» гэж ямар ч чанга хашхирснаас илүү шивгэнэх нь сонсогдсонд, Юлия цочиж, зочинд,

	— Болохгүй! гэж яаран өгүүлэв.

	Гэвч Юлия энэ бүхнийг хүлцэн өнгөрүүлнэ. Юлия айлчин гийчнээс төвөгшөөн үүдээ түгжиж өөрөө ч гадагш гарахыг больж, Александрын царайг л харж суух болов.

	Тэр хоёр цаг үргэлж цэнгэн жаргаж, хэн хүний мэдэх бэлэн зэлэн хамаг цэнгэлийг эдэлж бараад. Юлия шинэ шинэ зугаа цэнгэл зохион бодож, тэртэй тэргүй зугаа элбэгтэй энэ хорвоог улам олон янз болгоно. Юлия зугаа цэнгэл зохиож олох гайхамшигт авьяастай ажээ. Гэтэл тэр авьяас нь бас барагдаж, хуучнаа давтах болов. Хүсмээр, туршмаар юм үлдсэнгүй.

	Тэр хоёрын хамт яваагүй газар, хамт үзээгүй ший жүжиг, хамт уншиж хэлцээгүй ном зохиол нэг ч үлдсэнгүй. Хоёул нэг нэгнийхээ сэтгэл санаа, сайн муу талыг мэдэх болж, бодож төлөвлөснөө гүйцэтгэхэд нь саад болох юм үгүй болжээ.

	Тэр хоёр дотно сэтгэлийн үг ярилцах нь цөөрч, заримдаа хэдэн цагаар дуугүй суух болов. Гэвч Юлия дуугүй суусан ч жаргалтай байна.

	Юлия Александртай хааяа ганц хоёр үг сольж, "тийм, үгүй" гэсэн хариу дуулаад сэтгэл цадна. Хариу дуугарахгүй бол Александрын царайг ширтэж байгаад инээмсэглэхэд нь бас баясан жаргана. Инээх ч үгүй, дуугарах ч үгүй бол хөдлөх, харах болгоныг нь отож байгаад, санааны зоргоор тайлбарлан, зэмлэл урсгаж гарна.

	Тэр хоёр ирээдүйн тухай ярихаа больжээ. Энэ тухай яриа гарахад Александр нэг л эвгүйрхэж, ичингүйрэх болсны учрыг өөрөө ч үл ойлгох бөгөөд яриаг булзааруулахыг хичээнэ. Александр элдвийг эргэцүүлэн бодлогошрох болов. Хайр сэтгэлийн увдисаар бүтсэн шидэт хүрээ нь зарим газраараа сэтэрч тэртээ алсад найз нөхдийн нь царай, эрчүүдийн цэнгэл, гоо бүсгүйчүүл оролцсон найр наадам ч юм уу, эсвэл үргэлж ажил гэж явдаг ах нь эсвэл өөрийн нь хийж байгаад орхисон юм үзэгдэх болов.

	Нэг орой Александрын сэтгэл ингэж үймрээд, Юлиягийнд сууж байжээ. Гадаа шуурга шуурч, цонхыг цас балбан, бөөн бөөнөөр шилэнд наалдана. Камин зуухны яндангаар салхи цохиж, уйтгарт дуу аялах мэт хүнгэнэнэ. Тасалгаанд ширээний цагны дүүжин нэг жигд ганхаж, хааяа Юлиягийн сүүрс алдах нь сонстоно.

	Александр хийх юмгүй, дэмий л тасалгаа доторхыг нэгэнтээ тойруулан харснаа цаг харвал арав болж байжээ. Дахиад хоёр цаг хэртэй суух хэрэг болох нь гэж төвөгшөөн, эвшээлгээд, харц нь Юлия дээр тусаж тогтлоо.

	Юлия камин зуухны наана толгойгоо гилжийлгэсхийн Александрыг ажиглан, нааш харж зогсохдоо үл итгэн сэжиглэсэн янзгүй харин энхрийлэн хайрласандаа баясан жаргасан янзтай ширтэнэ. Нууцгай сэрэл, амттайхан мөрөөдлөө давж ядан тэмцэлдсээр алжаасан бололтой зогсоно.

	Сэтгэл нь ихэд хөөрөөд, багтаж ядсан цэнгэл нь хүртэл шаналгаж зүдрээх агаад ер түүнд зовох жаргах хоёр салахгүй зэрэгцэх ажээ.

	Александр өөдөөс нь тоомсоргүй нэг харчхаад, цонхны дэргэд очиж, шилийг нь хуруугаар аяархан тонших зуур гадагш харав.

	Гудамжаар олон хүн шуугилдах, морин тэрэг давхилдах чимээ сонстоно. Энд тэндгүй гэрэлтэй цонх үзэгдэж, хүний сүүдэр бүртэлзэнэ. Гэрэл ихтэй газар хөгжилтэй олон хүн цуглаад санасан бодсоноо ярилцаж, сэтгэлийн цог бадарч, хөгжил шуугиантай, баяр баясгалантай байгаа болов уу гэж бодно. Тэр харагдаж буй бүдэг гэрэлтэй цонхны цаана зүтгэл ихтэй нэгэн хүн ариун хөдөлмөрөө хийж суугаа биз гэж бодно. Александр өөрөө хоёр жил шахуу юу ч хийлгүй дэмий гиюүрэн хорвоогийн тоос хөдөлгөж, хоёр насаа дэмий барав гэж санаад, энэ бүхэн дурлалын гай гэж хайр дурлалыг зүхэн муучилж гарав.

	Александрын бодох нь: «Ямар дурлал гэж ийм нэг эрчим хүчгүй, нойрмог юм байдаг билээ. Энэ хүүхэн тэмцэж маргасан ч үгүй, хүчилсэн ч үгүй, саад хийсэн ч үгүй, гаргуундаа гарсан юм шиг сэтгэлээ дагалаа. Тавтир муутай дорой эм! Анх ам ангайж, алга сарвайсан хүнд хайр дурлалаа өгчихдөг байна. Намайг байгаагүй бол нөгөөх Сурковт яг ингээд дурлах байсан л даа. Дурлаж эхлээд байсан юм чинь. Өөрөө юу гэж биеэ өмөөрөвч би нүдээрээ харсан юм чинь дээ! Надаас илүү самбаатай эр дайралдсан бол энэ хүүхэн бас л зөвшөөрөх байсан даг... Энэ ч ердөө завхарсан хэрэг! Дурлал ийм байдаг юм уу? Эмзэг мэдрэхүйтэй их хүмүүсийн хэлдэг өнөөх хоёр сэтгэл нийлнэ гэдэг хаана байгаа юм бэ? Бид хоёр бие биеэ хүсээгүй бил үү? Уг нь бие биедээ тэмүүлсэн хоёр сэтгэл үүрд нийлж таармаар. Гэтэл юу болж байна гээч! Чухам ямар учиртай юм бэ, бүү мэд!» гэж ундууцан шивнэнэ.

	— Та юу хийгээ вэ? Юу бод оо вэ? гэж Юлия асуухад,

	— Зүгээр... гэж Александр хэлчхээд, нэг эвшээлгэж, зөөлөн вандан дээр Юлиягаас зайдуухан сууж, өрөөсөн гараараа хатгамал жинтүүний буланг базав.

	— Наашаа суугаач дээ гэхэд нь ойртож суусан ч үгүй, юм хэлсэн ч үгүй.

	Юлия, Александр тийш дөхөж суугаад,

	— Та яагаа вэ? Өнөөдөр нэг хачин байх чинь гэсэнд,

	— Би мэдэхгүй... надад нэг... би нэг л... гэж дуугарч ядан хариулжээ.

	Александр үнэндээ юу хэлэхээ мэдэхгүй байжээ. Өөрөө чухам юу болоод байгаагийн учрыг сайн ойлгохгүй байв.

	Юлия хажууд нь суугаад, хожмын явдлыг ярь ярьсаар сэтгэл нь аажмаар сэргэж, айл гэр болж аз жаргалтай амьдрахаа сэтгэлчлэн дүрсэлж, заримдаа наадмын үг хэлж, төсгөлд нь эелдэг зөөлнөөр,

	— Та миний хань нөхөр! Хар л даа гээд, эргэн тойрон зааж, — Энэ бүхэн удахгүй таных болно. Та миний сэтгэлийг эзэмшсэн шигээ энэ бүхэнд эзэн сууна. Би одоохондоо юу ч хийсэн, хаашаа ч явсан дураараа байж байна. Тантай нийлсэн цагт эндэх юмыг таны зөвшөөрөлгүйгээр, байрнаас нь ч хөдөлгөхгүй. Би өөрөө ч таны хүсэл зоригт хүлэгдэнэ. Юутай сайхан хүлээс вэ? Намайгаа бушуухан хүлээд аваач. Хэзээ тэгэх вэ?.. Би насан турш тан шиг хүнтэй учирч, ингэж сэтгэлтэй болохыг хүсэж мөрөөдсөн юм... Хүссэн минь санасанчлан бүтэж байна... жаргах цаг холгүй боллоо.., бараг үнэмшмээргүй юм... Энэ байна шүү дээ.., зүүд шиг санагдах юм. Урьд зовж зүдэрсний минь хариу шан юм болов уу? гэж үглэнэ. 

	Александрт ийм үг сонсож суух нь зовлонтой болжээ. Тэгээд,

	— Би танд хайргүй болчихвол яах вэ? гэж тоглосон маягтай хэлэхийг хичээв.

	— Тэгвэл чихийг чинь мушгина шүү! гэж Юлия хэлээд, чихэн дээрээс нь барьснаа ганц тогломоор үг цухуйлгасанд нь сүүрс алдан бодлогоширч дуугүй болов. Тэгснээ гэнэт,

	— Та юу болов оо? Дуугаа хураачхаад, миний үгийг дуртай дургүй сонсож, өөр юм гөлрөөд... гэв.

	Ингэж хэлээд, Александрын дэргэд улам ойртон сууж, мөрөн дээр нь гараа тавиад, мөн түрүүчийнхээ ярьсныг арай зоримог биш шивнэх шахам аяархан ярив. Александртай ойртож танилцсанаа, дурлаж эхэлснээ, сэтгэлтэй болсны шинж анх мэдэгдэж, анх баясаж баярласнаа дурсан хүүрнэв. Сайныг дурсан хөөрсөндөө хоёр хацар дээр нь жижиг ягаан толбо буй болж, аажмаар томрон хацар нь улайгаад, нүд нь гялалзаж байснаа талимааран жартайж, цээж нь овос овосхийнэ. Үг нь дөнгөж ялгарах төдий ярих зуур Александрын зөөлөн үсээр оролдон тоглож байснаа нүдийг нь эгцлэн харав. Александр толгойгоо аяархан зайлуулж, хармаанаасаа сам гаргаж, Юлиягийн оролдож сэгсийлгэсэн үсээ нямбайлан самнахад Юлия суудлаасаа босож түүнийг ширтэн байж,

	— Александр та юу болов оо? гэж сэтгэл түгшин асуув.

	«Шалгаагаад салахгүй нь! Би яаж мэдэх бил ээ!» гэж Александр бодоод дуугарсангүй.

	— Та уйдаад байна уу? гэж Юлия гэнэт гайхах эргэлзэх хосолсон дуугаар өгүүлэв.

	«Уйдаад гэв үү? Онож хэллээ! Нээрээ тийм! Зовж үхмээр уйдаж байна! Уйтгарын хорхой зүрхийг минь хэмлэсээр бүтэн сар боллоо... Ай тэнгэр минь, би одоо яана? Энэ хүүхэн хайр дурлал, ханилан суух тухай донгосоод байдаг. Яаж үүнийг нэг сэхээрүүлье дээ?» гэж Александр гайхаш тасарна.

	Юлия төгөлдөр хуур хөгжмийн дэргэд сууж, Александрын дуртай нэгэн дууг дарсан боловч цаадах нь чагнасангүй бодлогод хатан сууна.

	Юлиягийн арга барагдан гар нь унжиж нэгэнтээ сүүрс алдаад, зөөлөн вандангийн өрөөсөн буланд зузаан алчуур нөмөрч суугаад, тэндээсээ Александрыг харан харан ажиглав.

	Александрыг малгайгаа бариад гарах гэсэнд,

	— Хаачих нь вэ? гэж гайхан асуув.

	— Харья.

	— Арван нэгэн цаг ч болоогүй байна шүү дээ.

	— Би ээждээ захиа бичих хэрэгтэй байна. Захиа бичээгүй удсан шүү.

	— Юу удсан гэж. Та уржигдар биччих чинь билээ гэжээ.

	Александр хэлэх үггүй мухардав. Үнэхээр ээждээ захиа бичсэнийгээ ярианы далимд Юлияд дурсаад мартаж орхисон байжээ. Гэтэл дурлал бол өчүүхэн жижиг юмыг ч үл мартана. Дурласан хүний нүднээ хайрт янагт нь хамаатай юм болгон чухал учиртай байдаг, сэтгэлтэй болсон хүний ухаанд хайрт хүнийхээ эргэн тойрон байгаа юм, түүнд хамаатай нөлөөтэй юм бүхнийг нарийн ажиж шинжиж, бодож тааварласан давхар давхар ээдрээ буй болно. Ганц үг цухуйвал... үг цухуйх нь байтугай энгийн нэг харц, уруулын ялимгүй хөдөлгөөнөөс таавар зохиож, таавраа бодол болгож, бодлоосоо эрс шийдэмгий дүгнэлт хийж түүндээ зовох буюу баясна. Сэтгэлтэй болсон хүний учир ухаан заримдаа буруу ташаа, заримдаа ч гайхмаар мэргэн байх агаад сэжиг тааврын овоог түргэн босгох боловч дурлалын хүч тэр овоог бүүр ч түргэн зуур орвонгоор нь нураана. Үүний тулд нэгэнтээ инээмсэглэх буюу нэгэн дусал нулимс унагааж, ингэхдээ хоёр гурван үг хэлчихвэл сэжиг арилах нь тэр. Иймэрхүү янзтай ажин шинжихийг юугаар ч сулруулж, хуурч болшгүй билээ. Сэтгэлтэй болсон хүн нэг бол өөр хүний зүүдэнд ч ормооргүй юмыг бодож эсвэл хамар дороо байгаа юмыг олж харахаа байж, заримдаа далдыг мэдэж чадмаар нэвтэрхий мэргэн болж, заримдаа нүдэн балай юм шиг ахар богино ухаантай болно.

	Юлия зөөлөн вандан дээрээс босон харайж, Александрын гараас муур мэт шүүрч аваад,

	— Яаж байгаа нь энэ вэ? Хаачих нь вэ? гэж асуув.

	— Яах вэ дээ, зүгээр. Миний нойр хүрээд байна шүү дээ. Урьд шөнө бага унтсан. Тэгээд л тэр гэсэнд,

	— Бага унтсаан! Өглөө хэлэхдээ их унтсанаас болж толгой өвдөж байна гээгүй бил үү? гэв.

	Александр бас л ам таглагдаж, жаахан бантаад, 

	— За толгой өвдөөд... гэсэнд

	— Хоолноос хойш толгой зүгээр боллоо гэсэн шүү дээ. 

	— Ээ тэнгэр минь, яасан хэцүү хүн бэ? Бэрхтэйеэ! За тэгвэл би зүгээр харимаар санагдаад байна гэсэнд,

	— Энд тусгүй байна уу? Хариад яах юм бэ? гэж Юлия Александрын нүдийг ширтэн хэлээд, итгэлгүй толгой сэгсрэв. Александр түүнийг арай ядан тайтгаруулсан болоод харьжээ.

	Александр маргааш өглөө нь сэрээд «За байз, өнөөдөр Юлиягийнд очихгүй байвал яасан юм бэ?» гэж өөрөө өөрөөсөө асуув.

	Тасалгаа дотуураа хоёр гурав холхиод «Нээрээ очихоо байя!» гэж эрс шийдлээ.

	— Хөөе Евсей! Хурцас! гээд хувцаслаж гадагш гарч хотоор тэнэв.

	Тэнэж явахдаа: «Ганцаар зугаалан явахад яасан хөгжилтэй, яасан таатай сайхан юм бэ? Дуртай тийшээ явж, дуртай цагтаа зогсож, зарлал уншвал уншиж, дэлгүүрүүдийн цонхоор шагайж, үүгээр түүгээр орж явах маш сайхан аа! Эрх чөлөө гэдэг их хишиг юм! Нээрэн тийм! Эрх чөлөө гэдэг үг өргөн дэлгэр эрхэм утгаараа чухамхүү ганцаар зугаална гэсэн үг байна!» гэж бодно.


Явган замыг таягаараа тог тог тогшин алхалж, танилуудтайгаа хөгжилтэйеэ мэндэлнэ. Тэнгисийн гудамжаар явж байхад нь нэг байшингийн цонхны цаана танил хүний царай үзэгдэв. Танил нь даллан урихад лавлан харав. «Пээ энэ чинь Дюма байна шүү!» гээд тэднийд орж, хоол идэж орой болтол суугаад орой нь театрт очиж, театраас оройн хоол идэхээр явцгаав. Гэрт нь юу хүлээж байгааг мэдээд гэрийнхээ тухай дурсахгүйг хичээнэ.

	Үнэхээр гэртээ ирэхэд нь үүдний өрөөнд Юлиягийн зарц нойрмоглож, ширээн дээр тав-зургаан зурвас хүлээж байжээ. Тэр зарцад Александрыг хүлээж байгаад уулзаж ир гэж тушаасан юм санж. Зурвасыг уншвал зэмлэж, асууж шалгаасан байх агаад нулимс дуссан мөр үзэгдэнэ. Маргааш нь учраа гаргах хэрэг болж, алба ажлаар шалтаглан аргацааж, хоёул эвлэхчээ аяджээ.

	Гурав хоногийн дараа аль аль талаас ийм явдал дахин гарч сүүлдээ дараа дараагаар гардаг болов. Юлия турж эцээд, өөрөө ч гадагш гарахгүй, гэртээ ч хүн оруулахгүй болж, харин Александрыг зэмлэвэл уурлах тул дуугүй өнгөрүүлнэ.

	Түүнээс хойш хоёр долоон хоног хэртэй болоод Александр найз нартайгаа нэг өдөр балартлаа цэнгэж зугаалахаар болзоод байтал яг тэр болзсон өглөө нь Юлиягаас эртхэн ирж өдөржин хамт байна уу гэж гуйсан зурвас иржээ. Юлия "бие муу байна, гунигтай байна, зүрх хөөрөөд" гэх мэтээр бичсэнийг үзээд Александрын уур нь хүрсэн боловч ажил ихтэй учир Юлиятай үлдэж чадахгүй гэдгээ хэлэхээр очив.

	Дюмагийнд хоол идэх, ший үзэх, ууланд очиж гулгах ч аргагүй чухал ажил байдаг биз дээ... гэж Юлияг тунирхан өгүүлэхэд нь,

	— Энэ чинь юу гэсэн үг вэ? Та миний хойноос харж цагддаг бол оо шив? Үүнийг чинь би хүлцэхгүй шүү гэж уцаарлан хэлээд гарах гэтэл,

	— Байз, хүлээгээч! Жаахан ярья гэхэд нь,

	— Зав алга гэсэнд,

	— Хэсэгхэн суу л даа, гайгүй гэхэд нь Александр сандлын ирмэг дээр дуртай дургүй сандайлав.

	Юлия элгээ эвхэж зогсоод, асуух гэсэн үгнийхээ хариуг Александрын царайнаас олж мэдэхийг хичээсэн мэт бүлтгэнэн ширтэнэ.

	Александр тэсэж ядан суудал дээрээ хавьчиж,

	— Бушуулаарай! Би яарч байна! гэж хүйтнээр өгүүлсэнд Юлия сүүрс алдаад,

	— Та надад хайргүй бол оо юу? гэж асуугаад, толгойгоо аяархан сэгсрэв.

	— Ярьдгийгаа яриад ойчлоо! гэж Александр хэлээд малгайгаа ханцуйгаар илж суув.

	— Ийм яриа танд залхуутай болж дээ! гэж Юлия хариулав.

	Александр босож тасалгаа дотуур хурдан хурдан алхалж байтал Юлиягийн мэгшин уйлах сонсогдсонд,

	— Ингэх л дутаад байсан юм! гэж хилэгнэн өгүүлээд, Юлиягийн өмнө очиж, — Намайг зовоосон чинь багадаа юу?.. гэсэнд,

	— Би таныг зовоосон гэнэ ээ? гээд улам дуу тавив уйлжээ.

	— Энэ чинь дэндэж байна! гэж Александр хэлээд явах гэсэнд Юлия сандран, нулимсаа арчаад,

	— За, за, би уйлахаа болилоо. Одоо хар, уйлаагүй байна шүү дээ. Битгий яв л даа, суу л даа гэж гуйв.

	Юлия инээмсэглэхийг оролдсон боловч хацар дээгүүр нь нулимс өөрийн эрхгүй бөмбөрөн урсана. Александр өрөвдөх сэтгэл төрж, суугаад, хөлөө санжгануулна. Өөрөө өөрөөсөө асуун асуусаар, Юлияд хайргүй болж хүйтэрч хөндийрсөн юм байна гэдэг дүгнэлтэд хүрэв... Яагаад ийм болов? Бүү мэд! Юлия өдөр ирэх тутам өөрт нь улам их хайртай болсоор байна. Тийм болохоор нь тэр үү? Ээ тэнгэр минь. Яасан жигтэй хачин юм бэ? Жаргах нөхцөл бүхэн бэлхнээ бүрдээд байна аа. Саад болж байгаа юм огт алга. Сэтгэл өөр тийшээ ч яваагүй байна. Тэгсэн хэр нь хөндийрч хүйтэрч орхидог! Амьдрал аа гэж! Харин Юлияг яаж тайтгаруулах бил ээ? Өөрийгөө гаргуунд нь гаргаж орхиод энэ хүүхэнтэй өдрийг барж ядан уйтгарлаж суух уу? Би баашилъя гэхэд баашилж чадахгүй, баашлахгүй байя гэхэд энэ хүүхний цаг үргэлж уйлж унжихыг харж, намайг зэмлэхийг сонсож үүнийг ч зовоож, өөрийгөө ч зовооно гэсэн хэрэг... Сэтгэл хувирах, хүйтэрч хөндийрөх жамтай гэсэн ахын онолыг энэ хүүхэнд гэнэт яриад эхэлбэл, ээ бүү үзэгд, энэ хүүхэн юу ч ойлгохгүй уйлаад ойчно! Тэгэхлээр нь яах вэ? гэж Александр бодлогошрон суув.

	Түүнийг дуугүй суугаад байхаар Юлия гарыг нь бариад царайг нь харж ая тавьсанд Александр алгуурхан нүүр буруулж гараа аяархан татаж авав. Александр Юлияд сэтгэл татагдах нь байтугай Юлиягийн гар, биед нь хүрэхэд хамаг бие нь эвгүй оргин жихүүцэж чичрэх шиг болно. Юлияг улам аргадан царайчлахад Александр нүүр өгсөнгүй бүүр ч хүйтэн хөндий уруу царайтай болов. Юлия гэнэт гараа суга татан авч дүрсхийв. Эм хүний бардам зан нь сэргэж, доромжлуулсандаа ичжээ. Толгойгоо өргөж, нуруугаа цэх болгоод, уурласандаа царай нь чинэрэн,

	— Зайл! гэж огцомхон дуугарав.

	Александр ер түдгэлзсэнгүй, шалавхан босоод явлаа. Түүний хөлийн чимээ сулрахын хэрд Юлия хойноос нь ухасхийж,

	— Александр Федорыч! Александр Федорыч! гэж хашхирахад нь Александр буцаж ирлээ.

	— Та хаачих гээ вэ? гэхэд нь

	— Өөрөө намайг яв гэсэн шүү дээ?

	— Яв гэхлээр баярлаад зугтав уу? Үлд л дээ гэхэд нь

	— Надад зав алга! гэжээ. 

	Юлия, Александрын гарыг барьж, дахиад л энхрий зөөлөн, цогтой халуун үг урсгаж, уйлж гуйж эхэлсэнд Александр огт царай өгч өрөвдөх шинжгүй, модон хүн шиг тоомсоргүй хөлөө сэлгэн зогсоно. Тийнхүү хэнэггүй байхад нь Юлиягийн тэвчээр барагдаж, занан сүрдүүлж, зэмлэж эхлэв. Хүлцэнгүй номхон зантай хөөрүү тэр хүүхнийг ийм болно гэж хэн мэдэх билээ. Үс нь задран сэгсийж нүд нь галзуу хүнийх шиг гялалзаж, хацар нь чинэрэн улайж, нүүр царай нь хачин эвдэрчээ. Александр үүнийг зэвүүрхэн хараад «Яасан муухай юм бэ?» гэж бодно.

	Юлия өгүүлрүүн:

	— Би танаас өсөө авна. Та эмэгтэй хүнээр ийм амархан тоглоод өнгөрөх юм бодож байна уу? Зусар, баашаар сэтгэлд минь шургалж, намайг бүрмөсөн эрхэндээ оруулж аваад таныг сэтгэлээсээ авч хаях чадалгүй болсон хойно минь намайг хаяна гэнэ ээ... үгүй би таныг зүгээр орхихгүй, хаа явсан газар чинь дагаад явна, хөдөө явбал дагаад явна, гадаадад явсан ч хойноос чинь очно, хаашаа л бол хаашаа явна. Би жаргалаасаа тийм амархан салахгүй. Миний амьдрал ямар байсан ч над ялгаа байхгүй. Ерөөс над алдаж хохирох юм алга. Таны амьдралыг ч хөөднө, өсөө авна даа, заавал авна. Та өөр хүүхэнтэй болсон байх ёстой! Намайг зүгээр хаях учиргүй,.. тэр хүүхнийг чинь би олно, хараад байгаарай. Таныг амьд явах дургүй болтол чинь чадна! Би одоо таныг үхсэн гэж дуулбал хэчнээн их баярлах бол... би өөрөө ч таныг алчихмаар байна! гэж галзуу юм шиг хашхирав.

	«Балай муухай юм, болж байна даа!» гэж Александр бодоод дал мөрөө хавчив.

	Александр занаж сүрдүүлэхийг бас тоохгүй болохоор нь Юлия гэнэт дуугаа намсгаж, дуугүй ширтэж байснаа уйтгарлангуй аялгаар:

	— Намайг өрөвдөөч дээ? Намайг битгий хаяач дээ. Би танаас хагацахыг тэсэхгүй үхнэ! Эмэгтэй хүн гэдэг эр хүнээс илүү энхрий, илүү хүчтэй дурладаг юм шүү. Эмэгтэй хүнд, ялангуяа надад дурлал гэдэг юм бүхэн гэсэн үг байдаг. Зарим хүүхэн аальгүйтэж, язгууртны дунд эргэлдэж, шуугьж наргиж явах дуртай байдаг. Би тэгж сураагүй, би өөр зантай хүн. Би олноос зайдуу нам гүм байх дуртай, ном, хөгжимд дуртай. Харин танд энэ дэлхийн юунаас ч илүү хайртай гэхэд нь Александр тэсэж ядсан байдалтай байв.

	Юлия улам халуунаар үргэлжлүүлэн,

	— За яах вэ, та над хайргүй болсон бол тэр биз. Харин хэлсэн амандаа хүрч надтай гэрлэ, надтай л хамт бай... та юу дуртайгаа хийж, хэн дуртайдаа дурлаж явсан ч яах вэ, дураараа бол! Хааяа л миний нүдэнд үзэгдэж байвал барав. Ай тэнгэр минь намайг өрөвдөөч дээ, өрөвдөөч... гэснээ цааш юм ярьж чадалгүй уйлав. Сэтгэл нь догдолсондоо тамир алдаж, зөөлөн вандан дээр ойчоод, нүүрээ таглаж шүдээ зуун, уруул ам нь татганаж зүрхний хөөрлөөр муужран уналаа. 

	Нэг цагийн дараа сэхэж ухаан ороход хажууд нь шивэгчин хүүхэн бөндгөнөж байв. Юлия эргэн тойрон хараад, 

	— Хаачаа вэ?.. гэж асуусанд,

	— Жаа! Явчихсан гэв.

	— Явчихжээ! гэж Юлия гунигтайяа хэлээд, удтал үг дуугүй гөлрөн суув.

	Маргааш нь Александрт хэдэн бичиг дараа дараагаар явуулсан боловч Александр өөрөө ч ирсэнгүй, хариу ч өгсөнгүй. Гурав, дөрөв дэх өдөр мөн л адил. Юлия, Петр Иванычид бичиг илгээж, чухал хэрэг байна, ирж уулзаач гэж урьжээ. Авгай нь Александрын эгч гэх боловч залуухан учир ЮлиЯ түүнд дургүй юм санж.

	Петр Иванычийг очиход Юлия тоглоомгүй үхлүүд өвчтэй байв. Петр Иваныч тэднийд хоёр цаг хэр суугаад, дараа нь Александрынд очив.

	— Бааштай хүн ээ, чи! гэсэнд

	— Яагаа вэ? гэж Александр асуув.

	— Хараач, өөрт нь огт хүртээлгүй юм шиг! Хүүхнийг өөртөө дурлуулж чаддаггүй гээд байсан чинь өөрөө хүнийг галзууруулдаг байна шүү.

	— Би мэдэхгүй байна... 

	— Мэдэж ядах юу байна вэ? Би Тафаевагийнд очоод ирлээ. Цаадах чинь надад бүгдийг нь ярьсан гэхэд нь

	— Юу? Бүгдийг нь ярсан гэж? Александр их л тэвдэн бувтнав.

	— Бүгдийг нь, чамд яасан хайртай юм бэ? Адтай эр юм даа, чи! За чи, халуун сэтгэл олдохгүй юм гэж гоншигноод бай луу? Олдох нь энэ дээ. Санаа чинь амар аа биз? Цаадах хүүхэн чинь хардаж жөтөөрхөж, уйлж унжиж, солиорох шахаад байна... харин намайг энэ хэрэгтээ хутгаж оруулдаг нь юу вэ? Чи одоо байтлаа эмс хүүхнийг миний гар дээр хаях нь дутаад байна уу? Тэр хүүхнээс болж хагас өдөр алдлаа. Эдлэн газраа асрамжийн зөвлөлд бариулах гээ юм уу нэг хэрэг гарч дээ гэж бодлоо... уг нь өөрөө тийм үг дурсаж байсан юм... тэгтэл харин ийм хэрэг байдаг байж шүү!

	— Та тэднийд яах гэж очсон юм бэ?

	— Өөрөө дуудуулж, чиний тухай гомдол мэдүүлсэн юм. Үнэндээ дөрвөн өдөр зүс үзүүлэхгүй явахдаа ичдэггүй хүн үү, чи! Тоглоом биш! Цаадах чинь цонхийж цайгаад, үхэх гэж байна! Бушуухан оч... 

	— Та түүнд юу гэж хэлэв?

	— Юу гэж хэлэх вэ дээ. Чамайг түүнд бас л ухаангүй хайртай, ер нь аль эртнээс энхрий зөөлөн сэтгэл эрсэн хүн гэж хэллээ. Чамайг сэтгэлийн дотно үг ярилцах жигтэйхэн их дуртай, бас дурлалгүйгээр амьд явж чадахгүй хүн гэж хэллээ. Чамайг эргээд очно, сэтгэл зовсны хэрэггүй, харин чамайг нэг их хавчихгүй, заримдаа зүггүйтэх бололцоо олгож бай, тэгэхгүй бол бие биеэсээ уйдаж орхино гэж хэллээ. Ер нь ийм юман дээр хэлдэг үгийг хэлсэн дээ. Цаадах чинь баярлаж хөөрөөд, та хоёр хурим хийхээр ярьсан, манай эхнэр ч оролцсон юм шиг үг алдана билээ. Гэтэл надад ганц ч үг дурсдаггүй байна шүү. Ямар вэ дээ? За яах вэ? Тэнгэр тэтгэг! Тэр хүүхэн ядаж хоёулаа амь зууж хүрэх жаал зугаа юмтай. Би чамайг хэлсэн амандаа заавал хүрнэ гэсэн... Александр минь, чамайг надад тус болсны чинь ачийг санаж, өнөөдөр чиний төлөө хичээхээрээ хичээлээ шүү... чамайг өөрт нь гал халуун энхрий янагийн хайртай гэж итгүүллээ гэсэнд Александрын царай хувьсхийж,

	— Ах минь, та юу хийж орхих нь энэ вэ? Би... би түүнд хайргүй болсон... би түүнтэй гэрлэхгүй... Би түүнд мөс шиг хүйтэрсэн!.. тэгснээс усанд унаж... гэхэд нь, Петр Иваныч гайхсан дүр үзүүлж,

	— Пээ, пээ? Чиний амнаас ийм үг гарлаа гэж үү? Чи өөрөө хүний занг, ялангуяа эм хүнийг жигшинэ, энэ хорвоо дээр чамтай дүйцэхээр зүрх сэтгэлтэй хүн байхгүй гэж ярьж байснаа санана уу?.. Өөр юу гэж ярилаа! Байз, бодоодохъё... гэсэнд

	— Дахиад ганц үг ч бүү хэлээч, ах минь. Ингэж зэмлэ. Зэмлэсэн чинь боллоо. Загнаж сургамжлаад яах вэ? Тэртэй тэргүй би өөрөө мэдэж байна... Ай даа, хүн гэдэг! Хүн гэдэг! гэснээ гэнэт тас тас хөхөрсөнд ах нь бас хөхөрч,

	— Ингэсэн нь дээр! Чи өөрөө өөрийгөө дооглож инээнэ гэж би хэлээгүй юу, тэр дээ... гээд хоёул дахин хөхрөлдөв.

	Петр Иваныч үргэлжлүүлэн

	— За чи хэл дээ, нөгөө мэнгэтэй чинь хэн бил ээ?.. Ташенька бил үү? Түүний тухай одоо юу бодож байна? гэсэнд

	— Ах та яасан хатуу сэтгэлтэй хүн бэ?

	— Үгүй, чи тэр хүүхнийг жигшдэг хэвээр байгаа болов уу, үгүй болов уу гэдгийг мэдэх гэж зүгээр асуусан юм.

	— Боль доо, ах минь. Харин энэ их төвөгтэй хэргээс мултрахад тус болж үзээч. Та их ухаантай хашир хүн... гэсэнд,

	— Уухай! Одоо намайг магтаж, зусардах болов уу? Үгүй. Чи тэр хүүхэнтэйгээ гэрлэ!

	— Яасан ч үгүй. Ах минь, тус болооч гуйя!

	— За тэр шүү! Би чиний энэ мундрыг аль хэдийн мэдсэн нь яамай... 

	— Аль хэдийн гэнэ ээ?

	— Тийм, би чиний явдлыг бүүр эхнээс нь мэднэ.

	— Танд ma tante ярьсан байлгүй,

	— Хаанаас даа! Би өөрөө эхнэрт ярьсан. Мэдэж цөхөх юу байх вэ? Бүгд чиний нүүрэн дээр бичээстэй байсан юм хойно. За чи бүү зов, би чамд нэгэнт тус болчихсон гэсэнд,

	— Юу? Хэдий завдаа тэр вэ?

	— Өнөө өглөөхөн. Тафаева, чамайг дахиад зовоохгүй, бүү зов...

	— Та яаж аргалаа вэ? Түүнд юу гэж хэлэв?

	— Ярих гэж төвөг, уйдахын нэмэр.

	— Та түүнд юу юу гэж ярьсныг бүү мэд. Намайг үзэн ядаж, жигшдэг болсон ч юм уу... 

	— Ялгаа юу байна? Би тэр хүүхнийг тайвшруулаад орхисон, бол оо биш үү? Чамайг түүнд хайртай байж чадахгүй, чиний хойноос хөөцөлдсөний хэрэггүй гэж хэлсэн... 

	— Тэгээд юу гэж байна?

	— Чиний хаясанд одоо баярлаж байна лээ.

	— Баярлана гэнэ ээ? гэж Александр бодлогошрон өгүүлэв.

	— Тийм, баярлаж байна лээ.

	— Ер харамсан, уйтгарласан шинж алга уу? Огт тоохгүй байна уу? Энэ чинь тун жигтэй юм байна! гэж Александр амандаа үглэн, тасалгаа дотуур сэтгэл тогтворгүй холхиж, — Баяртай тайван байна гэнэ! Жигтэй юм аа! Одоохон тэднийд очъё гэхэд нь,

	— Хүн гэдэг үү? Зүрх гэдэг үү? Чи өөрөө тэр хүүхнийг хойноосоо хүн явуулах вий гэж айж байгаагүй бил үү? Одоо тэр хүүхнийг чамаас салахдаа гуниглахгүй байна гэхлээр сэтгэл түгшдэг нь юу вэ? гэсэнд Александр, ахынхаа хэлснийг үл сонсон нааш цааш холхиж,

	— Баярлаж, санаа амарлаа гэнэ ээ! Ерөөс надад сэтгэлгүй байж шүү! Уйтгарлах ч үгүй, уйлах ч үгүй байна гэнэ. Үгүй би очиж уулзъя гэхэд нь Петр Иваныч дал мөрөө хавчив.

	— Юу ч гэсэн энэ чигт нь орхиж чадахгүй нь ээ! гээд Александр малгайгаа шүүрэн авахад нь

	— Тэгвэл тэр хүүхэн дээрээ дахиад оч оч. Нэг очвол салахгүй шүү. Сүүлд нь намайг бүү шалаарай. Би хутгалдахгүй. Энэ удаа би өөрөө чамайг ийм байдалд оруулсан тулдаа л хажуугаас оролцсон юм. За боль, боль, юунд уруу царайлав гэсэнд,

	— Энэ хорвоо дээр амьд явахад ичгэвтэр байна гэж Александр сүүрс алдан дуугарав. Ах нь,

	— Зүгээр суух ч бас ичгэвтэр! За боль, боль. Өнөөдөр манайд очоорой. Хоолон дээр чиний намтрыг ярьж инээлдье. Дараа нь манай үйлдвэр оромз гэв.

	Александр бодлогошрон:

	— Би яасан өчүүхэн доорд амьтан вэ? Би гэдэг зүрх сэтгэлгүй хөөрхий амьтан юм аа! гэж үглэхэд,

	— Дурлалаас л болж тэр байхгүй юу? Ийм дэмий ажлыг Сурков мэтийн юмнууд хөөцөлдөж яваг. Чи бол овоо авхаалжтай хүү. Илүү чухал юм оролдож чадна. Хүүхэн эргүүлэхээ боливол таарна гэж ах нь өгүүлэв.

	— Ингэхэд та эхнэртээ хайртай биз дээ? гэсэнд,

	— Тийм, түүндээ их дасчихжээ. Харин тэглээ гээд ажлаа хийхэд минь саад болдоггүй юм. За баяртай. Очоорой гээд гарав.

	Александр сэтгэл тавгүй уруу царайлан сууж байтал Евсей өрөөсөн гутал гартаа углан барьсаар дэргэд нь ирээд,

	— Ноёнтон, та харж айлд. Сайхан тос оо доо? Түрхээд зүлгэхээр толь шиг гялалзах юм гээч. Хямдхан нь яана даа гэхэд Александр сая сэхэж, гутал Евсей хоёрыг халти хараад,

	— Зайл цаашаа! Тэнэг золиг! гэж зандрав.

	— Тосгонд буцаагаад өгөөч гэж Евсей хэлдгийгээ хэлэх гэтэл,

	— Зайл гэж байна шүү чамайг, зайл! Чи гутал гутал гэсээр байгаад намайг зовоож алах нь... чи... муу зэрлэг! гэж хашхирахад нь Евсей үүдний өрөө рүү шалавхан далд оров.

	
IV

	Петр Иваныч нэг өдөр гаднаас орж ирээд,

	— Александр манайхаар ирэхгүй яагаа юм бол? Гурван сар хэртэй үзэгдсэнгүй гэж эхнэрээсээ асуусанд,

	— Би түүнтэй уулзах горьдлого тасраад байна гэв.

	— Цаадах чинь юу бол оо вэ? Ахиад нэг хүүхэнд дурлачихаа юу гэсэнд.

	— Мэдэхгүй.

	— Бие нь зүгээр үү?

	— Зүгээр.

	— Бичиг бичээд явуулаач. Би Александртай ярих хэрэг байна. Тэдний албанд бас өөрчлөлт гарсан байна. Мань хүн лав мэдээгүй суугаа биз. Ямар салан эр вэ, бүү мэд гэсэнд эхнэр нь,

	— Би арваад удаа бичиг явуулж дуудуулсан. Завгүй гээд ирэхгүй юм. Гэтэл өөрөө нэг балай юмнуудтай даам тоглох юм уу, загас барьж цаг нөхцөөдөг болсон байна. Чи өөрөө очвол дээр. Яасныг нь мэдээд ирнэ биз гэхэд,

	— Үгүй, очмооргүй байна. Зарцыг явуулъя гэжээ.

	Явуулсан зарцыг удалгүй буцаж ирэхэд нь Петр Иваныч:

	— За яав? Гэртээ байна уу? гэж асуусанд,

	— Жа байна. Амрыг тань айлтгаж байна гэв.

	— Юу хийж байна вэ?

	— Зөөлөн вандан дээр хэвтэж байна.

	— Юу? Өдийд үү?

	— Жа тийм, дандаа хэвтэж байдаг гэнэ ээ.

	— Яахлаараа тэр вэ, унтаж байна уу?

	— Жа үгүй. Би анх нойрсож байгаа юм байх гэж бодсон чинь адар хараад хэвтэж байна гэжээ.

	Петр Иваныч дал мөрөө хавчаад,

	— Нааш ирэх нь үү? гэж суусанд,

	— Жа, үгүй. «Ахын амрыг айлтгаад, бие барагтайхан байна. Уучилна уу» гэж хэл гэсэн. Бас авхай таны амрыг айлтгаарай гэж тушаасан.

	— Яаж байгаа нь тэр вэ? Нээрээ гайхмаар байна. Ингэж замаа алдах гэж! Тэрэг битгий буулга гэж хэл. Очихоос биш дээ. Эцсийн удаа оролдоод үзье гэж Петр Иваныч өгүүлэв.

	Петр Иванычийг очиход нь Александр зөөлөн вандан дээр хэвтэж байснаа ахыгаа хараад өндийж суув.

	— Бие чинь өвд өө юу? гэж Петр Иванычийг асуухад нь

	— Зүгээр... гэж Александр хариулаад эвшээлгэв.

	— Чи тэгээд юу хийж байна вэ?

	— Юу ч хийгээгүй.

	— Зүгээр сууж болдог юм уу?

	— Болно оо.

	— Александр аа, танай Иванов ажлаас гарч байгаа гэж би дууллаа гэсэнд,

	— Тийм ээ, гарч байгаа

	— Оронд нь хэн бэ?

	— Иченко гэнэ билээ.

	— Чи яасан юм бэ?

	— Би юу? Зүгээр.

	— Юу зүгээр гэж? Яагаад чамайг тавьдаггүй юм бэ?

	— Тоохгүй юм. Тэнцэхгүй юм байлгүй дээ, яая гэх вэ?

	— Юу гэсэн үг вэ, хөөцөлдөх хэрэгтэй. Чи даргынд НЬ ОЧООЧ.

	— Үгүй! гэж Александр толгой сэгсрэв.

	— Чамд яасан ч ялгаагүй юм биз дээ?

	— Яасан ч ялгаагүй.

	— Чамайг гурав дахь удаагаа тойрч өнгөрлөө шүү дээ.

	— Яах вэ, тэгж л байг.

	— Захиргаанд чинь байсан хүн чамд тушаадаг болох юм уу, орж ирэхэд нь босож мэхэлзэх хэрэгтэй болоход юу хэлэхийг чинь үзье.

	— Яах вэ, босоод л мэхэлзэнэ.

	— Нэр сүрээ боддоггүй юм уу?

	— Надад бодож гийгүүлэхээр нэр сүр алга.

	— Ядаж хүсэж сонирхсон нэг юм байдаг байгаа даа, чамд?

	— Байхгүй. Байгаад өнгөрсөн.

	— Тийм байх ёсгүй. Олон хүсэл сонирхол ээлж ээлжээр төрдөг юм. Яагаад чамд хүсэж сонирхох юм байдаггүй, бусад хүнд байдаг бил ээ? Гуч хүрээгүй ийм залуугаараа байж... гэхэд нь Александр дал мөрөө хавчив.

	Петр Иваныч энэ яриаг цааш үргэлжлүүлэх дургүй нь хүрч, энэ бүхнийг зөрүүд зан гэх боловч гэртээ харихад эхнэр нь асууж шалгаана гэж мэдээд, үргэлжлэн ярив.

	— Чи ямар нэг юмаар зугаагаа гаргаж, олны дунд орж, ном уншиж байх нь яана гэсэнд,

	— Дургүй хүрээд байх юм даа, ах аа гэжээ.

	— Чамайг байна шүү... дурлалаас болж солиороод, юу ч хийж байдгийг бүү мэд, элдэв балай юмтай нийлдэг болсон гэж жиг жуг ярилцаж байна шүү... Би бол ийм ам хэлнээс зовох нь байна гэсэнд

	— Юу дуртайгаа ярьцгааж л байг.

	— Александр, чи аан гэж бай. Тоглоом биш. Энэ бүгд бага хэрэг. Мэхэлзэнэ үү, байна уу, олон нийттэй нийлнэ үү, байна уу, хамаагүй хэрэг. Харин чи ямарваа хүний адил нэг юм бүтээх хэрэгтэй шүү. Чи энэ тухай хааяа ч гэсэн боддог уу?

	— Бодолгүй яах вэ, би хийдгээ хийчихсэн.

	— Яаж тэр вэ?

	— Би өөрийн үйлдлийн хүрээ зурж аваад, тэр хүрээнээсээ гарахыг хүсэхгүй байна. Энүүхэндээ би эзэн. Тэгээд болох нь тэр... 

	— Энэ чинь залхуугийнх

	— Магадгүй

	— Чи юм хийх чадалтай байж ингэж хэвтэх эрхгүй. Чи хэрэг бүтээж байна уу?

	— Би ажил хийж байна. Намайг зүгээр суудаг гэж хэн ч зэмлэхгүй. Өглөө нь албан дээр байдаг. Хийх ёстойгоос нь илүү хийнэ гэдэг бол өөрөө өөртөө төвөг чирсэн илүүц хэрэг. Би хөөцөлдөөд яах бил ээ?

	— Хүн болгон нэг нэг юмны төлөө хөөцөлддөг юм. Зарим нь хүч чадлаараа зүтгэхийг өөрийн үүрэг гэж үздэг. Зарим нь мөнгө олох гэж, нөгөө зарим нь нэр сүртэй болох гэж... Чи ганцаар хүнээс этгээд хүн үү?

	— Нэр сүр, мөнгө гэнэ! Ялангуяа мөнгө ямар хэрэгтэй юм бэ? Би идэх хоолтой, өмсөх хувцастай байна. Болох нь тэр.

	— Чи одоо хувцас муутай л байна. Ер нь чамд өөр юм хэрэггүй юу? гэж ах нь хэлсэнд,

	— Хэрэггүй гэлээ.

	Петр Иваныч, Александрын аяд тааруулах гэж,

	— Сэтгэл оюуны цэнгэлийн тансаг баян, урлаг яалаа?.. Чи урагшаа ахиж чадна. Чи дээрээс заяатай хүн. Ариун хөдөлмөрт зүтгэх нь чиний үүрэг... Өөдөө тэмүүлсэн эрмэлзэл, чи мартчихаа юу? гэж хэлсэнд, Александр сэтгэл амаргүй болж,

	— Яамай! Яамай! Ах та бас этгээд хачин ярьдаг болжээ! Урьд тэгдэггүй сэн. Намайг бодоод тэгэв үү? Хичээсний гарз! Би өөдөө тэмүүлж байсан юм. Та санаж байна уу? Тэгээд юу боллоо? гэсэнд,

	— Санаж байна, чи шулуухан сайд болох гэж, дараа нь зохиолч болох гэж санаархсан. Дээгүүр зэрэг тушаалтай болохын тулд урт удаан хүнд зам туулах хэрэгтэй, зохиолч болоход авьяас хэрэгтэй байдгийг үзмэгцээ гэдрэг ухарч байна. Чам шиг дээгүүр санаатай улс энд бишгүй олон ирдэг юм. Гэтэл хамар дороо байгаа юмыг харахгүй шүү. Бичиг бичих хэрэгтэй болоод ирэхээр л харин... Би чамайг хэлээгүй байна. Чи ажил хийж чадахаа харуулсан. Яваандаа нэг юм болж магад. Гэтэл удаан хүлээх яршиг санагдаж түргэн зуур бүтэхгүй болохоор нь уруулаа унжуулчихдаг байна гэсэнд,

	— Би өөдөө тэмүүлэхийг ч хүсэхгүй. Энэ байгаа чигтээ үлдэнэ. Би дуртай ажлаа шилж болно биз дээ? Миний чадвараас доогуур байна уу, үгүй юу, хамаа алга. Би ажлаа хийж байгаа болохоор үүргээ гүйцэтгэж байгаа нь тэр. Намайг өөдлөх чадалгүй гэж зэмлэвэл зэмлэж л байг. Өөдлөх чадалгүй минь үнэн байсан ч би огт гонсойхгүй. Энгийн даруу ажилд ч яруу сайхан юм байдаг гэж та өөрөө хэлсэн шүү дээ. Одоо намайг энгийн даруу ажил сонгож авахаар, зэмлэж байна. Намайг хэдэн гишгүүр доошилж, санаандаа таарсан шатан дээр байхыг хэн хорих юм бэ? Би өөд ахихыг хүсэхгүй, дуулж байна уу, хүсэхгүй! гэсэнд ах нь,

	— Дуулж байна, дүлий биш. Харин энэ бүгд арчаагүй софизм гэсэнд,

	— Яриа алга! Би өөртөө таарсан байр оллоо. Энэ байран дээрээ насыг барна. Бор бааз бүдүүлэгдүүхэн яах вэ даа, ухаан богино улстай танилцаж, тэдэнтэй даам тоглож, загас барьж байна. Болох нь тэр! Таны бодлоор би ингэснийхээ төлөө цээрлэл үзэж, танд сайхан санагддаг шагнал, мөнгө, нэр хүнд олохгүй хоцорвол хоцорно биз. Би бүрмөсөн татгалзаж байна гэсэнд,

	— Александр чи юу ч тоодоггүй тайван дүр гаргаж байна. Гэтэл чиний үгэнд уур буцалж байна. Ярьж байгаа чинь ч уйлж байгаагаас өөрц алга. Чи их шартай байна. Харин ганц чи өөрөө л буруутай болохоор шараа хэнд гаргахыг мэдэхгүй байна гэхэд нь,

	— Хамаагүй! гэж Александр өчив.

	— Тэгээд чи юу хүснэ вэ? Хүнд нэг хүсэл байх ёстой.

	— Харанхуй хүрээндээ байхад минь битгий саад болоосой, юу ч хөөцөлдөхгүй, тайван байх юм сан гэж хүсэж байна.

	— Үүнийг чинь амьдрал гэдэг юм уу?

	— Миний бодоход таны амьдарч байгаа амьдрал чинь амьдрал биш. Тэгэхлээр миний зөв байх нь ээ.

	— Чи амьдралыг өөрийнхөө сэтгэлд тааруулж өөрчлөх санаатай байна. Мөн ч сайхан болох байх даа. Үзэсгэлэнт ягаан бутнуудын дунд үеийн нөхөд, янаг амрагууд хос хосоороо явж байвал чиний санаанд таарах даг... гэжээ.

	Александр юм хэлсэнгүй.

	Петр Иваныч түүнийг дуугүй ажиглав. Александр дахиад турж нүд нь хонхийн, хацар, духанд нь цагаас өмнө атираа суужээ.

	Ах нь айв. Сэтгэлийн зовлон байдаг гэж итгэх нь бага боловч энэ гутралын цаана биеийн өвчин нуугдаж байх магадгүй гэж айжээ. «Энэ хүү солиорно байх аа, тэгвэл эхтэй нь захиагаар харилцах гэж бөөн төвөг болно. Аягүйтвэл өөрөө давхиад ирнэ» гэж Петр Иваныч бодов. 

	— Александр, чи урам хугарсан хүн шив дээ? гэж ах нь хэлээд, «Үүнийг чинь яасхийгээд дуртай үзэл бодол руу нь эргүүлчихдэг бил ээ? Байз хө, би нэг бачлаад үзье...» гэж бодоод,

	— Александр, чи дуулж бай. Чи их уруудсан байна. Энэ үхээнц байдлаа хаяж орхи. Тоогүй хэрэг. Яагаад ингэв? Би хааяа дурлал, үерхлийн тухай эвгүй үг хэлснийг чи хэтэрхий үнэмшсэн байж магадгүй. Чухамдаа бол манай энэ үед ялангуяа хувцасны маяг, санаа сэтгэл, ажил, цэнгэл, юм болгон жигдэрч, юм болгоныг цэгнэж, таньж үнэлж... юм болгонд зааг хязгаар тогтоож орхисон Петербург хотод нэг л зохимжгүй чиний хөөрүү занг жаал даръя гэсэндээ тоглож хэлсэн юм шүү. Тэр нэгэнт тогтсон дэглэмээс ганцаар гажих хэрэг юу вэ? Чи намайг нээрэн нинжин сэтгэлгүй, дурлалыг үзэж чаддаггүй хүн гэж бодов уу? Дурлал бол сайхан сэтгэл. Хоёр зүрхний хайрын хэлхээ, үерхэл шиг ариун сайхан юм байхгүй... Үүрдийн бат сэтгэл байж болно гэж би дотроо итгэдэг... гэхэд нь Александр инээд алджээ.

	— Чи яав? гэж Петр Иванычийг асуухад

	— Ах та этгээд хачин үг ярьж байна. Янжуур татахгүй юу? Тамхилъя. Та яриад бай, би чагнаад байя гэв.

	— Чи юу болов оо? гэсэнд,

	— Зүгээр. Намайг үгээр урхидах гэнэ! Ухаантай хүн гээд байгаа шүү! Миний янзыг үзэж, надаар бөмбөг хийж тоглох гэж байгаад чинь гомдмоор байна! Насаараа хүүхэд явдаг юм биш, таны сургамж юу ч атугай тус болсон юм. Та мөн ч уран ярив аа! Намайг нүдгүй юм гэж бодов уу? Та илбэ үзүүлж, би сонирхох шив гэжээ.

	«Миний чаддаг хэрэг биш байна. Эхнэртэй уулзуулъя» гэж Петр Иваныч бодоод,

	— Манайд очоорой. Эхнэр чамтай уулзахын хүсэл бодоод байна гэсэнд,

	— Чадахгүй ээ, ах аа гэв.

	— Манай эхнэрийг мартаж байгаа чинь зөв үү дээ? гэсэнд

	— Тун тусгүй ч байж мэднэ. Ямар ч гэсэн өршөөгөөрэй. Одоогоор хүлээсний хэрэггүй. Хожим нэг цагт очно гэхэд нь

	— За дураараа бол гэж Петр Иваныч гар занган хэлчхээд, гэртээ харив.

	Эхнэртээ Александрыг бүр орхилоо, өөрөө дураараа болог. Чадах ядахаараа оролдож цөхсөн, одоо над хамаагүй гэж хэлжээ.

	Александр, Юлиягаас зугтааж, шуугиант баяр цэнгэлийн эргүүлэг рүү давхиж оров. Манай нэрд гарсан яруу найрагчийн бичсэн.

	Өнөр хорвоогийн жаргалыг эдэлж, 

	Өөр юманд тэмүүлэхээ больж, 

	Сархадын охид мансуурч 

	Санаа бодлоо тайтгаруулж, 

	Элдэвт сэтгэл зовохоо больж, 

	Эргэцүүлж бодох бодлыг огоорч, 

	Өндөр тэнгэрийн гэгээн дүрийг 

	Өлийж харахаа ч бүүр больё.

	 

	гэдэг шүлгийг давтан давтан унших болжээ.

	Олон найз нөхөд, тэднийг дагалдан завьяа буй болж, найз нөхөд гэгээн дүрээ хөөсөрсөн дарснаа тольдож байснаа сүүлд нь маажиндсан гуталдаа тольдоно «Гаслан гунигаа тайлцгаая! Санаа амархан явцгаая! Залуу насаа үрж, сүйтгэж, ууж өнгөрүүлцгээе! Ура» гэж уухайлан хашхиралдана. Шилэн аяга лонхнуудыг шал руу тас няс шидэлнэ.

	Нэг хэсэгтээ олонтой дарвиж, ууж наргихын эрхээр Юлияг ч мартаж, уйтгар гунигаа ч мартагнасан боловч нэг л биш ээ. Дандаа зоогийн газар архидаж, өдөр бүр усан нүдэлсэн согтуу улсын хөлчүүрхэн дэмий донгосохыг сонсож, бас шартсан гэдэс дотор цаг ямагт шаналгаатай явах нь Александрт зохих ажил биш байжээ. Бие сэтгэл аль алин нь сул дорой Александр энэ бүх зугаа цэнгэлийн пянг даахаа болив.

	Хөгжил баясгалантай найр наадмаас толгой барин зугтаж, жижиг тасалгаандаа гань бие ганцаар үлдэж, дутуу орхисон номоо шагайж үзэвч барьсан ном гараас нь өөрийн эрхгүй алдагдаж, зохиол туурвих гэж оролдовч ухаан санаанд нь өөдтэй юм үл орно. Сайн сайхныг нь юун ялгахтай мантай учир, Шиллер, Гёте, Байрон хэн хэн нь хүн төрөлхтний амьдралын аль муу муухайг түүж бичсэн мэт санагдана.

	Энэ өрөөнд урьд өмнө юутай жаргалтай сайхан байдаг байлаа! Тэгэхэд гань бие ганцаараа биш, нүднээ үл үзэгдэх гэгээн дүр сахиус нь болж, өдрийн цагт хичээнгүйлэн хөдөлмөрлөж, шөнийн цагт тавтай сайхан нойрсдог байж билээ. Хүсэл мөрөөдөл бас хамт хажууд нь, хожим хойч нь одоогийнх шигээ ийм муу ёр шүглэсэн өөдгүй зэвүүн биш, үүрийн гэгээг халхалсан манан адил сүүмэлзэн үзэгдэж, тэр манангийн цаана л аз жаргал нуугдан байх шиг санагддаг байжээ. Гэтэл одоо ямар байна даа? Өрөө тасалгаа нь байтугай, хорвоо ертөнц тэр аяараа хөндий хоосон, хүйтэн жихүүн, уйтгар гунигтай болж орхиж...

	Зүрх шимшрэн толгой гудайлган сууж аливааг эргэцүүлээд байвал, хүсэл мөрөөдөл, итгэл найдвар нь цөм талаар өнгөрч нөгөө үүрийн гэгээг халхалсан манан будан замхрахад, нүцгэн тал цэлийхүйн адил эл хуль эгэл үнэн байдал улаан халз тулгарч ирэв. Тэнгэр минь! яасан хөндий хоосон, яасан барагдашгүй уйтгартай, урамгүй муухай юм бэ? Өчигдрийн амьдралаа өөр хүнд баллуулж өмнөх амьдралаа өөрөө баллаж, өөдлөхийн горьдлого тасраад байхад хоосон хорвоод амьд явна гэдэг яасан бэрх вэ?

	Юу хүсэж байгаагаа чухам өөрөө ч үл мэднэ. Урьд бол хүсэж мөрөөддөг байсан юм алиныг тэр гэх бил ээ? 

	Ухаан бодол нь самуурч гүйцжээ. Сэрэнгэ байгаа хэр нь зүүрмэглэж байгаа юм шиг санагдана. Эх адаггүй элдвийн хүнд бодолд дарагдан сууна.

	«Сонирхож шохоорхмоор юу байна вэ? Сайхан итгэл найдвар, санаа амар амьдрал уу, үгүй! Юу, юу дайралдахыг бүгдийг нь мэдэж байна. Алдар нэр, эрх ямба хэрэгтэй юү? Алдар нэр эрх ямбаар юугаа хийх билээ, хорь гучин жил амьд явахын хооронд уснаас гаргасан загас шиг үйлээ үзээд хэрэг байна уу? Алдар нэр, эрх ямбатай боллоо гэхэд энэ маань тэгээд зүрх сэтгэл бүлээцүүлэх үү дээ? Хэдэн хүн нүүрэн дээр бөхөлзөж нахилзавч дотроо «чөтгөр алгадаасай, чамайг» гэж боддог байвал сэтгэлд аятай санагдах уу даа?

	Аль эсвэл хайр сэтгэл хэрэгтэй юм уу? За даа, бүүр больчихъё. Хайр дурлал гэж юу байдгийг арван хуруу шигээ сайн мэддэг боллоо. Хайрлаж дурлаж чадах нь нэгэнт өнгөрсөн. 

	Александр ингэж бодно.

	Гэтэл дэмий юмыг мартдаггүй золиг шиг ой ухаанд нь гэнэт Наденька санагдана. Тэгэхдээ гэм зэмгүй, цагаан цайлган сэтгэлт Наденька санаанд нь хэзээ ч үл орно. Харин могой мэт хар санаат, сэтгэл хувирамтгай Наденька... өөртэй нь уулзаж байсан үеийнх шигээ заавал модон дунд, харгуйн хажууд, цэцгийн дэргэд... өөр хүний өөдөөс харж, баясах ичих хослон мишээж байгаа дүрээр санаанд бууна... 

	Александр дуу алдан ёолж зүрхээ дарав.

	Ингээд «Нөхөрлөл гэж бас нэг балай юм байна? Юм бүхнийг үзэж амслаа, шинэ сэргэг гэх юм алга. Яаж амьд явна даа!» гэж бодно. 

	Александр хэнд ч юунд ч итгэхээ больжээ. Цэнгэл баясалд үл ташууран, харин удахгүй бас л уйтгар гуниг залгаж хоосон сэтгэлийг тэжээх юмгүй болно гэдгийг мэдэх тул амттай хоол дурамжхан идэж байгаа хүн шиг, цэнгэсхийгээд өнгөрнө. Сэтгэлд итгэж дураар нь тавивал дахиад нэг хууртаж, ухаан санаа дэмий үймэрч, шархалсан зүрхээ хөндөнө гэсэн үг. Хайр сэтгэлийн холбоотой болж баярласандаа хамгийг мартаж орхисон хүмүүсийг Александр хараад, ёжтойхон инээмсэглэж, «Үзнэ дээ. гайгүй. Эхлээд сүрхий л баяр баясгалантай байгаа, удахгүй хардаж жөтөөрхөн муудалцаж, тэгснээ эвлэрч уйлалдах вий. Хамт суувал бие биеэсээ үхтэл залхан уйсаж, салж хагацвал бүүр ч хэцүүдэх вий. Дахиад нийллээ гэхэд түүнээсээ эссэн юм болно вий. Солиотой юм! Цаг үргэлж хэрэлдэж, бие биедээ тунирхаж, хардаж жөтөөрхөөд л, хэсэг зуур эвлэрснээ дахиад бүүр их хэрэлддэг болох вий. Үүнийг тэд хайр дурлал, үнэнч сэтгэл гэдэг байна шүү! Зарим нь завжиндаа хөөс цахруулж, эсвэл бүүр нулимс цувруулж байгаад л ёстой аз жаргал гэдэг чинь энэ! гэж зүтгэнэ гээч! Бас та нарын тэр нөхөрлөл гэдэг ч хай даа... дунд нь нэг яс чулуудаж орхивол тэр ноход чинь18 гэдгийн үлгэр болох биз дээ» гэж бодно.

	Александр юм хүсэхийг айна. Айхын учир гэвэл, хүссэндээ хүрдгийн даваан дээр хувь заяа тэр жаргалыг нь гараас мулт татан алдуулж, оронд нь огт хүсээгүй өөр нэг новшийн юм атгуулж орхидгийг мэдэх билээ. Явж явж хүссэндээ хүрдэг юм аа гэхэд, амттай хоол харсан нохой шүлсээ гоожуулж, сүүлээ шарвалзуулан мөлхөж, шороо тоосон дунд хөрвөөж, хойд хоёр хөл дээрээ босон цоройж байж арай хэмээн олж идэхийн адил, урьдаар зовж, хатаж, өөрөө өөрөөсөө ичмээр гутамшигтай доромжлогдож байж сая нэг хүрэх буюу?

	Бас амьдралд жаргал зовлон хоёр үе үе ээлжлэхийг үзээд айна. Өөрт нь хожим баярлан баясмаар юм үзэгдэхгүй мөртөө тойрч гаршгүй заавал дайрч өнгөрөх учиртай гуниг зовлон үзэгдэнэ. Юм болгон түгээмэл жамтай, дээд тэнгэрээс хүн бүрд жаргал зовлон хоёрыг тэгш хувааж өгсөн юм шиг санагдана. Гэтэл өөрийн нь жаргал нэгэнт өнгөрчээ. Жаргал ч гэж дээ, хоосон зэрэглээ, хуурамчхан хөөс байсан юм чинь. Харин өвдөж зовох, өтөлж, хөгшрөх, алдаж хагацах, аягүй бол гачигдаж дутагдахаас өгсүүлээд ирэх зовлон биетэй... Хөдөө байдаг нагац эгчийн нь хэлээр энэ бүх үйлийн үр өөрийг нь отож байна. Гэтэл баярлаж баясмаар юу байна вэ? Яруу найргийн тэнгэр нь буруу харж, харин үүрэг гэдэг хүнд ачаа нуруун дээр нь тохогдоод байна! Хөрөнгө мөнгө, хэргэм зэрэг гэх шиг хөөрхийлөлтэй хишиг горьдох л үлд ээ шив... Больё доо, яамай, аяа, амьдрал гэдэг юу байгааг таньж ойлгосон мөртөө ямар учиртайг нь ойлгохгүй байх яасан их зовлон бэ?

	Александр ийнхүү муу ааш аяг гаргаад, элдвээр эргэлзэх сэтгэлийн хударгаас мултрах аргаа олохгүй байжээ. Сорьж туршиж үзэвч хий л үнгэгдэн биеэ зовооно. 

	Өвдөх өвчингүй эрүүл явавч тэр нь амьдралд нэмэр хачир болохгүй бөгөөд сэтгэл дотрыг сэргээн цэвэр агаар үлээх мэт ариутгаж, гэрэл гэгээ тусгах нь үгүй. Тийнхүү юу хийхээ мэдэхгүй, зөөлөн вандан дээр урваж хөрвөж хэвтэхдээ танил улс нь юу юу болсныг бодож үзээд улам гутарна. Санаваас нэг танил нь алба сайн хааж, захирах тушаах авьяастай гэж олонд хүндтэй алдар нэртэй болсон байхад нөгөө нь эхнэр аваад, энэ хорвоогийн хөл үймээнээс холхон шиг хэнд ч атаархахгүй, илүү харахгүй, санаа амар суух болж, бас нэг нь ... ай даа хүн бүр дор дороо аргаа олж, төвхнөж аваад, нэгэнт олсон тод замаараа замнаж явна. Би л ганцаараа би ер хаашаа хүн бэ?» гэж бодно.

	Тэгээд «би ер нь ямар нэг захирагч юм уу, морин цэргийн дарга ч юм уу, болж чадах байв уу? Эхнэр аваад суусан бол сэтгэл ханах байв уу?» гэж өөрөө өөрөөсөө асууж үзэхэд, аль алинд нь сэтгэл дундуурхан үлдэж байсан шиг санагдана. Дотор нь нэг гайтай шулам шүглэж орхиод, «Энэ бүгд чамд шальгүй өчүүхэн доод зүйл, чи дээгүүр явах заяатай хүн...» гэж цаг үргэлж шивгэнээд байх бөлгөө. Гэтэл хаашаа яаж явахыг өөрөө шийдэж эс чадна. Зохиолч болно гэж бодсон нь эндүүрчээ. «Юу хийх вэ! Юунаас эхлэх вэ?» гэж өөрөө өөрөөсөө асуугаад, юу гэж хариулахаа үл мэднэ. Гэтэл хор шар дотрыг нь маажлан, эгдүү нь хүрэхдээ: За даа захирагч юм уу сумангийн дарга болсон ч яах вэ, өө үгүй, одоо хожимджээ, цоо шинээр эхлэх хэрэг болно шүү дээ гэж бодно.

	Арга тасран цөхөрч хор шар хөдөлж атаархаж хүн болгонд муу санахдаа нүдэнд нь туйлын зовлонт гашуун нулимс гүйлгэнэнэ. Эхийнхээ үгэнд оролгүй бөглүүд хөдөө нутгаас зугтсандаа харамсахын ихээр харамсана.

	«Ээж минь намайг ингэж зовохыг эх хүний сэтгэлийн зөнгөөр мэдсэн байж. Хөдөө үлдсэн бол энэ бүх сэтгэлийн хямрал сэрэхгүй унтаж, эндэх амьдралын элдэв нарийн юмыг мэдэхгүй өнгөрөх сөн. Гэтэл хөдөө газар ч гэсэн омог бахархал, нэрээ бодох сэтгэл гэх мэтийн хүнд байдал бүх сэтгэл мэдрэл, хүсэл тачаалыг үзэж мэдэх л байсан даа. Харин энэ бүгд манай хошууны зааг хязгаараас үл хэтрэх бага бага хэмжээгээр сэтгэлийг хөндөж, сэтгэл цатгалан байх сан. Хошуундаа тэргүүн хүн гэгдэнэ шүү дээ? Тийм ээ! Юм бүгд хэр хэрдээ таардаг байна. Хүн болгонд их бага алин боловч заяасан тэнгэрлэг гал цогийн нэгэн оч, хэрэв би хөдөө байсан бол миний дотор нэгэнтээ гялсхийгээд дэл сул амьдралын дунд удалгүй аяндаа унтрах буюу эсвэл эхнэр хүүхдээ хайрлах сэтгэлд хөөрөгдүүлэн асах байсан сан. Аж амьдралыг гутааж хордуулах юмгүй байх сан. Би оногдсон хувиа омог бардам эдэлж, амьдралын зам дөлгөөн тайван, энгийн бөгөөд ойлгомжтой тодорхой юм шиг санагдаж амьдралын тэмцлийг давж хүч хүрэх сэн... Хайр сэтгэл яах вэ? Миний дотор хайр сэтгэл тансаг сайхан цэцэг мэт дэлгэрч, хамаг амьдралыг минь чимэх сэн. Софья намайг номхон тайван хайрлаж суух сан. Би ямарваа юманд итгэл алдалгүй, нохойн хошуунд өргөс байдгийг үл мэдэн дан ягаан цэцгийг нь түүхийн адил, амьдралын аль сайн сайхныг нь үзэж өрсөлдөх булаалдах хүнгүй болохоор хардах жөтөөрхөхийг хүртэл мэдэхгүй өнгөрөх сөн». Би манан будан шиг бүдэг бадаг аль холын газар өөд, хувь заяатай яаж тэмцэлдэхээ мэдээгүй байж, юунд тийм хүчтэй тийм нүдэн балай тэмүүлэв дээ? Тэр үед би хорвоогийн амьдрал, хүн амьтныг хэчнээн сайн сайхнаар санаж явав! Уг нь юу ч мэдэлгүй тэр чигтээ сайхан санасаар өнгөрөх сөн. Хөдөө байхдаа амьдрал гэдгийг нарийн ажиж шинжилгүй зүгээр л ихийг хүсэн хүлээж суудаг сан, одоо болтол хүсэн хүлээсээр байх сан. Би сэтгэлийнхээ дотроос хэчнээн олон үнэт эрдэнэс нээж олсон билээ, тэр минь хаачив! Би тэр эрдэнэсээ үрэн таран хийж, чин зүрх анхны эрхэм халуун хүслээ хүнд өгч орхиод, оронд нь юу олов оо? гэвэл дэмий л урам хугарч, юм болгон хуурамч, юм болгон хэврэг байдгийг мэдэн хүнд итгэх байтугай, өөртөө итгэж болохгүйг мэдэж авлаа. Тэгээд хүнээс айхаар барахгүй, өөрөө өөрөөсөө айдаг боллоо... 

	Би энэ бүхнийг ажиж шинжсэний эцэст, манай ах мэтийн олон хүнтэй адил амьдралын аар саар юманд сэтгэл ханахыг байлаа... Тэгтэл одоо байж байгаа царай минь энэ!.. гэж бодно.

	Александр өнгөрснийг мартаж, санаа сэтгэл амар унтаж байх сан л гэхээс өөр хүсэлгүй болжээ. Амьдралаас улам улам уйсан хөндийрч, юм бүхнийг нойрмог нүдээр харна. Олон хүний дунд, үймээн шуугиантай газар очихоороо уйсаад, олноос зугтах боловч уйтгар гуниг хойноос нь салахгүй дагана.

	Хүмүүс хөгжин баясаж, цаг үргэлж нэг юм хийж хөөцөлдөж, өдөр болгон шинэ шинэ юм хүсэж сонирхохыг хараад, яаж ингэж болдог юм бол? гэж гайхна. Хүн болгон өөртэй нь адил нойрмоглох буюу уйлж унжихгүй байгааг гайхна. Сэтгэл өвдөж, зовж шаналж байгаагаа ярихын оронд цаг агаарын байдлын тухай дэмий явган үг чалчиж, эсвэл хөл буюу өөр нэг газар өвдөж байгаа тухай, үе мөчний өвчин, шамбармын тухай ярьж байдаг нь хачин санагдана. Зөвхөн биеийн төлөө санаа зовохоос биш сэтгэлийнхээ төлөө санаа тавих нь огт үгүй! Тэгээд «Хоосон хөндий өчүүхэн мөхөс хүмүүс, адгуус!» гэж бодно. Бас ч заримдаа гүн бодолд дарагдан: «Ийм өчүүхэн мөхөс хүмүүс зөндөө олон байх юм. Гэтэл би ганцаар ямар хүн байх нь вэ? Арай, эд бүгдээрээ хөндий хоосон... буруутай... би ганцаараа зөв байдаггүй бололтой бил ээ?» гэж бодохдоо сэтгэл баахан түгшинэ.

	Ингэж бодоод ирэхлээр ганц өөрөө л буруутай юм шиг санагдаж, улам хийморьгүй болж гонсойно. Александр хуучин танилуудтайгаа уулзахыг больж шинэ хүнтэй танилцах гэхээс дотор нь хүйт оргих болов. Ахтайгаа ярилцсанаас хойш үхээнц нойрмог байдалд улам гүнзгий шигдэж, сэтгэл нь бүүр ч уруудан мансуурчээ. Нэг л тэнэг дүйнгэ юм шиг муу оёг орж, дэмий цаг өнгөрүүлж, боловсролт ертөнцийг санагдуулмаар юм болгоноос холдохыг хичээх болов.

	«Амьд гэлдэрч явбал яаж ч байсан ч яамай байна! Аж амьдралыг ямар янзтай ойлгох нь хүн хүний дурын хэрэг тэгээд, үхэхлээрээ...» гэж өгүүлэх бөлгөө.

	Александр хор шар нь хөдөлж, зэвүү нь хүрсэн ширүүн зүрхтэй хүмүүс лүгээ ярилцахыг хичээж, хувь заяаг хортойгоор дооглон муу хэлэхийг нь сонсож бах нь ханана. Эсвэл оюун ухаан, хүмүүжил боловсрол, аль ч талаар өөртэйгөө эн зэрэгцэхээргүй хүмүүстэй нийлж цаг өнгөрүүлнэ. Ялангуяа нөгөө Заезжаловын Петр Иванычтай танилцуулах гэсэн Костяков өвгөнтэй их нийлэх болжээ.

	Костяков өвгөн Пескад суух бөгөөд тэр гудамжаараа маажиндсан гялгар саравчтай малгай, гэрийн тэрлэг өмсөж нусны алчуур бүсэлчхээд алхалж байх бөлгөө. Тэднийд нэг тогооч авгай суух бөгөөд Костяков өвгөн оройдоо түүнтэй хөзөр тоглоно. Түймэр гарвал Костяков хамгийн түрүүнд очиж, хамгийн сүүлд буцна. Үхсэн хүний бодийг хөтөлж байгаа сүмийн дэргэдүүр гарвал улс амьтны дундуур чихэлдэн чихцэлдэн байж, тэр үхсэн хүний царайг харж аваад, сүүлд нь оршуулах газар хүртэл дагаж очно. Ер нь хөгжилтэй, гашуудалтай аль нь ч байсан, элдэв ёслолд хачин дуртай. Бас зодоон цохион болох, хүн осолдож үхэх, байшин нурах гэх шиг жигтэй үйл явдалд дуртай хүн бөгөөд сонин хэвлэлд тиймэрхүү юмны тухай тоочсон мэдээг машид амтархан уншина. Түүнээс гадна бас анагаах ухааны ном унших бөгөөд өөрийн нь хэлэхээр бол «Хүнд юу юу байдгийг мэдэх» гэж уншдаг гэнэ. Александр өвөл бол тэр өвгөнтэй даам тоглож, зун бол хотоос гарч загас барьж цаг өнгөрүүлэх болжээ. Костяков өвгөн ам хуурай байхгүй, юухан хээхэн ярина. Тарианы газрын дэргэдүүр өнгөрвөл тариа будааны тухай, голын хөвөөгөөр явбал загас, хөлөг онгоцны тухай, гудамжаар явбал байшин барилга, барьсан эд материал, олох орлогын тухай ярих шиг... Хийсвэр юм хэзээ ч үл ярина. Мөнгө байвал амьд явахыг сайхан хэрэг гэж, мөнгөгүй бол үүний эсрэг үзэх жишээтэй. Иймэрхүү хүн Александрын сэтгэлийг үймрүүлж догдлуулна гэж айхын зовлонгүй байжээ.

	Ертөнцийг тэвчсэн даяанч хүн биеийн тачаалыг дарах гэж хичээдгийн адил, Александр оюун сэтгэлийнхээ аливаа хөдлөлийг дарах гэж хичээнгүйлэн оролдох болжээ. Албан дээрээ үг дуугүй суух бөгөөд танилтайгаа уулзвал хоёр гурван үг сольчхоод, завгүй гэж шалтаглан зугтана. Харин Костяков найзтайгаа л өдөр болгон уулзах бөлгөө. Нэг бол Костяков өвгөн Александрынд өнжиж, эсвэл Александрыг гэртээ хоол ид гэж урина. Тэр өвгөн Александрт жимстэй архи эсгэх, өтгөн шөл, сархинаг чанахыг зааж өгчээ. Тэгээд хоёул нэг тийшээ ойрх тосгонд очно. Костяковт газар бүр танил мундахгүй олон бий. Тариачин эрчүүдтэй аж байдлын нь тухай ярилцаж, эмс, хүүхнүүдтэй бол тоглоом наадам хийх бөгөөд Заезжаловын хэлснээр үнэхээр алиа эр билээ. Александр, түүнийг хэчнээн бол хэчнээн яриулж, өөрөө их төлөв дуугүй сууна.

	Александрын толгойд, орхигдсон ертөнцийн тухай санаа бодол төрөх нь цөөрч, төрөвч толгой дотор яаралгүйхэн эргэлдэж байснаа ойр орчинд тусаж илрэх сөрж эсэргүүцэх юм олдохгүй болохоор аман дээр гарч ирэвч тэгсхийгээд замхардаг болсныг өөрөө ажиглажээ. Сэтгэл дотор нь эзэнгүй орхигдсон зэлүүд цэцэрлэг шиг хоосон хөндий байх болж, бүрмөсөн хөшиж царцах тун шахаад байжээ. Дахиад хэдэн сар энэ янзаараа байсан бол тэгээд өнгөрөх байсан биз ээ. 

	Гэтэл ийм нэг явдал болсныг хойно өгүүлсүгэй.

	Нэг өдөр Александр, Костяков хоёр загас барьж суув. Тогдгор дээлтэй, савхин малгайтай, Костяков голын эрэг дээр хөвүүртэй, живүүртэй, жижиг том хонхтой урт богино янз янзын хэдэн хахууль зоочхоод, богинохон гаанс зууж, өөрөө тэр олон хахууль, бас Александрын хахуулийг нүд цавчилгүй ширтэн ажиглана. Харин Александр мод түшиж, цаад эрэг өөд харан зогсоно. Тэр хоёр тийнхүү удтал дуугүй зогсов. Гэнэт Костяков, 

	— Александр Федорыч оо, хараач, таны дэгээнд орж байна! гэж шивгэнэхэд нь Александр ус руу нэг харчхаад, дахин цааш эргэж,

	— Үгүй, ус атираатаж долгисохоор танд тэгж санагдаж л дээ гэж хэлэв. Гэтэл Костяков,

	— Хараач, хараач! орж байна, нээрээ татаж байна! Аа-яа-яа! татаарай, татаарай, бариарай! гэж хашхирав.

	Үнэхээр хөвүүр нь усанд далд орж, хойноос нь утас бас далд орж, утасны хойноос бутанд тогтоосон уурга нь гулсахад Александр эхлээд уургаа, дараа нь утсан дээрээс барьж авлаа. Костяков хажуугаас нь,

	— Аяархан гэм, аяархан, биш ээ... Та яаж байгаа хүн бэ? гэж хашхиран, утсан дээрээс шалавхан шүүрч аваад, — Ээ лам багш минь, ямар хүнд юм бэ? Битгий угзар, ягуухан тат, тэгэхгүй бол тасарчихна. Ингээд баруун тийш нь, зүүн тийш нь, нааш нь эрэг рүү татаарай! Цаашханаа яваарай! Одоо татаад бай, татаад бай, татаад бай, битгий угзар, ингээд... гэж үглэнэ.

	Усны гадарга дээр лут том цурхай загас үзэгдэж, хурдан зуур эвхрэн, мөнгөлөг хайрсаа гялалзуулж, сүүлээрээ баруун тийш шарван хоёр найз өөд ус үсэргэв. Костяковын царай нь зэвхий цайж орхиод,

	— Ямар том цурхай вэ? гэж бараг айсан юм шиг дуу алдан хашхирч, усан дээр гараа алдалж, өөрийн тавьсан хахуулд тээглэж, унаж тусан байж, усан дээр эргэлдэж байгаа цурхай загасыг хоёр гараараа барьж аваад, — За эрэг тийш татаарай, цааш нь татаад байгаарай, тэнд нэг гаргасан байвал яаж эргэж шарвасан ч биднийх болно. Гулгаж байгаагийн нь, шулам шиг! Аяа, ямар том юм бэ? гэж үглэсээр байлаа. Энэ үед ард нь бас нэг хүн,

	«Аяа!» гэж давтан дуу алдав.

	Александр эргэж харвал тэднээс хоёр гурван алхам газар нэгэн өвгөн, өндөр гоолиг нуруутай, толгой нүцгэн, гартаа шүхэр барьсан хөөрхөн залуу бүсгүйтэй сугадалцаад зогсож байжээ. Бүсгүй хөмсөг зангидасхийж, урагшаа жаахан тонгойсхийгээд Костяковын хөдлөх бүрийг ихэд сонирхож ажиглах бөгөөд Александрыг огт анзаарсангүй.

	Александр ийнхүү гэнэт үзсэндээ цочирдож, уургаа алдаж орхитол, цурхай загас усанд цүлхийн орж, сүүлээ нэг сайхан шарваж орхиод, ёроол руу тэмүүлэхдээ утсыг хойноосоо чирэв. Энэ бүгд ганц агшин зуур болжээ.

	— Александр Федорыч оо! Та яаж байгаа хүн бэ? гэж Костяков галзуу юм шиг бархираад, утаснаас шүүрэн угзартал дэгээ ч үгүй, загас ч үгүй тасархай үзүүр гарт нь үлдэв.

	Түүний царай нь хөхөрч, Александр өөд эргэж харан утасны тасархайг үзүүлж, нэг хэсэг дуугүй хилэгнэн харж байснаа нулимж орхиод,

	— Дахиад яасан ч тантай хамт загасанд явахгүй, явсан байвал би шулам болтугай! гэж ам алдаад, хэдэн хахууль тийшээ очив.

	Энэ үед Александрын харц өөр дээр нь тогтоод байгааг ажигласан залуу бүсгүйн царай нь улайж, гэдрэг ухрав. Бүсгүйн эцэг нь бололтой нөгөө өвгөн, Александрт мэхийн ёслоход нь дуртай дургүй хариу ёсолж, уургаа шидэж орхиод, тэндээс арван алхмын зайтай байгаа модон доорх вандан дээр очиж суув.

	«Энд бас л амар заяа үзүүлэхгүй нь ээ! Энэ Эдип, Антигона19 хоёр шиг юм газрын хаанаас гараад ирэв? Дахиад л эм хүн! Зугтах газар олддоггүй байна шүү? Энэ дэлхий дээр эмс охид яасан олон юм бэ!» гэж Александр бодно.

	Тэр завсар Костяков хэдэн хахуулаа засах зуур Александрыг байн байн муухай хялалзаж,

	— Ээ чааваас, үхсэн хойноо загасчин бол! Ийм хүн яаж загас барих вэ дээ, гэртээ суугаад хулгана барьж суувал таарна, гартаа орсон юмыг алдаж байгаа хүн чинь яаж загас барих билээ. Шараагүйгээс биш хариугүй аманд ороод ирсэн юмыг! Таны аяга таваг зугтаад явчихдаггүй нь хачин юм даа? гэж үглэнэ.

	— Загас барив уу? гэж нөгөө өвгөнийг асуухад Костяков,

	— Та хар л даа, би зургаан хахуул тавиад байхад ядахдаа нэг муу өөдгүй хадран жараахай ч баригдахгүй байна. Тэгтэл энэ үеэр, живүүртэй хахуул бол ч бас юу билээ, харин хөвүүртэй хахуулд арван фунт хэрийн цурхай орж ирж байхад амаа ангайж байгаад, алдаж орхих юм. Азтай хүний амны хишиг гэж ярьдаг! Үхсэн хойно оо! Миний дэгээнээс мултарсан бол би усанд орсон хойно нь ч гүйцээд, барина, тэгэхэд цурхай загас өөрөө аманд ороод ирж байхад амаа ангайсаар байгаад алдчихдаг байна шүү. Загасчин хүн ийм байдаг юм уу? Үхсэн хойноо загасчин бол! Ёстой загасчин хүн гэдэг чинь хажууд үхэр буу тавьсан ч жишимгүй байдаг юм. Ийм хүн яаж загас барих вэ дээ? гэж үглэв.

	Энэ завсар бүсгүй Александрыг харж, Костяковыг бодвол огт өөр маягийн хүн юм байна гэдгийг шинжиж амжжээ. Александрын хувцас нь ч гэсэн, бие бялдар, нас нь ч тэр, ер юм болгон нь Костяковтой адилгүй байв. Александрын царайд хүмүүжил боловсролтой хүний шинж байгааг түргэн зуур ажиглаж, бас баахан уйтгарлангуй янзтай байгааг нь ч үлдээлгүй олж харжээ.

	Тэгээд «Юунд надаас зугтав даа? Би уг нь хүн айж зугтмаар биш сэн бил ээ?»... гэж бүсгүй бодов.

	Ингэж бодоод тэргүүнээ омог бардам өргөн сормуусаа буулгаснаа дахин өргөж. Александрыг ширвэн намжирдав.

	Бүсгүйн эгдүү нь хүрч, эцгийгээ хөтлөн Александрын дэргэдүүр эрхэм ихэмсэг дүр гарган өнгөрч, эцэг нь Александртай дахин мэхэсхийн ёслолцоход бүсгүй тоож харсан ч үгүй.

	Гэвч Александрыг өөр өөдөө харж байна уу? Үгүй юу гэж хулгай нүдээр ажиглах завсар «тануусыг тоож анхаарсан хүн огт алга гэдгийг мэдэж аваг!» гэж бодов. Александр, бүсгүй тийш хараагүй боловч, өөрийн эрхгүй хээнцэр янзтай суужээ.

	«Сүрхийеэ! Огт харахгүй байна шүү! Яасан хэгжүүн эр вэ?» гэж охин бодно.

	Костяков маргааш нь Александрыг загасанд дагуулан явж, тийнхүү өөрийн ам алдсанаар шулам болжээ.

	Хоёр өдөр тэднийг хэн ч цочоож түйвээсэнгүй. Александр анхандаа айсан юм шиг эргэн эргэн хардаг байснаа хэн ч үзэгдэхгүй болохоор дахин тайвшрав. Александр хоёр дахь өдөр нь том алгана загас барьсанд Костяков түүнтэй жаал эвлэрсэн боловч бас л сүүрс алдаж

	— Гэхдээ энэ чинь цурхай биш дээ? Аманд орсон хоолыг хэлээрээ түлхсэн юм. Ахиад тийм аз дайрахгүй. Би бас л юу ч барьсангүй. Зургаан хахуулд юм орохгүй байна гэж үглэв.

	Тэр үед замдаа загас барихыг сонирхон тэдний хажууд зогссон нэг тариачин хүн,

	— Та хонхоо дуугаргаад үзэгтүн, загас дуулж уяраад... хүрээд ирэх юу магад гэж хэлсэнд Костяков тэр тариачныг хилэгнэн хараад,

	— Бүдүүлэг амьтан чи дуугүй бай! Муу тариачин! гэж загнасанд, тариачин эр яваад өгчээ. 

	Костяков хойноос нь

	— Мунхаг монди! Мал шиг мал байна. Муу лүд чинь өөртэйгөө таарсан юмтай марзганаж байхгүй! Тариачин эр малаас ялгаагүй! гэж зүхжээ.

	Ай даа, загасчин хүнийг урагш муутай байх үед нь уурлуулбал уу, бурхан зайлуул!

	Гурав дахь өдөр нь тэр хоёр ус өөд дуугүй ширтэн загас барьж байтал ард нь юм сүрчигнэх чимээ гарав. Александр эргэн хараад, илүү ч үгүй, дутуу ч үгүй яг л шумуулд хазуулсан юм шиг цочив. Өвгөн охинтойгоо тэнд явж байжээ.

	Александр тэднийг нүдний булангаар харж, өвгөний мэхийхэд дуртай дургүй хариу ёслох боловч ер нь тэднийг ирнэ гэж хүлээж байсан янзтай загасанд явахдаа голдуу хааш яаш хувцасладаг мань хүн өнөөдөр шинэ пальто өмсөж, хүзүүгээ цэнхэр ороолтоор дэгжин маягтай ороож, үсээ засаж, тэр ч байтугай жаахан буржийлгасан нь шүлэг зохиолд гардаг загасчин лугаа төстэй болжээ. Александр ёсыг дагаж, хэсэг зуур хүлээгээд, модны сүүдэрт очиж суув.

	Антигона гэгдсэн бүсгүй хилэгнэсэндээ царай нь хувьсхийж, «Cela passe toute permission!20» гэж боджээ.

	Эцэг нь Александрт,

	— Өршөөгөөрэй! Бид танд саад болов уу даа? гэсэнд

	— Үгүй! Би ядарчихлаа гэж Александр дуугарав.

	— Загас хэр барив? гэж өвгөн, Костяковаас асуусанд, цаадах нь уцаарлангуй янзтай;

	— Дэргэд хүн яриад байхад загас яаж баригдах вэ дээ? Сая үүгээр солиотой амьтан явж өнгөрөхдөө дэмий донгосож хашхирснаас хойш загас ядаж ганц татсангүй гэж өгүүлээд, та энэ хавьд ойр сууж айлддаг болов уу? гэж Эдип гэгдсэн өвгөнөөс асуухад,

	— Тэр харагдаж байгаа тагттай байшин манай зуслан гэж хариулав.

	— Хөлс их төлдөг болов уу?

	— Зундаа таван зуун рубль.

	— Хашаандаа байшин барилга олонтой, тохилог сайхан зуслан шиг байна. Эзэн нь лав гучаад мянгыг дарсан байх даа.

	— Тийм ээ, тэр хавьцаа юм даг.

	— За тийм байж, энэ таны охин уу?

	— Тийм ээ.

	— Мөн дөө. Сайхан авхай байна! Зугаалж байна уу даа?

	— Зугаалж л байна. Зусланд байгаа улс зугаалалгүй яах вэ?

	— Үнэн үнэн, зугаалалгүй яах вэ. Тэнгэр сайхан байна, түрүүчийн долоо хоногтой адилгүй, тэнгэр хэчнээн муухай байл аа, ай яа яа! Бүү үзэгд! Тариа их унасан байх аа.

	— Тэнгэрийн өршөөлөөр сэхнэ биз дээ,

	— Тэгэх л болтугай.

	— Та нар тэгээд өнөөдөр загас барьж чадсангүй юу?

	— Би юу ч бариагүй. Энэ хүний барьсныг харж айлдагтун гээд Александрын барьсан алгана загасыг үзүүлэвч, үргэлжлэн өгүүлэх нь, — Танд айлдахад, энэ ховорхон азтай хүн юм шүү! Үүнийгээ юманд боддоггүй нь хайран байна. Уг нь тийм азтай хүн хэзээ ч гар хоосон буцахгүй сэн. Тийм цурхайг алдчих гэж! гээд гасалж шогшров.

	Нөгөө Антигона гэгдсэн охин сонирхон чагнаж эхэлтэл Костяков дуугүй болчхов.

	Өвгөн охин хоёр улам олон үзэгдэх болж, Александр ч тэднийг тоож анхаарах болов. Заримдаа өвгөн лүгээ ганц хоёр үг солих боловч охинтой нь үл дуугарна. Тэр бүсгүй анхандаа зэвүү нь хүрч, тэгснээ гомдож, сүүлдээ уйтгарлах болжээ. Хэрэв Александр түүнтэй ярих ч юм уу, ядаж энгийн нэг тоож анхаарсан бол цаадах нь Александрыг дороо мартах байсан билээ. Гэтэл одоо тийм биш болжээ. Ер хүний зүрх гэдэг дан эсрэг тэсрэг зөрчлийн хүчинд лугшиж байдаг юм уу гэмээр, тийм зөрчил байхгүй бол цээжин дотор зүрх байгаа эсэх нь ч үл мэдэгдэх ажээ.

	Антигона гэгдсэн тэр бүсгүй өс авах нэг айхтар төлөвлөгөө бодож боловсруулж байснаа яваандаа тэрийгээ орхив.

	Бас нэгэн өдөр өвгөн охинтойгоо мань найз нарын дэргэд ирэхэд Александр хэсэг байзнаж байгаад хахуулаа бут түшүүлэн тавьж, өөрөө ерийн зангаар суудаг газраа очиж суугаад эцэг охин хоёрыг ээлжлэн харав.

	Тэр хоёр хажуу тийшээ хараад зогсож байжээ. Эцгийг нь харахад гойд юм байсангүй. Цагаан цамц, нанжин даавуу өмд ногоон хилэнгээр бүсэлсэн намхан оройтой өргөн хүрээтэй бүрх малгай өмссөн ерийн нэг өвгөн байна. Харин охин нь! Эцгийнхээ гарыг хэчнээн эвтэйхэн түшин зогсоно вэ? Үе үе салхи сэвэлзэн, нэгэнтээ бүсгүйн үсийг хийсгэн ярж, гоо үзэсгэлэнт царай, булбарай цагаан хүзүүг нь ил гаргаж, нэгэнтээ торгомсог нөмрөгийг нь дэрвэлзүүлэн гоолиг бэлхүүсийг нь ил гаргаж, бас нэгэнтээ бошинзын нь хормойгоор тоглон бяцхан хөлийг нь цухуйлгаж, Александрт зориуд харуулах мэт. Бүсгүй юм бодосхийн ус ширтэнэ.

	Александр удтал нүд салгаж чадахгүй ширтсэнээр хамаг бие нь чичирхийлэхийг өөрөө мэдрээд, дурандаа дийлдэн тэвчээр алдахгүйн тулд буруу харж, саваагаар цэцгийн толгойг тас тас шавхуурдаж эхлэв. Тэгээд, «Аа мөн! Энэ юу болдгийг би эс мэдэх биш! Дураар нь тавьчихвал талийгаад өгнө. Тэгээд хайр дурлал болох нь тэр. Балай юм! Ахын хэлдэг үнэн байна. Гэсэн ч зөвхөн адгуусны хүсэлд би хөтлөгдөхгүй. Үгүй, тэгж шившгээ тарихыг байя даа» гэж бодно.

	Нөгөө бүсгүй, Костяковын дэргэд очиж,

	— Би нэг дэгээдэж үзвэл болох уу? гэж гуйсанд, цаадах нь,

	— Болно, болно, бололгүй яах вэ, авхай! гэж хариулаад Александрын хахуулыг авч өгөв.

	— За та нарт нэг хань нэмлээ! гэж эцэг нь Костяковт хэлээд, өөрөө голын эрэг даган уруудах зуур, 

	— Лиза чи оройн хоол хийх загас бариад байгаарай гэж нэмж хэлжээ.

	Хэдэн минут дуугүй байцгаав. 

	— Танай нөхөр яагаад ийм уруу царайтай байдаг хүн бэ? гэж Лиза, Костяковаас аяархан асуусанд,

	— Гурван удаа алгасаж өнгөрсөн юм аа, авхай гэжээ.

	— Юу гэнэ ээ? гэж Лиза хөмсгөө хөдөлгөн лавлаж асуусанд

	— Гурван удаа тушаал ахилгүй алгасаж өнгөрсөн юм гэнэ ээ, гэв.

	Лиза толгой сэгсэрч «Үгүй! Тийм байх ёсгүй! Тийм биш ээ» гэж боджээ.

	— Авхай та үнэмшихгүй байна уу? Худал бол би шулам болог. Эртүүр цурхай алдаж орхисон шүү дээ, бас л энэнээс болсон юм гэж Костяков өгүүлэв.

	«Биш ээ биш, тэр загасыг яагаад алдсаныг нь би мэднэ» гэж Лиза лавтай бодов. Тэгснээ гэнэт,

	— Ай яа, хараач, хөдөлж байна, хөдөлж байна гэж хашхираад, угз таттал хоосон гарч ирэв.

	Костяков дэгээг нь үзээд,

	— Мултраад явчихжээ. Өтийг нь үмхсэнийг харав уу? Том алгана байж таарна. Авхай та загас барьж чаддаггүй юм байна л даа, лавхан үмхүүлсэнгүй гэж хэлэхэд нь,

	— Бас сургууль хэрэгтэй байдаг юм уу? гэсэнд,

	— Ямарваа юмны адил гэж Александр хажуугаас нь хэнэггүй дуугарав.

	Бүсгүй дүрсхийж, түргэн зуур эргэж харахдаа хахуулыг усанд алджээ. Гэтэл Александр хэдийн цаашаа хараад сууж байв.

	— Яавал сурах вэ? гэж бүсгүй хоолой нь зангирсхийн асуусанд,

	— Олон удаа дасгал сургууль хийх хэрэгтэй гэж Александр хариулав.

	Бүсгүйн сэтгэл ханасандаа зүрх нь зогсох шиг болж, «Уухай! өөрөөр хэлбэл энд олон ирж бай гэсэн үг шив дээ, мэдлээ. Яах вэ, би ирж байя л даа, харин хэгжүүн зантай ноён зэрлэг таныг би сайн зовоож чадъя, гайгүй...» гэж бодов.

	Томоогүй бүсгүй, Александрын үгийг ингэж ойлгожээ. Гэтэл цаадах нь тэр өдөр өөр юу ч хэлсэнгүй.

	«Энэ бүсгүй юу ч гэж бодох юм бэ, хэн мэдэх вэ? Сээтгэнэж, аальгүйтэж гарна... балай юм» гэж Александр дотроо боджээ.

	Тэр өдрөөс хойш өвгөн охин хоёр өдөр болгон ирдэг болов. Лиза заримдаа эцгийгээ орхиод, өрлөг эхтэйгээ ирнэ. Оёх нэхэх ажил юм уу, ном барьж ирээд, модны сүүдэрт сууж, Александрыг огт тоохгүй байгаа янз үзүүлжээ.

	Бүсгүй ийнхүү, Александрын хорыг маажиж, өөрийнхөө хэлдгээр зовоох гэсэн байжээ. Александрыг огт тоож харахгүй байгаагаа үзүүлэх гэж өрлөг эхтэйгээ гэр аж ахуйн тухай яриа дэлгэн сууна. Гэтэл Александр үнэндээ бүсгүйг ер хараагүй юм шиг байх бөгөөд харсан ч мэхэсхийн ёсолсон болчхоод, нэг ч үг үл дуугарна.

	Бүсгүй ерийн нь арга заль явцгүй байгааг мэдээд, дайрах төлөвлөгөөгөө өөрчилж, нэг, хоёр удаа өөрөө эхлэн яриа үүсгэж, Александрын дэгээг барьж үзэв. Александр сүүл сүүлдээ бүсгүйтэй жаал ярьж хөөрөх болсон боловч, их хаширлаж, чин сэтгэлийн яриа огт үл цухуйлгана. Александр алсын бодолтой тэгсэн юм уу, аль эсвэл, өөрийн нь хэлдгээр хуучин шарх нь аньж гүйцээгүйнх21 юм уу, юу боловч бүсгүйтэй нэлээд хүйтэн хөндий харилцана.

	Нэгэн орой өвгөн гол дээр халуун тогоо авчруулж, Лиза цай аягалав. Александр орой цай уудаггүй гэж шалтгаалан, цай уухыг шууд татгалзаж, «Ингэж цай цүй болсны дараа ойртож, танилцах хэрэг болно... больё доо, яршиг!» гэж бодов.

	— Та юу хэлнэ вэ, өчигдөр орой дөрвөн аяга цай уух чинь билээ, гэж Костяковыг хэлэхэд,

	— Гадаа уух дургүй гэж Александр яаран нэмж хэлсэнд,

	— Дэмий ажил! Их сайхан цай байна шүү! Лав арван таван рублийн үнэтэй дэг. Авхай, ром дарс байвал бас сайхан аа даа! гэж Костяков өгүүлэв.

	Ром дарс ч авчруулжээ.

	Өвгөн, Александрыг гэртээ урьсанд Александр эрс татгалзав. Тийнхүү татгалзахыг нь Лиза сонсоод уруулаа цорвойлгов. Тэгээд Александрын ийм зожиг дуугүй болсны шалтгааныг лавлаж, энэ тухай яриаг хэчнээн нарийн зальтай өдөөх боловч Александр түүнээс илүү заль гарган бултаж зайлна.

	Ийм нууцгай байдал нь Лизагийн мэдэх сэн гэдэг хорхойг улам хөдөлгөх бөгөөд бас өөр сэтгэлийг нь ч хөндөж хөдөлгөсөн байж магадгүй билээ. Эдүгээ хүртэл зуны цэлмэг тэнгэр шиг саруул байсан царайд нь сэтгэл түгших, бодлогошрохын үүлэн үзэгдэх болов. Лиза, Александрыг гунигтайяа ширтэх нь олширч. тийнхүү ширтэж байснаа санаа алдан доош харах агаад «Та сэтгэлийн зовлон эдэлж яваа хүн байна! Хууртсан ч байж магадгүй... Ай даа, би бол таныг сайхан жаргааж чадах сан! Сайхан хайрлаж халамжлах сан... Би таныг хувь заяаны үйлийн үрээс ч өмгөөлж чадах сан, би бол...» гэх зэргээр боддог бололтой.

	Эмэгтэйчүүдийн олонх нь ингэж бодох бөгөөд энэ уран дуулалдаа итгэсэн хүнийг ихэнх нь хуурдаг байна.

	Александр огт ажиггүй байх янзтай. Лизатай ярихдаа үерхдэг хүнтэйгээ юм уу, ахтайгаа ярьж байгаа юм шиг ярина. Уг нь эр эм хоёр хүний үерхэлд энхрий дотно байдлын өнгө өөрийн эрхгүй шурган орж, тэр харилцааг үерхэлтэй адилгүй болгодог жамтай билээ. Тийм дээрээс эр эм хоёр хүн энгийн үерхэж чадахгүй, тийм үерхэл байх ч ёс үгүй бөгөөд эр эм хоёр хүний үерхэл гэдэг нь нэг бол хайр дурлалын эхэн, эсвэл хайр дурлалын үлдэгдэл, үгүй бол жинхэнэ хайр дурлал биеэрээ байдаг гэж ярилцах бөлгөө. Гэтэл Александр, Лиза хоёрын харилцахыг харвал тийм үерхэл байж болно гэж итгэмээр.

	Нэгэн удаа Александр өөрийн бодож санаж явдаг номын зах сэжүүрийг Лизад харуулсан юм уу, эсвэл харуулахыг хүсжээ. Александр Лизагийн авчирсан номыг вандан дээрээс авч дэлгэж үзвэл «Чайльд Гарольд» гэдэг зохиолын франц орчуулга байв. Александр толгой сэгсэрч, нэгэнтээ санаа алдаад, номыг буцааж тавьсанд,

	— Танд Байрон таалагдахгүй байна уу? Та Байронд дургүй хүн үү? Байрон бол аугаа их яруу найрагч. Яагаад таны санаанд таардаггүй бил ээ? гэж Лиза хэлжээ.

	— Юу ч хэлээгүй байхад минь та л өөрөө тэглээ ингэлээ гээд байна шүү дээ гэсэнд,

	— Тэгвэл та юунд толгой сэгсэрсэн юм бэ? гэхэд нь

	— Зүгээр. Ийм ном уншиж байгааг тань хараад харамсаж байна гэсэнд,

	— Юунд тэр вэ? Энэ номыг уу, эсвэл намайг хэлж байгаа юм уу? гэхэд нь Александр юу ч гэсэнгүй.

	— Би Байроны зохиож уншиж болдоггүйн учир юу бил ээ? хэмээн Лизаг асуухад, Александр хэсэг дуугүй байснаа:

	— Хоёр зүйлийн шалтгаанаар гээд, итгүүлж үнэмшүүлэх гэж бодсондоо ч тэр үү, охиныг булбарай цагаан гартай болохоор нь ч тэр үү, гараа гар дээрээс нь тавиад, Лизагийн магнай руу унжсан туг үс, хүзүү хоолой, бэлхүүсийг ажиглан харах зуураа нам дуугаар ярьж эхлэв. 

	Ийнхүү бүсгүйн биеийг дээрээс доошлуулан харахын хэрээр дуу нь аяндаа чангаран

	— Нэгдүгээрт, та бол Байроны зохиолын франц орчуулгыг уншиж байна. Тэгэхлээр яруу найрагчийн уран гоё үг хэлний хамаг амт шимтийг нь мэдэхгүй өнгөрнө: Уншаад, үз, өнгө зүс амт шимтгүй нэг л өлбөгөр юм байгаа биз дээ? Энэ чинь суут яруу найрагчийн чандар л гэсэн үг. Ухаан бодлыг нь усанд уусгаж орхисон юм шиг санагдана. Хоёрдугаарт, таныг Байроны зохиол битгий уншаасай гэж бодож байгаагийн минь учир гэвэл... таны сэтгэлийн насан турш дуугарахгүй үлдэх байсан тийм нэгэн чавхдасыг Байрон хөндөн дуугаргачхаж магадгүй... гэжээ.

	Александр хэлсэн үгээ хүчтэй болгох гэсэн янзтай, охины гарыг чанга бөгөөд учиртай атгаад, цааш ийнхүү өгүүлрүүн:

	— Байроны зохиол ч уншаад яах юм бэ? Таны амьдрал яг л энэ гол шиг, харав уу, яг л энэ нарийхан гүехэн, бас тэгээд тэнгэр, үүл ч арвитай тусахгүй байгаа зэрэг дээрээ хад асга, хавчил ганга ч үгүй, ялимгүй эрээлж татан эргийн тачир өвс ногоо, өөдсөн чинээ тэнгэр, хумсны чинээхэн үүл тусан жирэлзэж байгаа энэ гол шиг амарлингуй өнгөрөхөөр байж болох шүү дээ. Тэгтэл та элдэв төвөг, ээдрээ бартаа өөрөө эрэлхийлж, амьдрал болоод бусад хүнийг тортогтой шилний цаанаас ажих гэж оролдохын хэрэг юу байна? Больчих оо, уншаад хэрэггүй! Алс холын бараа ширтэж, амьдрал хүмүүсийн бараан сүүдэртэй талыг нарийн ажиж анхааралгүй амар жимэр, инээн мишээж яв л даа, тэгэхгүй бол... гэхэд нь,

	— Тэгэхгүй бол яана гэж? гэсэнд Александр гэнэт сэхээ авсан мэт

	— Зүгээр! гэв.

	— Үгүй та ярь л даа. Та лав өөрөө нэг юм үзэж өнгөрүүлсэн байх? гэхэд нь

	— Уурга минь хаана байна? Би явалгүй болохгүй гэжээ.

	Александр болгоомжгүйдэж үг алдаж орхисондоо их л үймэрсэн төлөвтэй үзэгдэв. 

	Лиза тэгэхэд нь:

	— Байз л даа, ганц үг хэлье. Яруу найрагч хүн хүний сэтгэлийг хөдөлгөх ёстой шүү дээ. Суут яруу найрагч Байронд сэтгэл татагдахад минь та юунд дургүй байгаа юм бэ? Эсвэл учир утгыг нь ойлгож чадмааргүй тэнэг амьтан шиг санагдав уу? гэж асуув.

	Залуу бүсгүй гомдсон байжээ. 

	— Арай тийм биш, нэгэнт та бүсгүй хүн болохоор ойр дотно санагдсан зүйлдээ сэтгэл татагдаж, эмэгтэй хүний сэтгэл зүрхэнд нийцэх юм л эрж хайж яв, тэгэхгүй бол... ухаан бодол, сэтгэл зүрх аль аль чинь хачин их үймэрч самуурч мэднэ гээд, өөрийгөө тэгж үймэрч самуурахын зовлонд эрсэдсэн хүн гэсэн шиг толгой сэгсрэв.

	Цааш үргэлжлүүлэн ийнхүү өгүүлрүүн: 

	— Танд анхилмал сайхан үнэртэй өнгө үзэсгэлэн цэцэг гардуулж баясгах хүн байхад, тэр цэцгийн доторх хортой шүүсийг нь л цохож үзүүлэх хүн бас байх вий. Тэгээд та тэр цэцгийн өнгө үзэсгэлэн, анхилуун үнэрийг тоохоо болино. Ийм сайхан цэцэг юунд ийм хортой шүүстэй байгаа вэ дээ гэж таныг өөрийн эрхгүй харамсан бодоход хүргэж, тэр даруй та анхилам сайхан үнэртэй шүү дээ гэдгийг нь мартана... Тэр хоёр бол өөр өөр хүн, тийм учраас та өөрөөр хандах хэрэгтэй, хор луу битгий гар сунга, эргэн тойрондоо болж байгаа энэ тэр юмны нарийн учрыг мэдэж хашир болох гэж битгий яар, тэгж яараад сайныг үзэхгүй гэв.

	Александрыг дуугүй болоход, түүний үгийг итгэлтэй бодлогоширсон янзтай чагнаж суусан Лиза, балчир хүүхэд шиг ноомойгоор,

	— Ярь ярь. Таны үгийг бүхэл өдөржингөө чагнаж, юу хэлснийг чинь дагахад бас бэлэн байна гэхэд нь Александр хүйтнээр:

	— Миний хэлснийг үү дээ? Өршөөгөөрэй! Таны толгойг мэдэх эрх над байхгүй... Дэмий юм ярьж орхих шиг боллоо, уучлаарай. Та юу дуртайгаа уншиж бай.. «Чайльд Гарольд» ч сайхан зохиол, Байрон ч суут яруу найрагч шүү дээ? гэсэнд,

	— Битгий баашлаад бай л даа? Ингэж ярьсны хэрэггүй. Надад тийм тийм зохиол унш гэж хэлээд өг л дөө!

	Александр их л ёсорхог сүрхий царайлж, түүхэлсэн хэдэн зохиол нэрлэтэл бүсгүй сургуульд байхдаа залхуугаа хүртэл уншсан гэнэ. Александр тэгэхэд нь Вальтер Скотт, Купер, бас франц, английн эрэгтэй, эмэгтэй хэдэн зохиолч, оросын зохиолчдоос хоёр гурван нэр цохов. Ингэхдээ уран зохиолын амт шимт мэддэгээ санаандгүй мэтээр гайхуулах гэж их л хичээж байжээ. Ингээд тэр хоёр дахин иймэрхүү юм ярьсангүй.

	Александр шалавхан зайлахын түүс болон: «Хүүхнүүд ер нь над ямар хэрэг байна? Би ямар хайрлаж дурлаж чадах биш, энэ талаар үеэ өнгөрөөсөн амьтан...» гэхэд нь Костяков татгалзан:

	— За, за! Гэрлэсэн хойноо л мэдэх вий. Би ч гэсэн шаавай охид, авгай хүүхнүүдтэй тоглож наадахаас цаашгүй амьтан байсан удаатай. Гэрлэнэ гээд бодохоос орой руу минь гадас шааж орхих шиг л болдог байсан. Тэгсэн чинь нэг хар золиг намайг эхнэр авхуулж орхисон юм! гэнэ.

	Александр ч зугталгүй саатаж, урьд өмнөх бүх хүсэл мөрөөдөл нь сэм сэргэн өндөлзөж эхлэв. Зүрхний нь цохилт зүгээргүй түргэснэ. Үе үе Лизагийн бэлхүүс, бяцхан хоёр хөл, тэгснээ туг үс нь ээлжлэн харагдах шиг болж, амьдрал дахиад ялимгүй гэрэл гэгээ орлоо. Костяковоор чирүүлдэг байсан хүү маань гурван ч өдөр загасчилъя! гэж Костяковыг чирлээ. Александр, «Дахиад л бахь байдагтаа орох нь ээ! Үгүй, би тэгэхгүй!» гэх боловч гол руу их л яарна.

	Лиза, хоёр түншийг тэсгэлгүй хүлээгээд л байж байх. Костяков орой болгон аяга аагтай цай, ром дарстай байдаг болсон бөгөөд тэдэнтэй нэг ч орой алгасалгүй уулзахад нь Лизад энэ аятайхан арга их л хэрэг болсон байж болох билээ. Мань хоёрыг оройтож очвол Лиза, аавтайгаа тосож явна. Тэнгэр муухай аашилж, түнш хоёр очиж чадалгүй саатвал маргааш нь мань хоёр болоод, тэнгэрийн аль алиныг эх адаггүй зэмлэж гарна.

	Александр бодож бодож, эцэст нь чухам яах гэж тэр юм бэ өөрөө ч мэдэхгүй, нэг хэсэгтээ гадагш гарахаа больё гэж шийдээд долоо хоног загасчилсангүй. Костяков ч явсангүй. Ингээд нэг өдөр явцгаав.

	Загасчилдаг газраасаа бараг мод зайтай Лизаг өрлөг эхтэйгээ явахад нь дайралдлаа. Лиза, тэр хоёрыг хармагц дуу алдсанаа даруй ичиж уйлав. Александр дуртай дургүй мэндэлж, Костяков элдэв шалдав юм ярьж гарлаа. 

	Тэрээр,

	— За бид хоёр хүрээд ирлээ, та нар биднийг ирнэ гэж бодоогүй шив? Хэ хэ! Халуун тогоо ч алга, хүлээсэн шинжгүй шив дээ? Авхайн барааг хараагүй нэлээд ч удаж орхиж шүү! Загас баригдаж байна уу? Би гэдэг нэг амьтан наашаа тэмүүлээд л байдаг, гэтэл Александр Федорыч хөдөлж өгдөггүй шүү. Гэрийн мухар сахиж хэвтээд байх юм гэхэд нь, бүсгүй, Александрыг зэмлэнгүй хяламхийж,

	— Энэ чинь юу гэсэн үг вэ? гэв.

	— Юу, юу гэсэн үг вэ, гэж!

	— Та нар бүтэн долоо хоног үзэгдсэнгүй шүү дээ?

	— Бараг ч долоо хоносон байх аа даа.

	— Яагаад тэр вэ?

	— Яасан ч юмгүй, дургүй хүрээд л... 

	— Дургүй хүрээд ээ? хэмээн Лиза гайхан асуусанд,

	— Тийм ээ, юү гэж? гэв. 

	Лиза юу ч хэлээгүй боловч, «Наашаа ирэх дургүй чинь хүрэх гэж юу гэсэн үг вэ?» гэж бодож зогсов.

	— Аавыг хот руу, танайх руу нэг явуулдаг юм бил үү гэж бодож байлаа. Танайх хаана байдаг ч юм билээ, би ямар мэдэх биш дээ гэж бүсгүйг хэлэхэд,

	— Хот руу, манайх руу юу? Яах гэж тэр вэ?

	— Сонин асуулт байна даа? Яах гэж юу байх вэ, таныг өвдөж зовсон юм бол уу гэж хэмээн Лиза гомдсон янзтай хэлэв.

	— Яах гэж тэр вэ?..

	— Юу яах гэж! Бурхан минь!

	— Юу бурхан минь гэж?

	— Юу юу байх вэ дээ?.. Таны ном надад байгаа шүү дээ... хэмээн Лиза ичингүйрэн түгдрээд, — Долоо хоног алга болно гэсэн чинь юу гэсэн үг вэ? хэмээн нэмж хэлэв.

	— Би өдөр болгон наашаа ирэх ёстой хэрэг үү?

	— Тийм ээ, өдөр болгон

	— Яах гэж

	— Яах гэж, яах гэж гэх юм? хэмээн Лиза өөдөөс нь гунигтай ширтэн, — Яах гэж, яах гэж!.. хэмээн давтав.

	Александр ч өөдөөс нь харав. Энэ чинь юу вэ? Уйлж, ичингүйрч, баярлаж, зэмлэж байна гэдэг юу вэ? Лизагийн царай цонхийж, бага зэрэг турснаас гадна, хоёр нүд нь улайжээ. «За, тэр шүү! Эхлээд орхиж! Би харин ийм амархан эхэлчих юм гэж санаагүй юм!» хэмээн бодсон Александр, чанга хөхрөв.

	— Яах гэж ий? Та гайхаад байна уу... хэмээн Лиза санаа шулуудсан янзтай харц нь өөр болов. Нэг чухал зүйл хэлэх гэж зэхэж байгаа бололтой. Гэтэл яг энэ үеэр аав нь хүрч ирэв.

	Ингээд Лиза,

	— Маргааш болтол баяртай. Маргааш би танд нэг юм хэлье, өнөөдөр зүрх сэтгэл үймрээд, чадахгүй нь... Та маргааш ирнэ биз дээ? Сонсож байна уу? Биднийг мартаж орхихгүй биз дээ? Хаяад явчихгүй биз дээ? гээд, хариу ч хүлээсэнгүй гүйгээд явж орхив.

	Эцэг нь эхлээд охиноо дараа нь Александрыг анхааралтай харж, толгой сэгсрэв. Александр, бүсгүйн хойноос дуу шуугүй ширтэн зогсоно. Тэрээр энэ бүсгүйг өөрөө мэдэлгүй ийм байдалд оруулсандаа өрөвдөн, өөрийгөө зэмлэх янзтай болж, зүрх нь бус, тархи толгой нь цусаар халуу оргин дүүрэх шиг санагдав.

	Ингээд харьж явах замдаа Александр «Энэ бүсгүй надад хайртай сэтгэлтэй болчхож. Тэнгэр минь, ийм балай юм гэж байх уу! Энэ их элбэг загастай газар дахиад ирж болохгүй боллоо... Яасан тоогүй хэрэг вэ!» хэмээн бодож явав.

	Гэтэл дотроо бас, яагаад ч тэр юм бэ, нэг их харамссангүй, хөгжилтэй болж, Костяковтой иймээ тиймээ юм ярилцаж явав. Уриалган сэтгэл бодолд нь тэгэхээс тэгэх гэсэн юм шиг сайхан мөр, гоолиг нуруутай Лиза бүх биеэрээ урган орж бяцхан хоёр хөл нь хүртэл харагдах шиг болов. Хачин янзын нэг сэрэл төрж, хамаг биеэр жирвэгэнэн гүйсэн боловч өр зүрхэнд нь хүрч чадалгүй намжив. Энэ сэрэл чухам юу болохыг Александр нэгд нэгэнгүй мэдэж байлаа.

	Тэрээр аман дотроо өөрийгөө зүхэж, «Хар муу мал? Чиний толгойд ийм бодол эргэлдэж байдаг вий... Нүцгэн мөр, бэлхүүс, хөл гээч... гэнэн хонгор амьтныг хуурч баллана... За яах вэ хуурлаа гэж бодъё, тэгээд юу болох вэ? Дахиад л бахь байдаг уйтгар гуниг, тэгээд бас нүгэл хурааж явахад хүрнэ шүү дээ? Үгүй, үгүй! Яасан ч, хөөрхийг... Пээ, би ёстой тэвчиж чадна! Би чинь овоо ариун цагаан сэтгэл зүрхтэй хүн шүү... Өөрийгөө болоод хөөрхийг тэгж баллахаа ч болъё» хэмээн бувтнана.

	Лиза бүх л өдөржингөө сэтгэл хөдлөн хүлээсэн боловч сүүлдээ зүрх нь шимширч, яагаад ч тэрийг өөрөө мэдэлгүй гуниглаж, Александрыг ирээсэй гэж бараг бодохоо болив. Ингээд ирэх цаг нь нэгэнт болсон атал Александрын бараа аанай мөн л үл харагдах учир хүсэн хүлээж байсан сэтгэл нь зовуурьт гуниг болон хувирав. Нар жаргахын хамтаар хамаг горьдлого тасарч, жаахан уйлав.

	Маргааш нь дахиад толгой өндийлгөж, өглөөгүүр хөгжил баясалтай байснаа, орой тийшээ зүрх сэтгэл нь дахиад л ирдэг бол уу яадаг бол гэсэн айх, горьдох зэрэгцэн шаналж эхлэв. 

	Нөгөө хоёр бас л ирсэнгүй.

	Нөгөөдөр нь, түүний маргааш нь бахь л байдаг. Гэлээ ч гэсэн горьдлого үл тасрах учир аанай бас гол дээр очно. Алсад завины бараа харагдах юм уу, эрэг дээр хоёр хүний сүүдэр бүртэлзэх болгонд зүрх сэтгэл нь баяртай догдлон хөдөлнө. Гэтэл завин дотор өөр хүн явж байгааг хараад, хоёр сүүдэр өөр улсынх болохыг мэдээд, тэргүүнээ гунигтай гудайлган санаа сэтгэл бүүр ч хэцүү шанална... Тэгснээ бас хий горьдлого дахин сэргэж, жаахан тэвчиж хүлээ гэж шивгэнэх шиг болж, зүрх нь дахиад л догдлон хөдөлнө. Александр тэгэхээс тэгээд байгаа юм шиг алга л байлаа.

	Ингээд аанай нөгөө модныхоо ёроолд эрүүл өвчтэй хоёрын завсар итгэл найдвар тасраад сууж байтал нь гэнэт хөлийн чимээ гармагц эргэж хараад, баярлах айх хослон хамаг бие нь салганан чичрэв. Александр, хоёр гараа зөрүүлдэж орхисон зогсож байв.

	Лиза баярын нулимс мэлтгэнүүлэн, өөдөөс нь гар сарвайж удтал ухаа сэхээ авч чадсангүй. Александр бас сэтгэл догдолсон янзтай, гарыг нь уриалган тосон авч, өөдөөс нь ширтэн намуухнаар:

	— Та турчихжээ! Та сэтгэлийн зовлонтой байна уу даа? гэсэнд Лиза давхийн цочиж,

	— Та яагаад ирэхгүй удав? гэхээс өөр юм хэлж чадсангүй.

	— Та намайг хүлээсэн хэрэг үү? гэхэд нь Лиза сэргэж,

	— Би юу? Хүлээхээр барах уу?.. хэмээгээд, гарыг нь чанга атгав.

	Тэгэхэд нь Александр:

	— Би харин тантай салах ёс гүйцэтгэхээр ирлээ! гээд яахыг нь ажин зогсов.

	Лиза айсан, үл итгэсэн байдал хосолсон харцаар өөдөөс нь ширтэн,

	— Худлаа! гэхэд нь,

	— Үнэн! гэв.

	Лиза гэнэт ийш тийшээ аймхай харцаар хялмалзаж:

	— Байгаач дээ, эндээс битгий яваач. Би танд нэг нууц юм хэлье... Аав цонхоороо харчихна байх, манай цэцэрлэгийн сэхээвчинд очъё... үүд нь цаашаагаа, тал руу хардаг юм, намайг дагаад яв гэв.

	Ингээд явцгаав. Александр, бүсгүйн мөр, гоолиг нурууг нүд салгалгүй ширтэн, хамаг бие нь хачин болж явлаа.

	Бүсгүйн араас дагаж явах зуураа «Яваад очиход юу болоо аж... Зүгээр, тэр сэхээвчийг нь очиж үзье л дээ... Эцэг нь очоорой бариарай гээд л байсан юм чинь ороод гарахад болох л сон... тэгэхдээ би тэгж тэвчээр алдахгүй шүү, хол оо байна даа. Үүнийгээ үзүүлье л дээ. Хаашаа ч явахгүй хэр нь явлаа гэж хэлэхээр ирсэн хүн шүү дээ, би! Тэгнэ байх аа, би яасан ч тэвчээр алдахгүй» гэж бодно. Гэтэл зуухны араас Крыловын чөтгөр гарч ирээд даяанчийн чихэнд шивгэнэдэг шигээ өөрт нь: «Тийм юм бол наашаа ирсний хэрэг чамд юу байсан юм бэ? Үзэгдэж харагдалгүй хоёр долоо хоноход чинь л мартана шүү дээ...» хэмээх шиг.

	Александр харин өөрийгөө буянт сайн үйлс үйлдэж, нэгэн биеэ огоорох эрэлхэг гавьяа байгуулж, хүсэл тачаалтай улаан халз тулалдаж тэвчээрээ шалгаж байна гэж санана. Өөрийгөө ийнхүү ялан дийлсний анхны нь олз гэвэл Лизаг нэгэнтээ хулгайгаар үнсэж, тэгээд бэлхүүсээр нь тэвэрч аваад, би хаашаа ч явахгүй, ердөө л чамайг туршиж үзье, над чухам сайн эсэхийг чинь мэдье гэж худал хэлсэн юм гэв. Ингээд төгс ялалтын эцэст маргааш яг энэ цагтаа, энэ сэхээвчдээ ирнэ гэж амлав. Харьж явах зуураа хэрэг явдлыг эргэцүүлэн бодохоос нэг үе хүйтэн хөлс нь чийхарч, нэг үе хамаг бие нь халуу дүүгнэ. Аягүйрхсэндээ зүрх нь цохилохоо больж, өөрөө өөртөө үл итгэх бөгөөд эцсийн бүлэгт маргааш очихгүй гэж шийдсэн боловч очихгүй бүү хэл, болзоот цагаасаа эрт гүйж хүрчээ.

	Энэ бол зуны сүүл сар бөгөөд бүрэнхий болж байлаа. Александр есөн цагт ирнэ гэж амласан атлаа, найман цагт, загасны уурга ч үгүй ирэв. Нэг үе ийш тийш аймхай харцаар хялалзаж, нэг үе ухаан жолоогүй гүйж, сэхээвч рүү яг л хулгайч шиг гэтэж мярааж ирэв. Гэтэл нэг хүн түүнээс нь урьтаж, аанай бас яарч сандарсан амьтан, сэхээвч рүү гүйж орсноо, харанхуй булангийн вандан дээр суулаа.

	Александрыг амдаж тосоод байгаа юм шиг санагдав. Тэрээр сэхээвчийн хаалгыг аяархан татаж, сэтгэл ихэд догдлон өлмий дээрээ гэтэж булан руу очиж, Лизагийн гарыг бариад авлаа. Гэтэл биш, эцгийнх нь гарыг атгаж орхижээ. Александр цочиж огло үсрэн зугтахыг завдтал өвгөн хойд хормойноос нь зууран авч, хүчээр дэргэдээ суулгаад,

	— Ингэхэд та энд юу хийж яваа хүн гэгч вэ? гэж асуухад нь,

	— Би... загасчлаад... гэж Александр уруул арай ядан хөдөлгөн бувтнав. Эрүү нь хавчганан чичирнэ. Өвгөн тийм ч хүн айгаад баймаар хүн огт биш атал аргагүй баригдсан Александр улаан цайм баригдсан хулгайч болгоны нэг адил бие нь бэмбэгэнэнэ. 

	Өвгөн доогтойгоор

	— Загасчлаад гэнэ ээ? Ус булингартуулж загас барина гэдгийг та мэдэх үү? Чоно борооноор гэдэг шиг. Би таныг эртнээс ажиж шинжсээр эцэстээ мэдэж авлаа. Лизагаа бол өлгийтэйгөөс нь мэдэх юм. Гэнэн хонгор цагаан цайлган охин байгаа юм. Та харин айхтар зальтай эр байна... гэжээ.

	Александрыг босох гэхэд өвгөн гараас нь татан зогсоогоод

	— Эрхэм та тогтож айлд. Та зовлонт хүний царай гаргаж, Лизагаас зугтаж байгаа дүр үзүүлж, сэтгэлийг нь үймүүлж, эрхэндээ оруулж аваад ашиглах гэсэн байна... Энэ чинь сайн хэрэг үү? Таныг юу гэж нэрлэвэл таарах байна? гэхэд нь Александр чин үнэнээ өчиж байгаа байдлаар

	— Би ийм тийм юм болно гэж огт бодоогүй шүү... би үнэндээ... гэж хэлсэнд,

	— Ямар ч байж мэднэ! Та хайр сэтгэлтэйдээ биш, хийх юмаа олж ядсандаа хөөрхий охины толгойг эргүүлж, бүтвэл, сайн биз, эс бүтвэл тэр л биз гэж бодсон ч юм уу? Петербургт иймэрхүү сүрхий амьтад бишгүй байдаг... Тийм самуун завхай эрчүүдийг яадгийг мэдэх үү? гэж өвгөн хэлжээ.

	Александр биеэ өмөөрөх зүрх хүрсэнгүй хөсөр ширтэн дуугүй суув. 

	Өвгөн үргэлжлүүлэн,

	— Анхандаа би танд гэмгүй сайн санаж явсан нь эндүүрчээ, айхтар эндүүрч. Сүрхий томоотой царай гаргаад байсан юм шүү! Эртхэн санаа авсан минь яамай... Та дуулж бай, элдэв юм ярьж байх цаг алга. Тэнэг охин уулзах гээд хүрээд ирнэ. Би өчигдөр та нарыг харсан юм. Та бид хоёрын хамт байгааг манай охин хараг. Та одоо яв, дахиад битгий эргэж ирээрэй. Охин маань хууртаж гэж бодно биз, өөрт нь сургамж болог. Харин та дахиад наашаа бүү ирээрэй, загас барих өөр газар олно биз. Эс тэгвэл... таныг би үүнээс арай эелдэг биш үдэх болно шүү... Лиза минь миний өөдөөс эгц харах нүүртэй байгаа нь яамай. Би өнөөдөр охиноо өдөржин ажсан... Эс тийм бол та эндээс энэ замаар буцахгүй сэн... Баяртай! гэжээ.

	Александр нэг юм хэлэх гэтэл, өвгөн сэхээвчийн үүдийг нээж, Александрыг бараг түлхэн гаргажээ.

	Александр ямаршуу байдалтай гарсныг хэрэв уншигч авгайд ичгэвтэр санагдахгүй бол өөрийгөө Александрын байранд тавьж бодоод үзэх биз ээ. Мань баатар ичиж, өөрөө өөртөө уурлаж, арга нь барагдаж бухимдсандаа нүдний нь нулимс гүйлгэнэв... Тэгээд «Би юунд амьд явна вэ? Ой гутмаар үхээрийн муухай амьдрал! Гэтэл би, би... би хүсэл тачаалыг тэсэж даах тэвчээр хүрээгүй юм аа гэхэд... ингэж ашиггүй дэмий, шившигтэй амьд явахаа эцэс болгох зориг хүрнэ...» гэж ганцаар чанга ярина.

	Александр түргэн түргэн алхлан голын дэргэд очив. Голын ус бараантаж, усны долгион дээгүүр аймаар жигтэй эрэмдэг муухай урт урт сүүдэр жирвэлзэнэ. Александрын зогсож байгаа газар ус гүехэн байжээ.

	— Энд ядахдаа үхэж болохгүй! гэж Александр зэвүүрхэн хэлээд, тэндээс зуугаад алхмын зайтай байгаа гүүр тийш алхав. Гүүрний дунд очиж, хайсыг нь түшин, ус ширтэж зогсохдоо амьдралаас сэтгэлчлэн хагацаж, эхийгээ дурсан санаа алдаж, нагац эгчийнхээ төлөө залбирч, тэр ч байтугай Наденькийг уучлав. Сэтгэл уяран, хацар дээгүүр нь нулимс урсахад... нүүрээ хоёр гараар таглав... Александр чухам яах байсныг бүү мэд. Гэтэл гэнэт хөл дор нь гүүр доргиход эргэн харваас, ай тэнгэр! ёроолгүй хар нүхний амсар дээр зогсож, өмнө нь булш мэт нүх хүнхийж, гүүрний нэг тал нь салан, цааш холдож байжээ... Чиргүүл онгоц өнгөрүүлэх гэж гүүр салгаж байсан юм санж. Дахиад ганц хурам болсон бол өнгөрөх байжээ! Александр хамаг хүчээ шавхан... нөгөө тал руу харайв. Тэнд зогсож, амьсгаагаа дарж, зүрхээ шүүрчээ.

	— Яав, ноёнтоон, айв уу? гэж манаачийг асуухад нь

	— Юу хэлэх вэ, тэхий дунд нь уначих дөхлөө шүү гэж Александрын хоолой нь чичрэн хариулсанд,

	— Ээ бүү үзэгд, гай болоход амархан шүү. Уржнан зун нэг залуу ноён ингээд уначихсан юм гэж манаач дуугараад эвшээлгэв.

	Александр зүрхээ дарсаар гэр лүүгээ сажлав. Үе үе гол руу, салгамал гүүр тийш эргэн харахдаа бэмбэгэнэн чичирч тэр даруй буруу хараад, алхаагаа хурдасгажээ.

	Энэ завсар Лиза хээнцэр ганган хувцаслаад, орой болгон эцгийгээ ч дагуулахгүй, өрлөг эхээ ч дагуулахгүй, модны дэргэд очиж, шөнө болтол хүлээн суусаар.

	Эрт харанхуй болох боловч бүсгүй мөн л хүлээсээр, гэтэл хоёр найзын бараа ч үгүй сураг ч үгүй л.

	Намар болж модны хатсан шар навчис унаж голын эргийг бүрхэж, өвс ногоо гандаж, голын ус хорголжин өнгөтэй болж, тэнгэр үргэлж баргар царайлан, жихүүн салхи үлээж, шиврээ бороо орох болов. Голын эрэг, гол, аль аль нь хоосорч, хөгжилтэй дуу хуур, инээлдэж шуугих чимээ сонстохоо больж, завь онгоц өөд уруу явдаг нь зогсжээ. Өвсөн дунд ганц ч хорхой шавж дуугарахаа больж, модон дээр нэг ч шувуухай жиргэхээ больж, гагцхүү улаан хошуут, хар хэрээ хоёр гуаглан, сэтгэлд гуниг төрүүлэх агаад, загас баригдахаа байжээ.

	Гэтэл Лиза хүлээсээр л, Александртай заавал уулзан ярилцаж, нэгэн нууцыг нээж тайлах гэсэн юм санж. Бүсгүй, модны дэргэдэх вандан сандал дээр дулаан хантаазтай хүлээн суусаар... Энэ завсар нэлээд турж, нүд нь баахан хөнхийж, хацраа алчуураар боожээ. Ингэж суухад эцэг нь нэг өдөр үзээд, өөрөө хүйтэнд даарч бээрсэндээ үрчилзэн чичрэх зуур,

	— Явъя. Энд суугаад яах юм бэ. Харав уу, гар чинь хөхөрч бээрчихсэн байна. Лиза! Чи дуулж, байна уу? Явъя гэж хэлэхэд нь,

	— Хаачих юм бэ? гэсэнд,

	— Гэртээ харъя. Манайх өнөөдөр хот руу нүүнэ гэв.

	— Яах юм бэ? гэж охин нь гайхан асуусанд,

	— Юу яах юм бэ гэж. Намар хаяанд ирчхээд байна. Зусланд манайхаас өөр айл үлдээгүй гэхэд нь,

	— Ай тэнгэр минь? Энд өвөл ч гэсэн сайхан шүү, энд өвөлжье гэв.

	— Юу бодох нь энэ вэ? Боль, боль, явъя! гэсэнд,

	— Хүлээе л дээ? Удахгүй тэнгэр дулаарч сайхан болно гэхэд, эцэг нь охиныхоо хацрыг барьж үнгэлэн, мань найз нарын загас барьдаг байсан газрыг заагаад,

	— Чи аан гэж бай! Тэд нар эргэж ирэхгүй шүү... гэж хэлсэнд,

	— Ирэх...гүй гэнэ ээ! гэж охин нь гайхах уйтгарлах хосолсон дуугаар давтан өгүүлээд, эцгийнхээ гараас хөтөлж, тэргүүнээ гудайлган, эргэн эргэн харсаар гэр тийшээ явлаа.

	Адуев, Костяков хоёр аль хэдийн, тэр газрын эсэргэн талд өөр нэг газар загас барих болсон байжээ.

	
V

	Александр яваандаа Лиза хүүхнийг ч мартаж, Лизагийн эцэгт баригдаж хөглөснөө ч мартаад, сэтгэл тайвширч, тэр ч байтугай Костяковын явган шог үгэнд хүд хүд хөхөрч, хөгжилтэй байх болов. Аж амьдралыг Костяковын хэрхэн үздэг нь Александрын инээдийг хүргэнэ. Тэр хоёр нэг алсхан газар очиж, загас элбэгтэй голын хөвөөн дээр овоохой босгоод, тэндээ насыг барна гэж төлөвлөгөө хүртэл зохиож байжээ. Александрын сэтгэл дахиад л ахархан бодол, тулга тойрсон ахуйн намагт шигдэж эхэлсэн боловч заяа тавилан нь анаж отож байсан болохоор тэр намагт бүрмөсөн шигдэж амжсангүй.

	Намар эгчээс нь, ахын чинь бие барагтайхан байгаа тул концертод өөртэйгөө хамт очно уу гэж машид гуйсан нэг зурвас өгчилгөв. Европын нэг алдартай жүжигчин ирсэн юм санж.

	Александрын сэтгэл ихэд түгшиж,

	— Бас концерт гэнэ ээ! Дахиад л олны дотор орж, зусар хуурамч бааш бачтайнуудтай хутгалдах болох нь... үгүй, очихоо болъё гэсэнд хажууд нь байсан Костяков,

	— Аягүй бол таван рублийн үнэтэй юм байгаа биз гэж хэлэхэд нь

	— Билет нь арван таван рубль байдаг юм. Намайг битгий оч гэвэл би, тавин рубль ч дуртайяа өгөх сөн гэж хариулсанд Костяков гараа дэлгэн дуу алдаж,

	— Арван тав аа? Гайгүй муу сайн луйварчид, шулмууд! Биднийг хуурч, мөнгийг маань шулах гэж ирдэг байж шүү. Нүгэлтэй хувалзууд! Александр Федорыч, та битгий оч, нулимж орхи. Гэртээ авчраад ширээн дээр тавьчих ч юм уу, идчих юм бол бас яах вэ. Гэтэл дөнгөж чагнаад өнгөрөх юманд арван таван рубль төлнө гэдэг чинь! Арван таван рублиэр унага худалдаж авна шүү гэхэд нь,

	— Заримдаа нэг оройг зугаатай өнгөрүүлэх гэж үүнээс илүү мөнгө төлөх учир бий гэж Александр өгүүлэв.

	— Оройг зугаатай өнгөрүүлэх ий! Тэгвэл байна шүү, явж халуун усанд орцгооё. Мундаг сайхан шүү. Би уйдмаар болохоор тийшээ очдог. Яриагүй сайхан. Зургаан цагт очоод, арван хоёр цагт гарч ирнэ шүү дээ. Сайхан дулаацаж авна, биеэ ч нэг сайн маажиж авна. Заримдаа лам санваартан ч юм уу, худалдаачин ч юм уу, цэргийн дарга ч юм уу, аятайхан улстай танилцаж худалдаа арилжааны тухай ч юм уу, галав юүлэх тухай ч юм уу, яриа хөөрөө дэлгэнэ... Нэг орвол гармааргүй сайхан! Тэгээд нэг хүн дөнгөж нэг рубль илүүхэн төлдөг юм шүү. Оройг яаж өнгөрүүлэхээ мэддэггүй байна гэж юу гэсэн үг вэ? гэж үглэв.

	Гэвч Александр концертод очихоор шийджээ. Нэгэнтээ санаа алдаад, ноднингоос хойш өмсөөгүй фракаа гаргаж, цагаан бээлий барив. Адуевын хувцаслахыг харж суусан Костяков,

	— Бээлий таван рубль, нийлээд хорин рубль шив? Ганц орой хорин рубль хийсгэж орхих гэж! Хэчнээн жигтэй юм бэ? гэв.

	Александр цэвэр хувцаслахаас төсөөрсөн байжээ. Өглөө албанд очихдоо хэлхгэр мундир, орой нь хуучин сюртук юм уу, пальто өмсдөг байв. Одоо фрак өмсөхөд энд ч давчдаад, тэнд ч нэг юм дутаад, пүүсүү алчуураар ороосон хүзүү нь ч халууцаад байх шиг, нэг л эвгүй оргино.

	Эгч нь Александрыг хүн амьтнаас зугтаж нуугддаг байснаа өөртэй нь хамт концерт үзэх болсонд нь баярлаж, эелдэг найртай угтсан боловч яаж аж төрж, юу хийж байгааг нь огт асууж лавласангүй.

	Адуев танхимд орж, Лизавета Александровнад суудал олж өгөөд өөрөө дуу хөгжмийн донтой нэг ханхар цээжит эрийн дэргэд багана налж зогсов. Александр амаа гараар таглан аяархан эвшээлгээд, амаа хамхиж амжаагүй байтал хүмүүс нижигнэтэл алга ташиж жүжигчинд баяр хүргэв. Александр түүн тийш харсан ч үгүй.

	Оршил хөгжим эгшиглэж, хэдэн минутын дараа найрал хөгжим намсаж, сүүлчийн нь эгшгийн хажуугаар дөнгөж сонстох төдий, анхандаа томоогүй бага насны тоглоом наадмыг санагдуулмаар огцом хурдан, хөгжилтэй ая дуулдаж, хүүхэд шуугьж бужигнаж байгаа юм шиг аялгуулна. Дараа нь идэр насны цог жавхлан, эрэмгий зориг, багтаж ядсан эрчим хүчийг илтгэх мэт золбоотой сэргэлэн аялгуу цуурайтав.

	Тэгснээ хөгжмийн айзам удаашран, янагийн халуун энхрийлэл, сэтгэл зүрхний яриаг дамжуулах мэт уянгалж, дуу нь намсан намссаар шивгэнэх мэт болж, эцэстээ бүрмөсөн зогсов.

	Сонсогч түмэн чив чимээгүй амьсгаа даран чагнаж байснаа бүгд нэгэн зэрэг өөрийн эрхгүй "Аяа!" хэмээн дуу алдаж, танхим дотор шивгэнэлдэж, хөдөлж эхэлтэл хөгжим дахин сэргэж, уулын ширүүн урсгалт гол мэт улам улам чангаран, тэгснээ мянган боргио болон задарч, хоорондоо шахцалдан цангинаж, хар хор, атаа жөтөө, тэсэшгүй тачаалыг илтгэх нь чихнээ барин тавин сонсогдоно. Сүүлдээ хөгжим тамир алдаж, дуу нь барагдсан юм шиг гэнэт тасалдаж, нумын дороос нэгэн үе бөглүү огцом ёолох, нэгэн үе уйлан хайлах, гуйх дуу гарч эцэстээ сэтгэлийн их зовлонг илтгэн уртаар санаа алдах мэт болов. Хөгжмийн эгшигт хууртагдсан янаг дурлал, горьдлого тасарсан гуниг зэрэг хүний сэтгэлийн зовлон, уй гашуу сонстох нь элэг эмтэрч, зүрх хайлмаар.

	Александрын цээж багтран, нүдний нулимс гүйлгэнэж, хажуу дахь хүний мөрөн дээгүүр өлийж харваас туранхай герман хүн хөгжмийнхөө дээрээс тонгойж зогсоод, олныг хөгжмийн эгшгээр эрхэндээ оруулан авай. Хөгжимдөж дуусаад жишим ч үгүй, алчуур гаргаж, гар, магнайгаа арчив. Танхимд чих дөжиртөл шуугилдан, алга ташицгаахад нөгөө жүжигчин, олны өмнө тонголзон тонголзон ёсолж талархах нь гутамшигтай мэт санагдав.

	Александр мянган толгойт гидра мэт олон түмнийг зовнисхийн харж, «эндээс хавьгүй эрхэм дээд энэ хөгжимчин эдэнд мэхийн ёсолж байдаг байна шүү...» гэж боджээ.

	Жүжигчин хөгжмийнхөө нумыг өргөсөнд бүгд агшин зуур чив чимээгүй болов.

	Сонсогч олон хөдөлж шуугилдмаар болсноо дахиад нэгэн бие мэт хөдлөлгүй нам гүм боллоо. Сүр жавхлан, баяр баясгалан төгөлдөр өөр ая эгшиглэн, цээж зүрхнээ омог бардам сэтгэл төрүүлж, алдар олох нэрээ мандуулах алсын мөрөөдөл төрүүлэхүйеэ сонсогч олны бөхийсөн нуруу тэнийж, гудайсан толгой өндийж, хараа дээгүүр болоод иржээ. Найрал хөгжим аяархан дагаж хөгжимдөх нь ард олон алсад шуугилдан түрэх мэт... 

	Александрын царай хувьсхийн тэргүүнээ гудайлгав. Энэ хөгжмийн эгшиг өөрийн нь туулж өнгөрүүлсэн хамаг амьдрал, хууртсан сэтгэл, уй гашууг нь тодхон илтгэн харуулжээ.

	Ойролцоо байсан нэг хүн Александрыг зааж,

	— Энэ эрийн царайг хараач! Хүний бодол сэтгэл царайдаа ингэж илрэх нь гайхмаар байна. Би Паганинийг сонсож үзсэн, тэгэхэд огт ажиггүй л байсан даг гэж өгүүлэх нь сонстов.

	Александр, концерт үзье гэж урьсан эгчийгээ ч харааж, энэ жүжигчнийг ч харааж, ялангуяа өөрт нь амар заяа үзүүлдэггүй хувь тавилангаа зүхнэ.

	«Ямар хэрэгтэй, ямар зорилготой гэж намайг урив даа? Эгч намайг яалгах гэсэн хүн бэ? Арчаагаа алдсан надад нэгэнт буцаж ирэх нь өнгөрсөн явдлыг минь дахин сануулж, сэтгэлийн минь шархыг хөндөөд яах гэсэн юм бол?» гэж Александр бодно.

	Александр, эгчийгээ гэрт нь дөхүүлж өгөөд буцах гэтэл эгч нь түүний гараас барьж зогсоогоод»

	— Ороод явахгүй юм уу? гэж зэмлэнгүй асуусанд,

	— Үгүй гэв

	— Яагаа вэ?

	— Одоо орой болчихжээ. Сүүлд ирье.

	— Миний хэлснийг хүлээж авахгүй байна уу?

	— Тийм. Ялангуяа таны хэлснийг хүлээж авч болохгүй байна.

	— Яагаад вэ?

	— Ярихад удна. Баяртай.

	— Александр аа! Хагас цаг шагайгаад гар л даа. Ердөө л хагас цаг шүү. Үүнийг зөвшөөрөхгүй бол чи надад хумсын чинээ ч сайн санаж яваагүй юм байж дээ гэв.

	Эгч нь үнэн голоосоо гуйж ятгахад Александр цааргалж зүрхэлсэнгүй, хойноос нь толгойгоо гудайлган дагаж оров. 

	Петр Иваныч ажлынхаа өрөөнд сууж байжээ.

	Лизавета Александровна, Александрыг камин зуухны дэргэд суулгаад,

	— Александр аа, би ямар гэм хийсэн болохоор чи намайг хүн гэж хайхрахаа болино вэ? гэж асуусанд,

	— Та эндүүрч байна. Би таныг хайхраагүй юм биш гэхэд

	— Тэгээд яаж байгаа юм бэ? Би төчнөөн бичиг явуулж урьсан. Гэтэл ирэх нь байтугай, сүүлдээ хариу ч өгөхөө больсон байна. Энэ чинь яаж байгаа юм бэ? гэсэнд,

	— Хайхраагүйнх биш ээ гэв.

	— Тэгээд яасных вэ?

	— Зүгээр! гэж Александр санаа алдаад, — Баяртай, ma tante гэв.

	— Жаахан хүлээ! Би чамд ямар гэм хийв? Александр чи яагаа вэ? Яагаад ямар ч юмыг тоомсорлохгүй, гадагшаа ч гарахгүй, элдэв муусайн улстай нийлэх болов? Яагаад ийм хачин болов? гэсэнд,

	— Яах вэ дээ ma tante, иймэрхүү янзтай аж төрөх нь надад аятайхан санагдах болсон. Санаа амар, сайхан байх юм. Надад таарсан... гэхэд нь,

	— Чамд таарсаан! Иймэрхүү янзтай аж төрж, тиймэрхүү улстай нийлж явахад ухаан санаа, сэтгэл зүрхэнд чинь тэжээл болох юм олдож байна уу? гэсэнд Александр толгой дохив. 

	— Александр чи баашилж, нэрэлхэж байна. Чи нэг юманд эгдүүцээд, дуугаа хураасан байна. Урьд бол гуниг зовлонгоо нэг хүнд ярьдаг сан. Хэзээ ч тайтгаруулах юм уу, ядахдаа зовлон хуваалцах хүн олдоно гэж мэддэг байсан. Одоо чамд тийм хүн байхгүй бол оо юу? гэхэд нь,

	— Байхгүй... гэв.

	— Хэнд ч итгэхээ больсон уу? гэхэд нь,

	— Тийм! гэжээ.

	— Чи хааяа ч болтугай ээжийгээ дурсаж, хайрлаж халамжилж... эрхлүүлж байсныг нь санадаггүй юм уу? ... Энэ газар ч гэсэн чамайг ээж шиг чинь эс гэх нь ээ төрсөн эгч шиг чинь юм уу, тэр ч байтугай анд сайн нөхөр шиг чинь хайрлах хүн байж болно гэсэн бодол толгойд чинь даанч орсонгүй юу? гэхэд нь,

	— Баяртай, ma tante гэж Александр дуугарчээ.

	— Баяртай. Би чамайг барьж саатуулахаа байя гэж эгч нь хэлээд нүдний нь нулимс гүйлгэнэв.

	Александр малгайгаа аваад гарах гэснээ, эгчийгээ хараад сэтгэл түвдсэнгүй дахин сууж,

	— Үгүй, би танаас зугтаж чадахгүй нь. Зүрх хүрэхгүй байна. Та намайг хэцүүдүүлж байна шүү! гэв.

	— Ганц минут ч болтугай, хуучин ямар байлаа, тэр янзаараа байгаач. Надад итгээд, цөмийг нь ярьчих ... гэхэд нь, 

	— Нээрээ би, таны өмнө дуугүй байж чадахгүй. Сэтгэлд тунаж үлдсэн бүхнээ танд ярья. Та намайг яагаад хүн амьтнаас зугтаж нуугдах болов, яагаад юм болгонд хайхрамжгүй болов, яагаад тантай хүртэл уулзахаа байв? гэж асууж байна. Учрыг нь хэлье л дээ. Би амьдралаас аль хэдий залхаж гүйцээд, амьдрал бага ажиглагдах тийм ахуйг өөрөө шилж олсон юм. Би амьдралын хамаг хоосон, хамаг өчүүхэн доод юмыг үзэж ханаад, амьдралыг туйлаас жигших боллоо. Амьдарч сэтгэж явсан хүн, аргагүй л хүнээс жигшинэ22. Ажил хийх, юм хөөцөлдөх элдэвт санаа тавих, зугаалж цэнгэх энэ бүхнээс уйслаа. Надад хүсэж эгээрэх, эрэх юм байхгүй. Надад зорьсон зорилго ч байхгүй. Яагаад вэ гэхлээр, нэг юм зорьж хүсээд, зорьсондоо хүртэл тэр маань хоосон зэрэглээ байх юм. Би баярладгийгаа баярлаад гүйцсэн. Одоо баяр баясгаланг тоохоо болилоо. Би эрдэм боловсролтой улсын дунд орохоор амьдралын ашиггүйг улам хүчтэй мэдэрдэг. Олноос хол, гэртээ ганцаар байсаар сэтгэл хөшиж орхижээ. Ингэж унтраад юу болж байсан ч санаанд орохгүй, хүнийг ч ажихгүй, өөрийгөө ч ажихгүй юм. Би юу ч хийдэггүй, бусдын зан өөрийн зан аль алиныг харахгүй, санаа амар байх болсон ... би жаргах нь өнгөрсөн, зовлонд их автахгүй, тэгэхлээр яасан ч яах вэ дээ ... гэж ярихад нь, 

	— Ийм залуугаараа юм бүхэнд ингэж хүйтэн хөндий болдог чинь аймаар юм байна даа, Александр аа! гэж эгч нь хэлсэнд

	— Ma tante та юуг нь гайх аа вэ? Өөрийнхөө эргэлдэж байдаг явцуухан хүрээнээс түр гараад аж амьдрал энэ хорвоог нэг сайн хар. Чухам ямар байна вэ? ... Өчигдөрхөн эрхэм дээд гэж байсан юм өнөөдөр өчүүхэн доод болчихсон, өчигдөр хүсэж дурлаж байсан юманд өнөөдөр дургүй хүрчихсэн, өчигдөр анд найз байсан хүн өнөөдөр өстөн болчихсон байх юм. Тэгэхлээр элдэв юм хөөцөлдөж, хайрлаж дурлаж, дасаж, хэрэлдэж, эвлэрч ... ер нь л амьдрахын хэрэг байна уу даа? Бие сэтгэл хоёр унтаж, нүд балай чих дүлий байвал дээр биш үү? Би өөрөө ингэж унтаарч байдаг болохоор гадагш гардаггүй, ялангуяа танайд ирэхээ больсон юм. Би бүрмөсөн унтаацмаар болж байтал та ухаан санаа сэтгэл зүрхийг минь дахин хөндөж, модон хударгад буцааж оруулах гээд байна. Та намайг эрүүл энх хөгжилтэй яваасай, тэр ч байтугай ахын бодлоор бол жаргалтай юм шиг яваасай гэж хүсэж байгаа бол намайг мөрөөр минь орхиоч. Энэ сэтгэлийн догдлол намдаж, хоосон мөрөөдөл маань арилж, ухаан минь хөшиж, зүрх минь хатаж, нулимс минь барагдаж, инээхийг мартдаг. Тэгсэн цагт нэг юм уу, хоёр жилийн дараа би ямар ч сорилт шалгалтыг туулахад бэлэн болсон тан дээр ирье. Тэр цагт яаж улайсан ч сэтгэлийг минь хөндөж чадахгүй, харин одоо бол... гээд цөхөрсөн янзтай зангасанд эгч нь:

	— За харав уу. Александр чи ганц мөчийн дотор өөр болж, нүдэнд чинь нулимс мэлтгэнээд ирлээ. Чи хуучин хэвээрээ л байна шүү дээ. Баашлаад яах юм бэ? Сэтгэлээ бүү барь, дураар нь тавьж бай ... гэсэнд,

	— Яах юм бэ? Тэглээ гээд надад нэмэр болохгүй. Би улам их зовно. Өнөө орой би өөрийнхөө өчүүхэн доордыг өөрөө үзэж мэдлээ. Би гуньж гутсандаа хэнийг ч буруушаах эрх байхгүй гэдгийг ойлголоо. Би өөрөө өөрийгөө хөөдсөн хүн юм байна. Би алдар нэр олохыг мөрөөдөж, яагаад ч юм бэ бүү мэд, ажил хийхээ больж замаа алдсан байна. Одоо нэгэнт өнгөрсөн юмыг засах аргагүй болж хожимджээ. Би олноос зугтаж, олныг жигшдэг байсан. Гэтэл өнөөдрийн хүчит гүн сэтгэлтэй, яруу сайхан авьяастай герман хөгжимчин хорвоогоос огоорч олноос зугтсангүй, олны алга ташихад нь бахдаж байна. Тэр хөгжимчин өөрийгөө хүн төрөлхтний хязгааргүй урт гинжний өчүүхэн нэгэн гархи гэж ойлгодог, зовлон гэж юу байдгийг мэддэг байна, амьдралын баяр баясгалан, уй гашуу, аз жаргал, сэтгэлийн зовлонг хөгжмөөрөө ярихыг нь дуул аа биз дээ? Тэр бүхнийг ойлгодог байна. Нэгэн биеийнхээ гуниг зовлонд дарагдаж урвайсан би хэчнээн өөдгүй дорой хүн бэ гэдгээ өнөөдөр мэдлээ! Би бол бардам мөртөө арчаагүй амьтан юм гэдгийг тэр жүжигчин таниулж, ... Аяа та намайг юунд дуудав даа? Баяртай, би явъя гэж үглэсэнд,

	— Би ямар буруутай билээ. Александр аа? Би чамд харамсах гашуун сэтгэл төрүүллээ гэж үү? гэхэд нь,

	— Харин тэгээгүй нь гай байна! Ma tante, таны дагинын царай шиг талбиун сайхан царайг харж, дөлгөөн яриаг чинь сонсоод ирэхлээр дотор үймэрч, сэтгэл уяраад, уйлмаар, амьдралын дунд дахин орж зовмоор санагдах юм. Тэгээд яах бил ээ? гэсэнд,

	— Юу яах бил ээ гэж? Үргэлж бидэнтэй үлд. Чи намайг ядаж бага ч гэсэн итгэж болох сайн хүн гэж үздэг бол чамайг тайтгаруулах өөр хүн олдоно. Над шиг хүн ганц биш ... Чамайг тоож үнэлэх хүн олдоно гэж эгч нь өгүүлэхэд,

	— Тийм дээ, ингэвэл намайг үргэлж тайтгарна гэж та бодож байна уу? Намайг цаг зуурын уяралд итгэнэ гэж бодож байна уу? Та бол үнэндээ ёстой нэг ариун цагаан сэтгэлтэй эмэгтэй хүн юм. Та эр хүнийг баясгаж жаргуулахаар төрсөн хүн байна, тэгтэл тэр жаргалд найдаж болох уу? Жаргалант амьдрал өнөөдөр ч юм уу, маргааш ч юм уу, хувь заяаны эрхээр ёроол нь дээшээ харчихааргүй бат бөх гэж хэлж болох уу даа? Энэ л асуудалтай! Ямарваа юманд, хэн хүнд, ядаж өөртөө итгэж болох уу? Элдэв юм горьдож найдалгүй, сэтгэл догдлолгүй, хүсэж хүлээлгүй баяр баясгалан эрэлгүй, тэгэхлээр алдаж хохирох ч юмгүй сууж байвал дээр биш үү? гэсэнд,

	— Хувь заяанаас хаашаа ч зугтаж гарахгүй шүү, Александр аа. Чиний одоо байгаа газар ч гэсэн хувь заяа дагасаар байх болно гэсэнд,

	— Тэр тийм. Харин тэнд хувь заяанд ороолдоод байх юм байхгүй, би өөрөө хувь заяагаараа оролдож байдаг юм. Ухаан нь, загас бариад хариугүй гартаа оруулдгийн даваан дээр дэгээнээс мултраад явчих юм уу, хотоос гадагш гарах гэтэл бороо орох шиг, эсвэл тэнгэр сайхан байсан ч өөрөө явах дургүй хүрэх шиг... ер нь инээдтэй юм... гэжээ.

	Лизавета Александровнад өөр хэлэх үг олдсонгүй. Тэгээд,

	— Чи эхнэр авна... хайр сэтгэлтэй болно... гэж итгэлгүйхэн дуугарсанд,

	— Эхнэр авах ий! Хол биз дээ? Би сэтгэлээ хүнд өгөхгүй. Нэг хүүхэнд сэтгэлтэй болдог юм аа гэхэд намайг аз жаргалаа эм хүнд итгэж бариулна гэж та бодож байна гэж үү? Би эмэгтэй хүнийг жаргуулах гэж оролдоно гэж бодож байна уу? Үгүй, хүнтэй суувал бид хоёр бие биеэ ч хуурч, өөрсдийгөө ч хуурна. Петр Иваныч ахын сургасан, миний биеэр үзэж мэдсэнээр бол... гэхэд нь,

	— Петр Иваныч уу, тэр их буруутай хүн дээ гэж Лизавета Александровна санаа алдан өгүүлээд, — Чи түүний үгэнд орохгүй байж болох байсан шүү... тэгвэл эхнэр аваад жаргах байсан ... гэсэнд,

	— Хөдөө бол нээрээ тийм. Одоо бол... үгүй дээ, ma tante, эхнэр авах надад зохихгүй. Би одоо сэтгэл хувирчихвал баашилж чадахгүй, тэгээд жаргахаа болино. Бас эхнэрийгээ баашилж байхад нүд аниад сууж чадахгүй. Тэгэхлээр ... ухаан нь ах та хоёр шиг бие биеэ залилах болно гэсэнд,

	— Бид хоёр уу? гэж Лизавета Александровна айх гайхах зэрэгцэн асуужээ.

	— Тийм, та хоёр! Та хэл л дээ, анх хүсэж мөрөөдсөн шигээ жаргалтай байна уу? гэхэд нь, Лизавета Александровна тэвдэж,

	— Санасанд арай хүрээгүй биз ... гэхдээ л хүсэж мөрөөдсөнөөс өөр ч гэсэн, зүй зохистой жаргал байна, илүү ч байж мэднэ. Ер нь адил биш үү? Чи ч гэсэн... гэтэл

	— Зүй зохистой гэнэ ээ! Ээ, ma tante, энэ чинь таны үг биш, ахын үг байна. Ахын аргаар бүтсэн тэр жаргалыг би мэднэ ээ. Зүй зохистой нь тэр биз, илүү байж чадах уу? Ахынхаар бол жаргал гэж байхаас зовлон байдаггүй шүү дээ. За яамай! Миний амьдрал өнгөрсөн, би амьдралаас уйдаж цуцлаа... гэжээ.

	Хоёул дуугүй болов. Александр үүд рүү байн байн харан өндөлзөж, эгч нь түүнийг өөр яасхийгээд саатуулах билээ гэж бодож суув. Тэгснээ гэнэт санаа авч:

	— Авьяасаа яах вэ? гэж өгүүлсэнд,

	— Ээ ma tante, та намайг дооглож яах нь вэ? Ойчсон хүнийг зоддоггүй гэдэг орос зүйр үгийг та мартав уу. Надад авьяас байхгүй, огт байхгүй. Надад хөөрүү сэтгэл бий нь бий. Би хоосон мөрөөдлийг уран бүтээл гэж андуурч явжээ. Саяхан би урьд сараачиж байсан юмнаасаа ганц хоёрыг олж уншаад хөх инээд хүрч байна билээ. Ах, миний бичсэнийг албаар шатаалгасан нь зөв болж. Ай даа, өнгөрсөн цагийг буцааж авчирч болдог болоосой. Тэгвэл арай өөрөөр зарах сан гэхэд,

	— Битгий их гутар! Бид бүхэнд тавилангаар оногдсон хүнд загалмай ... гэж ярьж байтал энэ үеэр Петр Иваныч орж ирээд,

	— Хэн нь загалмай одон авах бол оо вэ? Сайн байна уу, Александр аа! Чи одон авах бол оо юу даа? гэв.

	Петр Иваныч бөгтийгөөд, хөлөө арай ядан зөөж хөдөлнө. 

	Лизавета Александровна өгүүлрүүн:

	— Чиний зүүдэлдэг загалмай одон биш ээ, хө. Александр тавилангаар оногдсон хүнд загалмай үүрч явааг би ярьж байна гэсэнд,

	— Бас юугаа үүрдэг бол оо вэ? гэж Петр Иваныч асуугаад, зөөлөн сандалд их л болгоомжлон суухдаа Ёо-ёо, яасан их өвдөнө вэ, ямар нүгэлтэй юм бэ? гэж үглэнэ.

	Түүнийг Лизавета Александровна түшин суулгаж, нуруунд нь жинтүү ивж, хөл дор нь жижиг вандан тавьж өгөв.

	— Ах та яагаа вэ? гэж Александр асуусанд,

	— Харахгүй юу, хүнд загалмай үүрч явна! Ёо-ёо, нуруу, нуруу. Ёстой л хүнд гэхэд хүнд загалмай байна даа. Явж явж ийм шагнал хүртдэг байна шүү, хөөрхий. Ёо-ёо, ээ тэнгэр минь!.. гэсэнд

	— Чи дэндүү их суух юм. Эндхийн тэнгэрийг эс мэдэх биш дээ. Доктор, чамайг их хөдөлж явж бай гэж хэлээгүй юу. Тэгэхэд, өглөө нь юм бичиж суугаад, орой болохоор хөзөрдөөд суух хойно доо гэж Лизавета Александровна өгүүлсэнд,

	— Би тэгээд яах вэ, гудамжаар амаа ангайгаад дэмий холхиж, хамаг цагаа алдах уу даа? гэв.

	— Их суусны чинь гай гэхэд нь,

	— Энэ газар ажил хийе гэсэн хүн үүнийг тойрч гарахгүй. Нуруу нь өвддөггүй хэн байгаа юм бэ? Энэ чинь ухаандаа аливаа нэг ажил явдалтай хүний онцгой тэмдэг шиг юм байхгүй юу? Ёо ёо, нуруу тэнийлгэж болдоггүй шүү. За, Александр чи юу хийж байна? гэсэнд,

	— Хуучин янзаараа л байна.

	— Аа тэгвэл чиний нуруу өвдөхгүй л дээ. Энэ чинь нээрээ гайхмаар юм байна гэсэнд,

	— Чи юуг нь гайх аа вэ? Александрын ийм болсонд чиний буруу бас бий ... гэж Лизавета Александровна өгүүлэв.

	— Би юу даа? Энэ чинь миний санаанд таарахгүй байна. Би Александрыг зүгээр суугаад бай гэж зааж өгсөн бил үү? гэсэнд

	— Ах та, үнэндээ гайхах юмгүй. Нөхцөл байдлын эрхээр миний ийм болоход та олон талаар түлхсэн хүн. Тэгэхдээ таныг би буруушаахгүй. Таны зааж сургасныг зохих ёсоор ашиглаж чадаагүй нь миний өөрийн буруу. Яагаад вэ гэвэл, надад тийм бэлтгэл байсангүй. Та миний зан араншныг харангуут мэдсэн мөртөө өөр болгож засах гэж оролдсон нь зарим талаар таны буруу байж магадгүй. Уг нь та хашир хүн, миний занг өөрчилж болохгүй гэдгийг мэдэх ёстой байсан юм... Та миний сэтгэлд амьдралыг үзэх хоёр янзын үзэл тэмцэлдэхэд хүргээд, тэр хоёрыг эвлэрүүлж чадсангүй. Тэгээд юу болов гэвэл би юм болгонд эргэлзэж аль ч учраа олохоо байлаа гэсэнд,

	— Ёо-ёо, нуруу, нуруу гэж Петр Иваныч ёолоод, — Учраа олохоо байсан гэнэ ий, би уг нь учрыг нь олоод өгөх гэсэн юм гэж хэлсэнд,

	— Тийм байж! Тэгээд яалаа? Амьдралын аль сүүдэртэй муу муухай талыг надад дэлгэж үзүүлсэн шүү дээ. Зүй нь би амьдралыг аль гэрэлтэй сайн талаас нь мэдвэл таарах байсан бага насан дээр минь тэгсэн биз дээ гэсэнд,

	— Уг нь би чамайг элдэв дэмий балай юмаар толгойгоо бүү дүүргээсэй гэсэндээ амьдралыг яг байгаа чигээр нь үзүүлэх гэж хичээсэн юм. Чи хөдөөгөөс ямаршуу сүрхий эр ирснийг санаж байна. Тэгээд энд тиймэрхүү янзтай байж болохгүй гэдгийг чамд сануулсан юм. Би чамайг олон алдаа эндэгдэл, мунхаг явдлаас сэрэмжилсэн байж магадгүй юм шүү. Би байгаагүй бол чи өөр хэчнээн хэрэг тарих байсныг бүү мэд гэсэнд, 

	— Магадгүй, харин ах та жаргал гэдэг юмыг хараанаасаа алджээ. Хүн гэдэг төөрөлдөж, мөрөөдөж, горьдож баймааж нь жаргалтай явдгийг та мартсан байна. Үнэн юмнаас жаргал олохгүй гэсэнд,

	— Юун балай юм ярина вэ? Чи энэ бодлыг Азийн хил дээрээс тээж авчирсан байна. Европ үүнийг чинь аль хэдийн үнэмшихээ больсон. Мөрөөдөл, тоглоом, хууртал бол эмс хүүхнүүдэд л зохино уу гэхээс биш, эр хүн бол хэрэг явдлыг байгаа янзаар нь мэдэх ёстой. Чиний бодоход ингэх нь хууртсанаас дор байх уу? гэсэнд,

	— Тийм ээ, ах аа. Ямар ч гэсэн жаргал гэдэг маань хоосон горьдож найдах, хүнд итгэх, биедээ эрдэхээс, бас хайр дурлал, нөхөрлөлөөс бүтдэг байна ... Гэтэл та надад дурлал бол хэрэггүй дэмий хоосон сэтгэл, дурлалгүй амьдрахад амархнаар барахгүй, тэгсэн нь дээр, халуун сэтгэлээр хайрлаж дурлах нь гойдын сайн чанар биш, үүгээр адгууснаас нэг их дээр гарахгүй гэж та хэлдэг байсан... гэхэд,

	— Үгүй, чи өөрөө дурлах яах гэснээ сана. Муусайн шүлэг мүлэг зохиож, этгээд хачин юм ярьсаар байгаад нөгөө хэн билээ... Груня бил үү, тэр хүүхнээ үхтэл залхааж орхисон биз дээ? Эмэгтэй хүнийг тийм юмаар биедээ татдаг юм уу? гэсэнд,

	— Юугаар татдаг юм бэ? гэж Лизавета Александровна нөхрөөсөө дурамжхан асуухад нь,

	— Ёо ёо, нуруугаар хатгуулаад байна гэж Петр Иваныч ёолов. 

	Александр үргэлжлүүлэн, 

	— Бас дасна гэж байхаас биш, хайр сэтгэлийн бат зузаан хэлхээ байдаггүй гэж та хэлдэг байсан гэв.

	Лизавета Александровна, нөхрийгөө үг дуугүй ширтэн харсанд, цаадах нь:

	— Би чамд хэлэхдээ... чамайг... уг нь... тэгээсэй гэж... ёо, ёо, нуруу, нуруу гэжээ.

	— Та намайг хорин настай хүүхэд байхад минь энэ бүхнийг ярьсан шүү дээ. Гэтэл хорин настай залуу хүний үйл ажил, зорилго юм бүхэн нь хайр дурлалыг тойрон эргэлдэж, өөдлөх уруудах нь энэ сэтгэлээс болдог байна гэж Александрыг үргэлжлэн ярихад,

	— Хоёр зуун жилийн цаадтай төрсөн юм шиг! Чи Горох хааны үед аж төрж байсан бол таарах байж гэж Петр Иваныч үглэв.

	— Та над хайр сэтгэлтэй болох, хуурах, сэтгэл хувирах, хүйтэрч хөндийрөхийн онолыг тайлбарлан өгсөн... яах гэж тэр вэ? Би хайр сэтгэлтэй болохоосоо өмнө энэ бүхнийг мэдсэн болохоор дурласан хойно ч профессорын удирдлагаар хүүр задалж биеийн сайхныг харахын оронд булчин шөрмөс, мэдрэлийн эсийг үзэж байгаа сурагч шиг, дурлалыг задлан шинжилдэг байсан... гэж Александрыг ярихад,

	— Тэглээ гээд, нөгөө... хэн бил ээ... Дашенька бил үү, түүний хойноос ухаан алдахад чинь саад болоогүй шиг бил ээ?.. гэсэнд,

	— Тийм ээ, харин та намайг хууртсан чигт минь орхисон бол би Наденькийн сэтгэл хувирсныг гайтай тохиолдол гэж бодоод, ерөөс хайр дурлал хэрэггүй болон болтол хүлээх байсан юм. Гэтэл та тэр дор нь онолоо номноод, сэтгэл хувирна гэдэг бол нийтийн жам гэдгийг надад үзүүлсэн. Тэгээд би хорин тавтайдаа аз жаргал, амьдралд итгэл алдаж, сэтгэлээр хөгширсөн юм. Үерхлийг та няцааж, бас л дассан зан гэж хэлсэн. Та өөрийгөө миний сайн нөхөр гэж хэлсэн нь лав тоглосон юм байгаа биз. Яагаад вэ гэхэд, та үерхэл нөхөрлөл байдаггүй гэж өөрөө баталсан шүү дээ гэв.

	Петр Иваныч өрөөсөн гараар нуруугаа илж чагнаж суухдаа өөрийг нь буруушаасан энэ бүх зэмлэлийг ганц үгээр бут цохиж чадна гэсэн янзтай, хайхрамжгүй хариу өгч байв.

	— Үерхлийг ч чи бас мундаг ойлгож байсан даг. Эрт дээр цагт хэн хэн билээ дээ? ... Хоёр тэнэг амьтан бие биеийндээ ээлжилж очсоор байтал нэг нь нэг очих дутаад л байсан гэдэг... чи найз нөхрийгөө тийм хөгийн амьтан байгаасай гэж боддог байна ... Хүн болгон тийм байх юм бол энэ хорвоо чинь ёстой л галзуугийн газар шиг байх биз дээ гэж Петр Иванычийг өгүүлсэнд, Александр үргэлжлүүлэн,

	— Би хүнд хайртай, хүний сайнд итгэдэг, хүнийг ах дүүгээ гэж үзээд, халуун элгээ дэлгэн тэврэх... гэсэнд Петр Иваныч үгийг нь таслан,

	— Их хэрэгтэй эд дэг ээ. Чи нэг үе намайг тэврэх гэж бүүр залхааж билээ гэхэд нь,

	— Тэгтэл та, хүн гэдэг ямар амьтан бэ гэдгийг үзүүлсэн. Та хүнийг талархах сэтгэлийг минь удирдахын оронд хүнийг ажиж шинжиж, хүнээс болгоомжилж бай гэж зааж өгсөн. Би хүнийг ажиж шинжиж үзээд, дургүй хүрч орхисон! гэсэнд,

	— Чамайг тэгнэ гэж хэн мэдлээ? Чи ийм л хөвсгөнүүр хүн шүү дээ. Би чамайг хүнд хүлцэнгүй байх болов уу гэсэндээ хэлсэн юм. Би бол хүн гэгч ямар амьтан бэ гэдгийг мэддэг хэр нь хүнийг үзэн яддаггүй... гэсэнд,

	— Тэгвэл чи хүнд хайртай байдаг юм уу? гэж Лизавета Александровна асуухад нь,

	— Хүнд үү... дасчихжээ гэсэнд

	— Дасчихжээ! гэж эхнэр нь дуурайн өгүүлэв.

	— Александр ч гэсэн дасах байсан юм. Даанч хөдөө байхдаа нагац эгч, шар цэцэг мэцэгнээс болж зан нь их эвдэрсэн болохоор урагш ахих нь явц муутай байгаа хэрэг гэж Петр Иваныч өгүүлэв. 

	Александр дахиад л,

	— Би бас биедээ итгэдэг байсан. Гэтэл та намайг хүнээс дор гэж баталсан. Тэгээд би өөрийгөө ч үзэн ядах боллоо гэсэнд,

	— Чи хэрэг явдлыг айвуу тайвуухан, ажиж шинжсэн бол өөрийгөө хүнээс дор ч үгүй, дээр ч үгүй гэдгийг мэдэх байсан юм. Үүнийг л би чамд таниулах гэсэн юм. Тэгвэл хүнийг ч жигшихгүй, өөрийгөө үзэн ядахгүй, хүний мунхаг явдлыг санаа амар тэсэж өнгөрүүлдэг, биеэ манаж анхаарч байдаг болох байсан юм. Ухаан нь би өөрийнхөө үнэ цэнг мэднэ. Тусгүй хэрэг гэж мэдсэн хэр нь, нүглээ нуух юу байх вэ, биедээ их хайртай гэсэнд,

	— Уухай! Биедээ болохоор дассан биш, хайртай байдаг юм вий! гэж Лизавета Александровна хүйтнээр өгүүлсэнд,

	— Ёо-ёо, нуруу нуруу! гэж Петр Иваныч ёологнов. 

	Александр яриагаа үргэлжлүүлэн,

	— Би бас өөрийгөө яруу найргийн өчүүхэн авьяастай гэж бодож явсан юм. Тэгтэл та энэ хамгийн эрхэм мөрөөдлийг минь урдаас сануулалгүй, ганц цохилтоор нурааж орхисон. Та намайг уран зохиол бүтээх хувьтай хүн биш гэж хайр найргүй батлаад, зүрхнээс минь энэ өргөсийг өвтгөж байж сугалж хаяад миний дургүй ажлыг хий гэсэн. Та тэгээгүй бол би бичээд л байх байсан... гэхэд нь,

	— Тэгээд авьяасгүй зохиолч гэж олон нийтэд муу нэртэй болох байсан даа гэж Петр Иваныч өгүүлсэнд,

	— Олон нийт юу гэж байсан ч надад ямар хамаа байх вэ? Би ганц өөрийнхөө төлөө хөөцөлдөж байгаа болохоор урагшгүй яваагаа бусдын хор шар, атаархал, муу санаанаас болсон гэж үзээд, яваа яваандаа юм бичих хэрэггүй юм байна гэдгийг ухаарч, аяндаа өөр ажил хийдэг болох байсан юм. Би энэ бүхнийг таньж мэдээд сэтгэлээр унасныг минь та гайхах юу байх вэ дээ?.. гэсэнд,

	— За, юу хэлмээр байна гэж Лизавета Александровна нөхрөөсөө асуухад нь Петр Иваныч:

	— Ийм балай үгэнд хариу хэлэх ч дургүй хүрч байна. Чи наашаа ирэхдээ энэ газар шар цэцэг, хайр дурлал, үерхлээс өөр юм байхгүй юм шиг санаж, эндхийн улсыг зарим нь шүлэг зохиож, бусад нь сонсож; Хааяа уйдахаараа өгүүлэлт зохиол бичихээс өөр ажилгүй юм шиг бодож ирсэн нь миний буруу юу... хаа газрын хүн, ялангуяа энэ газар ажил хийх ёртой, нуруугаа өвддөг болтол ч атугай, их ажил хийх хэрэгтэй... шар цэцэг мэцэг байхгүй, хэргэм зэрэг, мөнгө гэж бий. Энэ нь хавьгүй дээр! гэж би чамд баталж үзүүлсэн. Амьдрал гэдгийг ялангуяа одоо цагийн улс яаж ойлгодгийг би чамд мэдүүлэх гэж цөхрөлтгүй оролдсон. Чи уг нь мэдсэн байна л даа. Даанч амьдралд цэцэг мэцэг, шүлэг мүлэг бага байдгийг үзээд, амьдралыг их эндүүрэл шиг бодож, үүнийг чи мэдэж байгаа болохоор гуньж гутрах эрхтэй, бусад хүн ажигладаггүй болохоор жаргалаараа байгаа юм шиг санасан байна. Ер нь чи юундаа сэтгэл дундуур байна вэ? Чи гачигдаж дутагдаагүй, өвдөж зовоогүй, ер нь жинхэнэ зовлон үзээгүй байна. Чамд юу дутаад байна вэ? Дурлал дутаад байна уу даа? Уг нь багадмааргүй сэн. Чи хоёр удаа дурлаж, дурлуулж үзлээ. Хаягдаж үзлээ, хаяж ч үзлээ. Өөр хүнд ховорхон олдох, хуурамч биш сайн нөхөд чамд бий гэж бид ярьж таарсан. Харин чиний төлөө гал ус руу харайж орохгүй л байх, бас тэврэлцэх ч дургүй улс. Энэ чинь тун балай хэрэг шүү, чи бодооч! Гэсэн ч санал зөвлөгөө өгч, тус болж чадна, мөнгө ч өгч болно... Энэ чинь сайн нөхөр биш, юу юм бэ? Чи алсдаа эхнэр авна. Алба тушаал ахих зам өмнө чинь нээлттэй байна. Алба тушаал ахиад ирэхлээр олз омог ч дагаад ирнэ. Хүнтэй л адил ажил хий. Эзэн хичээвэл заяа хичээнэ. Өөрийгөө олноос онцгой, их хүн гэж бодох нь инээдтэй хэрэг! За чи юундаа гутарч гонсойгоод байна? гэсэнд,

	— Би таныг буруушаахгүй ээ. Харин ч сайн санаанаас сургаж хэлснийг чинь үнэлэн талархаж байна. Таны санаснаар болоогүй юмыг одоо яая гэх вэ? Та ч намайг битгий зэмлэ. Бид бие биеэ ойлгосонгүй нь гай болжээ. Таны ч юм уу, өөр бусдын санаанд таарсан юм миний санаанд таарахгүй... гэж Александр хэлсэнд,

	— Миний юм уу, өөр бусдын санаанд таарсан юм гэнэ ээ!.. Үгээ олж хэлэхгүй байна даа, дүү минь! Миний чамд зааж өгсөн шиг бодож, ажиллаж байдаг нь би ганцаараа юм уу?.. Эргэн тойрон хар: улс амьтныг, чиний хэлээр бол олныг сайн ажигла. Тэгэхдээ хөдөөгийнхнийг биш шүү, хөдөө газар ийм юм хүртэл өдий байна. Одоо цагийн эрдэм боловсролтой, бодож сэтгэж, ажил хийдэг улс чухам юу хүсэж, юу эрмэлзэж байна вэ? Юу бодож сэтгэж байна вэ? гэдгийг ажигла. Тэгвэл миний чамд зааж сургасантай яг таарч байгааг үзэх вий. Миний чамаас шаардаж байгаа энэ бүхнийг би бодож зохиосон юм биш гэж Петр Иваныч өгүүлсэнд,

	— Хэн зохиосон юм бэ? гэж Лизавета Александровна асуув.

	— Эрин үе гэхэд нь

	— Тэгвэл чиний тэр эрин үеийн бодож зохиосон юм болгоныг заавал дагах ёстой юм уу? Юм болгон нь ариун, юм болгон нь үнэн зөв юм уу? гэж эхнэр нь асуусанд,

	— Юм болгон нь ариун! гэж Петр Иваныч өчив.

	— Уухай! Сэтгэлээр мэдрэхээсээ ухаанаар илүү бодох хэрэгтэй гэдэг нь бас зөв үү? Зүрх сэтгэлээ дураар нь тавилгүй, дотно сэтгэлийн үгийг үнэмшихгүй, сэтгэлийнхээ тэмүүллийг барьж саатуулж байх ёстой юм уу? гэхэд нь,

	— Тийм гэж Петр Иваныч хариулав.

	— Юм болгон дээр арга заль хэрэглэж, хүнд бага итгэж, хүн болгоныг найдваргүй гэж үзэж, хар амиа л бодож явах хэрэг үү? гэсэнд,

	— Тийм гэв.

	— Хайр сэтгэл бол амьдралын гол зүйл биш, ойр дотнын хүнээ хайрлахаас илүү, ажлаа хайрлах хэрэгтэй, хэний ч үнэнч сэтгэлд найдахгүй, дурлал яваандаа хүйтэрч, сэтгэж хувирах юм уу, дасал болно гэдэг чинь ариун юм уу? Үерхлийг дассан зан гэдэг нь бас үнэн үү? гэсэнд, 

	— Энэ ямагт үнэн байсан юм. Харин урьд бол үүнийг үнэмшихгүй байснаа одоо хүн болгон мэддэг болоод байгаа юм гэхэд нь,

	— Юм болгоныг ажиж шинжиж, бодож боловсруулж, хянаж цэгнэж байхаас биш, жаргал эдлэх гэсэндээ хоосон ч болтугай юм мөрөөдөж, сонирхож, хүсэж болохгүй гэдэг нь ариун юм уу? гэсэнд,

	— Зөв зүйтэй юм болохоор ариун байлгүй яах вэ? гэж Петр Иваныч өгүүлэв.

	— Ойр дотнынхоо хүнтэй, жишээ нь эхнэртэйгээ ч тэр, нарийн ухаан зарж харилцах хэрэгтэй гэдэг нь үнэн зөв үү?.. гэсэнд,

	— Миний нуруу хэзээ ч ийм их өвдөж байгаагүй юм сан... ёо-ёо! гээд Петр Иваныч сандал дээрээ атиралдан суув.

	— Уухай! Нуруу чинь өвдөв үү? Сайхан ч эрин үе бол! Хэлэх үг алга гэхэд нь,

	— Тун сайхан эрин үе шүү, хонгор минь. Элдэв аашаар юу ч бүтэхгүй, юм болгонд ухаан, учир шалтгаан, туршлага, дэс дараа хэрэгтэй. Тэгж байж амжилт олно. Бүгдээр сайн сайхныг хүсэж эрмэлздэг нь ёс гэсэнд, Александр өлгөж аваад,

	— Ах таны үг ортой байх. Харин намайг тайтгаруулахгүй байна. Би таны онолыг нэгд нэгэнгүй мэддэг, юм болгоныг таны нүдээр хардаг юм. Би таны шавь шүү дээ... тэгсэн мөртөө амьд явахад уйтгартай, тэсвэрлэшгүй хэцүү байх юм... Яагаад тэр вэ? гэсэнд,

	— Шинэ ёс журамд дасаагүй болоод тэр. Ийм хүн ганц чи биш, өөр улс бий. Тэд бүгдээрээ зовлонт хүмүүс байдаг. Үнэндээ өрөвдмөөр. Одоо яая гэх вэ. Цөөн хэдэн хүний аяыг дагаж бүхэл олон түмэн гэдрэг ухралтай биш дээ гээд Петр Иваныч хэсэгхэн бодсоноо, — Чиний сая намайг зэмлэж хэлсэн бүх үгний хариуд би биеэ өмөөрөх ганц гол юм бий. Чамайг анх энд ирэхэд чинь би чамтай тавхан минут ярилцаад, нутагтаа буц гэж хэлснийг санаж байна уу? Чи миний, үгэнд ороогүй. Одоо намайг дайрч давшлаад байдаг нь юу вэ? Би чамайг юмны жинхэнэ журам дэглэмд дасахгүй гэж эс хэл лүү. Гэтэл чи миний зааж сургахад найдаад үлдсэн... хүний оюун ухааны орчин үеийн амжилтын тухай, хүн төрөлхтний эрмэлзлийн тухай, эрин үеийн ажил хэргийн чиглэлийн тухай ч гэх шиг сүртэй сүртэй юм яриад байсан, одоо тэгээд энэ дээ? Би чамайг өглөөнөөс үдэш болтол бөөцийлж суултай биш дээ, ямар хэрэг байх вэ? Чамайг гуйхаар чинь би чамд хэрэгтэй юм хэлж өгсөн. Тэгээд юу болсон нь надад падгүй. Чи ямар нялх хүүхэд биш, тэнэг хүн биш, өөрөө учрыг нь олж болох... Чи тэгээд ажил явдлаа хийхийн оронд эсвэл нэг жаал охинд хаягдсандаа ёолж ёншигноод, эсвэл найз нөхрөөсөө саллаа гэж уйлаад, үгүй бол сэтгэл хоосорч зовлоо гээд, үгүй бол баяр баясгалан бялхлаа гээд байсан. Энэ чинь ямар амьдрал байх вэ? Ёстой тамын зовлон. Чи одоогийн залуучуудыг хар. Ёстой шижигнэсэн сайхан эрчүүл! Оюуны үйл ажил, эрчим чадал нь оргилоод л, та нарын хэлээр сэтгэлийн хямрал, догдлол, зовлон... өөр юу юу ч билээ, чөтгөр бүү мэд, тэр бүх балай юмыг хэчнээн амархан, хэчнээн овжин давж байна вэ гэсэнд,

	— Чи яасан сайхан ярина вэ? Чи Александрыг өрөвдөхгүй байна уу? гэж Лизавета Александровна өгүүлсэнд,

	— Үгүй, нуруу нь өвдөж байгаа бол өрөвдөх сөн. Нуруу өвдөнө гэдэг санаагаар зохиосон хоосон мөрөөдөл биш, яруу сайхан юм ч биш, ёстой үнэн зовлон... ёо-ёо гэхэд нь,

	— Би одоо яавал таарах вэ? Ах та ядаж үүнийг заагаад аль. Энэ асуудлыг та ухаанаараа яаж шийдвэрлэх вэ? гэж Александр асуусанд,

	— Яавал таарах вэ, гэнэ ээ? Тосгондоо буцаж оч гэхэд нь,

	— Тосгонд оо? Петр Иваныч, чи өөрийн ухаантай байна уу? Александр хөдөө очоод юу хийх бил ээ? гэж Лизавета Александровна өгүүлсэнд,

	— Тосгонд оо? гэж Александр бас давтан асуугаад, хоёул Петр Иваныч өөд харав.

	— Тийм ээ, тосгонд. Чи тэнд очоод эхтэйгээ уулзаж, сэтгэлийг нь амраана. Чи өөрөө амар амьдрал эрж байна шүү дээ. Энд бол юм болгон чиний сэтгэлийг хөдөлгөнө. Хөдөө тосгонд, нуурын хөвөөнд, нагац эгчтэйгээ байхаас амар тайван юм хаа байх вэ... Нээрэн яв? Бас ч хэн мэдэх вэ? Сүүлдээ тэгээд... Ёо—ёо гээд Петр Иваныч нуруугаа барив.

	Хагас сарын дараа Александр албанаасаа халагдаад, ах эгч хоёртойгоо салах ёс гүйцэтгэхээр иржээ. 

	Лизавета Александровна, Александр хоёр дуу шуугүй, гуниглан сууцгааж, эгчийн нь нүдэнд нулимс мэлтэлзэнэ. 

	Петр Иваныч л ганцаараа ярьж,

	— Алба тушаал ч байхгүй, олз омог ч байхгүй! Ирсний гарз, Адуевынхны нэрийг гутаалаа гэж толгой сэгсрэн өгүүлсэнд,

	— Боль, доо, Петр Иваныч аа! Дандаа л алба тушаал, хэргэм зэрэг гэж улиглах юм гэсэнд,

	— Тэгэлгүй яах вэ, хонгор минь, найман жил болоход юу ч бүтээсэнгүй! гэв. 

	— Баяртай, ах аа. Тус болж байсанд тань баярлалаа... гэж Александрыг хэлэхэд,

	— Баярлах юмгүй! За баяртай, Александр аа! Замд мөнгө хэрэгтэй юу?

	— Хэрэггүй. Баярлалаа, минийх хүрнэ гэсэнд,

	— Ер авахгүй хаашаа юм бэ? Сүүлдээ миний уур хүрэх боллоо. За, за, сайн яваарай гэв.

	— Чи Александраас салахдаа өрөвдөж хайрлахгүй байна уу? гэж Лизавета Александровна үг унагахад нь,

	— Хн! Би... үүнтэй чинь дасчихжээ. За Александр аа, чамд авга ах, сайн нөхөр бий гэж санаж яваарай, дуулж байна уу? Алба ажил, нүгэлт зоос хэрэг болбол, сэтгэл зовох юмгүй хэлээрэй, аль аль нь хэзээд олдоно вий гэсэнд,

	— Аа зовох цагт зовлонг чинь нимгэлж, тайтгаруулах халуун дотно, итгэлтэй хүн хэрэг болбол... гэж Лизавета Александровныг хэлэхэд Петр Иваныч замаас нь,

	— Бас сэтгэлийн дотно үг ярих хүн гэж нэмж хэлсэнд, Лизавета Александровна үргэлжлүүлэн,

	—... тэр цагт чамд эгч, сайн нөхөр болох хүн бий гэдгийг санаарай гэхэд нь,

	— За хонгор минь, хөдөө газар ч ийм юм мундахгүй; цэцэг, дурлал, сэтгэлийн үг, тэр ч байтугай нагац эгч цөм бий гэж Петр Иваныч хэлжээ.

	Александрын сэтгэл уяраад, ганц ч үг дуугарч чадсангүй. Ахтайгаа салах ёс гүйцэтгэхдээ найман жилийн өмнөхтэй адил шулуухан биш ч гэсэн тэврэх гэж элгээ дэлгэсэнд Петр Иваныч түүнийг тэвэрсэнгүй, харин хоёр гарыг нь барьж, найман жилийн өмнөхийг бодвол илүү чанга атгажээ. 

	Лизавета Александровна нулимс мэлмэрүүлэн үлдэв.

	Александрыг явснаас хойш Петр Иваныч

	— Ёх! Бөөн ачаанаас салж амарлаа! Нуруу өвдөх нь ч намдах шиг! гэсэнд, эхнэр нь,

	— Александр чамд ямар гай болсон юм бэ! гэж уйлах завсраа асуухад нь,

	— Ямар ий! Бүүр зовлонгоо эдэлсэн шүү. Үйлдвэрийн ажилчидтай мунгинахаас долоон дор, тэднийг чинь тэнэглээд байвал ташуурдаж орхино, Александрыг бол яах бил ээ? гэжээ.

	Эгч нь бүтэн өдөр уйлав. Петр Иванычийг хоол нэхэхэд, хоол хийгээгүй, эзэн авхай өрөөгөө дотроос нь түгжиж орхиод, тогоочийг хүлээж аваагүй гэж хариулжээ.

	— Өө, Александраас л болж байгаа юм! Яасан гайтай хүн бэ! гэж Петр Иваныч хэлээд, баахан үглэж үглэж, англи клубт очиж хоол идэхээр явжээ.

	 

	 

	Александр Федорыч, Евсей хоёрыг суулгасан том морин тэрэг өглөө эрт хотоос алгуурхан хөдлөв.

	Александр мухлагийн цонхоор толгойгоо цухуйлган, өөрийгөө аль болохоор гунигт байдалд оруулж, эцэст нь нэгэн сүртэй үг аман дотроо үглэснээр хэрэг шувтарчээ.

	Үсчин, шүдчин, оёдолчны газрын дэргэдүүр явж өнгөрөхөд Александр толгой сэгсчин, шингэн үсээ шүүрч, «Баяртай! Хиймэл үс, тавимал шүд, хөвөнгөөр хийсэн байгалийн дүрс, дугуй бүрхийн хот оо! Зусар их зан, хуурамч сэтгэл, амьгүй хөл үймээний хот оо! Баяртай! Сэтгэлийн гүн хүчит энхрий халуун хөдлөлийн гоёхон авс болсон хот оо, баяртай! Би энд найман жил орчин үеийн амьдралтай улаан нүүрээрээ учирч байсан хэр нь байгаль дэлхий өөд ар нуруугаараа харж байсан болохоор эх болсон байгаль, надаас нүүр буруулж, би амьдралынхаа хүч тэнхээг алдаад хорин есхөн настайдаа хөгширлөө, гэтэл уг нь... 

	Зовох, дурлахыг үзэж,

	Зүрх сэтгэлээ булшилсан хот оо, баяртай, баяртай. Унасан газар, угаасан ус, өргөн тал, буянт нутаг өөдөө халуун элэг юүгээн дэлгэнэм би. Өлгий нутаг минь намайг тосон авч, хатсан сэтгэлийг минь дэвтээж хайрла!» гэж ганцаар ярина.

	Тэгээд Пушкиний «Зэрлэг зураач нойрмог бийрээрээ» гэх мэтийн шүлгийг уншиж, чийгтсэн нүдээ арчаад сүйх тэрэгний булан руу шигдэн суужээ.

	
VI

	Сайхан өглөө болж, уншигч авгай нарын мэдэх Турлиахтын тосгоны нуурын ус аясын зөөлөн салхинаа үл мэдэг долгисон мяралзахуйяа усны мандал дээгүүр нэгэн үе очир эрдэнийн гэрэл цацруулж, нэгэн үе маргад эрдэнийн гэрэл цацруулах нарны хурц туяанд нүд өөрийн эрхгүй гялбан анивалзана. Урт мөчирт хус модод нуурын дээрээс өнгийн тонгойж, эргээр нь зарим газар өлөн өвс ургаж, түүний дунд, хөвмөл өргөн навчис дээр том том шар цэцэг хүний нүднээс далдхан ургажээ. Хааяа нарыг сиймхий үүл халхлан, нар гэнэт Турлиахтын тосгоноос нүүр буруулах мэт болоход нуур, төгөл мод, тосгон цөмөөрөө нэгэн агшнаа бараагнаж, гагцхүү алс тэртээх газар хурц туяаран гэрэлтэнэ. Үүл нүүж өнгөрөхөд нуурын ус дахин гялалзаж, уд модны иш алтадсан юм шиг шаргалтана.

	Анна Павловна авгай өглөөний таван цагаас хойш тагт дээр суусаар. Авгай юунд ингэж эртлэн босов? Наран агаар амьсгалах гэв үү, эсвэл болжмор жиргэхийг сонсох гэв үү? Аль нь ч биш ээ! Авгай төгөл модны дундуур гарсан замаас нүд салгалгүй ширтэнэ. Аграфеныг түлхүүр гуйхаар ирэхэд Анна Павловна авгай түүн тийш эргэж харсангүй, замаас нүд салгалгүй ширтсэн хэвээр түлхүүрээ өгөөд, ямар хэрэгтэйг нь ч асууж лавласангүй. Тогоочийг ирэхэд авгай бас л эргэж харалгүй, өдий төдий юм тушаав. Хоёр дахь өдрөө арван хүний хоол захиж хийлгэж байгаа ажээ.

	Анна Павловна авгай дахиад ганцаар үлдэв. Гэнэт зам дээр нэг юм бараагнан бүртэлзсэнд авгайн нүд гялалзаж, бие сэтгэлийн хамаг хүч нь хараандаа хуран зангирлаа. Нэг тэрэг явж байх шиг, яасан алгуур удаан явна вэ? Өө! Энэ чинь уул уруудаж яваа ачаатай тэрэг байна шүү дээ. Анна Павловна авгай хөмсөг зангидаж,

	— Ямар золиг нь үүгээр тэнэж явдаг юм бэ? Тойроод явахгүй, заавал үүгээр явдаг нь юу бил ээ! гэж үглэв.

	Авгай сэтгэл тавгүйхэн, сандалдаа дахин суугаад, эргэн тойрон юу болж байгааг эс ажиглан төгөл модны зүг хараа сунгаж тэсэж ядан хүлээв. Уг нь эргэн тойрон харвал байдал үлэмж өөрчлөгдөж эхэлжээ. Халуун нарны элчинд цоносон үд дундын агаар бүгчим хүнд болов. Тэгснээ нарыг үүл халхлан харанхуйлж, ой мод, цаашлаад тосгон өвс ногоо цөм аймаар сүртэй бүүдийн барайв.

	Анна Павловна авгай сая сэхээ орж дээш харав. Ай тэнгэр минь! Өрнө зүгээс захаараа зэсийн өнгөт улаан эмжээртэй нэгэн их муухай бараан юм амьд амьтан мэт нүүгэлтэн, тосгон, төгөл мод тийш түргэн зуур дөтлөн айсуй нь асар том далавчаа дэлгэн довтлох мэт. Байгаль дэлхий нэлдээ уруу царайлах шиг болж, үхэр толгойгоо гудайлгаж, адуу сүүлээ шарван, хамраа сартайлган тачигнуулж, дэлээ сэгсэрнэ. Малын хөлд боссон тоос дээш хөөрөхгүй, тэрэгний дугуйн дор элс мэт бутарна. Үүл сүртэйеэ нүүгэлтэн дөтөлсөөр удалгүй алсад тэнгэр дуугарах сонстов.

	Урьд үзэгдээгүй нэг юм хүлээх мэт цөмөөр нам жим болжээ. Нартайд саяхан үүгээр түүгээр нисэлдэж, жиргэж, донгодож байсан жигүүртэн шувууд хаачив? Өвсөн дунд түмэн янзаар дуугарч байсан шавж хорхой хүртэл яав? Бүгдээр нуугдаж, дуугаа хураагаад, амьгүй юмс хүртэл мууг зөгнөсөн мэт барайна. Модод найган мөчир нь хавиралдахаа больж, гагцхүү үзүүр нь хааяа аюул ойртож байгааг бие биедээ сануулан шивгэнэлдэх мэт нэг нэг рүүгээ тонгойно. Тэнгэрийг үүл нэгэнт битүү бүрхээд, хорголжин өнгөт бараан дээвэр үүсгэжээ. Тосгоныхон эртхэн шиг гэр гэртээ ирж хоргодохоор шамдацгаана. Нэлэнхийдээ жигтэй бөгөөд сүртэй нам гүм боллоо. Тэгснээ ойн тэндээс түрүүчийн мэдээ хүргэж ирэх мэт зөөлөн салхи сэвэлзэж, аяны хүний нүүрийг сэрүүцүүлж, навчсыг шуугиулж замдаа байшингийн онгорхой хаалгыг тас хийлгэж, гудамжны тоосыг хуйлруулаад, бутанд орж намхрав. Хойноос нь хүчит хуй салхи эрчлэн шуугьж, замаар бөөн тоос алгуурхан босгож, тосгонд орж ирээд, хашааны хэдэн ялзарсан банзыг хуу татаж, сүрлэн дээврийг хийсгэж ус барьж явсан тариачин эмэгтэйн банзлыг дэрвэлзүүлж, олон тахианы сүүлийг хөөргөн гудамжаар хөөж гүйлгэв.

	Салхи өнгөрөхөд дахин нам жим болно. Бүгд сандран нуугдана. Нэг тэнэг хонь л юу ч мэдэхгүй, гудамжны дунд хэнэггүй зогсож, хивдсээ хивэн, нийтийн түгшүүрийг ухаарч ойлгохгүй нэгэн зүг гөлөрч, бас өд сөд, сүрэл замаар хийсэж эргэлдэн, салхины хойноос гүйцэхээр яарна.

	Бороо хоёр, гурвантаа том том дусалж, гэнэт цахилгаан цахилав. Байшингийн хаяанд сууж байсан өвгөн босож, ач хүүхдүүдээ яаран гэрт оруулж, эмгэн нь сандран цонхоо хаах зуур залбирна.

	Аянга нижигнэн, хүмүүсийн шуугианыг дараад агаар тэнгэрийг эзэгнэн сүртэйеэ цуурайтахад, морь үргэж, уяагаа алдуулаад, цулбуураа чирсээр хээр тал тийш давхисанд тариачин эр дэмий л хойноос нь гүйнэ. Тэгтэл борооны дусал улам олшрон шавхуурдаж, байшингийн дээврийг улам бүр хүчтэй бөмбөрдөнө. Булбарай цагаан гар тагт руу айсан янзтай цухуйж, энхрийлэн арчилдаг цэцгээ гарган тавьж буй үзэгдэнэ.

	Анна Павловна авгай тэнгэр анх дуугарахтай зэрэг загалмайлан залбираад тагт дээрээс бууж,

	— Үгүй, өнөөдөр хүлээгээд нэмэргүй болох шиг байна. Борооноос хоргодож нэг газар буугаа биз. Шөнөдөө магадгүй дээ гэж хэлээд санаа алдлаа.

	Гэнэт төгөл модны тэндээс биш, харин нөгөө талаас тэрэгний дугуй тачигнах сонстож, хашаанд орж ирлээ.

	Адуева авгайн зүрх нь зогсох шиг болж «Яагаад тэр талаас ирдэг бил ээ? Арай нууж ирэх гээгүй бололтой бил ээ? Үгүй л дээ, түүгээр зам байхгүй» гэж бодов.

	Авгай юу бодохоо мэдэхгүй байтал удалгүй хамаг учир нь тодорхой боллоо. Нэг минутын дараа Антон Иваныч орж ирэв. Ажиглаваас үс нь бууралтаж, өөрөө таргалаад, зүгээр суусан, их идсэндээ хацар нь шалхайжээ. Нөгөө л сюртук цамц, хэлхгэр өмд өмссөн хэвээрээ.

	— Антон Иваныч таныг хүлээж хүлээж, ирэхгүй нь гэж бодоод цөхөрч суулаа шүү гэж Анна Павловна авгай эхлэн өгүүлсэнд,

	— Тэгж боддог нүгэл шүү, ахай! Өөр айлд бол тийм юм биз? Би далласан айл болгонд очдог хүн биш байгаа юм... танайд бол ирэлгүй яах вэ. Саатсан нь миний буруу биш, би одоо ганц мориор унаа залгаж явна шүү гэхэд нь,

	— Яагаа вэ? гэж Анна Павловна авгай хааш яаш асуугаад цонх руу ойртов.

	— Яах юу байх вэ, загалмайн баяраас хойш Павел Савичийн цоохор гүү нь доголдоод, хөтөч нь суваг дээгүүр агуулахын хуучин хаалга дамнуулж тавьсан юм байж л дээ, золиг чинь... ядуу улс гэнэ лээ!? Шинэ банз олдсонгүй гэнэ! Тэгээд тэр хаалганы нь модонд хадаас байсан юм уу, дэгээ байсан юм уу, лүд л мэдэх байх! Морь яг түүн дээр нь гишгээд, хажуу тийшээ бусгаж, золтой л миний хүзүүг булгалах дөхсөн... муусайн золигууд! Түүнээс хойш доголоод байдаг болсон... Тийм харамч явцуу улс байдаг байна шүү! Ахай та, тэднийхийг гэр орондоо ямар гэж бодно? Асрамжийн газрын хүн ч арай дээр амьдардаг байх. Москвад, Дархнуудын гүүрний тэнд нэг жилдээ л арваад мянгыг зарчихдаг гэнэ лээ? гэж ярихад нь Анна Павловна авгай чихний үзүүрээр хайхрамжгүй чагнаж байгаад, ярьж дуусахад нь толгой сэгсрэв.

	Тэгээд,

	— Би чинь Саша хүүгээсээ захиа аваад сууж байна даа, Антон Иваныч гуай? Хорьдын үеэр ирнэ гэж бичсэн байна. Баярлаад ухаангүй л байна шүү гэж хэлсэнд,

	— Дуулсаан, ахай. Прошка хэлсэн. Би анхандаа юу хэлснийг нь сайн ухаарсангүй, бүүр хүрээд ирсэн юм бодлоо л доо. Баярласандаа бүүр хөлс гарч байлаа шүү гэхэд нь,

	— Антон Иваныч, таны буян тань дэлгэрэг. Та бидэнд яасан сайн юм бэ? гэсэнд,

	— Сайн байлгүй яах вэ? Би чинь Александр Федорычийг гар дээрээ өсгөсөн хүн, төрсөн үрээс ялгаа юу байх вэ гэхэд,

	— Баярлалаа, Антон Иваныч гуай, тэнгэр танд хишиг хайрлах болтугай! Би хоёр шөнө бараг унтсангүй, зарц нарыг ч унтуулахгүй байгаа. Гэнэт хүрээд ирэхэд нь бид хурхирч байвал сайхан юм болов оо! Өчигдөр урждар төгөл мод хүртэл явган явж харсан, өнөөдөр ч явмаар байлаа. Даанч золиг шиг насанд дарагдаад чадсангүй. Шөнө нойр хулжиж зовоогоод, Антон Иваныч та суугаач, та юу ч үгүй норчихсон байх чинь, юм ууж, идэхгүй юу? Хоол оройтож магадгүй шүү. Эрхэм зочноо хүлээнэ гэсэнд,

	— Ам хөдөлгөх юм идэх үү дээ. Уг нь би үнэндээ хоол идэх нь идчихсэн гэсэнд,

	— Хаана, хэдийдээ амжаа вэ?

	— Замдаа Марья Карповныд буусан юм. Тэдний хажуугаар гарахдаа өөрийгөө гэхээс морио амраах л гэж буулаа л даа. Одоогийн халуунд арван хоёр мод газар явна гэдэг чинь амаргүй шүү! Тэнд л жаал юм идсэн. Үлд гэж шалаад байхад нь үгэнд нь ороогүй гарсан минь зөв болж. Тэгээгүй бол бороонд бүтэн өдөр саатах байсан даг.

	— За тэгээд, Марья Карповна сайн сууж байна уу?

	— Тэнгэрийн өршөөлөөр сайн! Таны амрыг айлтгаж байна лээ?

	— Туйлаас баярлалаа. Охин Софья Михайловна нь нөхөртэйгөө сайн биз дээ?

	— Сайн ахай, зургаа дахь хүүхэд нь гарах дөхөж байгаа юм байна. Хоёр долоо хоногоос амаржих юм байх. Намайг тэр үеэр ирээч гэж гуйсан. Өөрснөө гэр орондоо ядуу зүдүү гэж яана, бүүр нүд халтирмаар. Хүүхэд шуухад тэжээхтэй манатай л баймаар. Тэгтэл тэр чигтээ л яваад!

	— Та юу хэлнэ вэ?

	— Нээрээ шүү. Хаалга цохны нь яс мод бүгдээрээ далжийж, шал нь яйжиг жайжиг хийгээд, дээвэр нь гоожоод байх юм. Засуулах чадал юу байх вэ. Хоол нь гэвэл хоосон шөл, гамбир, хонины мах гээд гүйцэх нь тэр. Тэгээд хүнийг урьж залж сүйд болохыг нь яана гээч!

	— Ай муу хар хэрээ! Саша хүүтэй минь суучих санаатай байсан юм шүү.

	— Тийм шонхортой яаж эн зэрэгцэх вэ! Ямар сайхан эр бол оо бол, харах юм сан гэж хүлээж ядаж байна. Анна Павловна гуай, би нэг юм бодоод байна, хүү чинь тэнд гүн вангийн охинтой сүй тавьчхаад, танаар ерөөлгөж, хуримдаа урихаар ирж яваа юм биш байгаа даа гэхэд нь Анна Павловна авгай баярласандаа маасайж,

	— Антон Иваныч гуай, та юү хэлнэ вэ? гэсэнд,

	— Нээрээ шүү!

	— Ай эрхэм та минь, урт наслах болтугай!.. Аа тийм, танд нэг юм ярих гэж байгаад мартчих шахлаа байна. Юу ярих гэл ээ? гэж бодоод л, бодоод л аман дээр гарч ирээд л байсан юм... Аягүй бол тэр чигтээ мартчихна. Та эхлээд цай уух уу, эсвэл одоо ярих уу? гэсэнд,

	— Яасан ч яах вэ дээ, ахай. Цай уух зуур ярьсан ч болно. Би нэг үмх ч... биш ээ, нэг үг ч унагахгүй гэв.

	Цай хоол авчирч, Антон Иванычийг хоол идэхээр суусан хойно Анна Павловна авгай яриагаа эхлэн,

	— За тэгээд би нэг зүүд... гэтэл Антон Иваныч үгийг нь тасалж,

	— Та өөрөө юм идэхгүй юу? гэж асуухад нь,

	— Ээ! Юм идэхтэй манатай! Идэх юм хоолой руу орохгүй байна. За тэгээд би нэг зүүд зүүдэллээ. Би өөрөө ингээд сууж байх юм. Миний урд Аграфена нэг цар бариад зогсож байх юм. Тэгээд би, «Аграфена чи юунд хоосон цар барьж зогс оо вэ?» гэж асууж байх юм. Гэтэл Аграфена юм хэлэхгүй, үүд рүү л хараад байна. Би тэгээд зүүдэндээ: «Ай, эх дагина минь! Энэ чинь юунд үүд рүү гөлийгөөд байна даа» гэж бодож байх юм. Би өөрөө бас үүд рүү харж байна. Хартал гэнэт Саша хүү минь их уйтгартай орж ирээд, миний дэргэд ирж: «Баяртай, ээж ээ. Би ихээ ход, тийшээ гээд нуур луу зааж, — Явна. Дахиад эргэж ирэхгүй» гэж хэлж байгаа нь зүүд биш эгээ л үнэн юм шиг байх юм. «Хүү минь чи хаачих нь вэ?» гэж би асуугаад зүрх минь шимширч байх юм. Хүү маань юм хэлэхгүй, намайг өрөвдсөн юм шиг нэг л хачин ширтээд байна. «Үгүй, хүү минь, чи хаанаас ирэв?» гэж би дахиад асууж байх юм. Тэгтэл хөөрхий хүү маань санаа алдаж, нуур луу дахин заагаад: «Лусын хааны модон хударгаас мултарч ирлээ» гэж хэлж байх юм. Миний хамаг бие чичрээд сэрчихлээ. Дэр минь цул нулимс болсон байна. Сэрсэн хойноо ч сэхээ авч чадахгүй, орон дээр суугаад, уйлаад л байлаа, зөндөө уйллаа. Босоод, Казанийн эх дагинад зул өргөж, бидэндээ өмөг түшиг болсон өршөөлт эх дагина минь, хүүг минь элдэв гай тотгороос аварч хайрла гэж залбирлаа. Элдэв муу юм бодож эргэлзээд, ай тэнгэр минь! Ямар учиртай зүүд вэ, бүү мэд. Хүү минь зүгээр яваа байгаа даа? Энэ их үер бороонд... гэж ярихад нь Антон Иваныч нэгэн өндөг таваг цохиж хагалах зуур,

	— Тэр зүгээр ээ, ахай. Нойрондоо уйлахыг сайн гэдэг юм? Маргааш лав ирнэ гэхэд нь,

	— Би уг нь цайны дараа тантай хамт төгөл мод руу очиж угтъя уу гэж бодсон юм. Дөнгөн данган сажилж салгалаад хүрчих биз. Тэгтэл гадаа шавхай шавар гэж жигтэйхэн шив дээ гэхэд нь,

	— Үгүй, өнөөдөртөө ирэхгүй. Би совингоороо мэдэж байна гэжээ.

	Гэтэл энэ үед салхин дээрээс алсад жижиг хонх жингэнэх сонсогдоод, дорхноо дуугүй болов. 

	Анна Павловна авгай амьсгаагаа даран чагнаж байснаа,

	— Ёох! гэж санаа алдан дотроо онгойлгоод, — Би бодсон юм... гэтэл хонх дахин дуугарав.

	— Ай тэнгэр минь! Хонх дуугарав уу даа? гэж авгай хэлээд тагт руу ухасхийхэд нь,

	— Биш ээ. Энд ойрхон хүзүүндээ хонхтой нэг унага явна билээ, би замдаа харсан. Хөх тариа руу орох гээд байхлаар л би үргээж хөөсөн юм даг. Та чөдөрлө гэж хэлэхгүй яасан юм бэ? гэв.

	Гэнэт хонх бүүр тагт доор дуугарах шиг болж, улам улам чанга жингэнэсэнд, Анна Павловна авгай дуу тавьж,

	— Пээ, эцэг тэнгэр минь! Тэгнэ ээ тэр. Наашаа ирлээ, наашаа ирлээ? Мөн, мөн! Хүүе, хүүе! Антон Иваныч гуай, гүйгээрэй! Зарц нар хаачив аа? Аграфена хаачив? Нэг ч хүн байдаггүй... Танихгүй айлд ирж байгаа юм шиг, ай тэнгэр минь! гэж хашхирав.

	Авгай бүүр сандарч орхижээ. Гэтэл хонхны дуу тасалгаа дотор дуугарч байгаа юм шиг ойрхон дуулдав.

	Антон Иваныч сая ширээний араас босон харайж,

	— Мөн байна! Мөн байна! Тэр урд талд нь Евсей сууж явна! Танай бурхан, талх давс хаана байна? Бушуухан нааш нь! Би шатан дээр юу барьж угтах юм бэ? Талх, давсгүй угтаж яаж болох вэ? Муу ёр гэдэг юм... Та нар яасан замбараагүй салан улс вэ? Нэг нь ч бодсонгүй! Анна Павловна та өөрөө угтаж гарахгүй юунд зогсоод байна вэ? Бушуухан гүйгээч! гэсэнд

	— Чадахгүй нь ээ? Хөл татчихлаа гэж авгай арайхийн хэлээд, сандалдаа лугхийтэл суув.

	Антон Иваныч ширээн дээрээс зүсэм талх авч, тавагт тавьж дээрээс нь жижиг савтай давс тавиад,

	— Юу ч бэлдсэнгүй! гэж үглэн, үүд рүү ухасхийв.

	Яг тэр үеэр урдаас нь гурван хиа, хоёр бүсгүй давхин орж ирээд, дээрэмчин үзсэн юм шиг зэвхий царайлцгаан, айж сандарч,

	— Ирлээ! Ирлээ! Хүрээд ирлээ! гэж хашхиралдав.

	Хойноос нь Александр өөрөө орж ирлээ.

	— Сашенька! Эвий хүү минь!.. гэж Анна Павловна авгай дуу алдсанаа гэнэт зогтусаж, Александрыг гайхан хараад, — Сашенька хаа байна вэ? гэж асуухад нь,

	— Би байна шүү дээ, ээж ээ! гэж Александр хариулаад, эхийнхээ гарыг үнсэв.

	— Чи мөн үү? гэж авгай асуугаад Александрыг ажиглаж, — Хүү минь, чи мөн үү? гэж хэлэх зуур Александрыг чанга тэвэрснээ гэнэт дахин харж, — Хүү минь чи яагаа вэ? Бие чинь зүгээр үү? гэж тэвэрсэн хэвээр сэтгэл зовнин асуухад нь,

	— Зүгээр ээ, ээж ээ гэсэнд,

	— Зүгээр гэнэ! Эвий хүү минь, чи яах нь энэ вэ? Чи минь эндээс явахдаа ийм байл уу? гээд хүүгээ элгэндээ тэвэрч, гашуунаар уйлан толгой, хацар, нүдийг нь ээлжлэн ээлжлэн үнсэж нулимс асгаруулах зуур, — Үс нь хаачаа вэ? Мяндсан зөөлөн үстэй бил ээ? Агаар тэнгэрийн од шиг гэрэл цацарсан алаг хоёр нүдтэй бил ээ, болцойсон ягаан хацартай бил ээ, тэр аяараа болсон алим шиг хүү сэн билээ. Хүүгийн минь гоо сайхан, эхийн чинь аз жаргалд муу улс атаархаж, хүүг минь зовоож л дээ? Авга ах чинь юу харж байсан хүн бэ? Тохитой томоотой хүн гэж гараас гар дээр нь өгсөн юм шүү! Эрдэнэ шиг хүүг минь харж хандаж чадсангүй! Эвий хонгор хүү минь!гэж эмгэн уйлан хайлан, Александрыг энхрийлж таалав.

	«Нойрондоо уйлдаг нь муу ёр байж таарах нь ээ?» гэж Антон Иваныч бодох зуур,

	— Ахай та, үхсэн хүний хойноос уйлж байгаа юм шиш, юунд ингэж орилж бархирна вэ? Муу ёр гэдэг юм шүү гэж шивгэнээд, — Сайн байна уу, Александр Федорыч аа! Тэнгэрийн ивээлээр энэ хорвоо дээр эсэн мэнд уулздаг байна гэхэд нь Александр дуугүй гар барьжээ.

	Антон Иваныч гадагш гарч, тэрэгнээс юм хумыг бүгдийг нь буулгаж уу, үгүй юу гэж үзээд, дараа нь зарц барлагуудыг эзэнтэй нь мэндлүүлэхээр цувуулж эхлэв. Ер нь бүгдээрээ үүдний өрөө, пинд чихцэлдэж байжээ. Антон Иваныч бүгдийг нь эрэмбэ дэсээр жагсааж, хэн нь яаж мэндлэх, хэн нь эзнийхээ гарыг үнсэх, хэн нь мөрийг, хэн нь зөвхөн хувцасны хормойг үнсэх, юу гэж хэлэхийг зааж сургав. Нэг жаал хүүг бүүр хөөж, «Чи урьдаар наад нүүр амаа угааж, нусаа арч!» гэж загнажээ.

	Суран бүс бүсэлж тоосонд дарагдсан Евсей өөрийгөө тойрон шавсан зарц барлагуудтай мэндлэлцэж, заримд нь мөнгөн бөгж, заримд нь тамхины хусан хайрцаг өгч, Петербургийн бэлэг тарааж байв. Тэгснээ Аграфеныг харангуут хөшсөн юм шиг модойн зогсож, тэнэгшээр байдалтай үг дуугүй гөлрөв. Аграфена Евсейг хажуулдасхийн духаараа харж байснаа тэр даруй өөрийн эрхгүй, баярласандаа инээд алдаж орхиод, дараа нь уйлмаар болсноо хажуу тийш харж хөмсөг зангидаад,

	— Яагаад дуугарахгүй байна вэ? Эргүү золиг, ядаж мэндлэх ч үгүй шүү! гэв.

	Евсей юу ч дуугарч чадахгүй, өнөө л маанаг инээсэн хэвээр дэргэд нь очсонд, Аграфена дөнгөж тэврүүлэхчээн болоод,

	— Гайтай лүд хүрээд иржээ гэж Евсейг хулгай нүдээр хялмалзан ууртай хэлэх боловч, нүдний харц, инээмсэглэлд нь үлэмжийн их баяр баясгалан тодорч, — Бодвол, Петербургийнхэн... ноён та хоёрын толгойг эргүүлсэн биз. Сахал тавьчихсаныг нь хараач хөөе гэв.

	Евсей хармаанаасаа жижиг цаасан хайрцаг гаргаж Аграфенад өгөв. Хайрцагт нь хүрэл ээмэг байжээ. Бас шуудай дотроос боодолтой том алчуур гаргаж өгөв.

	Аграфена аль алиныг нь шүүрэн авч, өөрөө ч үзэлгүй, шүүгээнд шалавхан далд хийлээ.

	Зарц барлагийн зарим нь,

	— Аграфена Ивановна, бэлгийнхээ юмыг үзүүлээч гэж гуйсанд,

	— За юуг нь үзэх гээ вэ? Юм үзээгүй юм уу? Хойшоо байцгаа! Та нар юунд энд чихцэлдээд байгаа юм бэ? гэж загнажээ.

	— Бас энэ! гэж Евсей хэлээд өөр нэг боодолтой юм гаргаж өгөв.

	— Үзүүлээч дээ, үзүүлээч! гэж зарим нь шалахад Аграфена боодлын цаасыг уртал дотроос нь тоглосон ч гэсэн бараг шинээрээ хэдэн толгой хөзөр асгарчээ. 

	Аграфена,

	— Авчрах юмаа олж дээ, хөөе! Чи намайг хөзөр тоглохоос өөр ажилгүй хүн гэж санав уу? Тэгнэ байх аа! Нээрээ л чамтай тоглох байх аа! гэж үглэх боловч хөзрийг бас далд хийв.

	Нэг цагийн дараа Евсей, ширээ пийшин хоёрын завсар залран сууж, хөлөө нэгэнтээ жийж, нэгэнтээ атийлган,

	— Тэнгэр минь! Энд яасан тавтай сайхан юм бэ? Бид Петербургт их зүдэрч суулаа шүү! Аграфена Ивановна, идэх юм байна уу? Сүүлийн өртөөнөөс гарсаар юү ч идсэнгүй гэхэд нь,

	— Чи хуучин зангаа тавиагүй л байна уу? Май! Үмхэлж байгааг нь хараач хөөе тэнд, та нарт хоол огт өгдөггүй байсан юм шив гэжээ.

	Александр бүх өрөө тасалгаагаар явж үзээд, дараа нь цэцэрлэгт очиж, бут бүр, вандан бүрийн дэргэд саатан зогсож үзэв. Түүнийг эх нь дагалдан явжээ. Хүүгийнхээ цонхигор цагаан царайг харан харан санаа алдах боловч, Антон Иванычийн хэлснээс хойш сэжиглээд, уйлахаас айна. Авгай, хүүгийнхээ яаж аж төрж байсныг асууж шалгаах боловч яагаад ингэж турж, цонхийж, үс нь унасны шалтгааныг олж мэдэж огт чадсангүй. Хүүгээ юм идэж уугаач гэхэд цаадах нь татгалзаж, замд ядарсан, унтаж амаръя гэжээ.

	Анна Павловна авгай ор дэрийг нь сайн засаж уу, үгүй юу гэж өөрөө үзээд, дэвсгэр нь хатуу байна гэж зарц бүсгүйг загнаж, өөрөө харж байж дахин засуулаад, Александрыг хэвтсэн хойно сая гарчээ. Өлмийгөөрөө гишгэн гэтэж гараад, зарц шивэгчин нарыг ярьж шуугилдах байтугай, чангахан амьсгаа авахыг нь хорьж, гутлаа тайлж яв гэж загнав. Тэгээд Евсейг өөр дээрээ оруул гэж тушаав. Евсейтэй хамт Аграфена орж ирлээ. Евсей эзэн авгайн хөлд мэхийн ёсолж, гарыг нь үнсэж хүндэтгэв.

	— Саша хүү минь яах нь энэ вэ? Хэнтэй адил болоод байгаа нь энэ вэ, аан? гэж авгай зандран асуусанд Евсей үг дуугарсангүй.

	Аграфена хажуугаас нь,

	— Чи юунд дуугүй байна вэ, эзэн авгай чамаас юм асууж байна дуулж байна уу? гэв.

	— Хүү яагаад ингэж тур аа вэ? үс нь яагаад уна аа вэ? гэж авгай дахин асуусанд,

	— Мэдэхгүй юм даа, ахайтаан! Эзэн өөрөө мэдэж айлдах биз ээ! гэж Евсейг хариулахад нь,

	— Мэдэхгүй юм аа? Чи юугаа харж байсан хүн бэ? гэсэнд Евсей хэлэх үг олохгүй, дуугүй зогссоор байв.

	Аграфена, Евсейг хайрын нүдээр харж,

	— Ахайтаан, энэнд итгэж болохгүй шүү! Өөдтэй хүн биш! Чи тэнд юу хийж байсан бэ? Эзэн авгайд яриач! Чамайг яах бол доо! гэж хэлэхэд нь Евсей, эзэн авгай, Аграфена хоёрыг ээлжлэн айсан янзтай харж,

	— Ахайтаан! Би чадлаараа хичээсэн юм аа! Үнэн шударга зүтгэсэн. Архипычаас асуусан ч мэднэ дээ... гэхэд нь,

	— Ямар Архипыч вэ? гэсэнд,

	— Тэндхийн нэг тайж гэв.

	Аграфена дахиад л хажуугаас нь,

	— Дэмийрч байгааг нь хараач хөөе! Ахайтан та үүний үгийг чагнаад яах юм бэ? Пинд хийгээд түгжиж орхи, тэгвэл нэг мэдэх байх! гэхэд нь

	— Эздийнхээ захирч тушаасныг дагаж биелүүлэхээр барахгүй, одоо ингээд үх гэсэн ч үхэх байна. Би тэнгэрийн хөрөг бариад... гэхэд нь, Анна Павловна авгай,

	— Та нар бүгд аман дээрээ сүрхий сайн улс байдаг. Хэрэг дээр тулахаар байх биш дээ? Эзнээ нээрээ л сайн харж хандаж байсан байх аа, чи! Эвий хүүг минь, өвчин олоод байхад, чи юу харж байсан хүн бэ? Чамайг даа, сайхан мэдээрэй... гэж хэлээд хуруугаар занахад,

	— Би харж хандаж байлгүй яах вэ даа, ахайтаан? Найман жил болоход эзний цагаан хэрэглэлээс ганц цамц л алга болсон, бусад нь өмсөж элээсэн нь хүртэл зүсээрээ бий гэсэнд,

	— Тэр цамц нь яасан юм бэ? гэж Анна Павловна авгай хилэгнэн асуухад нь,

	— Угаалгачинд өгөөд алга болсон. Би тэр дор нь Александр Федорычид айлтгаж, угаалгачнаар төлүүлье гэхэд эзэн өөрөө юу ч хэлээгүй гэхэд,

	— Гайтай мам чинь, сайхан хувцас үзээд шунаж л лээ гэж Анна Павловна авгай өгүүлэв. 

	Евсей үргэлжлүүлэн,

	— Харж хандалгүй яах вэ дээ! Оногдсон ажлаа хүн болгон над шиг хийдэг байх болтугай. Ухаан нь эзнийг нойрсож байхад би талхны дэлгүүр лүү гүйнэ гэхэд нь,

	— Хүү ямар талх идэж байсан бэ? гэсэнд,

	— Сайхан цагаан талх гэв.

	— Цагааныг нь мэдэж байна. 

	— Чамартай юм уу? гэсэнд, Аграфена хажуугаас нь,

	— Ийм л хөшүүн золиг шүү. Петербургийн хүн гэж байх, үгээ ч тэгшхэн хэлж чадахгүй гэв.

	— Жаа үгүй! Заваан талх иддэг байсан гэж Евсейг хариулахад нь, Анна Павловна авгай хилэгнэсэндээ царай нь минчийж,

	— Заваан талх ий! Ээ чи, муу гайтай золиг. Их замын дээрэмчин! Чи чамартай талх авч өгөх ухаан орсонгүй юу? Харж хандаж байсан гэнэ шүү! гэж загнасанд,

	— Эзэн өөрөө хэлээгүй юм аа, ахайтаан... гэхэд нь,

	— Юу хэлээгүй гэж! Хөөрхий хүү минь юу ч өгсөн идэж л орхино. Чи үүнийг даанч бодсонгүй юу? Хүү энд байхдаа дандаа чамартай боов иддэг байсныг мартаа юу? Заваан талх авч өгч байдаг! Чи мөнгийг нь өөр хүнд өгдөг байсан юм уу? Чамайг даа? За өөр юу байна? ярь... гэхэд нь Евсей баахан балмагдаж,

	— Цайгаа зооглоод, албандаа морилсны нь дараа би гутлыг нь цэвэрлэдэг, өглөөжин зүлгэж зүлгэж, заримдаа өдөрт гурав цэвэрлэдэг, орой тайлахаар нь дахиад цэвэрлэдэг. Яагаад харж хандаагүй байх вэ дээ, ахайтаан. Би нэг ч ноёны гутал тийм цэвэр явахыг үзээгүй. Петр Иваныч гурван зарцтай байж гутал нь тийм цэвэр биш байх юм билээ гэсэнд Анна Павловна авгай жаал зөөлөрч,

	— Хүү яагаад ийм болов? гэж асуухад нь, 

	— Бичиг их бичээд тэгсэн байх аа, ахайтаан,

	— Их бичдэг байсан уу?

	— Их ээ. Өдөр болгон.

	— Юу бичдэг юм бэ? Албаны бичиг байдаг юм уу?

	— Тийм л байх даа,

	— Чи гуйж болиулахгүй яасан юм бэ?

	— Гуйсаан, ахайтаан, «Александр Федорыч та битгий их суугаач. Гадуур гарч зугаалаач, тэнгэр сайхан байна. Олон ноёд зугаалж явна. Их юм бичээд яах нь вэ? Бие тань муудаад ээж тань уурлана» гэж хэлдэг байсан.

	— Хүү юу гэх юм бэ?

	— «Тэнэг минь, цаашаа зайл!» гэж зандардаг гэхэд,

	— Нээрээ л тэнэг амьтан! гэж Аграфена өгүүлэв.

	— Евсей энэ үгийг дуулаад Аграфеныг нэг харснаа дахин эзэн авгайн өөдөөс гөлрөв.

	— Ах нь хэлж болиулахгүй яасан юм бол? гэж Анна Павловна авгай асуусанд,

	— Хаанаас даа, ахайтаан. Хүрч ирэхэд нь зүгээр сууж байгаа дайралдвал загнаж гарна. «Яагаад зүгээр сууж байгаа юм бэ? Энд чинь хөдөө тосгон биш ажил хийх хэрэгтэй, лаглайж хэвтээд байх хэрэггүй. Бас л хоосон бодол болж сууна!» гээд л загнана. Аягүй бол хараана... гэсэнд,

	— Юу гэж хараадаг юм бэ? гэхэд нь... 

	— «Хоцрогдмол...» ч гэх шиг... цааш нь... элдэв янзаар хараана. Заримдаа бүүр чихээ тагламаар болдог гэсэнд Анна Павловна авгай жигшин нулимж,

	— Тэр чинь хоосроосой! Өөрөө муусайн зулбасга төрүүлж орхиод харааж хэвтэхгүй! Хүүг минь хорьж болиулахын оронд харин... Ээ тэнгэр минь, өршөөлт эзэн минь! гэж авгай дуу алдаад, — Одоо цагт чинь мах цусны барилдлагатай ахан дүү улс зэрлэг араатнаас дор болоод байхад хэн хэндээ найдаж таарах байна? Нохой боловч гөлгөө хайрладаг байхад төрсөн авга ах нь дүүгээ ингэж зовоох гэж байх уу? Тэнэг золиг чи ч гэсэн дээ, эзэнд бүү хуцаад бай гэж тэр ах шиг юманд нь хэлэхгүй яасан юм бэ? Барам шиг эхнэртээ агсарч байхгүй, «Ажил хий, ажил хий!» гэж загнах хүнээ олж дээ. Өөрөө ажилд түүртэж үхээсэй! Ёстой нохой юм даа, нохой юм, эцэг тэнгэр минь өршөө! Ажил хийлгэх хүнээ олж дээ! гэж уурлав.

	Тэгээд хэсэг дуугүй байсны дараа авгай,

	— Саша хүү минь ингэж тураад удаж байна уу? гэсэнд,

	— Гурван жил хэр болж байна. Александр Федорыч нэг их уйтгарлаад, хоол бага иддэг болсон. Гэнэт л харсаар байтал хайлж байгаа лаа шиг турж эхэлсэн гэж Евсейг хариулахад нь,

	— Юунд уйтгарласан юм бол? гэсэнд,

	— Жа мэдэхгүй юм даа, ахайтаан. Петр Иваныч нэг юм хэлж байхыг би дуулсан юм сан. Нарийн үг байсан, би учрыг нь олоогүй гэхэд,

	— Юу хэлсэн юм бэ? гэв.

	Евсей хэсэг зуур нэг юм санаж ядан, уруулаа хөдөлгөж хөдөлгөж,

	— За байз, юу нь хугарсан гэлээ дээ, нэг юм хэлснийг нь мартчихжээ... гэв.

	Анна, Павловна авгай, Аграфена хоёр Евсейн амыг харж, юу хэлэхийг тэсэж ядан хүлээнэ.

	— Тэгээд?.. гэж Анна Павловна авгай шаардсанд, Евсей дуугүй л байсаар.

	— Ангайсан золиг чи хэлээч! Эзэн авгай хүлээгээд байна гэж Аграфена хажуугаас нь нэмж хэлэв.

	Евсей бодож бодож, эцэст нь,

	— Ур...ан, ур...агдсан, урам нь... хугарсан... гэсэн байх аа гэв.

	Анна Павловна авгай гайхширан Аграфеныг харсанд Аграфена Евсейг харж, Евсей нь нөгөө хоёрынхоо өөдөөс харж, бүгд дуугүй болов.

	— Юу гэнэ ээ? гэж Анна Павловна авгай лавлан асуусанд,

	— Ур... урам нь хугарсан гэж хэлсэн юм байна, одоо л саналаа! гэж Евсей итгэлтэй хэлжээ.

	— Энэ чинь ямар гай юм бол доо? Ай тэнгэр! Өвчин юм болов уу? гэж Анна Павловна авгай гунигтай асуусанд, Аграфена хажуугаас нь,

	— Замаа алдсан гэсэн үг биш байгаа даа, ахайтаан? гэж дуугарахад нь Анна Павловна авгай сэжиглэсэндээ царай нь зэвхийрэн нулимж,

	— Хэлэн дээр чинь яр гараасай!» гэж хараагаад, — Хүү сүмд мөргөдөг байсан уу? гэж асуув.

	Евсей баахан түгдэрч

	— Жа ахайтаан, үргэлж мөргөдөг байсан гэж хэлэхэд хэцүү байна... Ер нь бараг очдоггүй гэхэд болно... тэндхийн ноёд сүмд мөргөх нь цөөн юм билээ... гэж зориг муутайхан дуугарсанд, Анна Павловна авгай санаа алдаж, загалмайлан залбираад,

	— Тэрнээс болсон байж шүү? Ганц миний залбирсан нь тэнгэрийн таалалд нийцсэнгүй байж. Зүүд гэдэг үнэн юм байна, хөөрхий хүү минь нээрээ л хударгаас мултарч иржээ! гэв.

	Тэгтэл Антон Иваныч орж ирээд,

	— Анна Павловна, хоол хөрчихлөө, Александр Федорычийг сэрээх юм биш үү? гэсэнд,

	— Үгүй, үгүй, болохгүй! Битгий сэрээгээрэй гэж хэлсэн «Та нар хоолоо идээрэй, би юм идэх дургүй байна. Би унтъя, унтахаар тэнхээ орно, орой тийшээ л юм идэх дур хүрч магадгүй» гэж хэлсэн. Тэгэхлээр Антон Иваныч та байна аа, эмгэн надад битгий уурлаарай: би Сашенькийг унтаж байх зуур бурханд зул өргөж залбиръя. Би юм идмээргүй байна, та түүгээрээ хооллож үз гэсэнд,

	— За тэгье ахай, ёсоор гүйцэтгэе. Надад найдаж болно гэхэд нь, авгай үргэлжлүүлэн,

	— Та бидэнд тус болж үзээрэй. Та бидэнд хайртай сайн байдаг дотнын хүн. Евсейг дуудаад, Саша хүү минь яагаад ингэж үргэлж бодлогоширдог болж, турж эцэв, үс нь яагаад уна аа вэ? Эцээхэн асуугаадхаарай. Та эр хүн, учрыг нь амархан олох биз. Хүүг минь тэр газар хүн гомдоогоогүй байгаа даа? Энэ хорвоо дээр нүгэлт муу хүн мундах биш дээ... бүгдийг нь мэдээдхээрэй гэсэнд,

	— Тэгье тэгье ахай, би сайн байцааж, хамаг байдгийг нь хуу мэдээд орхиё. Намайг хоол идэж байх зуур Евсейг над руу явуулчих, бүгдийг ёсоор гүйцэтгэе гэжээ.

	Антон Иваныч хоол идэхээр сууж, зангианыхаа цаагуур алчуур шургуулж аваад,

	— Сайн байна уу, Евсей? гэсэнд,

	— Амрыг айлтгая, эрхэм ээ. Мань мэтийнхний аж амьдрал ямар олиг байх вэ дээ, та л харин өнгө зүс орсон байна гэхэд нь Антон Иваныч сэжиглэн нулимж,

	— Битгий илүү үз ээ, хэл ам хүрнэ! гэж хэлээд шөл халбагадах завсар, — За тэгээд, та нар тэнд ямар байв? гэж асуусанд,

	— Яах вэ дээ, тийм ч сайн биш гэв.

	— Идэх уух юм сайтай биз дээ? Чи юу идэж байв?

	— Юу вэ ий? Мухлагаас ялз чанасан бүлх, хүйтэн хуушуур авч идээд хоол болно доо.

	— Мухлагаас аа? Гэртээ гал тогоо байдаггүй юм уу?

	— Тэндхийн эхнэргүй ноёд гэртээ хоол хийж идэхгүй юм аа гэхэд нь, Антон Иваныч халбагаа тавьж орхиод,

	— Чи юу хэлнэ вэ? гэсэнд,

	— Нээрээ шүү. Эзэнд гуанзнаас хоол авчирч өгдөг байсан гэв.

	— Яасан хөөрхийлөлтэй амь зуудаг юм бэ? Туралгүй яах вэ? Май, үүнийг уучих!

	— Туйлаас баярлалаа, эрхэм ээ? Таны эрүүл мэндийн төлөө! гэв.

	Дараа нь хэсэг дуугүй сууцгаав. Антон Иваныч тавагтаа нэг өргөст хэмх авч тавиад,

	— Тэнд өргөст хэмх ямар үнэтэй вэ? гэж асуусанд,

	— Арван ширхэг нь дөчин мөнгө гэв.

	— Үнэн үү? гэхэд нь

	— Үнэн үнэн, эрхэм ээ! Заримдаа Москвагаас давсалсан хэмх аваачдаг юм шүү, хэлэхэд ичмээр гэсэнд,

	— Ээ тэнгэр минь! Турах нь аргагүй! гэжээ.

	Евсей нэг өргөст хэмх зааж,

	— Тэнд ийм том хэмх нүдний гэм! Зүүдэндээ ч олж үзэхгүй. Дандаа л муу сайн жижигхэн юм байдаг, тэгтэл ноёд идэж л байдаг юм. Гэртээ талх барьдаг айл цөөхөн бий. Тэнд байцаа ногоо нөөж базаах, мах давсалж шуузлах, мөөг дэвтээх, энэ тэрийг ерөөсөө мэдэхгүй гэв.

	Антон Иванычийн амаар дүүрэн идэх юм чихээстэй, завгүй байсан болохоор дуугүй толгой сэгсэрч, баахан зажилсны эцэст сая,

	— Яагаад тэр вэ? гэж асуусанд,

	— Мухлагт юм болгон байдаг, мухлагт байхгүй бол тэрүүхэн дэргэд нь хиамны дэлгүүрт байх, тэнд байхгүй юм чихэр боовны дэлгүүрт байх шиг. Чихэр боовны дэлгүүрт байхгүй бол англи хоршоонд очно доо. Францчуудад дутуу юм байхгүй! гэв.

	Бас дуугүй болцгоов.

	Антон Иваныч торойн бараг өрөөл мах тавагтаа авч тавиад,

	— За, торой ямар үнэтэй байх вэ? гэж асуусанд,

	— Мэдэхгүй дээ, авч үзээгүй. Үнэтэй л юм шиг билээ, хоёр рубль байна уу даа... гэхэд,

	— Ай яа яа, юм тийм үнэтэй хойно туралгүй яах вэ? гэхэд нь,

	— Том ноёд хүртэл бага иддэг юм аа, голцуу түшмэд гэв.

	Дахиад дуугүй болцгоолоо.

	— За тэгээд, та нар тэнд ямар сууж байв даа, муу юу? гэж Антон Иваныч асуусанд,

	— Муу муу, хэлээд яах вэ! Эндхийн квас ч сайхан юм. Тэндхийн пиво нь хүртэл шингэн, квас уувал өдөржингөө гэдэс цэрдийж шуугина. Гутлын тос нь л сайхан даа. Харж ханашгүй сайхан тос бий, үнэр нь хүртэл сайхан, шулуухан идэж орхимоор шүү гэхэд нь,

	— Чи юу хэлнэ вэ? гэсэнд,

	— Нээрээ шүү гэжээ.

	Дуугүй болцгоов.

	— За тэгээд ямар байв? гэж Антон Иваныч юм зажлах зуур асуусанд,

	— Яах вэ дээ гэжээ.

	— Идэх юм муутай юу? гэсэнд,

	— Муу, муу. Александр Федорыч тун бага иднэ, ер юм идэж чадахаа байсан, хоолон дээрээ ганц фунт талх ч идэж барахгүй гэхэд нь,

	— Туралгүй яах вэ? Юм үнэтэй болохоор тэр үү дээ? гэж Антон Иваныч лавласанд,

	— Үнэтэй ч юм, за ер нь өдөр болгон цадталаа иддэг ёсгүй юм билээ. Ноёд амжвал өдөртөө ганц удаа, таван цагт юм уу, заримдаа зургаан цагт хүнээс нууж байгаа юм шиг хооллодог юм. Үгүй бол жаал зугаа юмаар гол зогоогоод өнгөрнө. Урьдаар хамаг ажлаа хийж байж дараа нь хоолоо зооглодог нь ноёдын ёс юм байх аа гэсэнд,

	— Зовлонтой амь зуудаг юм байна! Туралгүй яах вэ! Та нар тэнд турж үхээгүй нь овоо! Дандаа л тийм байх уу? гэхэд нь,

	— Үгүй. Баярын үеэр ноёд нэг цугларахаараа иднэ гэж жигтэйхэн! Нэг герман гуанзанд очоод л, зуун рубль идэж орхино. Архи уух нь гэж, пээ бүү үзэгд, мань мэтийн хар борчуулаас дор! Ухаан нь Петр Иванычийнд зочид цуглаад, орой зургаан цагт хооллохоор суусан бол өглөө дөрвөн цагт сая тарж байх шиг гэж ярьсанд, Антон Иванычийн нүд нь орой дээрээ гарч,

	— Чи юу хэлнэ вэ? Үргэлж идээд л байх нь тэр үү? гэж асуухад нь,

	— Идээд л байх нь тэр! гэжээ.

	— Үзэх юм сан. Манай эндэхтэй адилгүй юм байна. Тэгээд юу идэж байх юм бэ? гэсэнд,

	— Юуг нь үзэх вэ дээ, эрхэм ээ! Германчууд хоолондоо юу хийдгийг бүү мэд. Амандаа ч хиймээргүй. Халуун ногоо нь хүртэл өөр. Хоолондоо харь газрын нэг шилтэй юм дусаах юм билээ... Нэг өдөр Петр Иванычийн тогооч нь намайг эзнийхээ хоолоор дайлснаас хойш гурав хоног бөөлжис хутгасан. Харвал хоолон дотор нь чидун жимс шиг юм байна. Манай эндхийнхтэй адилхан чидун байгаа биз гэж бодоод хазсан чинь дотроос нь жижигхэн жараахай гарч ирлээ. Дотор муухай болж, нулимж орхиод, өөр нэгийг хазсан чинь бас адилхан юм. Бүгдээрээ тийм юм байна лээ... ай тэр хөөтэй золигууд!.. гэсэнд,

	— Зориуд тэгж хийдэг юм уу? гэхэд нь,

	— Хэн мэдэх вэ дээ? Би асуусан чинь мань улс инээлдээд ерөөс ингэж төрдөг юм гэж хэлсэн. Ер нь хоол гэж ямар юм байдаг гээч! Эхлээд яах вэ, хуушууртай халуун хоол өгнө. Даанч хуушуур гэж хуруувчин чинээ юм байх, тэрнээс нь тав зургааг нэгмөсөн үмхээд зажлах гэтэл зажлахын завдгүй хайлаад алга болчихно... Халуун хоолны дараа гэнэт нэг нялуун амттай юм өгнө, тэгээд үхрийн мах, тэгээд зайрмаг, тэгснээ нэг өвс шиг ногоо, тэгээд бас халуун хоол... ер идмээр юм биш! гэсэнд,

	— Та нар тэгээд гэртээ хоол хийж иддэггүй хэрэг үү? Тэгсэн хойно туралгүй яах вэ гэж Антон Иваныч дуугараад, сая ширээний араас босож гүн амьсгаа аваад,

	«Эцэг тэнгэр минь, эх тэнгэрийн хишиг... ээ би юу гэнэ вэ? Хэл ээдэрч орхижээ... эх дэлхийн хишиг хайрлаж цатгасны ачийг тань биширч мөргөмүү, намайг тэнгэрийнхээ оронд төрүүлж, өмөг түшигтээ багтаан соёрх» гэж залбирсны сүүлд,

	— Ширээг цэвэрлэж янзал. Эзэд хоол идэхгүй. Орой тийшээ өөр торой бэлдээрэй... эсвэл хойлог шарах юм уу? Александр Федорыч хойлгийн маханд дуртай юм даг, орой тийшээ өлсөнө байх. Одоо дээврийн өрөөнд шинэхэн өвс оруулж дэвсээд аль, би ганц хоёр цаг дугхийе, цай болохоор дуудаарай. Александр Федорычийг жаахан хөдөлбөл байна шүү... намайг татаж түлхээд сэрээгээрэй гэжээ.

	Антон Иваныч унтаж босоод, Анна Павловна авгай дээр ирэв.

	— За яав, Антон Иваныч гуай? гэж авгайг асуухад,

	— Зүгээр ээ, ахай! Дайлж цайлсанд туйлаас баярлалаа. Бас сайхан унтлаа, өвс ч сайхан үнэртэй шинэхэн өвс байна... гэхэд нь,

	— Яамай л даа, Антон Иваныч гуай. За Евсей юу ярьж байна? Та асуув уу? гэсэнд,

	— Асуулгүй яах вэ? Бүгдийг нь хуу мэдлээ. Шальгүй юм байна, удахгүй засарна. Хамаг учир нь, тэндхийн хоол муугаас болсон юм байна л даа гэхэд,

	— Хоол ий?

	— Тийм ээ. Та бодоод үз. Өргөст хэмх арван ширхэг нь дөчин мөнгө, торой хоёр рублийн үнэтэй гэнэ, идэх юм нь цадтал идэхийн аргагүй дандаа чихэр боовны зүйл байдаг гэнэ. Тэгэхлээр туралгүй яах вэ? Ахай та сэтгэл бүү зов. Бид хүүг чинь эдгээж, хөл дээр нь босгоно. Та хусны ханд ихээхэн бэлтгэ гэж хэлээрэй. Би жорыг нь өгөмз. Надад Прокофий Астафьичаас олдсон юм. Тэгээд өглөө оройд нэг юм уу, хоёр жүнз уулгаж байгаарай. Хоолны өмнө өгөхөд бас зүгээр. Рашаантай өгсөн ч болно, танайд бий юу? гэхэд нь

	— Бий, бий... Та авчирч өгсөн шүүдээ гэсэнд

	— Нээрээ тийм л дээ би авчирсан юм байна. За тэгээд таргахан хоол өгч байгаарай би оройн хоолонд тараг юм уу хойлог шар гэж хэлчихсэн гэхэд нь

	— Яасан сайн юм бэ, Антон Иваныч гуай гэв.

	— Зүгээр зүгээр ахай! Цагаан жантай дэгдээхэй шар гэж хэлэх юм биш үү?

	— Би хэлье... 

	— Та өөрөө хэрэггүй! Би яагаа вэ? Би хөөцөлдөж... тусалъя

	— Хөөцөлдөж туслаарай, Антон Иваныч гуай минь гэжээ.

	Антон Иванычийг гарснаас хойш Анна Павловна авгай бодлогошров.

	Александрын үргэлж уруу царайлан бодлогошрох болсны гол шалтгаан нь хоол багадсаных биш гэж Анна Павловна авгай эм хүний зөн, эх хүний сэтгэлээр мэджээ. Тэгээд учрыг нь мэдэх гэж битүү үг цухуйлгаж, тойруулж асуусан боловч Александр түүний нь мэдэхгүй, дуугүй өнгөрүүлнэ. Ийнхүү хоёр гурван долоо хоног өнгөрөхөд Антон Иванычийн зоог шүүсэнд энэ завсар өдий төдий торой, дэгдээхэй, хойлог орсон бөгөөд харин Александр өнөө л юм бодож дүнсийсэн янзаараа, туранхай хэвээрээ, үс нь ч ургахгүй байжээ.

	Тэгэхэд нь Анна Павлова авгай хүүтэйгээ шулуухан ярихаар шийдээд, нэгэн өдөр;

	— Саша хүү минь, чи дуулж бай. Чи энд ирсээр нэг сар болох энэ хооронд чамайг ядаж ганц удаа инээмсэглэж байхыг чинь харсангүй. Цаг үргэлж үүлтэй тэнгэр шиг баргар царайлж, хөсөр шагайгаад явах юм. Унасан газар, угаасан ус чинь сайхан санагдахгүй байна уу? Хүний газар аятайхан санагдаж, уйдаа юу? Чамайг хараад зүрх минь хэдэн хэсэг тасрах шиг болох юм. Хүү минь, чи яагаа вэ, ээждээ яриач. Чамд юу дутаад байна вэ, хэлээч. Би юугаа ч хайрлахгүй. Чамайг хүн гомдоосон бол тэр хүн дээр чинь яваад очно гэхэд нь,

	— Ээж ээ, та сэтгэл бүү зов. Энэ зүгээр ээ! Миний нас тогтож томоожоод, ингэж бодлогоширсон юм шиг дүнсгэр байгаа юм гэсэнд,

	— Яагаад тур аа вэ? Үс чинь яагаад ойч оо вэ?

	— Яагаад ингэснийг би хэлж мэдэхгүй байна... найман жилийн дотор болсон бүх явдлыг ярьж барахгүй... бие ч жаахан муудсан байж мэднэ... гэхэд нь

	— Юу чинь өвдөөд байна вэ?

	— Энд ч өвдөөд, энд ч өвдөөд байна гэж Александр толгой, зүрх хоёроо заав.

	Анна Павловна авгай, хүүгийнхээ толгойг барьж үзээд,

	— Халуун байхгүй байна. Яасан юм бол доо? Толгой чинь хатгуулж өвдөөд байна уу? гэсэнд,

	— Үгүй... зүгээр... 

	— Саша хүү минь, Иван Андреичид хүн явуулъя гэсэнд,

	— Иван Андреич гэж ямар хүн бэ?

	— Шинэ эмч. Ирээд хоёр жил болж байна. Гайхалтай сайн доктор шүү. Эм тан бараг бичиж өгдөггүй, өөрөө нэг жижигхэн үрэл хийж өгөөд эмнэдэг гэнэ. Манай Формагийн гэдэс нь өвдөөд, гурван хоног орилж чарласан. Тэгсэн чинь тэр доктор гурван үрэл өгөөд зүв зүгээр болгочихсон шүү. Хүү минь, чи эмнүүл! гэсэнд, 

	— Үгүй дээ, ээж минь, тэр эмч тус болохгүй, аяндаа зүгээр болно гэхэд,

	— Тэгвэл чи юунд уйдаад байна вэ? Ямар гэгчийн гай дайрахаараа энэ вэ?

	— Зүгээр ээ... 

	— Чи яамаар байх юм бэ?

	— Өөрөө ч мэдэхгүй байна, хий л уйдаад байх юм даа.

	— Ээ тэнгэр минь, ямар хачин юм бэ? Хоол зохидог гэх, алба тушаал ч зүгээр, аятай тохитой байсан гэх, уг нь дутсан юм байхгүй шиг гээд хэсэг дуугүй байснаа, — Саша хүү минь чи... эхнэр авах юм биш үү? гэж шивгэнэн асуусанд,

	— Та юу хэлнэ вэ, үгүй, үгүй, би эхнэр авахгүй гэв.

	— Би нэг охин нүдлээд байна. Зургийн хуар шиг ягаахан хацартай булбарай зөөлхөн охин бий. Нарийхан бэлхүүстэй, гоолиг нуруутай, хотод сургууль хийсэн хүүхэн. Далан таван албаттай, хорин таван мянгаад мөнгөтэй, инж нь ч Москвад хийлгэсэн сайхан эд гэнэ лээ. Эцэг эх нь сайн улс... Яах вэ, Саша хүү минь, аан? Би эхтэй нь нэг өдөр цай ууж суухдаа тоглоомоор үг хаясан чинь баярласандаа чих нь сортойх шиг болж, байна лээ... гэсэнд,

	— Би эхнэр авахгүй гэж Александр хэлдгийгээ хэлэв.

	— Ер нь эхнэр авахгүй юм уу? гэхэд нь,

	— Авахгүй гэжээ.

	— Бурхан өршөө! Юу гэсэн үг вэ? Улсын үр хүүхдийг харахад хүн шиг л хүн байх юм. Чи л гэж ганцаараа хэнийгээ дуурайсан хүн бэ, бүү мэд! Чамайг гэрлэвэл би хэчнээн баярлах бил ээ? Ач хүүхдүүдээ асарч тэврэх сэн. Нээрээ, тэр охинтой суу, чи хайртай болно шүү, хүү минь гэсэнд,

	— Би хайртай болохгүй, хайрлаж дурлаж ханасан... гэсэнд

	— Эхнэр аваагүй байж хайрлаж ханасан гэдэг чинь юу гэсэн үг вэ? Чи хэндээ хайртай байсан юм бэ? гэхэд нь,

	— Нэг бүсгүйд гэжээ.

	— Тэгээд суухгүй яасан юм бэ? гэхэд,

	— Тэр бүсгүй намайг хаячихсан гэв.

	— Юу хаячихсан гэж? Чи түүнтэй суугаагүй юм байгаа биз дээ? гэхэд нь Александр дуугарсангүй.

	— Тэр газрын чинь хүүхнүүд хурим хийхээсээ урьд дурлаж байдаг айхтар улс юм аа даа? Хаясан гэнэ ээ! Новшийн эм! Аз жаргал өөрөө гарт нь орж байхад амны нь хишиг дутаж л дээ, муу мам! Би тэр хүүхэнтэй чинь уулзаад, улаан нүүр лүү нь нулимах юм сан. Ах чинь юу харж байсан хүн бэ? Миний хүүгээс дээр ямар хүн олсныг нь үзэх юм сан... Хорвоод тэр ганцаараа биш дээ, миний хүү өөр хүүхэнд дурлана гэхэд нь,

	— Би өөр хүүхэнд ч дурласан гэв.

	— Хэнд тэр вэ?

	— Бэлэвсэн хүүхэнд

	— Тэгээд суухгүй яасан юм бэ? гэхэд нь,

	— Түүнийг би өөрөө хаячихсан гэв.

	Анна Павловна авгай, хүүгээ хараад, юу хэлэхээ мэдэхгүй хэсэг байзнаснаа,

	— Хаячихсан гэнэ?.. гэж давтан хэлснээ, — Замаа алдсан юм байсан байлгүй дээ? Хурим хийхээс өмнө, сүмд ёсолж ерөөлгөхөөс өмнө дурлаж, хаяж байдаг чинь чухам ёрын юм байна даа, ээ бүү үзэгд... Энэ хорвоо дээр чинь юу болж байгаа нь энэ вэ? Галав юүлэх ойртож байгаа юм байх аа!.. За хүү минь, чи юу хүсэж байна вэ? Хэл дээ. Хоол амт муутай санагдана уу? Тэгвэл хотоос сайн тогооч авчиръя гэхэд нь

	— Үгүй, хэрэггүй. Хоол зүгээр гэв.

	— Чи ганцаар уйдаад байна уу? Тэгвэл айл хөршийнхнөөс хүн урья гэсэнд,

	— Үгүй, үгүй. Ээж та санаа, бүү зов. Энд миний сэтгэл амар сайхан байна. Яваандаа зүгээр болно... би сайн дасаагүй байна гэжээ.

	Анна Павловна авгай үүнээс илүү юм олж мэдэж чадсангүй. Тэгээд «Ай даа, тэнгэр бурхангүйгээр ганц алхаж болохгүй бололтой» гэж бодоод, Александрыг ойрх тосгоны сүмийн үдийн мөргөлд хамт очъё гэж хэлэв. Александр хоёр удаа унтаж хоцорсон болохоор эх нь сэрээж зүрхэлсэнгүй. Тэгсээр нэг удаа оройн мөргөлд очъё гэхэд нь Александр «За, тэгье дээ» гээд эхтэйгээ хамт очжээ. Эх нь сүмд ороод тахилын дэргэд очиж зогссонд, Александр хаалганы дэргэд үлдэв.

	Нар жаргах ойртож, ташуу туссан туяа нь нэгэн үе шүтээний алтан жаазыг гэрэлтүүлж, нэгэн үе хутагт гэгээдийн сүртэй бараан дүрийг гэрэлтүүлж, зулын бүдэг сул гэрлийг арилгана. Тариачид тарианы газар дээр ажилтай байсан болохоор сүмд мөргөлчид цөөн, гагцхүү хаалганы дэргэдэх буланд цагаан алчуур боосон хэдэн эмгэн шахцалдана. Зарим нь тахилын хажуугийн шатан дээр шанаа тулан сууж, нүглээ бодсоных юм уу, гэр ахуйнхаа ажилд сэтгэл зовсных юм уу, үе үе уртаар санаа алдана. Зарим нь элгээрээ газар наалдан хэвтээд удтал залбиран мөргөнө.

	Аясын зөөлөн салхи цонхны ширмэн сараалжийн завсраар нэвт үлээж, нэгэн үе тахилын хөшгийг дэрвэлзүүлж, нэгэн үе ламын буурал үсийг өрвөгөнүүлэн тоглож, эсвэл номын хуудсыг үлээн эргүүлж, үгүй бол зулыг бөхөөнө. Сүмийн чулуун шалан дээгүүр лам, тахилч хоёрын алхлах нь чанга сонстож, ном унших дуу нь сүмийн дотуур замхарна. Сүмийн бөмбөгөр оройд улаан хошуут гуаглаж, болжмор жиргэн, нэг цонхноос нөгөө цонх руу нисэлдэж, далавчийн чимээ, хонхны жингэнээн заримдаа ламын дууг сонстохгүй болгоно... 

	«Хүний амьдралын хүч нь оргилон ундарч, хүсэл, тачаал нь бадарч байгаа цагт сэтгэл нь завгүй байдаг болохоор сэтгэл тайвшруулах, сүртэй хоосон бясалгах шашнаас зугтдаг байна... хүч нь харьж горьдлого тасарч, насанд дарагдаад ирэхлээр шашнаар сэтгэлээ хуурч тайтгаруулдаг байна...» гэж Александр бодов.

	Танил юмсыг харан харсаар Александрын сэтгэлд мартсан нь сэргэж, хүүхэд ахуй цаг, Петербургт очихын өмнөх идэр залуу үеэ нэхэн дурсав. Бүүр жаал хүү байхдаа эхийгээ даган залбирал уншиж, эх нь хүний амь сүнсийг хамгаалан муу зүгийн тэнгэртэй цаг үргэлж тэмцэлдэн амь сахигч тэнгэр байдаг гэж ярьж оддыг заан, энэ бол хорвоо дэлхийг харж, хүний буян, нүглийг тоолж байдаг ариун бурхны мэлмий нь юм; нүгэлт муу үйлс нь буянт сайн үйлсээс илүү гарвал тэнгэрийн орныхон уйлж, буянт сайн үйлс нь нүгэлт муу үйлсээс илүү гарвал баярлаж байдаг гэж ярьдаг сан. Тэнгэрийн хаяаны хөхөмдөг гэгээг заагаад тэр бол Сион23 гэж хэлдэг сэн... Александр ийнхүү дурсаж байснаа сэргэж санаа алдав.

	«Аяа! Би үүнийг дахиад үнэмшиж чаддаг болоосой! Балчир цагийн итгэлээ алдаад, оронд нь үнэн, шинэ юу мэдэв?.. гэвэл юу ч олж мэдсэнгүй. Харин элдэвт эргэлздэг, онолддог болж... жинхэнэ үнэнээс улам холджээ... Ингэж сэтгэл хоёрдож, цэцэрхсэний хэрэг юу вэ?.. Ай тэнгэр!.. Халуун итгэлээр зүрх бүлээцээгүй байхад жаргалтай байж болох уу? Би жаргалтай хүн үү?» гэж Александр бодно.

	Оройн мөргөл дуусав. Александр мөргөлд очоод улам уруу царайтай буцаж ирэв. Анна Павловна авгай яах учраа олохгүй байв.

	Александр нэг өглөө ерийнхөөс эрт сэртэл дэрний нь ойролцоо сүрчигнэх чимээ гарахад нь эргэж харвал нэг эмгэн дэргэд нь зогсоод тарнидаж байжээ. Эмгэн харагдсанаа мэдмэгц даруй алга болов. Александрын дэрэн дээр нэг хачин өвс хийж хүзүүнд нь гүгэл зүүсэн байв.

	— Энэ ямар учиртай юм бэ? Миний өрөөнд юун эмгэн ор оо вэ? гэж Александр, эхээсээ асуусанд Анна Павловна авгай бантаж,

	— Тэр чинь... Никитишна гэв.

	— Ямар Никитишна вэ? гэсэнд

	— Тэр эмгэн байна шүү, хүү минь... чи уурлахгүй биз?

	— Юү юм бэ, хэлээч дээ гэхэд

	— Тэр эмгэн... олон хүнд тус болсон юм гэнэ лээ... Рашаан тарнидаад өгөх юм уу, унтаж байгаа хүн рүү нэг үлээгээд зүгээр болгочихдог юм гэнэ гэсэнд Аграфена хажуугаас нь

	— Уржнан жил бэлэвсэн Сидорихын яндангаар нь шөнө галт могой нисэж орж ирээд байдаг байсан гэнэ лээ гэхэд Анна Павловна авгай сэжиглэж нулимав.

	— Никитишна тарнидаад, тэр могой нисэж ирэхээ больсон гэнэ лээ... гэж Аграфеныг хэлэхэд,

	— За тэгээд тэр Сидориха өөрөө яасан бэ? гэж Александр асуусанд

	— Туранхай хар хүүхэд төрүүлээд, гурав дахь хоног дээрээ үхсэн гэсэнд, Александр тосгондоо эргэж ирснээс хойш анх удаа тас тас хөхөрчээ.

	— Та нар энэ эмгэнийг хаанаас ол оо вэ? гэж Александр асуусанд,

	— Антон Иваныч авчирсан юм гэж Анна Павловна авгай хариулав.

	— Тэр тэнэгийн үгэнд ордог нь юу вэ дээ гэсэнд,

	— Тэнэг ий? Ээ хүү минь, Антон Иванычийг тэнэг гэж хэлэх нь нүгэл биш үү? Чиний амнаас яаж ийм үг багтаж гарна вэ? Антон Иваныч, бидэнд тустай буянт хүн шүү гэхэд нь,

	— За тэгвэл, ээж минь гүгэлийг тэр буянт эрхэмд өгчхөөрэй, өөрөө хүзүүндээ зүүж яваг гэжээ.

	Түүнээс хойш Александр шөнө үүдээ түгждэг болов. Хоёр сар өнгөрөв. Александр хөл үймээн чимээ шуугиан багатай гэр зуур элбэг дэлбэг суусаар тамир тэнхээ авчээ. Хийх юмгүй, элдэвт санаа зовох зүйлгүй, сэтгэл донсолгох явдалгүй тул Александрын сэтгэл амрав. Петрбургт бол сэтгэл амар байя гэж хэчнээн хүсэвч амар байх аргагүй байж билээ. Тэнд үзэл санаа, урлагаас зугтан, чулуун байшингийн мухарт сохор номин мэт унтъя гэтэл атаархах сэтгэл, биелшгүй хүслэнд автан сэрнэ. Шинжлэх ухаан, урлагт шинэ үзэгдэл гарч, шинэ хүний нэр алдар мандах бүрд «үүнийг би яагаад хийж эс чадав? Би яагаад ингэж алдаршсангүй вэ?» гэсэн бодол төрнө. Тэнд хүнтэй уулзах болгонд хүнийг өөртэйгөө жишин атаархаж, үргэлж сэтгэлээр унаж, өөрийн сул доройг тольдох мэт олж харна... тэнд бас Александрын санаа бодлыг үргэлж мөрдөж мөшгөж байдаг нугаршгүй хатуу сэтгэлт ах нь бий. Тэнд залхуу хүрч, хий л хор шар буцлан сууна. Тэндхийн тансаг баян ертөнц авьяас чадалтны дунд Александр өөрөө огт үл гавина. Тэнд бас аж амьдралыг тодорхой нөхцөл болзолд тааруулж, учир битүүлэг газрыг нь тодруулахыг хичээхээс биш сэтгэлийн тэмүүлэл хүсэл мөрөөдөл газар авхуулалгүй байж байгаад, улмаар амьдралын хорхой хүрмээр яруу сайхныг нь арилгаж, нэг янзын уйтгартай хүнд хэв хэлбэрт шахаж оруулахыг хичээнэ.

	Гэтэл энд хэчнээн дураар вэ? Бүхнээс илүү, бүхнээс ухаантай хүн гэгдэж, эргэн тойрон хэдэн бээрийн газар бүгдийн шүтээн мэт байна. Бас энд алхах бүр байгалийн үзэсгэлэн сайхныг үзэж, амарлингуй тайван байдаг сэтгэлийг нь илбэн төвшитгөнө. Горхины ус шоржигнон шулганаж, модны навчис сэрчигнэн шивгэнэж сэрүү татах буюу анир чимээгүй байх аль аль нь уйтгарыг арилгаж урмыг сэргээнэ. Цэцэрлэгт зугаалсан ч, хээр тэнэж явсан ч, гэртээ сууж байсан ч бага залуу үеийн нь тухай нэгийг бодогдуулж хоёрыг санагдуулна. Анна Павловна авгай хааяа хүүгийнхээ дэргэд сууж юу бодож байгааг нь тааж мэдсэн юм шиг сэтгэлд дотно аар саар юмыг сэргээн дурсахад нь тусалж эсвэл Александрыг огт үл мэдэх зүйлийг хүүрнэнэ. 

	Түүний өгүүлэх нь:

	— Энэ далдуу модыг эцэг чинь тарьсан юм. Чи тэгэхэд гэдсэнд байж билээ. Намайг тэр тагт дээр суугаад харж байхад аав чинь хөлсөө гоожтол ажил хийж хийж хааяа намайг хараад «Аа чи тэнд сууж байна уу? Ажил хийхэд хөгжилтэй сайхан байна» гэж хэлчхээд, дахиад л ажлаа хийж гардаг сан. Тэр нэг жижиг нуга харагдаж байна шүү дээ, тэнд чи хүүхдүүдтэй тоглодог байсан. Чи их ууртай жаал байж билээ. Нэг жаахан л юм болбол хоолой мэдэн орилдог сон. Одоо Кузьматай суугаад байгаа, Агашка, байшин нь тэр харагдаж байна, нэг өдөр чамайг хамраас чинь цус гартал түлхээд унагачихсан юм биз дээ. Эцэг чинь тэр охиныг зодоод, арай гэж болиулж билээ гэнэ.

	Александр эхийнхээ ярьсныг дээрээс нэмэн дурсаж, «Тэр модны доорх вандан дээр Софьятай зэрэгцэн сууж байхад тэрхэн цагтаа жаргалтай байж дээ. Тэр харагдаж байгаа голт борын хоёр бутны хооронд Софьяг анх үнсэж билээ»... гэж бодно. Александр энэ бүхнийг дурсан санаж, тагт дээр мандах нарыг угтах буюу жаргах нарыг үдэж, жигүүртэн шувуудын жиргэх, нуурын усны цалгих, хорхой шавжийн дуугарахыг чагнанхан, хэдэн цагаар сууна.

	Нэгэн цагийн ийм сэтгэгдэлдээ автан: «Аяа! Энд юутай сайхан бэ? Шоргоолжны бут шиг бужигнаж, түмэн амьтан үймэлдсэн тэр газраас хол байхад сайхан аа.

	 

	Өглөөний тунгалаг агаар ч амьсгалахгүй 

	Хаврын ногооны үнэр мэдэхгүй, 

	Хашаа байшинд бөөгнөрөн суудаг24

	 

	Тэнд аж төрөхөд хэчнээн ядаргаатай вэ? Энэ хөдөө нутгийн хөл багатай, бор бааз амьдрал дунд сэтгэл амрах юм гээч! Зүрх шинэдэж, цээж дотор уужрах юм. Элдвийг бодож ухаан давчдахгүй, сэтгэлийн түмэн зовлонд зүрх урагдахгүй, толгой минь зүрхтэйгээ заргалдахгүй, ухаан сэтгэл хоёр хоёул амар байх юм. Төгөл модноос тарианы газар өөд, тарианы газраас гүвээ өөд, цаашлаад хязгааргүй хөх тэнгэр өөд нүд бэлчээн хараа сунгаж, сэтгэл зовох юмгүй, амарлингуй налгар байх юм даа гэж ганцаар ярина.

	Александр заримдаа хашаа руу, гудамж тосгон руу харсан цонхны дэргэд очиж зогсоно. Тэнд байдал өөр, гэр орны хөл үймээнд аж амьдрал буцалж үзэгдэх нь Теньерийн25 зургийг санагдуулна. Барбос нохой халууцсандаа хөл дээрээ толгойгоо тавьж, хэлээ унжуулан сунаж хэвтэнэ. Олон тахиа өглөөний нарыг угтаж, азарган тахианууд зодолдож байгаа харагдана. Гудамжаар сүрэг үхэр бэлчээрт туун гаргаж, сүргээсээ хоцорсон нэг үнээ гудамжны дунд зогсон, эргэн тойрон харж, өрөвдөлтэй мөөрнө. Мөрөн дээрээ хадуур, тармуур тавьсан эрэгтэй, эмэгтэй тариачид ажилд явж байгаа үзэгдэж, тэдний дүнгэр дангар ярилцахад салхин дээрээс хааяа ганц хоёр үг сонстоно. Тэр цаана тариачны морин тэрэг гүүрэн дээгүүр тажигнан өнгөрч, хойноос нь өвс ачсан даачаа тэрэг залхуурсан юм шиг аажуухан хөдөлнө. Сэгсийсэн цайвар үстэй жаал хүүхдүүд цамцныхаа хормойг шуучхаад, шавхай дундуур гүйлдэнэ. Александр ийм дүр зургийг харан харсаар бүүдгэр тэнгэр, хугархай хайс хаалга, бохир цөөрөм, хөдөөгийн бүжгийн26 яруу сайхныг танин ухаж эхэлжээ. Бие барьсан хээнцэр фракийн оронд гэр зуур өргөн ханцуйтай уужимхан халат өмсөх болов. Энэ амарлингуй талбиун амьдралын үзэгдэл бүхэнд, өглөө ч орой ч, идсэн ч амарсан ч, боссон ч, суусан ч, эх нь хайрын нүдээр цаг мөч алгасалгүй энхрийлэн халамжилна.

	Александр мах мариа сууж, хацар нь хуучин янзаар ягаарч нүдний нь гал сэргэснийг эх нь хараад баярлаж барахгүй байжээ. «Үс нь л ургахгүй юм даа. Мяндас шиг сайхан үс байж билээ» гэж эх үглэнэ.

	Александр ойр хавийн газраар зугаалж сэлгүүцэх нь олон. Нэгэн удаа ойд очиж мөөг түүхээр яваа баахан авгай хүүхнүүдтэй дайралдаж, тэдэнтэй нийлэн бүх л өдрийг өнгөрүүлжээ. Гэртээ ирээд, Маша гэдэг бүсгүйг шалмаг сайн охин байна гэж магтсанд Машаг эзнээ харж хандаж бай гэж гэр зуур байлгах болов. Александр хааяа тариалангийн ажлыг үзэхээр очиж, урьд сэтгүүлд бичиж, орчуулж байсан зүйлээ туршлага дээр үзэж мэдэж авдаг байжээ. «Бид нэлээд худал залдаг байж шүү» гэж толгой сэгсрэн бодоод, учир ухааныг нь сайтар ажиглан шинжих болов.

	Тэнгэр муухай аашилсан нэгэн өдөр Александр юм хийж үзье гэж бодоод, сууж бичсэнд ажлын нь эхлэлт аятайхан болох шиг санагджээ. Лавлах ном хэрэгтэй болоход нь Петербургт бичсэнд захисан номыг нь явуулжээ. Александр тоглоомгүй дорвитой ажиллах болж, өөр ном дэвтэр ч захиж авчруулав. Анна Павловна авгай, хүүгээ битгий их юм бич, бие чинь муудна гэж ятгавч нэмэр болсонгүй, Александр үгэнд нь орохгүй байжээ. Тэгэхэд нь Антон Иванычийг зарж ятгуулсанд Александр, түүний үгэнд бас орсонгүй, юм бичээд л байжээ. Гурав дөрвөн сар өнгөрөхөд Александр юм их бичлээ гээд турж эцэх байтугай, харин улам таргалсанд Анна Павловна авгай сая санаа амрав.

	Ийнхүү бүтэн хагас жил өнгөрөв. Уг нь аятай сайхан л байжээ. Гэтэл энэ үеийн эцсээр Александр дахиад л бодлогошрон дүнсийж суух болов. Гойд хүсээд байх юм байсангүй, байсан ч гэр зуурын аж амьдралын хүрээнээс үл халих ялимгүй зүйлс байх тул хүслээ хангахад төвөггүй байжээ. Элдэвт санаа зовох эргэлзэх мэтийн сэтгэл түгшмээр юм огт үгүй атал уйсах болжээ! Гэр зуурын явцуу хүрээнээс бага багаар уйдаж, эхийн нь халамж хайр ч яршиг болж, Антон Иванычаас бүр залхаж, ажлаас ч бас залхаж, байгалийн гоо үзэсгэлэн ч сэтгэлийг нь татахаа болив.

	Александр цонхны дэргэд дуу шуугүй гөлрөн сууж, эцгийнхээ тарьсан далдуу модыг тоомсоргүй харж, нуурын усны цалгих чимээг сонсоод ундууцдаг болжээ. Ийнхүү дахин уйдах болсныхоо шалтгааныг эргэцүүлэн бодсоор, Петербургийг санаж уйдаж байгаагаа олж мэджээ! Өнгөрсөн явдлаас холдоод ирэхлээр тэр нь сайхан санагдаж харамсах болов. Зүрх нь булгилан, цус нь буцалж, бие сэтгэл нь үйл ажил нэхсээр... Дахиад л асуулт гарлаа. Ай тэнгэр! Александр үүнийгээ мэдээд уйлах шахжээ. Энэ уйтгар нь арилаад хөдөө тосгонд идээшин дасах болов уу гэсэн нь байдаггүй шүү. Хөдөө удах тусам зүрх нь шимшрэн өвдөж, нэгэнт үзэж таньсан нөгөө хударгад дахин орохоор тэмүүлээд болдоггүй.

	Александр, өнгөрсөн явдалтайгаа нэгэнт эвлэрч, тэр нь сэтгэлд дотно сайхан санагдах болов. Олны хөлөөс хол газар элдвийг эргэцүүлэн бодсоор үзэн ядах, муу үзэх, гонсойж уйтгарлах, хүнээс зугтах нь гайгүй болов. Үзэж өнгөрүүлсэн юм нь цэвэршин санагдаж, сэтгэл хувирамтгай Наденька хүртэл саруул туяа шиг үзэгдэх шахна. Тэгээд «Би энд юу хийж суугаа хүн бэ? Яалаа гэж гундаж сууна вэ? Авьяас чадлаа юунд дэмий үрж сууна вэ? Тэнд очиж хөдөлмөр бүтээлээрээ шалгарч яагаад эс чадсан юм бэ? Би замаа олж чадахгүй гэж үү? За яах вэ, одоо сэхээ орлоо, ухаан орох цаг ч боллоо! Харин намайг явна гэхлээр ээж яасан их гомдож дургүйцэх бол! Тэгтэл заавал явах хэрэгтэй, энд дэмий замаа алдаж болохгүй. Хэн хэн, тэд бүгдээрээ хүний зэрэгтэй болчихсон.. Гэтэл миний хэргэм зэрэг, олз хаа явна... Би л ганцаараа бусдаас хоцорчээ... юунд тэр вэ? Яагаад тэр вэ? гэж бодохдоо, уйтгарлаж, тогтож ядан хавчганаж явах бодолтой байгаагаа эхдээ яаж хэлэхийг мэдэхгүй байжээ.

	Гэтэл эх нь удалгүй үхэж, Александрыг энэ бэрх ажлаас ангижруулав.

	Тэгсээр сүүлдээ Петербург хотод, ах эгч хоёртоо захиа бичжээ.

	Эгчдээ бичсэн нь:

	 

	«Намайг Петербургээс явахад үдэж гарахдаа ma tante таны нүдэндээ нулимс бөмбөрүүлэн байж хэлсэн үнэт үгс тань миний цээжинд хадаастай байна. «Хэрэв хэзээ нэгэн цагт зовлонг минь нимгэлж, тайтгаруулах халуун дотно итгэлтэй хүн хэрэг болбол таны зүрхний нэгэн буланд намайг гэх сэтгэл хэзээ ямагт үлдэнэ» гэж та хэлж билээ. Энэ үгсийн хамаг үнэ цэнг ойлгох цаг ирдэг байна. Ийнхүү зүрхнийхээ нэгэн буланд намайг үлдээнэ гэж таны уужим сэтгэлээр олгосон эрх тань миний энх амар, нам тайван байж тайтгарахын баталгаа аягүй бол миний энэ насны жаргалын баталгаа болж магадгүй. Гурван сарын өмнө ээж минь нас барсан. Өөр нэг ч үг нэмж хэлэхийг больё. Та ээжийн захиаг уншиж үзсэн болохоор ээж минь надад хэчнээн хайртай байсныг мэднэ, би ээжээсээ хагацсанаар хэнээс хагацсаныг ойлгоно... Би одоо эндээс эгнэгт зугтан зайлна. Гэтэл өнчин тэнэмэл би, хөлгийн жолоог таны байгаа зүг рүү залахгүй бол өөр хааш нь эргүүлэх бил ээ?.. Бүтэн хагас жилийн өмнө та намайг үдэж гаргасан шигээ хэвээр байгаа болов уу? Та намайг бүрмөсөн мартаж орхиогүй биз? Намайг гуниг зовлонгоос удаа дараа аварч байсан элэгсэг сайхан зангаараа миний сэтгэлийн шинэ шархыг илбэн анагаах уйтгартай үүрэг гүйцэтгэхийг зөвшөөрөх болов уу? Ганц үг хэлээд өгөөч. Хамаг найдлагаа танд, бас бас өөр нэг хүчит холбоотон үйл ажилд тавьж байна.

	Та гайхаж байгаа биз ээ, тийм үү? Надаас ийм үг дуулж, надад баймааргүй ийм тайван өнгөтэй бичсэн энэ мөрүүдийг уншихад хачин санагдаж байгаа биз ээ. Та битгий гайхаарай миний буцаж очихоос битгий айгаарай. Тан дээр хоосон мөрөөдөл болж, урам нь хугарсан хөдөөгийн хөвсгөнүүр солиотой амьтан очихгүй. Петербург хотноо бишгүйдээ байдаг жирийн нэг хүн очно. Уг нь би аль хэдийнээ тийм хүн болж таарах байжээ. Энэ тухай ялангуяа ахад урьдаас сайн хэлж өгнө үү? Би өнгөрсөн амьдралаа эргэн харахад дотор эвгүй оргиж, хүнээс ч ичмээр, өөрөөсөө ч ичмээр болох юм. Гэвч өөр байх аргагүй байжээ. Явж явж гуч хүрсэн хойно сая ухаан цоорч сэрдэг байна шүү. Петербургт хүнд хэцүү сургууль туулан өнгөрүүлж, хөдөө ирээд элдвийг эргэцүүлэн бодсоны эцэст хувь заяагаа бүрэн тодорхой мэдлээ. Би ахын сургамж, өөрийн туршлагаас алс хол энэ газар ирээд эндэхийн нам гүмд тэрийгээ илүү тод харж, аль хэдийн хүрэх ёстой байсан шулуун зорилгоос хэчнээн хөөрхийлөлтэй мунхаглан зайлсхийж байснаа сая ухаарав. Би одоо зовж тарчлахгүй сэтгэл тайван болсон. Гэвч үүгээрээ сайрхдаггүй. Ингэж тайвширсан нь одоохондоо аминчхан сэтгэлийнх байж магадгүй. Гэвч амьдралыг үзэх үзэл минь удалгүй бүүр тодорхой болж, тайван байх үүнээс илүү ариун сайхан уг сурвалжийг нээн олно гэж бодож байна. Одоо бол залуу нас өнгөрөх зааг дээр хүрч шүү дээ гэж харамсахгүй байж чадахгүй юм. Ай хөөрхий залуу нас ингэж өнгөрөөд, элдвийг эргэцүүлэн бодож, сэтгэлийн аливаа догдлолыг хянан шүүдэг болж ухаан суудаг байна.

	Хүний тухай, аж амьдралын тухай миний бодол бага зэрэг өөрчлөгдсөн байж магадгүй боловч олон найдлага нисэн одож, олон хүсэл нэгэнт өнгөрөөд, нэг үгээр хэлэхэд хоосон мөрөөдөл дарагджээ. Тэгэхлээр тийм олон юман дээр алдах эндэхгүй тийм олон юманд хууртахгүй биз ээ. Энэ бол нэг бодоход сэтгэлийг их тайтгаруулах юм. Ингээд би өмнөх замаа тод харж байна. Хамгийн хэцүү, айдгийгаа ардаа тавьж, сэтгэлийн догдлолоос айх зүйлгүй болов. Учир юу вэ гэвэл, гол нурууг нь давж, цаана нь бага юм үлджээ. Би өөрийгөө зовлонт хүн шиг бодож өөрийн хувь заяа, амьдралыг харааж зүхдэг байснаа санаад ичих юм. Харааж зүхнэ гэдэг! Хэчнээн гэнэн балчир, ачийг үл мэдэх хүн байгаа вэ? Зовлон гэдэг хүний сэтгэлийг ариутгаж, хүнийг өөртөө ч тэр, өрөөл бусдад ч тэр хүлцэнгүй болгож, өөд нь татдагийг би яасан хожуу мэдэв ээ... Зовлон үзэхгүй байна гэдэг бол амьдралыг бүрэн амсаж мэдэхгүй байна гэсэн хэрэг гэж одоо зөвшөөрөх боллоо. Түүний дотор бидний энэ насанд нэг тийшээ болж шийдвэрлэгдэхгүй ч байж мэдэх олон нөхцөл байдаг байна. Би сэтгэлийн догдлолыг дээд тэнгэрийн таалал гэж үзэх болов. Дээд тэнгэр хүнд дээрээс заяасан зорилгодоо хүрэхийн тулд цаг үргэлж урагшаа тэмүүлж хоосон горьдлого, зовлонт саадтай цаг ямагт тэмцэж байх тийм хязгааргүй үүрэг оноодог бололтой. Ер нь амьд явахад ингэж тэмцэж, зовж байх ёстой юм байна, тэмцэл зовлон байхгүй бол амьдрал бас байхгүй, үхээнц, нойрмог болдог байна гэдгийг би олж үзлээ. Тэмцэл дуусвал амьдрал бас дуусчихсан байх юм. Хүн юм хийж, хайрлаж дурлаж, цэнгэн жаргаж, зовж зүдэрч, сэтгэл догдолж байвал сая амьдрал болдог байна шүү!

	Та намайг ямаршуу янзтай бодож сэтгэдэг болсныг харж байгаа биз ээ. Би харанхуй нүхнээс мултарч гараад, одоо болтол туулж өнгөрүүлсэн бүх амьдрал маань жинхэнэ зөв замд орохын нэгэн хүнд бэрх бэлтгэл, аж амьдралын нарийн эрдэм байсныг олж үзлээ. Үлдсэн зам амар тайван, ойлгомжтой болно гэж хажуугаас нь нэг хүн хэлээд байх шиг санагдах юм... Сүүдэртэй газар нь гэрэл тусаж, нарийн ээдрээ нь өөрөө аяндаа задарч, амьдрал гэдэг нүгэлтэй муу юм биш, хишигтэй сайхан зүйл шиг санагдах боллоо. Нэн удалгүй алтан дэлхийд амьд явах юутай сайхан бэ гэдгийгээ дахин хэлнэ. Харин тэгж хэлэхдээ хоромхон зуурын жаргалдаа ташуурсан залуу хүү шиг биш, амьдралын жинхэнэ цэнгэл жаргал, гашуун зовлон аль алийг гүйцэд ухамсарласны хувьд хэлнэ. Бас үхлээс ч айх юмгүй болов. Үхэл гэдэг айлгуур биш сайхан сорьц туршлага шиг санагдах болов. Одоо тэгээд сэтгэл тэгшрэн тайвшрах шинж орж байна. Хүүхэд шиг уцаарлаж, доромжлуулсандаа гутран дүрэлзэж, аар саар юманд эгдүүцэн бухимдаж заанд хуцсан хавын үлгэрээр хорвоогийн хүн болгонд инээд хүрмээр хилэгнэж байдаг маань бүрмөсөн больсон.

	Би хүнтэй аль хэдийнээс паян хагараад байснаа одоо дахин нөхөрлөдөг болов. Ялдамд хэлэхэд эндхийн хүн ч тэр, Петербургийнхэн ч тэр, ер хаа газрын хүн цөм адил байдаг байлаа. Харин эндхийн хүмүүс илүү ширүүн, бүдүүлэг, инээдтэй байх юм шив. Гэвч би эндхийн хүмүүст уурладаггүй, тэнд очоод бүүр ч уурлахгүй. Би номхон хүлцэнгүй болсныхоо нэг жишээг хэлье. Манайд Антон Иваныч гэж нэг мангар эр ирж, ухаандаа бидний зовлонг хуваалцдаг санаатай, маргааш нь хөрш айлын хуримд очиж баяр баясгаланг нь хуваалцаж, эндээсээ эх баригч авгайн үүрэг гүйцэтгэхээр явах шиг. Харин гай зовлон болсон ч бай, баяр баясгалан ч болсон бай, энэ хүн айл болгонд өдөртөө дөрвөн удаа хооллоход нь саад үл болно. Ерөөс хүн үхэж байна уу, төрж байна уу, эхнэр авч байна уу, түүнд огт ялгаагүй байдгийг би нүдээр үзэж байгаа боловч би түүнийг хараад дургүй хүрдэггүй, эгдүүцэж уурладаггүй, хөөж туудаггүй хүлцэн тэсвэрлэдэг юм. Сайны тэмдэг мөн биз дээ, тийм үү, ma tante өөрийгөө магтсан энэ үгсийг уншаад та юу хэлэх бол?» 

	 

	гэжээ.

	Ахдаа бичсэн нь:

	 

	«Эелдэг зант, сайхан сэтгэлт ах, эрхэмсэг дээд ноёнтон таны амрыг айлтгая!

	Эрхэм таны хэргэм зэрэг ахихын дээдэд хүрснийг сонсоод баярласнаа өгүүлэвч баршгүй. Олз омгийн хувьд бол аль хэдийн учрыг нь олсон хүн билээ. Та төрийн жинхэнэ зөвлөх, танхимын захирал болсон байна. Эрхэмсэг ноён танд намайг гарахад амласан үгийг тань сануулах ахул өршөөн хүлцэх болов уу. «Алба ажил, мөнгө зоос хэрэг болбол надад хэл өгөөрэй» гэж та хэлсэн билээ. Одоо надад алба ажил хэрэгтэй болоод байна. Мөнгө зоос ч хэрэгтэй болох байх. Хөдөөгийн болхи хүн би бээр алба ажил олж өгөхийг горилон хүсэж бүдүүн зүрх гаргасныг хүлцэх болов уу? Миний хүсэлт ямар хувьтай болдог бол?.. Дээр үед заргаа хөөцөлдөж өгөхийг хүссэн Заезжаловын захидал шиг болох юм болов уу?.. Таны нэгэн захидалдаа хатуу сэтгэлээр цухуйлгаж дурдсан уран бүтээлийн ажлын тухайд гэвэл... аль хэдийн мартаж орхиод, өөрөө ч ичиж, нүүр улайх болсон мунхаг явдлыг минь сануулж хөндөх нь нүгэл бус уу?.. Ай ах минь, ай эрхэм дээд ноёнтон минь! Залуу насыг дайрч өнгөрөөгүй, зарим талаар мунхаглаж яваагүй хэн байх бил ээ? Хэзээ ч үл биелэх ямар нэг хачин хүслэнг мөрөөдөж яваагүй хүн хэн байна вэ? Жишээ нь, манай баруун хөршийн хүн өөрийгөө лут их баатар эр, тэнгэрээс тэтгэгдсэн сод хүн гэж бодоод гавьяа зүтгэлээрээ хорвоогийн хотол олныг гайхуулах гэж хүссэн боловч юу болж дууссан бэ гэвэл дайнд ч оролцсон юмгүй бэлтгэл бага, даргаар халагдаж ирээд, төмс, манжин тарьж номхон суух болжээ. Нөгөө зүүн хөршийн маань хүн дэлхий дахин, Орос орныг өөрийн төлөвлөсөн санаснаар өөрчлөх гэж мөрөөдөж байсан боловч өөрөө танхимд бичиг цаастай баахан зууралдаж байгаад энд ирсэн нь ертөнцийг өөрчлөх нь бүү хэл одоо болтол хуучин хашаагаа ч засаж чадахгүй сууж байна. Би ч атугай надад дээрээс уран бүтээлийн авьяас билиг заяасан гэж бодоод ертөнц дахинд урьд хожим мэдэгдээгүй шинэ нууцыг тайлах гэж хүсэж байхдаа тэр бол аль хэдийн нууц биш болсон зүйл, би өөрөө зөнч мэргэн биш гэдгийгээ мэдэхгүй байжээ. Бид бүхэнд ийм нүгэл бий. Ер нь залуу насны ариун сайхан, цогт халуун хүсэл мөрөөдөл нүүр улайхгүй элдэв муугаар харааж зүхэж зүрхлэх хүн хэн байна вэ? Үр ашиггүй хоосон хүслээр сэтгэлээ тэжээж, өөрийгөө алдар цуут гавьяат баатар ялгуулсан дуу, сүрлэг зохиолын баатар болгон бодож яваагүй хэн байна вэ? Үлгэрийн юм шиг баатарлаг цаг үе өөд сэтгэлээ бэлчээж байгаагүй хэн байна вэ? Эрхэм дээд, гоо сайхныг өрөвдөн уйлж байгаагүй хэн байна вэ? Хэл л дээ. Тийм хүн байдаг юм бол намайг чулуугаар шидэг, би тийм хүнд атаархахгүй. Би залуу насныхаа хоосон мөрөөдлөөс ичиж улайх боловч тэр мөрөөдлөө хүндэтгэн дурсдаг. Тэр бол сэтгэл ариун байхын баталгаа буянт сайн үйл бүтээхийн шинж тэмдэг мөн.

	Энэ учралд таны итгэхгүйг би мэдэж байна. Танд ажил хэргийн чанартай, баримттай баталгаа хэрэгтэй биз ээ. Тийм баталгаа гаргаад өгч болно шүү. Залуу хүн бага насны дур сонирхлоо дарж, хүсэл зоригоо барьж саатуулан, мөрөөдлөө газар авуулахгүй, хүчээ сорихгүй, зөвхөн заасныг боолын ёсоор дагаад байвал авьяас билиг нь яаж тодорч боловсрох юм бэ, хэл л дээ. Бас залуу нас тогтворгүй түгшүүртэй, оргилж буцалсан, заримдаа хөөрүү хийрхэг мунхаг байснаа цаг улирал өнгөрөхөд одоо миний мөрөөдөл намхраад байгаагийн нэгэн адил намхардаг нь байгалийн түгээмэл жам бус уу? Та өөрөө ч гэсэн залуу насандаа ийм нүгэл хийж яваагүй биз? Сайн бодож, санаандаа үлдсэнийг онгичоод үзэгтүн. Та хэзээ ч үл сандрах тайван харцаар ширтэж "тийм юм огт байхгүй!" гэж хэлээд, толгой сэгсэрч суугааг чинь би эндээс харж байна. Тэгвэл таныг жишээ нь, янаг дурлалын талаар илчлэхийг соёрхоно уу... Та булзаж няцаж байна уу? Битгий булзаарай. Хэргийн баримт миний гарт бий... би хэрэг явдлыг газар дээр нь мөрдөж шинжлэх бололцоотой байсныг санагтун. Таны янаг амрагийн үйл явдал өрнөсөн тайз миний нүдний өмнө ил байна, энэ бол нуур. Тэр нуур дээр шар цэцэг ургасан хэвээр. Нэгийг нь зохих ёсоор хатаагаад, эрхэмсэг ноён танд урьдын явдлыг амтархан дурсахад тань зориулан хамт илгээх завшаан олдлоо. Үүгээр зогсохгүй, ер нь дурлалыг ялангуяа миний дурлалыг мөрдөн мөшгөж байсныг тань эсэргүүцэх өөр нэг зэвсэг бий. Энэ бол баримт бичиг... Та хөмсөг зангидав уу? Баримт баримтдаа ямар баримт гэж бодно!!! Царай тань зэвхийрэв үү? Би энэ эрдэнэ мэт үнэт хэврэг юмыг нагац эгчийн үүнээс дутуугүй хэврэг болсон хатангир цээжнээс салгаж авсан. Үүнийг би авч очоод таны хэргийн үүрдийн баримт болгож, өөрийгөө өмгөөлнө. Сайхан мэдээрэй ах аа! Түүгээр үл барам таны дурлалын бүх намтрыг би тодорхой мэднэ. Нагац эгч маань надад өдөр болгон өглөөний цай, оройн хоолон дээр унтахын өмнө ч юм уу, сонин хэрэг явдалтай холбогдуулан ярьж өгдөг. Би энэ бүх үнэт материалыг тусгай дуртгалд бичиж авч байгаа. Түүнийгээ би хөдөө аж ахуйн талаар энд нэг жил хэртэй оролдож бүтээсэн ажилтайгаа хамт өөрийн биеэр танд гардуулна. Би өөрийн талаас нагац эгчид таныг өөрт нь эгчийн хэлээр, хувиршгүй үнэн сэтгэлтэй хэвээр гэж батлан хэлэхийг үүргээ гэж үздэг. Эрхэмсэг ноён танаас миний хүслийг ёсоор болгон толилсон хариу шагнасан тухайд тан дээр хатаасан бөөрөлзгөнө, балын хамт, зарга нь дуусахаас өмнө нас барсан Заезжаловоос бусад, эндхийн хэд хэдэн хүний өөрсдийн хэрэг явдлын талаар хөөцөлдөж өгөхийг хүссэн хэд хэдэн захидлыг аваад тантай нүүр учран золгох завшаан олдох буй заа» 

	 

	гэжээ.


ТӨГСГӨЛ

	Александрыг Петербург хотноо хоёр дахь удаагаа ирснээс хойш дөрвөн жил хэр өнгөрсний дараа энэхүү романд гарч буй гол гол хүмүүс юу болсныг хойно өгүүлсүгэй.

	 

	 

	Нэг өглөө Петр Иваныч ажлынхаа өрөөнд урагш хойш холхиж явав. Ажиглаваас хэзээ ямагт тайван харцтай, тэргүүнээ омог бардам өргөсөн, голшиг нуруутай, цог жавхлантай мах мариалаг, шавхийсэн Петр Иваныч арай л биш ээ, нас нь ахиад тэр үү, цагийн нөхцөл байдлаас болсон юм уу, ямар боловч жаахан уруудсан янзтай. Хөдөлгөөн нь урьдынх шиг шалмаг биш харц нь төдий л биеэ тоосон хатуу байдалгүй болж, хууз сахал, санчгийн нь үсэнд буурал их оржээ. Харваас тавин насныхаа ойг тэмдэглээд өнгөрүүлсэн бололтой. Явахдаа жаахан бөгтийсхийнэ. Ялангуяа та бидний мэдэхээр эдүгээ хүртэл хэнэггүй тайван зантай тэр хүний царайд санаа зовнисон юм уу, хэдийгээр Петр Иванычийн занг дагасан өвөрмөц янзтай ч гэсэн бараг гуньж гутарсан байдал үзэгдэх нь жигтэй.

	Петр Иваныч нэг л гайхширсан байдалтай үзэгдэнэ. Нэг хоёр алхсанаа тасалгааны дунд гэнэт зогсох буюу эсвэл нэг булангаас нөгөө булангийн хооронд хурдан хурдан алхлан холхих нь дасаж дадаагүй нэгэн бодолд автжээ гэмээр.

	Ширээний дэргэдэх зөөлөн сандалд намхан шиг нуруутай фракийнхаа хамаг товчийг бин битүү товчилчихсон тарган хүн хөлөө ачин суужээ. Уншигч авгай нар роман туужаас докторын таних тэмдэг болдог том алтан бариултай таяг барих нь л дутсан шиг. Хийх, ажилгүйн учир явган тэнэх буюу өвчтөнийдөө хэдэн цагаар дэмий сууж, нэгэн биеэр эмч, практик гүн ухаантан, гэр бүлийн сайн нөхөр гэх мэтийн хоёр гурван үүргийг давхар гүйцэтгэдэг доктор ийм таяг бариад явж байвал зохих биз ээ. Харин өвдөж зовох явдал цөөн гардаг болохоор доктор гэдэг зайлшгүй хэрэгтэй хүн байхаасаа илүүд хээнцэр маяг шиг байдаг тийм өргөн уудам хөдөө нутагт л энэ бүхэн сайхан юм биз дээ. Петр Иванычийн доктор бол Петербургийн доктор хүн. Тэгээд зарим өвчтөнд явган явж бай гэж зөвлөгөө өгөх боловч өөрөө явган явах гэж юу байдгийг үл мэднэ. Тэр бол нэг зөвлөлийн гишүүн, нэг нийгэмлэгийн нарийн бичгийн дарга, бас профессор, бас эмчийн бүх зөвлөгөөнд заавал оролцдог, бас олон хүн эмчилдэг доктор билээ. Тэр доктор зүүн гарынхаа бээлийг ч үл авах бөгөөд хэрэв өвчтөний судсыг барих хэрэггүй сэн бол баруун гарынхыгаа ч тайлахгүй сэн. Фракийнхаа товчийг хэзээ ч үл тайлах бөгөөд бараг сууж саатахгүй. Доктор явах цаг нь аль хэдийн болсон тул хоёр хөлөө ээлжлэн ачиж байж ядан сууна. Гэтэл Петр Иваныч юү ч дуугарахгүй байжээ. Тэгж тэгж сүүлд нь Петр Иваныч гэнэт докторын өмнө очиж зогсоод,

	— Яах вэ, доктор гэж асуусанд,

	— Киссингений рашаанд оч. Таны өвчин дэндүү олон хөдлөх болж байна... гэхэд нь, Петр Иваныч түүний үгийг тасалж

	— Өө! Та миний тухай л яриад байх юм. Би танд эхнэрийн тухай ярьж байна. Би бол тавь гарсан хүн. Гэтэл эхнэр маань ид залуу хүн, амьд явах ёстой. Хэрэв одоогоос эхлээд бие нь дордох юм бол... гэсэнд,

	— Дордоно гэж юу хэлнэ вэ? Би танд хожим сүүлд яаж ч магадгүй гэж сэтгэл зовж байгаагаа хэлснээс биш одоогоор бол онц юм байхгүй... Би танд авгайн тань эрүүл мэнд.. эсвэл өвчин нь ерөнхийдөө хэвийн байдалтай байх шиг... гэж хэлэх гэсэн юм гэхэд нь,

	— Ялгаа юу байх вэ дээ? Та эхнэрийн биеийн тухай нэг юм халти хэлээд тэрийгээ мартчихсан байна. Харин би тэр цагаас хойш сайн ажаад байвал ажиглах бүр сэтгэл зовмоор өөрчлөлт мэдэгдээд байна. Ингээд би гурван сар үймэрч цөхөрч сууна. Би урьд нь яагаад ажигласангүй вэ, бүү мэд. Ажил алба миний хамаг цагийг барж, биеийг минь ч муутгаж байна. Гэтэл одоо бас эхнэр маань... гээд тасалгаа дотуур дахин хойш урагш холхин хэсэг дуугүй байснаа, — Та өнөөдөр өөрөөс нь асууж ярив уу? гэсэнд,

	— Асуусан, өөрт нь онц юм мэдэгдэхгүй байгаа юм байна. Хүүхэд гаргаагүй юм болохоор нь би анхандаа бие махбодын шалтгаан байна уу? гэж бодсон, тэгтэл үгүй бололтой! Дан сэтгэл мэдрэлийн шалтгаан байж болзошгүй... гэхэд нь,

	— Бүүр гайгүй юм байна! гэж Петр Иваныч ёжлов.

	— Ер нь зүв зүгээр ч байж магадгүй. Сэжигтэй шинж тэмдэг огт байхгүй байна! Энэ ч зүгээр... эндхийн намгархаг чийгтэй газар удаан суусных биз. Өмнө зүг явагтун. Сэтгэлээ сэргээж, шинэ сонин юм үзэж яваад ир. Тэгээд юу, болохыг хар. Зун нь Киссингенд очиж рашаанд орж байгаад, намар тийшээ Италид, өвөл Парист оч. Салс хурах, уурлаж уцаарлах нь... дороо зүгээр болно гэжээ.

	Петр Иваныч докторын яриаг бараг үл сонсон:

	— Сэтгэл мэдрэлийн шалтгаан гэнэ ээ? гэж аяархан өгүүлээд толгой сэгсрэхэд нь доктор

	— Чухамдаа бол сэтгэл мэдрэлийн шалтгаан гэж хэлсний учир ийм байна. Таныг мэдэхгүй хүн бол авгай тань ямар нэг юманд санаа зовох... эсвэл огт санаа зовдоггүй... хүсэл нь боогдож... заримдаа гачигдаж дутагдах явдал байдаг болов уу гэж сэжиглэх сэн... би танд нэг санаа авхуулах гэсэндээ... гэхэд нь Петр Иваныч үгийг нь таслан,

	— Гачигдал, хүсэл гэв үү? Хүссэн болгоныг нь хангаж байдаг юм. Би эхнэрийнхээ юу сонирхдогийг мэднэ, занг нь мэднэ. Гачигдал гэвэл... хай мэдэхгүй... Манайх ямар айл вэ, та харж байна, бид ямар янзтай амьдарч байгааг мэднэ биз дээ? гэсэнд,

	— Сайхан айл, яриагүй тун сайхан айл, гайхалтай сайн тогооч... янжуур ч сайхан байна. Лондонд суудаг таны нөгөө танил нөхөр... танд херес дарс явуулахаа боль оо юу? Энэ жил үзэгдэхгүй байх чинь... гэхэд нь, Петр Иваныч ер бишийн догдлонгуй өгүүлрүүн:

	— Та юунд ингэж их сандарна вэ? Аюултай юм огт байхгүй. Би танд анх хэлснээ дахин хэлье. Эхнэрийн тань бие махбод зүгээр байна. Өвдөж муудсан шинж байхгүй. Цус багадаж, жаахан тамир алдсан байна... өөр юм огт байхгүй гэхэд нь,

	— Шальгүй юм шив! гэж Петр Иваныч дуугарчээ. Доктор үргэлжлүүлэн:

	— Өвчин нь наашлах янзгүй, цаашлах янзтай байна. Ганц танай эхнэр биш дээ. Эндэх нутгийн биш улсыг хар, ямаршуу юм болчхоод байна вэ? Эндээс явах хэрэгтэй, явах хэрэгтэй. Явах аргагүй бол зүгээр суулгалгүй, сайн зугаацуулж сэтгэлд нь аль болохоор нийцүүлж, гадагш гаргаж бай. Бие сэтгэл хоёрыг нь эцээхэн хөдөлгө. Бие сэтгэл аль аль нь жигтэй хачин хөшиж унтарсан байна. Яваа яваандаа мэдрэл нь жаахан... гэсэнд,

	— За баяртай, доктор! Би өөр дээр нь очъё гэж Петр Иваныч өгүүлээд түргэн түргэн алхлан, эхнэрийнхээ тасалгаанд оров. Үүдний дэргэд зогсож, хөшгийг нь аяархан яраад, эхнэрээ сэтгэл түгшин ширтэв.

	Эхнэр нь... доктор, түүний биеийн байдалд гойдын ямар өөрчлөлт олж ажигласан юм бол? Тэр эмэгтэйг анх харсан хэн боловч Петербургт бишгүй олон байдаг эмэгтэйчүүдийн нэг нь байна гэх биз ээ. Царай нь цонхигор л юм. Харц нь бас бүүдгэр агаад уужим цамц нь шувтан мөр, хавтгай цээжийг нь даган сул хэлхийнэ. Хөдлөх нь алгуур бөгөөд бараг хөдөлж ядсан янзтай... Гэвч хацар ягаан, нүд галтай, хөдөлгөөн огцом байдаг нь манайхны гоо бүсгүйчүүдийн онцлох шинж бил үү дээ. Биеийн хэлбэрийн сайхны тухайд нь гэвэл уран баримал ч Фидий, Пракситель нарын хэн нь ч эндээс Венера дагинын дүр бүтээх загвар олохгүй.

	Үгүй, умар зүгийн гоо бүсгүйчүүдийн бие цогцсоос уран баримлын сайхныг эрсний хэрэггүй буй заа. Тэд бол уран баримал цоолбор бус, грек эмэгтэйчүүдийн үзэсгэлэн гоог мөнхжүүлсэн эртний уран баримлын төрх намба тэдэнд заяасангүй бие цогцос нь өөгүй зөв төрх хэлбэрийг олсонгүй... Тэдний нүднээс халуун туяа сацрах мэт сэтгэлийн гал бадрахгүй ангайсхийсэн уруулд нь өмнө зүгийн эмэгтэйчүүдийн уруул дээгүүр наадан тоглогч гэнэхэн тачаангуй мишээлт тодрохгүй, манай эмэгтэйчүүлд өөр эрхэм, дээд гоо үзэсгэлэн заяажээ. Царайн төлөв байдалд санаа бодлын туяа гялсхийж, хүсэл тачаалаа дарж ядан тэмцэлдэж байгаа байдал, тоо томшгүй олон зүйл нарийн өнгө зүсмийн башир бач, хуурмаг гэнэн хонгор байдал, уур хилэн уужим өршөөнгүй сэтгэл, нууцгай баяр баясгалан, зовлон гуниг гэх шиг үгээр хэлж болшгүй сэтгэлийн хөдлөл... ер хуран бөөгнөрсөн сэтгэлийн дотроос дэлбэрэн гарах энэ бүхэн цаг зуурын цахилгааны гялбааг ямар уран цоолборч харуулж чадах билээ.

	Юу ч атугай, Лизавета Александровныг анх харсан хүн ямар ч гаж буруу юм олж үзэхгүй. Гагцхүү түүнийг урьд ямар байсныг нь мэддэг, улаа бутарсан царай, цацран мяралзсан гэрлийн долгион дундаас нүдний нь өнгө үл ялгарах цогт харцыг нь мартаагүй, төвгөр сайхан цээж голшиг цэвэр бие цогцсыг нь мартаагүй хүн одоо түүнийг хараад сэтгэл өвдөн гайхаж, хэрэв хүний хүн бус бол зүрх нь шимшрэх буй заа. Петр Иванычийн зүрх ч тийнхүү шимширсэн байж болохыг өөрөө зөвшөөрөхөөс айна.

	Петр Иваныч дотогш орж, эхнэрийнхээ дэргэд очиж суугаад

	— Чи юу хийж байна? гэж асуусанд,

	— Зардлын данс үзэж сууна. Петр Иваныч аа, чи хараач? Өнгөрсөн сард дан хоолонд мянга таван зуугаад рубль зарсан байна шүү. Энэ чинь юу гэсэн үг байх вэ? гэхэд нь Петр Иваныч хариу хэлэлгүй, дансны дэвтрийг нь авч ширээн дээр тавиад, сая ам нээж өгүүлрүүн:

	— За энд, миний өвчнийг хүндэрнэ гэж доктор хэлж байна. Тэгээд гадаадад очиж, рашаанд орохыг зөвлөж байна. Үүнийг чи юу гэж бодож байна? гэсэнд, 

	— Би юу бодох бил ээ дээ? Энэ талаар докторын санал минийхээс хүчтэй биз дээ. Нэгэнт доктор хэлж байгаа хойно, явах хэрэгтэй гэхэд нь,

	— Чи яах вэ? Ийм нэг аялал хиймээр байна уу? гэсэнд, 

	— Тэгье гэжээ.

	— Эсвэл чи энд үлдсэн нь дээр шиг санагдаж байна уу? гэсэнд,

	— За тэгье үлдье гэжээ.

	Петр Иваныч жаахан тэсэж ядсан байдалтай,

	— Чухам алин нь юм бэ дээ? гэж асуусанд,

	— Өөрийнхөө толгойг ч мэд, миний толгойг ч мэд. Яв гэвэл явна, энд үлд гэвэл үлдэнэ гэж гутрангуй тайван хариулав.

	— Энд үлдэж болохгүй. Чиний биеийг ч... цаг уурын байдлаас болж... жаахан муудсан гэж доктор хэлж байна гэж Петр Иваныч өгүүлсэнд,

	— Юун дээрээс тэгж хэлэв? Би эрүүл байна, өөрт мэдэгдсэн юм огт алга гэж Лизавета Александровна хариулав.

	— Удаан жуулчилбал чамд бас ядаргаатай байж магадгүй. Чи намайг гадаадад явах зуур Москвад эгчийндээ байж байх уу? гэж Петр Иванычийг хэлэхэд

	— За тэгье, Москвад очъё л доо гэжээ.

	— Эсвэл хоёул хамт энэ зун Крым орох уу? гэсэнд,

	— Крым орсон ч яах вэ гэжээ.

	Петр Иваныч тэсэж чадсангүй, суудлаасаа босож, ажлынхаа тасалгаа дотуур холхидог шигээ урагш хойш холхиж байснаа эхнэрийнхээ өмнө очиж зогсоод,

	— Чамд хаа ч байсан ялгаагүй юм биз дээ? гэж асуусанд,

	— Ялгаагүй гэв.

	— Яагаад тэр вэ? гэсэнд эхнэр нь хариу өчсөнгүй, ширээн дээрээс зардлын дансыг дахин аваад,

	— Ямар ч гэсэн бид зардлаа багасгах хэрэгтэй байна шүү, Петр Иваныч аа. Ганц хоолонд мянга таван зуун рубль зарна гэдэг чинь... гэхэд нь Петр Иваныч тэр дансыг нь авч ширээн доогуур шидэж орхиод,

	— Чи үүнийг тэгж их сонирхоод байна уу, эсвэл мөнгө хайрлаад байна уу? гэж асуусанд,

	— Сонирхолгүй яах вэ? Би чиний эхнэр шүү дээ. Чи өөрөө зааж сургаж орхиод... одоо болоход намайг зэмлэх юм... Би ажлаа хийж байна гэсэнд, Петр Иваныч хэсэгхэн дуугүй байснаа,

	— Лиза чи, аан гэж бай! Чи зангаа өөрчилж, хүсэл зоригоо дарахыг оролдож байна... энэ тусгүй хэрэг. Би чамайг хэзээ ч албадаж байгаагүй. Энэ муусайн юмыг... гэж дансны дэвтрийг заагаад, — Чи тэгтэл сонирхдог гэж надад үнэмшүүлж чадахгүй. Тэгэхлээр чи юунд биеэ хавчиж бооно вэ? Би чамд бүрэн эрх чөлөө олгож байна... гэсэнд Лизавета Александровна урдаас нь,

	— Ай тэнгэр минь! Надад эрх чөлөөний хэрэг юу байх вэ? Би чөлөөтэй боллоо гээд юу хийх бил ээ? Чи одоо болтол миний толгойг мэдэж, ухаантай сайхан хөтөлж ирсэн болохоор надад одоо өөрийн гэх хүсэл зориг байхгүй болжээ. Тэгэхлээр үүнээс хойш энэ чигээрээ байг. Надад эрх чөлөө хэрэг байхгүй гэв.

	Хоёул хэсэг дуугүй сууснаа Петр Иваныч дахин өгүүлрүүн:

	— Лиза! Би чамайг нэг юм хүсэж, гуйж, эрхэлж байхыг чинь үзээгүй удлаа гэсэнд,

	— Надад юу ч хэрэггүй гэжээ.

	— Чамд ямар ч онцгой... нууц хүсэл байхгүй юу? гэж үнэхээр өрөвдсөн байдалтай асуугаад, ажиглан ширтэв.

	Эхнэр нь хэлэх үү, болих уу гэж эргэлзэж байжээ. Түүнийг нь Петр Иваныч ажиглаж мэдээд,

	— Хэл л дээ, хэлчих! Чиний хүсэл бол миний хүсэл! Би хууль шиг биелүүлнэ гэсэнд,

	— За чи миний төлөө нэг юм хийе гэж байгаа бол... тэгвэл... манай баасан гарагийн хүлээн авалтыг хийдгээ больчих... би тэр дайлж цайлахад ядрах юм... гэхэд нь Петр Иваныч хэсэг бодоод,

	— Чи тэртэй тэргүй, гэрээс гарах биш. Манайд нөхөд маань баасан гарагт цугладгаа больчихвол чи бүүр цөл газар байгаа юм шиг ганцаараа үлдэнэ. Гэсэн ч яах вэ, нэгэнт чи хүсэж байгаа хойно ёсоор болгоё. Чи тэгээд юу хийх вэ? гэсэнд

	— Чи надад данс тооцооны ажил өг... би хийе... гэж Лизавета Александровна хэлээд ширээн доорх дансны дэвтэр лүү сарвайв.

	Энэ нь Петр Иванычид муухан нуусан бач бааш шиг санагдаад,

	— Лиза... гэж зэмлэнгүй дуудсанд нөгөө дэвтэр ширээн доор тэр чигтээ үлдэв. 

	Петр Иваныч цааш нь:

	— Уг нь бидний уулзаж айлчлахаа больсон зарим танилтайгаа дахин уулзаж, гийчилдэг болох юм уу гэж би бодсон юм. Тэгээд чиний сэтгэлийг сэргээж зугаацуулах гэж нэг найр хийх юм уу гэж санаж байна. Чи өөрөө ч гадагш гарч баймаар юм гэсэнд Лизавета Александровна бүүр айсан юм шиг,

	— Өө, үгүй, үгүй! Огт хэрэггүй! Найр хийнэ гэж... яаж болох вэ? гэж яаран хэлэхэд нь,

	— Чи юунаас нь айгаа вэ? Чиний насан дээр найр наадам сонин сайхан хэвээр байдаг, чи бас бүжиглэж чадна... гэсэнд,

	— Үгүй, Петр Иваныч аа, тийм юм бүү сана! Юу өмсөж зүүлтэй вэ гэж санаа зовж, олон хүн хүлээж авна гэдэг бүү үзэгд! гэж эхнэр нь сандран өгүүлжээ.

	— Чи тэгээд гэрийн хувцастай суусаар насыг барах гэж байна уу даа? гэсэнд,

	— Тийм ээ, чи зөвшөөрдөг бол энэ цамцаа ч тайлмааргүй байх юм. Гоёж гангалахын хэрэг юу вэ? Дэмий мөнгө үрж, ямар ч ашиггүй илүү ажил төвөг болохын нэмэр... гэжээ.

	Петр Иваныч гэнэт:

	— Чи дуулсан уу? Энэ өвөл энд Рубинийг урьсан гэнэ. Манайд итали дуурь байнга тоглодог болно. Бидэнд лоож үлдээгээрэй гэж би гуйсан. Чи юу бодож байна? гэж асуусанд, эхнэр нь дуугарсангүй. — Лиза? гэсэнд,

	— Тэр дэмий... энэ ч гэсэн надад ядаргаатай байх биз... гэв.

	Петр Иваныч тэргүүнээ гудайлган камин зуухны дэргэд очиж, зуух тохойлдон зогсоод, эхнэрийгээ... яаж харлаа гэмээр юм бэ, уйтгартай гэхэд уйтгартай биш, санаа сэтгэл түгшиж айсан янзтай харжээ.

	— Лиза, чи яагаад ийм... гэж эхэлснээ үгээ дутуу орхив. 

	«Хайхрамжгүй болов?» гэдэг үг аман дээр нь гарч ирээд больсон байжээ.

	Петр Иваныч эхнэрийгээ удтал дуугүй ширтэв. Эхнэрийнхээ галгүй... бүүдгэр нүд, амьд бодол, сэтгэлийн хөдлөл илрэн наадахгүй болсон царай, алжаангуй төрх байдал, алгуурхан хөдөлгөөнийг нь хараад, сая асуух гэснээ айгаад больсон хайхрамжгүй үхээнц байдлын шалтгааныг олж үзлээ. Петр Иваныч докторыг бүүр анх болгоомжилсон үг цухуйлгахад нь энэ асуултын хариуг тааварлажээ. Тэгэхэд л анх санаа авч, эхнэрийгээ гэр бүлийн эрх ашигт хор хүргэж болзошгүй элдэв гаж буруу юмнаас нарийн аргаар зааглахын хамт хань нөхрөөс далдуур учирч дайралдаж болох ёс журамд таардаггүй байж мэдэх баяр баясгалангийн нь оронд харамж шагнал болмоор тийм нөхцөл олгосонгүй байж шүү, гэр орон бол эхнэрт нь Петр Иванычийн өөрийн нь хэрэглэсэн нарийн аргын эрхээр давж болшгүй мөртөө сэтгэлийн аливаа зүй ёсны илрэлийг хүртэл алхах гишгэх бүрийд хянаж цагдаж байдаг битүү цайз шиг байж гэдгийг гадарлаж эхэлсэн юм.

	Эхнэртэйгээ нарийн арга ухаанаар халамж муутай харилцдаг байсан нь яваандаа өөрийн нь хүсэл зоригоос гадуур хүйтэн цэвдэг, нарийн хэрцгийлэл болж хувирчээ. Хэнийг тэгж хэрцгийлэв? гэвэл эмэгтэй хүний зүрх сэтгэлийг тэр шүү! Ингэж хэрцгийлж зовоосныхоо шанд тансаг баян байлгаж, өнгөцхөн ажиглавал жаргалтай байх бүх нөхцөлөөр хангаж өгсөн байна. Энэ нь аймшигт алдаа болжээ. Ялангуяа юмны учир мэдэхгүйдээ буюу зүрх сэтгэлийг буруу ойлгосондоо алдаа гаргасангүй, хайхрамжгүй, хар амиа бодсоноос иймд хүрсэн нь аймшигтай муухай хэрэг болжээ. Эхнэр нь алба, ажилгүй, хөзөр тоглодоггүйг Петр Иваныч санасангүй. Сайн хоол, сайхан дарсыг эмэгтэй хүн онц тоож үнэлдэггүйг мартаж орхисон байжээ. Гэтэл эхнэрээ иймэрхүү янзтай л амьдруулж байв.

	Петр Иваныч бол санаа сайтай хүн, тэгэхлээр эхнэртээ хайр сэтгэлтэйдээ эс гэхэд шударга ёсыг бодоод, хийсэн нүглээ засаж залруулахын тулд юугаа ч хайрлахгүй сэн. Гэтэл яаж засах вэ? Доктор, эхнэрийн нь эрүүл мэндийн байдалд сэтгэл зовж байгаагаа хэлснээс хойш Петр Иваныч олон шөнө нойргүй хонож, эхнэрийнхээ зүрх сэтгэлийг одоогийн нь байдалтай эвлэрүүлж, алдсан хүч тамирыг нь сэргээх арга олох гэж яджээ. Одоо ч гэсэн камин зуухны дэргэд зогсож байхдаа мөн л энэ тухай бодол болон байв. Эхнэрт нь аюулт өвчний үүр голомт нэгэнт үүссэн байж магадгүй, эхнэрийг маань бүрэг хоосон амьдрал алж орхив бололтой гэсэн бодол толгойд нь орно.

	Петр Иванычийн Магнай дээгүүр хүйтэн хөлс бурзайв. Арга олж ядан цөхөрч, тийм арга олоход толгойноос зүрх илүү хэрэгтэй гэдгийг өөрөө мэдэж байжээ. Хэрэв эхнэрийнхээ хөлд сөхрөн унаж, халуун хайрын сэтгэлээр элгэндээ тэврэн, ганц чиний төлөө амьдарч байдаг юм, ажил хийж, алба тушаал хөөцөлдөж, олз ашиг хайж явсны минь ганц зорилго бол чи байсан юм, чамтай нарийн арга хэрэглэж харилцдаг байсан нь гагцхүү чиний сэтгэл зүрхийг биедээ татах гэсэн цогт халуун, шургуу, жөтөөрхөг хүслээс л болсон юм гэж халуун сэтгэлийн угаас хэлж чаддаг бол... ийм үгс үнэхээр үхсэнийг сэхээх увдист цахилгаан гүйдэл болж, эхнэрийн нь бие цаг зуур сайжран, жаргалаа эдэлж, рашаан усанд ч явахын хэрэггүй болно гэдгийг ойлгож байжээ.

	Гэвч хэлнэ, хэрэг дээр батална гэдэг бол хоёр өөр зүйл билээ. Батлахын тулд үнэхээр халуун сэтгэлтэй байх хэрэгтэй. Гэтэл Петр Иваныч сэтгэлээ хэчнээн уудалж онгичин эрэвч халуун сэтгэлийн ул мөр ч олсонгүй. Эхнэрийгээ өөрт хэрэгтэй хүн гэж мэдэвч харин аж амьдралд хэрэгтэй бусад юмнаас ялгаагүй бодно. Тавь хүрсэн хойноо гэнэт халуун янагийн үг ярьж эхлэх нь хэдийгээр инээдэмтэй боловч одоо уг нь бааш гаргаж, хайр сэтгэлтэй хүний дүр үзүүлж болох л юм биз ээ. Гэтэл үнэн халуун сэтгэл байхгүй байхад эмэгтэй хүнийг хуурч чадах уу даа? Сүүлд нь сэтгэл зүрхний шаардлага намдтал энэ башир аашаа үүрэх, баатар зориг уран чадвар хүрэлцэх болов уу даа? Бас эхнэр нь хэдэн жилийн өмнө шидэт рашаан болох байсан юмыг одоо өвчин анагаах эм болгон хэрэглэж байгааг ажиж мэдээд, доромжлуулж гутарсандаа бүрмөсөн уначихгүй байгаа? Ямар ч атугай Петр Иваныч энэ хожимдож оройтсон алхмыг өөрийн ухаанаар сайтар цэгнэж, хянаж үзээд, хийж зүрхэлсэнгүй. Харин үүнтэй адил алхмыг өөр янзаар, одоо хэрэгтэй, бололцоотой аргаар хийе гэж боджээ. Урьд бол балай юм шиг санагдаж байсан нэгэн бодол толгойд нь гурван сар эргэлджээ. Одоо бол өөр хэрэг! Тэрийгээ арга ядах цагт хэрэглэхээр хойш тавьсан юм санж. Одоо нэгэнт арга тасарсан болохоор бодож төлөвлөснөө биелүүлэхээр шийдэв.

	«Энэ тус болохгүй бол бүүр өнгөрчээ, дүүрсэн хэрэг!» гэж бодно.

	Петр Иваныч, эхнэрийнхээ дэргэд шийдэмгий алхлан очиж гарыг нь бариад,

	— Лиза, чи намайг албан дээрээ ямар үүрэг гүйцэтгэдгийг мэднэ. Би яамандаа хамгийн сайн түшмэл гэж тооцогддог. Энэ жил нууц зөвлөхөөр нэр дэвшинэ, хэргэм дэвших ч байх. Миний хэргэм зэрэг ахих үүгээр дуусах юм гэж бүү бодоорой, би цааш ахья гэвэл... ахиж чадах л болно гэсэнд эхнэр нь цааш чухам юу хэлэхийг хүлээн, гайхсан янзтай харж,

	— Би чиний авьяас чадалд хэзээ ч эргэлздэггүй. Чи замын дунд зогсохгүй, эцэст нь хүртэл явна гэж би бат итгэж байна... гэж өгүүлэхэд нь,

	— Үгүй, явахгүй, би хэд хоногоос огцрох өргөдөл барина гэхэд нь Лизавета Александровна,

	— Огцрох ий? гэж гайхсандаа өндийсхийн асуув.

	— Тийм.

	— Яах юм бэ?

	— Цааш нь чагнаж бай. Би үйлдвэр хоршсон улстайгаа тооцоо хийж гүйцээд, үйлдвэр маань ганц миний өмч болсныг чи мэднэ. Тэр үйлдвэр надад элдэв төвөг чирэгдэл бололгүй, дөчин мянга хүртэл рублийн цэвэр ашиг өгдөг. Сайн тааруулаад тавьчихсан машин шиг ажиллаж байдаг юм гэхэд нь,

	— Мэднэ, тэгээд юу гэж? Лизавета Александровна асуусанд,

	— Би тэрийгээ худалдана гэв.

	— Яаж байгаа нь тэр вэ, Петр Иваныч аа! Юу болов? гэж улам гайхаж нөхрийгөө айсан янзтай хараад, — Энэ бүгд юунд хэрэгтэй юм бэ? Миний толгой эргэж цөхөөд учрыг нь ойлгохоо болилоо... гэсэнд

	— Ойлгохгүй байна гэж үү дээ?

	— Үгүй..,

	— Чи ойлгохгүй байна гэж үү дээ? Намайг уйдаж... цаг уурын байдлаас бие чинь муудаж байгааг харсаар байж би дан ганц хэргэм зэрэг, завод үйлдвэрээ бодоод чамайг эндээс нэг тийш авч явахгүй гэж үү? Үлдсэн хэдэн насаа чиний төлөө зориулахгүй гэж үү? Лиза чи намайг хүний төлөө биеэ золих чадалгүй хүн гэж бодов уу? гэж зэмлэнгүй асуухад нь, Лизавета Александровна сая сэхээ авч,

	— Миний төлөө ингэх гэж байгаа хэрэг үү? гэж сэтгэл нь ихэд түгшин хурдан хурдан өгүүлрүүн: — Үгүй, үгүй, Петр Иваныч аа! Тэнгэр минь! Миний төлөө биеэ бүү золь! Би хүлээж, авахгүй! Дуулж байна уу? Хэрхэвч зөвшөөрөхгүй! Чи надаас болж ажил хийх, олноос шалгарах, баяжихаа болино гэдэг чинь... бурхан зайлуул! Би тийм өөдтэй хүн биш! Намайг өршөөгөөрэй. Би чиний эрхэм зорилго, ариун хөдөлмөрийг ойлгож үнэлж өчүүхэн ч чадаагүй өчүүхэн доод амьтан... Уг нь чамд надаас өөр хүүхэн хэрэгтэй байсан юм... гэхэд нь Петр Иваныч дал мөрөө хавчаад,

	— Бас уудам сэтгэл гаргаж байна аа! Үгүй, Лиза минь, би буцалтгүй шийдсэн гэсэнд,

	— Ай тэнгэр минь, би юу хийж орхив. Би чиний зам дээр хаясан бөөн бул чулуу шиг чамд саад болж байна... Би яасан заяа муутай, лайтай хүн бэ? Хүн амьд явах дургүй бол амьд явсны хэрэггүй... тэнгэр намайг өрөвдөж, амийг минь нь авдаггүй юм болов уу? Чамд саад болоод... гэж бараг цөхрөн өгүүлэхэд нь,

	— Энэ зэргийн юмыг надад хүнд хохиролтой гэж бодвол дэмий. Ингэж увайгүй амьдарч ханалаа! Би амарч тайвширмаар байна. Тэгтэл чамтай хоёулхнаа байхаас илүү амар тайван юм хаана байна?.. Хоёул Италид очъё гэсэнд, Лиза Александровна бараг уйлах шахан,

	— Петр Иваныч аа? Чи сайхан санаатай хүн... Чамайг өгөөмөр сэтгэлээр сүрхий бааш бач гаргаж чаддагийг би мэднэ... гэсэн ч ингэж биеэ золиод ашиггүй юм биш биз... нэгэнт хожигдсон хойно чи ажил албаа дэмий орхих гэж байгаа юм биш биз?.. гэсэнд,

	— Ай, Лиза, чи намайг өршөөж, тийм юм бүү бодооч. Эс тэгвэл би бас ч чулуун зүрхтэй хүн биш гэдгийг чи үзэх болно... Би цаашдаа дан ганц толгойгоороо өөр аж төрөхийг хүсэхгүй байна... миний юм болгон бас ч царцаж хөших болоогүй байна шүү гэхэд эхнэр нь итгэж ядан ширтэж ширтэж,

	— Чи үүнийг... үнэнээсээ хэлж байгаа юм биз? Чи ганц миний төлөө явж байгаа биш биз, өөрөө ч амаръя гэж бодож байгаа нь лав уу? гэж асуусанд,

	— Лавтай би өөрийгөө бас бодож байна гэхэд нь,

	— Ганц миний төлөө юм бол яасан ч, яасан ч... гэсэнд

	— Үгүй, үгүй? Миний бие муу, эцэж ядарлаа... амармаар байна гэв.

	Эхнэр нь гараа өгсөнд Петр Иваныч гарыг нь халуунаар үнсээд,

	— Бид Италид очихоор болох шив дээ? гэж асуусанд

	— За тэгье, очъё гэж Лизавета Александровна хайнгадуухан хариулав.

	Петр Иваныч бөөн ачаанаас салж амрах шиг болж, «Нэг юм болох байгаа» гэж боджээ.

	Тэр хоёр бие биедээ юу хэлэхийг мэдэхгүй удтал дуугүй суув. Энэ чигтээ хоёулхнаа үлдсэн бол хэн нь эхэлж үг дуугарах байсныг бүү мэд. Гэтэл зэргэлдээ өрөөнд нэгэн хүн түргэн түргэн алхах сонстож, Александр орж ирлээ.

	Александр их өөр болжээ! Мах мариа сууж, улам халзарч, царай нь ягаарсан харагдана. Полдгор гэдсээ цүдийлгэж, хүзүүндээ одон зүүсэн нь догь! Нүд нь баяр баясгалантай гялалзана. Александр, эгчийнхээ гарыг онцгой хүндэтгэлийн сэтгэлээр үнсэж, ахынхаа гарыг барив... 

	— Чи хаанаас ирэв? гэж Петр Иванычийг асуухад,

	— Та таа л даа! гэж Александр их учиртай өгүүлжээ.

	— Чи өнөөдөр нэг л хачин хөөрсөн байна гэж Петр Иваныч түүнийг гайхан харж өгүүлсэнд,

	— Таныг таахгүй гэж мөрий тавья! гэж Александр хэлэв.

	— За байз, арав бил үү, арван хоёр жилийн өмнө чи нэг өдөр над дээр бас нэг ингээд гүйж орж ирж билээ. Бас нэг юмыг минь хэмхэлж орхисон юм даг... тэгэхэд, би чамайг нэг хүүхэнд сэтгэлтэй болжээ гэж доор нь таасан... гэтэл одоо дахиад тэглээ гэж үү? Үгүй, тийм байх ёсгүй, чи одоо их ухаан суусан болохоор... гээд Петр Иванычийг үгээ дутуу орхиход нь,

	— Таахгүй нь шив дээ? гэж Александр асуув.

	Ах нь Александрыг харан, бодож бодож,

	— Ингэхэд чи... эхнэр авах гэж байгаа юм биш биз гэж эргэлзэсхийн хэлэхэд нь,

	— Таачихлаа! Надад баяр хүргээрэй гэж Александр хөөрөн өгүүлэв.

	— Нээрээ юу? Хэнтэй суух бол оо вэ? гэж ах эгч хоёр нь зэрэг зэрэг асуусанд,

	— Александр Степанычийн охинтой гэжээ.

	— Тийм үү? Тэр чинь баян бэр шүү дээ. Тэгээд эцэг нь... юу гэж байна? гэж Петр Иваныч асуусанд,

	— Би сая тэднийхээс ирлээ. Эцэг нь зөвшөөрөлгүй яах вэ! Охиныг нь гуйхад нүдэндээ нулимс гүйлгэнүүлэн байж сонсоод намайг тэвэрч, одоо үхэхэд сэтгэл зовох юмгүй боллоо, охиныхоо жаргалыг ямар хүнд итгэж өгч байгаагаа мэдэж байна гэж хэлсэн... бас «юм бүхэн дээр авга ахынхаа мөрөөр л яваад байгаарай» гэсэн гэхэд нь,

	— Тэгж хэл ээ вий. Энд бас ахын чинь нэр гарсан байна шүү гэсэнд,

	— Охин нь өөрөө юу гэж байна вэ? гэж Лизавета Александровна асуусанд,

	— Охин нь ч... яах вэ даа... бүсгүйчүүл болгон тийм байдаг хойно, юу ч хэлээгүй, царай нь улайгаад хоцорсон. Би гарыг нь барьсан чинь гар нь баян хуур хөгжим дарж байгаа юм шиг... миний гарт чичирч байна билээ гэсэнд, Лизавета Александровна,

	— Юу ч хэлээгүй гэнэ! Чи охиныг нь гуйхаасаа өмнө энэ тухай тэр охинтой өөртэй нь ярьж болсонгүй юу? Юу бодож байсан ч чамд хамаагүй хэрэг үү? Чи юунд эхнэр авч байгаа хүн бэ? гэсэнд,

	— Юунд ий? Цаг үргэлж ганцаар тэнэж явалтай биш дээ? Ганцаар явж уйслаа, ma tante, би одоо өөрийн гэсэн орон гэртэй болж, тогтворжиж, үүргээ гүйцэтгэх цаг боллоо шүү дээ... Тэр бэр хөөрхөн царайтай, баян хүүхэн... За ер нь эхнэр авах ямар хэрэгтэйг ах хэлээд өгөг, ах их буурь суурьтай ярьдаг юм гэхэд, нь Петр Иваныч эхнэрээсээ далдуур, Александрт өөрийнхөө нэрийг бүү барь, дуугүй бай гэж гар зангаж дохисон боловч цаадах нь анзаарсангүй.

	Лизавета Александровна үргэлжлүүлэн,

	— Чи тэр хүүхний сэтгэлд таарахгүй байгаа юм биш биз? Чамд дургүй бол яах вэ? Чи юу хэлмээр байна? гэсэнд,

	— Ах аа, юу гэж хэлэлтэй юм бэ? Та намайг бодвол илүү сайн ярьдаг. За би таны өөрийн чинь хэлсэн үгийг хэлье гэхэд, энэ завсар ах нь дороо хавьчиж, яриаг дүйвүүлэх гэж учиртай ханиалгасан боловч Александр бас анзаарсангүй үргэлжлүүлэн,

	— Дурласан хүнтэйгээ суулаа гэхэд дурлал өнгөрөөд зүгээр дассан зангаараа хамт сууна, дурлалгүй ханиллаа ч гэсэн эхнэртэйгээ дасаж мөн л дүндээ дүн болно. Дурлах нэг жичдээ, гэрлэх нэг жичдээ. Энэ хоёр зүйл тэр болгон таарч тохирдоггүй, ерөөс таараагүй байсан нь дээр гэж та хэлсэн... Тийм биз дээ, ах аа? Та намайг сургахдаа... гэж ярьж байснаа Петр Иванычийг харж, ахын нь нүд хилэгнэсэндээ гялалзан байхыг сая ажиглан, гэнэт үгээ дутуу орхиод, амаа ангайсан чигтээ эгчийгээ нэг харж, дараа нь ахыгаа дахин хараад, дуугүй болов. Лизавета Александровна нэг юм бодсон янзтай толгой сэгсрэв. 

	Петр Иваныч өгүүлрүүн:

	— За чи эхнэр авах гэж байгаа юм биз дээ? Одоо ч цаг нь болсон доо, яамай! Уг нь хорин гуравтайдаа гэрлэх гээд бай луу? гэсэнд,

	— Залуу байж дээ, ах минь, бага байж гэсэнд,

	— Залуудаад байсан юм бий гэв.

	Александр нэг юм бодож инээмсэглэсэнд,

	— Чи юу гэж инээв? гэж Петр Иванычийг асуухад нь,

	— Зүгээр. Нэг хачин бодол толгойд ороод... гэсэнд,

	— Юу вэ? гэхэд нь Александр юм бодолхийлэн,

	— Би дурлаж байх үедээ эхнэр авч болоогүй юм... гэхэд ах нь түүний үгийг өлгөж аваад,

	— Одоо эхнэр авах гэхлээр дурлаж өгөхгүй байгаа биз дээ гэж гүйцээж хэлсэнд хоёул хөхрөлдөв.

	— Тэгэхлээр дасахыг гол чухал гэж таны хэлдэг зөв байжээ... гэсэнд Петр Иванычийн царай дахин барайгаад ирэхэд нь Александр юу бодохоо мэдэхгүй дуугүй болов.

	Петр Иваныч өгүүлрүүн:

	— Гучин тавтайдаа эхнэр авахад зүй ёсоороо таарна. Гэтэл чи яаж галзуурч ганирч, хашхирч байснаа санана уу? Нас тэнцвэргүй улсыг гэрлүүлж байна, залуу бүсгүйг цэцэг, очир эрдэнээр чимээд, золиосны юм шиг, хижээл настай, их төлөв муухай царайтай, халзан толгойтой хүний өвөрт түлхэж байна, энээ тэрээ гээд хилэгнэж зэвүүцэж байснаа санана уу? Аль вэ, толгойгоо үзүүл гэсэнд,

	— Залуу бага байж дээ, ах аа! Юмны учир мэдэхгүй байж шүү дээ гэж Александр хэлээд, үсээ илэв. 

	Петр Иваныч үргэлжлүүлэн,

	— Юмны учир ий! Уг нь чи өнөөх хэн бил ээ?.. Наташа бил үү? Түүнд дурлаж орхиод, галзуурсан юм шиг жөтөөрхөж, «Сэтгэлийн тэмүүлэл, тэнгэрлэг дээд цэнгэл» гэж ярьдаг сан... тэр бүгд хаачив? гэсэнд,

	— За, за, ах аа, боль л доо! гэж Александрын царай нь улайв.

	— «Үлэмжийн их хүсэл тачаал, нулимс» хаачив?.. 

	— Ах аа!

	— Яав? «Халуун сэтгэлийн дотно үг» ярьж, шар цэцэг зулгааж ханав уу? «Ганцаар явж уйслаа» гээд байгаа юм уу... гэхэд нь,

	— Өө ах аа! Хэрэв тийм дээр тулах юм бол дурлаж, галзуурч ганирч, жөтөөрхөж, уйлж явсан нь ганц би биш гэдгийг батлаад өгч чадна шүү... байзнаарай, байзнаарай, надад нэг баримт бичиг бий юм сан... гээд хармаанаасаа түрийвч гаргаж, нэлээд удаан уудалсны эцэст, хэврэгшиж, бараг урагдаж тасартлаа шарласан цаасны өөдөс гаргаж ирээд,

	— За ma tante, манай ах дандаа ийм буурь суурьтай, доогч, намбигар хүн байгаагүй гэдгийн баталгаа нь энэ байна. Ах ч гэсэн чин сэтгэлийн үг гэж юу байдгийг үзсэн, тэрийгээ албаны тамга тэмдэгтэй цаасан дээр биш, өөр цаасан дээр, бас тусгай бэхээр илэрхийлж бичдэг байсан байна. Би энэ цаасны өөдсийг дөрвөн жил биедээ авч явахдаа ахыг илчилж улайлгах учралыг хүлээж байсан юм. Уг нь бүүр мартах шахаад байтал ах өөрөө санууллаа л даа гэхэд нь Петр Иваныч тэр цаасны өөдсийг харж,

	— Юун дэмий юм бэ? Би огт санахгүй байна гэхэд нь,

	— Та сайн хар л даа? гэж Александр хэлээд, нөгөө цаасны өөдсийг ахынхаа нүдэнд ойртуулж харуулсанд, Петр Иванычийн царай гэнэт барайгаад,

	— Аль! Аль! Александр аа! гэж сандран хашхирч, цаасны өөдсийг шүүрэх гэж ухасхийсэнд Александр гараа шалавхан татаж аваад,

	— Үгүй, ах аа! Та хэзээ нэг цагт хүнтэй адил дурлаж явсан гэдгээ энд, эгчийн дэргэд хүлээхгүй бол өгөхгүй... Эсвэл энэ бичгийг эгчийн гарт өгч, таныг үүрд зэмлэх баримт болгоно гэсэнд,

	— Зэрлэг монди! Чи намайг яаж хөөдөх нь вэ? гэж Петр Иваныч хашхирчээ.

	— Та хүлээхгүй байх шив? гэсэнд,

	— За, за, дурлаж байсан. Аль! гэхэд нь, 

	— Үгүй, байзнаарай! Та галзуурч ганирч, жөтөөрхөж байсан биз дээ? гэсэнд,

	— За, за жөтөөрхөж, галзуурч байсан... гэж Петр Иваныч ярвайн хэлэв.

	— Уйлж байсан уу?

	— Үгүй, уйлж байгаагүй.

	— Худлаа! Би нагац эгчээс дуулсан... Үнэнээ хэл.

	— Хэлье гэхэд хэл эргэлдэж өгөхгүй байна шүү, Александр аа. Одоо л харин уйлмаар байна.

	— Ma tante! энэ бичгийг аваарай.

	— Юу юм бэ, үзүүлээч гэж Лизавета Александровна асуугаад гараа сарвайсанд,

	— Уйлж байсан, уйлж байсан! Одоо аль! гэж Петр Иваныч дуу тавив.

	— Нуур дээр үү?

	— Нуур дээр.

	— Бас та цэцэг түүж байсан уу?

	— Түүж байсан. За одоо боллоо. Нааш нь аль!

	— Үгүй, болоогүй. Та миний мунхаглаж явсныг эгнэгт мартаж, миний нүдийг чичлэхээ болино гэж ам алд! гэсэнд,

	— Ам алдъя гэжээ.

	Александр цаасны өөдсийг өгсөнд Петр Иваныч шүүрэн авч, тэр даруй чүдэнз асаан шатаав.

	— Энэ юу юм бэ? Ядаж хэлээд өгөөч дээ! гэж Лизавета Александровна асуусанд,

	— Үгүй, хонгор минь, үүнийг эрлэгийн шүүхэд ч хэлэхгүй гэж Петр Иваныч хариулаад, — Би ийм юм бичиж байсан гэж үү? Тийм баймааргүй сэн... гэсэнд,

	— Та бичсэн юм шүү ах аа? Би юу гэж бичсэнийг нь хэлж болох байна. Цээжээр мэднэ: «Энхрий хайрт дагина минь...» гэхэд нь,

	— Александр аа! Насаараа муудалцана шүү! гэж Петр Иваныч хашхирав.

	— Анхны энхрий сайхан хайр сэтгэлээ гэмт хэрэг шиг бодож, ингэж ичиж улайж байх гэж дээ гэж Лизавета Александровна хэлээд, мөрөө хавчиж, буруу харав. 

	Петр Иваныч ая тавьсан янзтай зөөлнөөр,

	— Энэ анхны дурдалд... мунхаг юм их байжээ. Чи бид хоёр бол сэтгэлийн дотно үг, цэцгийн тухай яриагүй, сартай шөнө гадуур зугаалж яваагүй... гэсэн ч чи надад хайртай биз дээ?.. гэж өгүүлсэнд,

	— Тийм, би чамд их... дасчихжээ гэж Лизавета Александровна хайхрамж муутайхан хариулав.

	Петр Иваныч юм бодож, хууз сахлаа илж байхад нь,

	— Яав, ах аа, ийм байх учиртай юм уу? гэж Александр шивгэнэн асуусанд, Петр Иваныч нүдээ ирмэж, «дуугүй бай» гэж дохив.

	Лизавета Александровна,

	— Петр Иванычийн ингэж бодож, ингэж хөдөлж байдаг нь хэр биз. Энэ аль хэдийний ийм хүн, үүнээс өөр байсныг нь мэдэх хүн байх ч үгүй биз ээ. Харин Александр чиний занг ингэж хувирна гэж би бодоогүй юм сан.. гэж хэлээд сүүрс алдав.

	— Ma tante, та юунд санаа алд аа вэ? гэсэнд,

	— Урьдын Александрыг бодоод гэж хариулахад нь, Александр урдаас нь,

	— Та намайг арван жилийн өмнө ямар байсан бэ, тэр чигээрээ үлдсэн болоосой гэж хүсэж байгаа юм уу даа? Ахын хэлдэг үнэн, тэгж дэмий хоосон мөрөөдөл болж байх нь... гэсэнд Петр Иванычийн царай дахин барайж эхлэхэд нь Александр дуугүй болжээ.

	Лизавета Александровна үргэлжлүүлэн,

	— Үгүй, арван жилийн өмнө ямар байсан, тэр хэвээрээ үлдээсэй гэсэн юм биш, харин дөрвөн жилийн өмнө ямар байсан бэ, тэр хэвээрээ үлдээсэй гэж бодсон юм. Чи хөдөөгөөс надад ямар захиа бичсэнээ санаж байна уу? Тэгэхэд хэчнээн сайхан байлаа! гэсэнд,

	— Би тэнд бас л хоосон юм мөрөөдөж байсан шиг санаж байна гэж Александрыг хэлэхэд нь,

	— Үгүй, хоосон юм мөрөөдөөгүй. Чи тэнд амьдралын учрыг ойлгож, өөртөө аятайхан тайлбарласан байна. Чи их сайхан санаатай, сайн үйлстэй, ухаантай байсан... тэр хэвээрээ үлдэхгүй яав? Хэлснийгээ хэрэг дээр биелүүлэхгүй юунд худал ам, хоосон цаас болгов оо? Тэр сайхан чинь үүлний цаанаас цухуйх нарны гэрэл шиг хоромхон зуур үзэгдээд алга болчихлоо... гэхэд нь,

	— Ma tante, та намайг одоо... ухаан муутай, хар санаатай болсон гэж хэлж байгаа юм уу... гэсэнд,

	— Хаанаас даа? Чи одоо ухаантай, сайхан санаатай ч миний санаанд таарахгүй өөр янзын ухаан санаа байна... гэсэнд, Александр нэгэнтээ чанга сүүрс алдаад,

	— Яая гэх вэ, дээ ma tante, цагийн аяыг дагахаас биш. Хоцорч болохгүй, цаг үетэй хөл нийлүүлж явах хэрэгтэй шүү дээ! Ахын хэлснийг эш татахад... гэсэнд Петр Иванычийн царай дахин барсхийж,

	— Александр аа! Хоёул миний ажлын өрөөнд түр очъё, чамд хэлэх нэг юм байна гэжээ.

	Хоёул ажлын нь өрөөнд очсон хойно Петр Иваныч,

	— Чи чинь өнөөдөр сав л хийвэл миний нэрийг өмнөө бариад юу болов оо? Эхнэр ямар байгааг харахгүй юу? гэсэнд,

	— Яагаа вэ? гэж Александр хирдхийн асуув.

	— Чи огт ажигласангүй юу? Би алба ажил, үйлдвэр, юм бүхнээ орхиод, эхнэртэй Италид явах гэж байна гэсэнд Александр улам гайхаж,

	— Та яаж байгаа хүн бэ, ах аа? Та энэ жил нууц зөвлөхөөр дэвших учиртай шүү дээ... гэж дуу алдсанд,

	— Уг нь тийм. Даанч нууц зөвлөхийн хатны лагшин муухан байна... гэж Петр Иваныч өгүүлээд, юм бодож, тасалгаа дотуур хойш урагш хэд холхисноо,

	— Үгүй, миний алба тушаал ахидаг өнгөрчээ! Хийдгийгээ хийлээ, цааш ахих заяагүй юм байж... За яамай! гээд, гараа сэгсрэв. Тэгээд хэсэг дуугүй байсны эцэст,

	— Чиний тухай ярилцсан нь дээр. Чи миний мөрөөр явж байх шив дээ ... гэж хэлэхэд нь,

	— Тэгвэл сайхан сан, ах минь! гэж Александр дуугарав.

	Петр Иваныч үргэлжлүүлэн,

	— Нээрээ сайн байна! Гуч гаруй настайдаа коллегийн зөвлөх хэргэмтэй, цалин пүнлүү ихтэй болж, гадуур ажил хийж их мөнгө олдог болж, бас баян хүүхэнтэй суух гэж байна... нээрээ манай Адуев овогтон хэргээ бүтээдэг улс аа! Чи намайг дуурайсан хүн юм, нуруу чинь өвдөх л дутаад байна... гэсэнд,

	— Заримдаа хатгуулдаг болсон шүү... гэж Александр хэлээд, нуруугаа барьж үзэв.

	— Энэ бүгд, нуруу өвдөхөөс бусад нь тун сайхан хэрэг. Үнэнээ хэлэхэд анх ирэхэд чинь би чамайг олигтой хүн болохгүй гэж бодсон юм. Чи үргэлж элдвийн үхсэн муусайн юм бодож, тэнгэр өөд нисээд байсан... тэр бүгд өнгөрсөн нь яамай. Би чамайг юм болгон дээр миний мөрөөр яв гэж хэлмээр байна. Ганц... гэхэд нь,

	— Ганц юу гэж, ах аа? гэсэнд,

	— Зүгээр... би чамд эхнэр болох хүний чинь талаар... хэдэн юм хэлж өгье үү гэж бодсон юм... гэсэнд,

	— Юу тэр вэ? Сонин юм байна гэхэд нь,

	— Ер нь больё. Нуухыг нь авах гэж байж нүдийг нь сохлов гэгч болно байх. Өөрийнхөө мэддэгээр бол, гайгүй учрыг нь тааварлах биз... Түүнд орвол чиний гэрлэлтийн тухай яръя. Чиний суух хүүхэн хоёр зуун мянгын инжтэй юм гэв үү? гэсэнд,

	— Тийм ээ, эцэг нь хоёр зуун мянгыг өгнө, бас эх нь зуун мянгаадыг үлдээсэн юм гэхэд,

	— Нийлээд гурван зуун мянга болох нь байна! гэж Петр Иваныч бараг айсан юм шиг дуу алджээ.

	— Бас эцэг нь өнөөдөр бүх таван зуун албатаа одоо бидний бүрэн мэдэлд шилжүүлж өгөөд, өөрөө жил бүр найман мянган рубль авч байна гэж хэлсэн. Бүгдээрээ хамт сууна гэж Александр ярив.

	Петр Иваныч ерийнхөөсөө их шалмаг босон харайж,

	— Байз, байз, миний толгой дүйрч орхилоо, зөв дуулсан байгаа даа, хэд гэнэ ий, дахиад хэлээч гэхэд нь,

	— Таван зуун албат, гурван зуун мянган рубль... гэж дахин хэлэв.

	— Чи... тоглож байгаа юм биш биз?

	— Яалаа гэж дээ, ах аа!

	— Эдлэн газар нь... барьцаанд бариулаагүй юм биз гэж Петр Иваныч байрнаасаа хөдлөлгүй аяархан асуусанд,

	— Үгүй гэв.

	Ах нь цээжин дээрээ гараа зөрүүлж, дүү хөвгүүнээ хүндэтгэсэн байртай хэсэг зуур харж байснаа, бараг ганцаар ярих мэт,

	— Алба тушаал ч ахиж, олз омог ч олжээ! Бас ямар их олз гээч! Гэв гэнэт! Юм бүгдтэй боллоо!.. Александр аа! Чи миний мах цусны тасархай, ёстой Адуев мөн байна! Тийм байж, намайг тэвэр! гэж омог бардам, ёслол төгөлдөр нэмж хэлэв.

	Ах дүү хоёр тэврэлдэв.

	— Анх удаа энэ шүү! гэж Александр хэлсэнд,

	— Бас эцсийн удаа! Энэ бол ер бишийн учрал. За ингэхэд чамд одоо нүгэлт зоосны хэрэгцээ гарахгүй юм уу? Чи ядаж ганц удаа надаас гуйгаач гэж Петр Иванычийг өгүүлэхэд,

	— Ай ах минь, хэрэгтэй хэрэгтэй. Зардал тун их байна. Та чадвал арав, арван таван мянгыг хэрэглүүлнэ үү гэсэнд,

	— Арай гэж дөнгөнө, анх удаагийнх байна! гэж Петр Иванычийг хэлэхэд,

	— Бас эцсийн удаа! Энэ бол ер бишийн учрал! гэж Александр өгүүлжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	 

	
1967 оны хэвлэлийн Хэвлэн нийтлэлийн мэдээлэл

	И. А. ГОНЧАРОВ

	 

	ЖИРИЙН НЭГ ЯВДАЛ

	роман

	 

	УЛСЫН ХЭВЛЭЛИЙН ХЭРЭГ ЭРХЛЭХ ХОРОО 

	Улаанбаатар

	1967

	 

	Орчуулсан П. Чойжил 

	Редактор Ц. Хасбаатар

	 

	Техник редактор Б. Лхамсүрэн 

	Хянагч Н. Буянжаргал

	 

	1966 оны 12-р сарын 25-нд өрөлтөд оруулж, 

	1967 оны 4-р сарын 20-нд хэвлэлтэд шилжүүлж 

	 

	15 000 ширхэг хэвлэв. 

	 

	Цаасны хэмжээ 84X108 1/32

	Хэв хуудас 11 

	хэв нэгж хуудас 18,48 

	тооцооны хуудас 18,1 

	 

	Зах № 479.

	 

	Үнэ 4 тө 60 мө

	 

	Сүхбаатарын нэрэмжит Хэвлэлийн Комбинат. 

	Улаанбаатар, Сүхбаатарын талбай - 2.

	
Заметки

		[←1]
	 Орест, Пилад — гэж Гомерын "Илиада" зохиолд гардаг хүмүүс. Үерхэл нөхөрлөлийн төлөө юунаас ч үл буцах үнэнч нөхөд




	[←2]
	 Ялдамд хэлэхэд (франц)




	[←3]
	 Тийм ээ, хатагтай намайг ингэж гялайлгаад байна (франц)




	[←4]
	 Франц утга зохиолын курс (францаар)




	[←5]
	 «Философийн толь» (1764) бол XVIII зууны францын томоохон соён гийгүүлэгч Вольтерийн зохиол, «Зовлонтон» (1809) бол францын харгис романтик зохиолч Шатобрианы роман юм




	[←6]
	 «Биднийг Трезений хаалганаас гармагц» (Расины «федра» хэмээх эмгэнэлт жүжгээс)




	[←7]
	 Дэмий юм? Тэр тэнэг Вулканы царай нь яасан инээд хүрмээр байсан бол... Ингэхэд та өөрөө Венера байсан сан бол яах байсан бэ? (францаар)




	[←8]
	 Друнонгийн «Ногоон бичмэл», Э. Сюгийн «Долоон их хилэнц», Жюль Жанены «Үхдэл илжиг» - эдгээр нь францын романтик зохиолчдын зохиол юм




	[←9]
	 Сайн! (германаар)




	[←10]
	 Маш сайн! (германаар)




	[←11]
	 Үгүй! (германаар)




	[←12]
	 Вейсе (1726—1804) — хүүхдэд зориулсан өгүүллэг зохиодог агсан германы зохиолч




	[←13]
	 Ашгүй оллоо! (германаар)




	[←14]
	 1820—1830 онд гаргасан түүхийн сурах бичиг зохиогч И. К. Кайдановыг хэлжээ




	[←15]
	 Н. М. Карамзины «Орос жуулчны бичиг» (1791—1804) гэдэг зохиолыг хэлжээ




	[←16]
	 Буянтай хүн гэвэл... (лат.)




	[←17]
	 Хориглоно!




	[←18]
	 И. А. Крыловын «Нохойн нөхөрлөл» гэдэг ёгт үлгэрээс




	[←19]
	 Эртний грект Эдип гэж нэг сохор хаан байсан, түүний охин Антигона нь эцгээ хөтлөн бадарчилж явсан гэдэг домог бий. Уг домгийг эртний грекийн жүжгийн зохиолч Софокл ашиглан эмгэнэлт жүжиг зохиожээ




	[←20]
	 Францаар «Энэ чинь арай дэндэж байна» гэсэн утгатай үг




	[←21]
	 А. С. Пушкины «Гэгээн наран жаргав...» гэдэг шүлгээс




	[←22]
	 А. С. Пушкиний «Евгений Онегин» гэдэг зохиолоос




	[←23]
	 Иеруслим хотын дэргэдэх уулын нэр




	[←24]
	 А. С. Пушкины «Цыганууд» гэдэг шүлгээс




	[←25]
	 Теньер (1610—1690) — фламанд уран зураач, ахуй байдлыг уран сайхан дүрсэлдэг байжээ




	[←26]
	 А. С. Пушкиний «Евгений Онегин» гэдэг зохиолын «Онегины аялсан» хэсэгтэй харшуулан үз

